
Seini se Mépiya Indan Insolat i
Mateo

Menge kemonaan i Jesus
Mat. 1:1-17; Luc. 3:23-38

1 Seini se ngadan te menge kemonaan i Jesu Cristo. Si Jesus se
sebad diya te menge bowad-bowad i David, aw menge bowad-bowad i
Abraham.

28i Abraham se amay i Isaac.
Silsaac se amay iJacob.
SiJacob se amay i Juda aw menge kedowa din.
3SiJuda se amay i Fares aw si Sara. Si Tamar se inay dan.
SiFares se amay i Esrom.
SiEsrom se amay i Aram.
4Si Aram se amay i Aminadab.
Si Aminadab se amay i Naason.
Si Naason se amay i Salmon.
5Si Salmon se amay i Boos, aw si Rahab se inay din.
SiBoos se amay i Obed, aw si Ruth se inay din.
SiObed se amay i Isai.
6 Si Isai se amay te selotan si David.

SiDavid seamayiSolomon, aw inay din se esawaiUriainagawiDavid.
7Si Solomon se amay i Roboam.
SiRoboam se amay i Abias.
Si Abias se amay i Asa.
8Si Asa se amay i Josafat.
SiJosafat se amay i Joram.
SiJoram se amay i Usias.
9Si Usias se amay i Jotam.
SiJotam se amay i Acas.
Si Acas se amay i Esekias.
10Sj Esekias se amay i Manases.
Si Manases se amay i Amon.
Si Amon se amay i Josias.
11Si Josias se amay i Jeconias aw menge kedowa din.
Dinakep dan sipat menge doma dan Judiyo aw inibing dan doton te
mediy0 ogpeanan te Babilonya.

12 Penga te peg-ibing kandan doton te Babilonya, migbata si Jeconias

ki Salatiel.
Si Salatiel se amay i Sorobabel.

13 Si Sorobabel se amay i Abiud.
Si Abiud se amay i Eliakim.
SiEliakim se amay i Asor.

14 Si Asor se amay i Sadoc.
SiSadoc se amay i Akim.

Si Akim se amay i Eliud.

15 Si Eliud se amay i Eleasar.
SiEleasar se amay i Matan.

Si Matan se amay i Jacob.

16 Si Jacob se amay i Jose.

SiJose se esawa i Maria inay i Jesus.

SiJesus se ginulal Misiyas insogo te Timanem.

17 Nayan, lekat ki Abraham lamig ki David, sempolo teg epat kebe-
likwat se pamilya migpetondogay. Lekat ki David lamig te peg-ibing te
menge Judiyo doton te Babilonya, sempolo teg epat heman kebelikwat se
pamilya migpetondogay. Lekat te peg-ibing kandan doton te Babilonya
lamig te pegtebaw te Misiyas, sempolo teg epat heman kebelikwat se
pamilya migpetondogay.

Pegtebaw i Jesus
Mat. 1:18-25; Luc. 2:1-7
18 Nayan, seini se indan-indan tepad te pegtebaw i Jesu Cristo. Si Maria
seinay din, aw doen sala din si Jose. Te weda dan pa peipiday, netegahan
i Maria te miglaman sikandin pineokit te Espiritu Santo. 19 Mépiya otaw
se sala din si Jose. Pegketaga-taga din te miglaman den si Maria, mig-
aneng-aneng sikandin te eked den ipid ki Maria. Ibeg i Jose osayen dan
te wedad metaga-taga amon eked keyaya si Maria. 20 Meneng dalem pa
te peg-aneng-aneng din kenyan, doen anghil te Timanem migpekita diya
kandin pineokit te tegeinep, aw minikagi, “Jose, bowad-bowad i David,
ika eg-eked te peg-ipid no ki Maria, so miglaman sikandin pineokit te

Espiritu Santo. 21 Doen bata meama tomebaw diya kandin ingedanan

no ki Jesus, so sikandin se megpelowa te otaw lekat te sala.”

22 Neinang iyan amon metoman se tapay inikagi te telekeliwat te kagi
te Timanem gebii, kagi din,

23 “Na, meglaman se laga aw tomebaw se batd meama ingedanan ki
Emmanuel.” (Se kelebadan niyan, “Dini den se Timanem doma
kenitadon.”)

24 Pegkeloka i Jose, timolo sikandin te impunu te anghil te Timanem
kandin, aw minipid sikandin ki Maria. 25 Meneng weda dan pegpe-
leyokay lamig timebaw se bata. Iningedanan i Jose se bata ki Jesus.

2

Peggemaw te menge otaw biyasa

1 Timebaw si Jesus doton te lonsod te Bitlihim sakop te probinsya te
Judiya dalem te peglowan te selotan si Herod.

Nayan, doen menge otaw dimateng doton te Jerusalem lekat te mediyo
ogpeanan doton te eglibtakan te aldaw. Sikandan se onto biyasa tepad
te pengilala te menge bitoen. 2 Mig-insa dan, “Kenan lay se deitek bata
meinang Selotan te menge Judiyo? Kinita day se bitoen limibtak aw yan
se pengilala te timebaw den sikandin. Dimini kay amon megsimba kay

kandin.”
3 Pegdineg i Herod te doen meinang selotan somelilin kandin, onto

sikandin netetana sipat kedita te tege Jerusalem. 4 Penga niyan, im-
petipon din se kedita te pengolo te simbahan te Judiyo aw menenolada te
punuingkeliwat i Moises. Mig-insa sikandin aw kenan tebaw se Misiyas.
5 Timaba dan, “Tomebaw sikandin doton te Bitlihim dini te probinsya te
Judiya, so yan se tapay insolat te telekeliwat te kagi te Timanem, kagi din,
6 <Sikiyo menge tege Bitlihim, pengkey nedengeg se menge doma lonsod

doton te probinsya niyo te Judiya, meneng labi pa medengeg se

lonsod niyo, so lekat kenyo se Pengolo lomowan diya te menge
bowad-bowad iIsrael pinemalli ko.” ”

7Penga niyan, impeangay i Herod se menge otaw biyasa te pengilala te
bitoen. Netipon dan te wedad doma otaw netaga-taga, aw ontd mig-insa
si Herod aw kano dan kitai se bitoen siyan. 8 Penga niyan, insogo din dan,
kagi din, “Doton kaw te Bitlihim, aw onto niyo pemehai se bata siyan. Aw
kitaen niyo sikandin, liko kaw dini aw indani a niyo amon domoton a
heman aw megsimba a kandin.”

9-10 Penga niyan, nesayo dan aw toda dan kinita se bitoen tapay dan
kinita limibtak. Pegkita dan te bitoen, onto neluba se pedowan dan, aw
yan se tinekingan dan lamig simagked iyan diatas te balay inogpaan i
Jesus. 11 Peg-awop dan kidoen te balay, kinita dan se bata aw inay din si
Maria. Limongken dan aw migsimba dan te bata. Penga niyan, inokal
dan se kekana inibing dan, menge bolawan, aw metinadeg sonogen, aw
bebolong te saka iningedanan mira. Tinigkan dan iyan imbowang diya
ki Jesus.

12 Nayan, migpunu se Timanem diya kandan pineokit te tegeinep te
eked kepakay aw lomiko dan doton ki Herod. Yan se doun te minokit
dan te sebad dalan te peg-oli dan doton te kandan ogpeanan.

Pegkadas doton te Ehipto

13 Nayan, penga te pegkesayo dan, doen anghil insogo te Timanem
migpekita diya ki Jose pineokit te tegeinep, aw minikagi, “Enaw ka.
Ibingi se bata aw inay din, aw kadas kaw doton te Ehipto. Peg-ogpa
kaw doton lamig te ipeoli ko sikiyo, so doen sondalo isogo i Herod amon
mengemaha te bata seini aw imetayan.”

14 Penga niyan, pengkey tenga te delem, minenaw si Jose aw inibing
din se esawa din aw si Jesus, aw simamsam dan pesalo doton te Ehipto.
15 Mig-ogpa dan doton lamig nematay si Herod.

Yan se neinang amon metoman se inikagi te telekeliwat te kagi te
Timanem, “Ipeoli ko se bata ko lekat te Ehipto.”

Peg-igela te menge deitek bata meama
16 Nayan, pegketaga-taga i Herod te inekalan sikandin te menge otaw
biyasa tepad te pengilala te bitoen, onto sikandin neopal so weda dan
liko doton kandin. Yan insogo din se menge sondalo doton te lonsod te
Bitlihim aw menge ogpeanan medapag kidoen amon imetayan dan se
kedita te bata meama lekat te kaling timebaw lamig te didowa se omay,
soyan se kenamay netegahan din lekat te in-indan te menge otaw biyasa
tepad te pengilala te bitoen.
17 Pineokit kenyan, netoman se inikagi te telekeliwat te kagi te
Timanem gebii si Jeremias,
18«“Doen dinegen niyo kidoen telonsod te Rama. Megkelag aw megmatay
se menge bowad-bowad i Rakel, so melano dan te mengisu dan.
Megkelag dan, aw eked dan kesinelayi, so inimetayan se mengisu
dan.”

Pegliko doton te Nasarit
19 Nayan, penga te pegkematay i Herod, doen anghil insogo te
Timanem migpekita diya ki Jose doton te Ehipto pineokit te tegeinep.
Minikagi se anghil, 20 “Enaw ka. Ibingi se bata aw inay din, aw oli kaw
doton te Israel, so nematay den se otaw mengimatay peden te bata.”

21 Penga niyan, minenaw si Jose aw inibing din se esawa din aw
si Jesus, aw minoli dan doton te Israel. 22 Meneng weda dan deleg
doton te probinsya te Judiya, so nelemitan si Jose te pegdineg din te
limowan den si Arkelao simelilin te amay din si Herod nematay. Yan
insogo te Timanem si Jose pineokit te tegeinep, aw simoway dan doton
te probinsya te Galiliya. 23 Mig-ogpa dan doton te lonsod te Nasarit. Yan
netoman se inikagi te menge telekeliwat te kagi te Timanem te tewalen
siJesus tege Nasarit.

3

Pegtolada i Juan Memonyagay
3:1-12
Luc. 3:1-18; Juan 1:19-28
1 Nayan, dimateng se aldaw te pegdoton i Juan Memonyagay te ke-
bigtilan kidoen te probinsya te Judiya. Migtolada sikandin, kagi din,
2 “Pegselsel kaw den te menge sala ininang niyo, so agpet den lomowan
se Timanem diya kenitadon.”

3SiJuan se tinedoan te inikagi te telekeliwat te kagi te Timanem gebii
silsaias,
“Dinegen niyo se otaw doton te kebigtilan aw dakel se kagi din, ‘Peke-
tagad kaw te pegdateng te Pengolo. Peg-inang kaw te metolid, so
domateng sikandin.” ”

4 Nayan, egpenaol si Juan te saol inabel lekat te bolbol te ayam-ayam
kamilo aw egpengelen te kindal te ayam-ayam. Egpenganen din se
menge dolon aw teneb eg-ebaten din doton te kebenesan. 3 Medita se
otaw lekat te Jerusalem aw menge doma lonsod sakop te probinsya
te Judiya aw medapag te wayeg te Jordan dimoton amon menenalan
kandin. 6 Migselsel dan te menge sala ininang dan, aw binonyagan din
dan doton te wayeg te Jordan.

7Nayan, medita heman se egpengibing te simbahan te Judiyo dimoton
ki Juan amon megpebonyag dan kandin. Sakop dan te menge Parisiyo
aw Sadusiyo. Pegkita i Juan kandan, minikagi sikandin, “Tay law. Iling
kaw te memokan egkadas te apoy. Eked kaw pekelowa lekat te pelumun
te Timanem te modi aldaw singed aw megselsel kaw. 8 Aw migselsel kaw
den, petega-tegahi niyo iyan pineokit te eg-inangen niyo. 9 Ika niyo eg-
aneng-aneng te eked kaw pelumuni so bowad-bowad kaw i Abraham.
Eneng-enengi niyo se kagi ko seini. Pengkey se menge bato seini te
lanto te tana, mepakay iyan inangen te Timanem menge bowad-bowad
i Abraham somelilin kenyo. 10Iling kaw te kayo agpet pilayen. Aw
kena mepiya se pongo te kayo, pilayen iyan aw sonogen. 11 Egpemonyag
a pineokit te wayeg, so yan se pengilala te migselsel kaw den te sala
ininang niyo. Meneng doen pa domateng labi pa melangkaw diya kanak.
Kena botong se kelangkaw ko amon megtelaban a kandin pengkey
mengibing a te sepatos din, so ontd sikandin melangkaw diya kanak.
Sikandin se memonyag kenyo pineokit te Espiritu Santo aw pineokit te
apoy. 121ling sikandin te otaw egpepalid te trigo eggiyeken din, amon
isawol din te buun aw ibingen din doton te balay. Meneng se ohot aw
tipig, yan se sonogen din te apoy kena egkepadeng.”



Mateo 3:13 5 Mateo 4:11

Pegbonyag ki Jesus
3:13-17
Mar. 1:9-11; Luc. 3:21-22

13 Nayan, dimateng si Jesus lekat te probinsya te Galiliya aw dimoton
te wayeg te Jordan amon megpebonyag ki Juan. 14 Meneng weda keibeg
si Juan aw sikandin se megbonyag ki Jesus, so minikagi sikandin, “Eked
kepakay aw siak se meghonyag kamno. Keilangan sikona se megbonyag
kanak.”

15 Meneng minikagi si Jesus, “Tomani den se peghonyag kanak, so
keilangan tomoman ki den te kedita te ibeg te Timanem.”

Penga niyan, migbonyag si Juan ki Jesus. 16 Penga te pegbonyag
din kandin, minanggin si Jesus lekat te wayeg. Pegketa, neowang se
langit, aw kinita din se Espiritu Santo migpedana diya kandin iling te
selepati, aw mig-ogpa diya kandin. 17 Penga niyan, dinineg dan se kagi te
Timanem lekat te langit, “Seini se Bata ko. Dakel se pedowan ko kandin,
aw onto a neluba kandin.”

4

Pegboyo ki Jesus
4:1-11
Mar. 1:12-13; Luc. 4:1-13
1 Penga te pegbonyag ki Jesus, inibing sikandin te Espiritu Santo
doton te kebigtilan amon boyowen i Satanas. 2 Wedad palos kinaen
i Jesus dalem te kepatan se aldaw, aw penga niyan binallos sikandin.
3 Dimateng si Satanas aw minikagi sikandin, “Aw onto ka Bata te
Timanem, inangi pan se menge bato seini pineokit te tolosno amon doen

kKanen nikaw.” ) ) )
4Meneng minikagi si Jesus, “Eked a, so doen kagi te Timanem insolat,

‘Kena o0lo kanen se keilangan te otaw amon eked kematay, meneng
keilangan kominawa se otaw te kedita te impunu te Timanem.” ”

5Penganiyan, inibingiSatanassiJesus doton diatas te dakel simbahan

doton te Jerusalem. 6 Minikagi si Satanas, “Nayan, aw onto ka Bata te

Timanem, kahang ka. Eked ka elegi, so doen kagi te Timanem insolat,

‘Isogo te Timanem se menge anghil amon meg-ipat dan kamno.’

Doen heman kagi te Timanem insolat,

‘Ewidan ka te menge anghil, aw engaten ka dan amon eked ka kesongkol

te bato.””
7Meneng minikagi si Jesus, “Eked a, so doen heman kagi te Timanem

insolat,
‘Ika niyo egtanda te Pengolo niyo Timanem.””

8 Penga niyan, inibing i Satanas si Jesus doton te ontd melangkaw
bontod, aw impekita din kandin se kedita te ogpeanan te keneyonan aw
képiya niyan. 9 Minikagi si Satanas, “Aw lomongken ka diya kanak aw
simbahen a nikaw, ibegay ko diya kamno se kedita te ogpeanan siyan,
amon lomowan ka diya te kedita te otaw kidoen.”

10 Meneng minikagi si Jesus, “Satanas, kesayo ka. Eked a pegsimba
kamno, so doen kagi te Timanem insolat,

‘Timanem se Pengolo niyo aw sikandin se keilangan simbahen niyo, so
sikandin olo se mepakay tekingan niyo.” ”

11 Penga niyan, nesayo si Satanas, aw doen menge anghil insogo te
Timanem amon meg-ipat dan ki Jesus.

Pegtebo i Jesus migtolada
Mat. 4:12-17; Mar. 1:14-15; Luc. 4:14-15
12 Nayan, impedakep i Herod si Juan Memonyagay aw impekeleboso

din. Pegketaga-taga i Jesus kenyan, minoli sikandin doton te probinsya
te Galiliya. 13 Minokit sikandin doton te lonsod te Nasarit aw dimeleg
doton te lonsod te Kapirnaom aw mig-ogpa kidoen dapag te Kkilid te
lanaw digsel te tana te Sabulon aw Neftali. 14 Pineokit kenyan, netoman
se inikagi te telekeliwat te kagi te Timanem gebii si Isaias tepad te
pegdateng i Jesus pigpolingunan te lowa,

15 “Se kedita te otaw eg-ogpa doton te tana te Sabulon aw Neftali, aw
doton dapag te kilid te lanaw, aw doton dipag te wayeg te Jor-
dan, aw doton te Galiliya eg-ogpaan te menge otaw kena Judiyo,
16 pengkey iling te eg-ogpa dan doton te kengitngitan, meneng
kitaen dan se ontd melowa. Pengkey eg-ogpa dan doton te kengit-
ngitan aw egkelemitan dan te kemetayun, meneng egkeenyagan
dan.”

17 Lekat niyan, migtebo si Jesus migtolada, aw minikagi sikandin,

“Pegselsel kaw den te menge sala ininang niyo, so agpet den lomowan

se Timanem diya kenyo.”

PegtawaliJesus te epat tinoledaan
Mat. 4:18-22; Mar. 1:16-20; Luc. 5:1-11

18 Doen sebad aldaw, minipanaw si Jesus doton te kilid te lanaw te
Galiliya. Kinita din se didowa memokotay si Simon iningedanan din ki
Pedro, aw adi din si Andres nemokot. 19 Timawal si Jesus, “Taking kaw
kanak, so megtolada a kenyo amon kena ikan se meabat niyo, meneng
otaw se ibingen niyo diya kanak.”

20 pegketa, tinenanan dan se pokot aw timaking dan ki Jesus.

21 Dimeleg si Jesus, aw kinita din se doma telekedowa si Santiago aw
adidinsiJuan didowabataiSebedeo. Kidoen dante belangay sipatamay
dan, aw migtigmes dan te pokot. Tinawal dan heman i Jesus, 22 aw ayas
dan tinenanan se belangay aw amay dan, aw timaking dan heman ki
Jesus.

Migtolada aw migpegoli si Jesus doton te Galiliya
Mat. 4:23-25; Luc. 6:17-19
23 Nayan, timeped si Jesus te kedita te lonsod doton te probinsya te
Galiliya, aw migtolada doton te menge simbahan te Judiyo. Migtolada
sikandin te Mépiya Indan tepad te peglowan te Timanem, aw pinegolian

din se kedita te otaw doen mesakit. 24 Yan se doun te onto sikandin
nedengeg doton te kebelad te Sirya. Pinegolian din se kedita te otaw

doen mesakit inibing diya kandin, pengkey eden kemoloi te mesakit, aw
otaw dinetengan te hosaw, aw otaw pighaboy, aw otaw kena egpekeiwal.
Negolian se kedita dan. 25 Onto medita se otaw timaking ki Jesus. Tikedo
dan te probinsya te Galiliya, aw lekat te Dikapolis, aw Jerusalem, aw
probinsya te Judiya, aw lekat dipag te wayeg te Jordan.

5

Pegtolada i Jesus doton te bontod
Mat. 5:1-12; Luc. 6:20-23

1 Pegkita i Jesus te medita se otaw netipon, timikedeg sikandin te
bontod aw nenenoo kidoen. Migpedapag se kedita te otaw tinoledaan
din, 2aw migtolada si Jesus kandan, kagi din,

3“Doen keluba te kedita te otaw netaga-taga te eked dan pekeinang te
meépiya singed aw tebangan dan te Timanem, so sekopen din dan diya te
peglowan din.

4“Doen keluba te kedita te otaw nelido se pedowan dan, so sinelayen
dan te Timanem.

5“Doen keluba te kedita te otaw migpedana te kandan pegkeotawun,
so kominawa dan te tana impakang te Timanem.

6 “Doen keluba te kedita te otaw ontdo meibeg meg-inang te metolid, so
tebangan dan te Timanem amon mekeinang dan te metolid.

7 “Doen keluba te kedita te otaw egkeido te doma, so keidowan dan
heman te Timanem.

8“Doen keluba te kedita te otaw melobos se pedowan dan tomaking te
Timanem, so komita dan kwani kandin.

9 “Doen keluba te kedita te otaw egpekeaseb eg-inang te kelinaw, so
inangen dan te Timanem menge bata din.

10“Doen keluba te kedita te otaw egpemilangen tanda te pegtolod dan
te Timanem, so sekopen din dan diya te peglowan din.

11 “Doen keluba te kedita niyo egtompuyusen tanda te pegtaking niyo
kanak, pengkey egpemilangen kaw, pengkey batan-batan kaw. 12Iling
heman kenyan se pegpemilang dimateng diya te menge telekeliwat te
kagi te Timanem gebii. Meneng keilangan onto kaw meluba, so onto
meépiya se ontong ibegay diya kenyo doton te langit.”

Tepad te asin aw solo
Mat. 5:13-16; Mar. 9:50; Luc. 14:34-35

13«“Dalem te peg-ogpa niyo dini te keneyonan, iling kaw te asin isanged
diya te kanen. Meneng simpana megkewedad se kepait te asin, eked iyan
ketoda. Keilanganiaghel, so wedad den kekemowan niyan, aw gitaniyan
te otaw mokit kidoen.

14 “Dalem te peg-ogpa niyo dini te keneyonan, iling kaw te solo diya
te kedita te otaw. Eked keeles se lonsod aw doton te lanto te bontod.
15 Aw menemtem se otaw te sol0, eked din iyan sengkobi te gentangan.
Meneng mépiya aw isawol din iyan diya te kelengkawan amon keenya-
gan se didalem te balay. 16 Iling heman kenyan, keilangan o0lo meépiya se
inangen niyo, so aw komita se menge doma otaw te mépiya se eg-inangen
niyo, iduyun dan se Amay niyo Timanem doton te langit.”

Tepad te punui ingkeliwat i Moises

17 “Tka niyo eg-aneng-aneng te dimini a amon pegwedaden ko se
menge punu ingkeliwat i Moises aw insolat te menge telekeliwat te
kagi te Timanem gebii. Meneng dimini a amon ipetaga-taga ko se onto
kedegdagan niyan. 18 Eneng-enengi niyo se kagi ko kenyo seini. Dalem
te doen pa langit aw tana, wedad palos punu te Timanem pegwedaden,
meneng metoman se kedita te kagi din. 19 Aw doen otaw megwedad
peden te pengkey sebad punu te Timanem, aw megtolada kenyan diya
te doma otaw, yan se otaw ontd medana doton te peglowan te Timanem.
Meneng aw tomolo se otaw te kedita te punu te Timanem aw megtolada
te doma otaw kenyan, yan se otaw ontd melangkaw doton te peglowan

te Timanem. 20 Mikagi a den diya kenyo, aw kena labi pa metolid se eg-
inangen niyo diya te eg-inangen te menge Parisiyo aw menenolada te
punu ingkeliwat i Moises, eked kaw palos sekopi te Timanem diya te
peglowan din.”

Tepad te keopal

21“Netegahan niyo den te migpunu si Moises diya te menge kemonaan
niyo te keilangan eked dan pemono, so keilangan ipelumun se otaw
memono. 22 Meneng mikagi a den diya kenyo te pengkey olo meopal se
otaw diya te doma, ibingen sikandin doton te otaw eg-osay. Aw mikagi se
otaw te medaet diya te doma, ibingen sikandin doton te kelengkawan te
oseyanan. Aw mikagi se otaw diya te doma, ‘Book ka,” ibingen sikandin
doton te apoy te kilot. 23 Yan aw domoton kaw te dakel simbahan amon
memegay te bowang diya te Timanem, aw keeneng-enengan niyo te
doen pa sala ininang niyo diya te doma otaw, 24 tenani niyo ona se
ibowang niyo, aw doton kaw te otaw siyan amon megkita kaw. Penga
niyan, mepakay aw lomiko kaw memegay te bowang diya te Timanem.

25 “Aw doen otaw megdimanda tepad kenyo, ayas kaw pegpeido-ido
diya kandin dalem pa te eked kaw dateng doton te howis, amon eked
kaw din ibingi doton te howis, aw ibegay kaw diya te belad te polis
amon kelebosowen kaw. 26 Eneng-enengi niyo se kagi ko seini. Aw
kelebosowen kaw, eked kaw palos pekelowa singed aw beyadan niyo se
kedakel te sala.”

Tepad te peglakad

27 “Netegahan niyo den te migpunu si Moises gebii te eked kepakay
aw lomakad se otaw. 28 Meneng mikagi a den diya kenyo te pengkey
0l0 tomengteng se meama diya te bayi aw medaet se ibeg din kandin,
nekelakad den sikandin diya te pedowan din. 29 Yan aw meboyo kaw
meg-inang te sala pineokit te mata niyo, mépiya aw logiten niyo se mata,
aw iagbel niyo amon eked kaw keboyo. Labi pa medaet aw meboyo kaw
pineokit te mata aw iagbel se kedakel te lawa niyo doton te kilot. 30 Aw
meboyo kaw heman meg-inang te sala pineokit te belad niyo, mépiya aw
tokongen niyo se belad niyo aw iaghel niyo amon eked kaw keboyo. Labi
pa medaet aw meboyo kaw pineokit te belad niyo aw iaghel se kedakel
te lawa niyo doton te kilot.”

Tepad te pegsibwan
Mat. 5:31-32; 19:9; Mar. 10:11-12; Luc. 16:18
31 “Migpunt heman si Moises gebii te keilangan doen papil ibegay te

meama diya te bayi tepad te pegsibwan din kandin, aw penga niyan
mepakay din ipekesayo. 32 Meneng mikagi a den diya kenyo, aw
somibwan se meama te esawa din weda peglakad, medaet se inangen
te meama siyan, so pineokit kandin mekelakad se esawa din aw toda
mengognan, aw mekelakad heman se meama mengognan te bayi sinib-
wanan.”

Tepad te pegpakang
33“Netegahan niyo heman te migpunu si Moises diya te menge kemon-
aanniyo gebii te eked kepakay aw tomalis se otaw te pakang aw impeokit
din iyan diya te ngadan te Timanem, so keilangan tomanen din iyan.
34-35 Meneng mikagi a den diya kenyo, aw megpakang kaw diya te doma
otaw, ika niyo egsapa. Ika niyo egsapa te langit aw tana. Medaet iyan, so

iling te onsedanan te Timanem se langit, aw iling te gitanan din se tana.
Ika niyo heman egsapa te lonsod te Jerusalem, so yan se lonsod ogpaan
kwani te Selotan metolos. 36Tka niyo heman egsapa telogay niyo, so eked
niyo kebatog todaen se batek niyan pengkey meitem aw mepoti. 37 Aw
keseligan se kagi niyo, botong aw 0lo kaw tomaba, ‘Ee,” aw ‘Eked.” Aw
keilangan isogpat niyo se sapa diya te kebenalan, medaet iyan, so lekat
iyan ki Satanas.”

Tepad te pegmalit
Mat. 5:38-42; Luc. 6:29-30
38 “Netegahan niyo heman te migpunu si Moises gebii, aw memisek
se otaw te mata te doma otaw, keilangan piseken heman se kandin
mata. Migpunu heman si Moises, aw longeben te otaw se ngipen te
doma otaw, keilangan longeben heman se kandin ngipen. 39 Meneng
mikagia den diya kenyo, aw doen otaw meg-inang te medaet diya kenyo,
ika niyo eg-inang te medaet diya kandin. Aw sempaken kaw te doma
otaw diya te pisngi lenged te kowanan, pesempaki niyo heman se pisngi
lenged te bibang. 40 Aw doen otaw mengibing kenyo doton te howis
amon mengabat te ekasan niyo, begayi niyo heman kandin se saol niyo.
41 Pengkey legesen kaw te sondalo mengibing te kedonan din taman
te sebad kilomitro, pengibing kaw kenyan taman te dowa kilomitro.
42Pemegay kaw diya te otaw memoyo0 kenyo, aw pemebeles kaw heman
diya te otaw meibeg meles.”

Tepad te kedakel te pedowan diya te poon
Mat. 5:43-48; Luc. 6:27-28,32-36

43 “Netegahan niyo heman te doen migtolada gebii te keilangan
kedekelan niyo te pedowan se kedomaan niyo, aw mepakay keopalan
se menge poon niyo. 44 Meneng mikagi a den diya kenyo te keilan-
gan kedekelan niyo te pedowan se poon niyo. Keilangan gayed kaw
megtawal-tawal diya te Timanem tepad te otaw egpemilang kenyo.
45 Aw iling kenyan se eg-inangen niyo, yan ipetaga-taga niyo te bata
kaw te Timanem doton te langit, so gayed sikandin egpesenang te aldaw
diya te kedita te otaw pengkey medaet aw meépiya se pedowan dan.
Gayed heman sikandin egpetedak te odan diya te pawa te kedita te otaw
pengkey metolid aw kena metolid se eg-inangen dan. 46 Keilangan kedita
te otaw se kedekelan niyo te pedowan. Aw 0lo otaw doen dakel pedowan
kenyo se kedekelan niyo te pedowan, wedad ontong ibegay te Timanem
diya kenyo, so pengkey kedita te menge iskribinti eglindoan niyo, gayed
dan eg-inang te mepiya diya te otaw eg-inang te mepiya diya kandan.
47Keilangan segmanen niyo se kedita te otaw. Aw 0ldo menge kedomaan
niyo Judiyo se segmanen niyo, wedad eg-inangen niyo labi pa mépiya
diya te eg-inangen te doma, so se kedita te otaw kena Judiyo eglindoan
niyo, gayed dan egsagman te menge kedomaan dan. 48 Yan, keilangan
melobos se pedowan niyo iling te kelobos te pedowan te Amay niyo
Timanem doton te langit.”

6

Tepad te pegtabang
1«Tka niyo egpemekita te pegtolo niyo te Timanem diya te doma otaw
amon iduyun kaw dan, so aw ibeg niyo iduyun kaw te doma otaw, wedad

ontong kinewaen niyo lekat te Amay niyo Timanem eg-ogpa doton te
langit.

2 “Yan aw megtabang kaw te otaw sagkep, ika niyo eg-indan diya te
kedita te otaw amon iduyun kaw dan, so iling kenyan se eg-inangen te
otaw eden dan aw egpenimanem dan. Yan se eg-inangen dan doton
te simbahan te Judiyo aw kidoen te dalan, amon iduyun dan te menge
doma otaw. Meneng eneng-enengi niyo se kagi ko seini. Wedad palos on-
tong ibegay te Timanem kandan. 3 Meneng aw megtabang kaw te otaw
sagkep, keilangan eked iyan ketegahi te doma otaw pengkey sigalak
niyo. 4 Aw eked niyo petega-tegahi diya te doma otaw se pegpemegay
niyo diya te otaw sagkep, kitaen iyan te Amay niyo Timanem doton te
langit, aw begayan kaw din te ontong.”

Tepad te pegtawal-tawal
Mat. 6:5-15; Luc. 11:2-4

5 “Aw megtawal-tawal kaw diya te Timanem, ika niyo eg-iling te otaw
eden dan aw egpenimanem dan, so egkeibeg dan egtawal-tawal doton
te simbahan aw doton heman te dalan amon kitaen dan te menge doma
otaw. Meneng eneng-enengi niyo se kagi ko seini. Wedad palos ontong
ibegay te Timanem kandan. ¢ Meneng aw megtawal-tawal kaw, pegsioli
kaw. Tekepi niyo se lelebangan, aw pegtawal-tawal kaw diya te Amay
niyo Timanem eked kitai. Pengkey eked kaw kitai te doma otaw, komita
se Timanem kenyo, aw begayan kaw din te ontong.

7“Tka niyo egtawal-tawal aw kena lekat te pedowan niyo se kagi, so
iling kenyan se pegtawal-tawal te menge otaw kena egpenimanem. Eden
dan aw menenalan se Timanem kandan tanda te medita se kagi dan.
8 Tka niyo eg-iling kandan, so tapay netaga-taga se Amay niyo Timanem
aw eden se kelidoan niyo pengkey weda kaw pa pemoyo diya kandin.
9 Pegtawal-tawal kaw diya te Timanem iling kani. ‘Ama kidoen te langit,
ibeg day iduyun ka te kedita te otaw. 10Ibeg day lomowan ka diya te
kedita te otaw. Ibeg day metoman se ibeg no dini te keneyonan iling te
pegketoman te ibeg no doton te langit. 11 Begayi kay te kanen botong te
kelikit te aldaw. 12 Pegwedadi se sala ininang day diya kamno onawa te
pegwedad day te sala ininang te doma otaw diya kenami. 13Tka egpeokit
kenami diya te peg-akal, meneng pekediyoi kay diya ki Satanas.’

14 “Aw pegwedaden niyo se sala ininang te doma otaw diya kenyo,
pegwedaden heman te Amay niyo Timanem se sala ininang niyo diya
kandin. 15 Meneng aw eked niyo pegwedadi se sala ininang te doma
otaw diya kenyo, eked heman pegwedadi te Amay niyo Timanem se sala
ininang niyo diya kandin.”

Tepad te pegpowasa

16 “Aw megpowasa kaw, ika niyo egpetaga-taga kenyan diya te doma
otaw pineokit te bawa niyo. Ika niyo eg-iling te menge otaw eden dan
aw egpenimanem dan, so eg-inangen dan medaet se bawa dan amon
metaga-taga se doma otaw te kena dan egpengaen. Eneng-enengi niyo
se kagi ko seini. Wedad den palos ontong ibegay te Timanem kandan.
17Meneng aw megpowasa kaw, penowat kaw te logay, aw pegdapog kaw
te bawa, 18 amon eked ketaga-taga se doma otaw te weda kaw kaen.
Pengkey eked iyan ketegahi te doma otaw, meneng ketegahan iyan te
Amay niyo Timanem eked kitai, aw doen ontong ibegay din diya kenyo.”

Kedonan doton te langit
Mat. 6:19-21; Luc. 12:33-34
19 “Tka niyo egtipon te kedonan dini lanto te tana, so peg-enayen iyan,
aw megkedaetiyan, aw ebaten iyan te menenakaw. 20 Meneng keilangan
megtipon kaw te kedonan doton te langit. Eked iyan peg-enayi, aw eked
iyan pegkedaet, aw eked iyan heman ebati te menenakaw. 21 Aw kenan
ketipon se kedonan niyo, yan heman se keeneng-enengan niyo.”

Mata te otaw
Mat. 6:22-23; Luc. 11:34-36
22 “Komita se otaw pineokit te mata. Aw meépiya se mata te otaw,
melowa se pegtengteng din. 23 Meneng aw medaet se mata, iling te
mengitngit se pegtengteng din pengkey aldaw. Iling heman kenyan, aw
medaet se pedowan te otaw, onto medaet se kedita te eg-inangen din.”

Timanem aw kedonan
Mat. 6:24-34; Luc. 16:13; 12:22-31
24«“Wedad otaw meketolo te dowa amo din. Aw megpelenged sikandin
diya te sebad, eked sikandin tolo te sebad. Sebad olo se tekingan din,
aw eked din segmani se sebad. Iling heman kenyan, eked pegsebad se
pegpenimanem niyo aw pegpengewarta niyo.

25“Yan se doun te mikagi a den diya kenyo, ika niyo egketetana tepad
te keogpd niyo aw eden se kanen aw inemen niyo. Ika niyo heman
egketetana tepad te lawa niyo aw eden se ekasan niyo. So binegayan
kaw den te Timanem te ontd meelaga, siyan pedowan niyo aw lawa niyo,
yan ika niyo egketetana tepad te kanen aw ekasan niyo. 26 Eneng-enengi
niyo tepad te menge manok te kebenesan. Kena dan egpenanem. Kena
dan heman eglegani. Kena dan heman eglodok te kanen dan kidoen te
pol. Meneng gayed dan egbegayan te Amay niyo Timanem te Kanen. So
eg-ipaten te Timanem se kedita te manok te kebenesan pengkey iling te
wedad keelaga dan, onto kaw din heman ipaten, so meelaga kaw pa diya
te kedita te manok te kebenesan. 27 Pengkey metetana kaw, meneng
eked pegkelayat se omol niyo pineokit te ketetana niyo. 28 Ika niyo
heman egketetana tepad te ekasan niyo. Eneng-enengi niyo se bolak te
kebenesan. Gayed dan egtilles pengkey kena dan egterbaho, aw kena
dan heman egpengabel te penenaktun. 29 Meneng eneng-enengi niyo
se kagi ko seini. Pengkey mépiya se hawa te penenaktun te selotan si
Solomon gebii, meneng labi pa meépiya se bawa te bolak te kebenesan.
30So ininang te Timanem meépiya se bawa te bolak te kebenesan pengkey
sonogen iyan te eked kenamay, labi pa metoman se peg-ipat din kenyo.
Meneng weda pa kedi kelobos se pegsalig niyo kandin. 31 Ika niyo
egketetana tepad te kanen niyo, aw inemen niyo, aw ekasan niyo. 32 Se
kedita te otaw kena egsalig te Timanem, gayed dan egketetana tepad te
keogpa dan. Meneng netegahan den te Amay niyo Timanem se kedita
te kepulukan niyo. 33 Yan pelowani niyo se Timanem diya te kenyo
pegkeotawun, aw tolo kaw te ibeg din, aw yan begayan kaw din heman
te keilangan niyo.

34“Yan ika niyo egketetana aw eden se domateng diya kenyo kealdaw.
Pebeyai niyo se kepulukan domateng te modi aldaw, so botong se
kepulukan niyo te aldaw seini.”

7

Tepad te peg-okom
Mat. 7:1-6; Luc. 6:37-38,41-42
1 “TIka niyo eg-okom te doma otaw amon eked kaw heman okomi.
20komen kaw onawa te peg-okom niyo te menge doma otaw. Keidowan
kaw heman onawa te pegkeido niyo te menge doma otaw. 3 Mola niyo
egkitaen se sagbet kidoen te mata te doma niyo, meneng weda niyo
ketegahi te doen batang kidoen te kenyo mata. 4 Aw doen batang kidoen
te kenyo mata, eked kaw peketabang te doma niyo amon meabat se
sagbet lekat te kandin mata. 5 Kolang se aneng-aneng niyo. Ebati niyo
ona se batang lekat te kenyo mata, aw penga niyan metaen se pegkita
niyo amon mengabat kaw heman te sagbet lekat te mata te doma niyo.
6 “Pekeimanday kaw te pegtolada niyo te kebenalan. Eked kaw
pemowang te mepiya diya te menge toyang, so memanga dan beling
kenyo. Eked kaw heman pemegay te pirlas meelaga ipeninga diya te
menge 0sa, so peglegitan dan beling iyan.”

Pemoyo, pengemaha, pegtawal
Mat. 7:7-12; Luc. 11:9-13

7 “Aw memoyo kaw diya te Timanem, begayan kaw din. Aw
mengemaha kaw, doen kitaen niyo. Aw tomawal kaw doton te leleban-
gan, ipeawop kaw. 8 Kominawa se kedita te otaw memoy0. Komita se
kedita te otaw mengemaha. Ipeawop heman se kedita te otaw tomawal.
9 Aw doen bata niyo memoyo te pan, eked kaw pemegay kandin te bato.
10 Aw memoyo0 se bata niyo te ikan, eked kaw heman pemegay kandin
te memokan. 11 Nayan, pengkey doen medaet eg-inangen niyo, meneng
gayed mepiya se ipegpemegay niyo diya te menge bata niyo. Labi pa se
Amay niyo Timanem kidoen te langit, so egpemegay sikandin te mepiya
diya te kedita te otaw memoyo0 diya kandin.

12 “Aw meibeg kaw te mépiya se inangen te doma otaw diya kenyo,
keilangan mepiya heman se inangen niyo diya te doma otaw. Pineokit
kenyan, tomanen niyo se kedita te punu ingkeliwat i Moises aw intolada
te menge telekeliwat te kagi te Timanem gebii.”

Dowa se dalan
Mat. 7:13-14; Luc. 13:24
13 “Mebelad se lelebangan aw mola okitan se dalan pesalo doton te
kilot, aw medita se otaw eg-okit kenyan. Meneng okit kaw te lelebangan
mesigpit, 14 so mesigpit se lelebangan aw melima se dalan pesalo doton
te Timanem egpemegay te kaling pedowan, aw pilabok se otaw komita
kenyan.”

Aw meépiya se pedowan, mépiya se eg-inangen
Mat. 7:15-20; Luc. 6:43-44

15 “peg-aha kaw amon eked kaw keekali te menge otaw egpelingo-
lingo telekeliwat te kagi te Timanem. Medaet se tod dan kenyo iling
te mebolot menenanap te kebenesan iningedanan lobo egpelingo-lingo
iling te ayam-ayam karniro amon megbaet te karniro. 16 Aw kitaen niyo
se eg-inangen dan, ketegahan niyo aw olo dan egpelingo-lingo. Wedad
palos pongo te paras geniyen lekat te ligem. Wedad heman pongo igira
ipoen lekat te telayid. 17 Aw meépiya se kemolo te kayo, mongo iyan te
mepiya. Meneng aw medaet se kemolo te kayo, mongo iyan heman te

medaet. 18 Aw meépiya se kayo, eked iyan pongo te medaet. Aw medaet se
kayo, eked iyan heman pongo te mepiya. 19 Aw kena mepiya se pongo te
kayo, pilayen iyan aw sonogen. 20 Yan aw kitaen niyo se eg-inangen dan,
ketegahan niyo aw onto dan telekeliwat te kagi te Timanem.”

Benal sakop
Mat. 7:21-23; Luc. 13:25-27
21 “Kena kedita te otaw eg-ikagi te siak se pengolo dan se sekopen

diya te peglowan te Timanem, so se otaw egtolo te ibeg te Amay ko
Timanem eg-ogpa doton te langit, yan olo se otaw sekopen te Timanem
diya te peglowan din. 22 Aw domateng se aldaw te peg-okom, medita se
otaw mikagi diya kanak, ‘Pengolo, peopi kay bag, so migkeliwat kay te
kagi te Timanem tanda te pegtaking day kamno, aw migpelowa kay te
bosaw lekat te otaw pineokit te ngadan nikaw, aw doen heman menge
kepelahan ininang day pineokit te ngadan nikaw.” 23 Meneng mikagi a
diya kandan, ‘Weda a palos ketaga-taga kenyo. Kesayo kaw, kedita niyo
eg-inang te medaet.’ ”

Dowa otaw mig-inang te balay
Mat. 7:25-27; Luc. 6:47-49

24“Meg-indan a den diya kenyo tepad te otaw domineg te kagi ko, aw
tomolo kenyan. Iling sikandin te otaw mig-inang te balay. Impetindeg
din se tollok diya te lanto te bato doton didalem te tana. 25 Penga te peg-
inang din te balay, minodan aw miglaneg se wayeg aw neapet se balay
din. Mebandes se kelamag nekesogat diya te balay din. Meneng weda
iyan kebati, so onto iyan dimasel.

26 “Meneng aw domineg se otaw te kagi ko, aw eked told kenyan,
iling sikandin te otaw kolang se aneng-aneng din mig-inang te balay
diya te lanto te enay. 27 Penga niyan, minodan aw miglaneg se wayeg.
Mebandes se kelamag nekesogat diya te balay din, aw penga niyan,
netongan iyan aw onto nebatan.”

Tolos te tolada i Jesus
28 Penga te pegtolada i Jesus, onto nepela se kedita te otaw nenenalan
te pegtolada din. 29 Kena iling te pegtolada te menenolada te punu
ingkeliwat i Moises se pegtolada i Jesus, so tinekingan si Jesus te tolos.

8
PinegoliiJesus se tompigun
Mat. 8:1-4; Mar: 1:40-45; Luc. 5:12-16
1Nayan, timopangsi Jesus lekat te bontod, aw medita se otaw timaking
kandin. 2 Doen otaw pigtompig dimoton ki Jesus. Limongken sikandin
aw minikagi, “Sir, aw doen ibeg nikaw, netegahan ko te mekebatog ka
megpegoli kanak.”
3Nemaed si Jesus kandin, aw minikagi, “Meibeg a. Kegolian ka.”
Pegketa, negolian sikandin. 4 Minikagi si Jesus, “Keilangan wedad
palos otaw indanan no tepad te ininang ko kamno. Meneng doton ka te
pengolo te simbahan aw pekitai se lawa no diya kandin. Penga niyan,
begayi se ibowang no iling te impunu i Moises amon metaga-taga se
kedita te otaw te negolian ka den.”

Simalig se kapitan ki Jesus
Mat. 8:5-13; Luc. 7:1-10

5 Nayan, pegdateng i Jesus doton te Kapirnaom, doen kapitan te
sondalo te gobirno te Roma simongon kandin aw nemoyo te tabang,
6 kagi din, “Sir, nesekitan se sineligan ko doton te balay ko. Kena den
egpekeiwal, aw onto netigdaan.”

7Minikagi si Jesus, “Tomaking a kamno aw megpegoli a kandin.”

8 Meneng minikagi se kapitan, “Sir, meyaya a aw ipeawop ta diya te
balay ko, so ontd a medana diya kamno. Meneng botong aw 0lo ka
mikagi te kegolian se sineligan ko, so metoman iyan. 9 Gayed a egtolo te
otaw egsogo kanak, aw doen heman menge sondalo nesakop diya kanak.
Aw doen sondalo isogo ko, tomolo sikandin. Aw doen doma ipeangay ko,
tomold heman. Aw doen ipeinang ko te sineligan, yan se inangen din.”

10 Pegdineg i Jesus te kagi din, ontd nepela. Penga niyan, minikagi
sikandin diya te menge otaw timaking kandin, “Eneng-enengi niyo se
kagi ko kenyo seini. Pengkey kidoen te menge bowad-bowad i Israel,
wedad palos otaw netelaan ko simalig diya kanak iling te pegsalig din.
11 Metoman se kagi ko seini. Aw domateng se aldaw te peglowan te
Timanem, medita se otaw domateng lekat te kedita te ogpeanan te
keneyonan, pengkey kena dan Judiyo. Ipeakop dan diya te peglowan
te Timanem sipat kemonaan niyo si Abraham, aw si Isaac, aw si Ja-
cob. 12 Meneng doen menge Judiyo egpeliman te ipeakop dan heman,
meneng ipeibing dan doton te kengitngitan amon ipelumun dan. Onto
dan megkelag doton, aw megyangget-yangget se ngipen dan tanda te
kegemakan dan.”

13 Minikagi si Jesus diya te kapitan, “Oli ka den, so netoman den se
pinemoyo0 no tanda te pegsalig no kanak.”

Peg-ikagi i Jesus kenyan, ayas negolian se sineligan te kapitan.

PinegoliiJesus se medita otaw
Mat. 8:14-17; Mar. 1:29-34; Luc. 4:38-41

14 Nayan, dimoton si Jesus te balay i Pedro, aw kinita din se ogangan i
Pedro bayi minibat so piglegenaw. 15 Penga niyan, pinemadan i Jesus se
belad din, aw pegketa migképiya sikandin. Minenaw sikandin aw mig-
inang te kanen i Jesus.

16 Pegsallep te aldaw, inibing dan doton ki Jesus se medita otaw
dinetengan te bosaw, aw impelowa din se bosaw lekat kandan pineokit
te kagi din. Pinegolian din heman se kedita te otaw doen mesakit.
17 pegpegoli din kandan, tinoman din se inikagi te telekeliwat te kagi te
Timanem gebii si Isaias,

“Pegolien din se kedita te mesakit tadon.”

Menge otaw meibeg peden tomaking ki Jesus
Mat. 8:18-22; Luc. 9:57-62

18 Nayan, pegkita i Jesus te medita se otaw timaking kandin, minikagi
sikandin diya te menge tinoledaan din te ipesakay dan sikandin te
belangay matas doton dipag te lanaw. 19 Meneng doen menenolada te
punu ingkeliwat i Moises migpedapag diya ki Jesus. Minikagi sikandin,
“Sir, pengkey kenan ka pesalo, gayed a tomaking kamno.”

20 Meneng minikagi si Jesus, “Meépiya pa se menge menenanap te
kebenesan, so doen ogpeanan dan. Mépiya pa heman se menge manok,
so doen heman embonganan dan. Meneng melima aw tomaking ka
kanak Timanem Migpekeotaw, so wedad palos ibatan ko te delem.”

21Doen heman doma otaw timaking ki Jesus minikagi, “Pengolo, eked
a taking kamno singed aw ona matay se amay ko aw ilebeng ko.”

22 Meneng minikagi si Jesus, “Keilangan tomaking ka den kanak, so
mepiya aw otaw wedad kaling pedowan se meglebeng te menge doma
dan nematay.”

Impetunung i Jesus se kelamag
Mat. 8:23-27; Mar. 4:35-41; Luc. 8:22-25
23 Nayan, pegsakay i Jesus te belangay, simakay heman se menge
tinoledaan din. 24 Weda kenamay, dinetengan dan te kelamag onto
mebandes, aw agpet neteled se belangay, so dakel se wayeg nekeawop.
Meneng timedogi si Jesus. 25 Penga niyan, linoka dan sikandin, kagi dan,
“Pengolo, tebangi kay, so melemes kidon den.”
26 Minikagi si Jesus, “Weda pa kedi kelobos se pegsalig niyo kanak. Ika
niyo egkelemitan.”
Penga niyan, timindeg si Jesus aw sinagda din se kelamag aw balud,
aw migkelinaw se lanaw. 27 Nepela dan aw minikagi dan, “Onto sikandin
metolos, so pengkey kelamag aw balud timolo kandin.”

Pinegoliijesus se dowa otaw dinetengan te bosaw
Mat. 8:28-34; 5:1-20; Luc. 8:26-39

28 Nayan, dimeleg dan doton dipag te lanaw medapag te Gadara.
Doen dowa otaw dinetengan te bosaw simongon kandin lekat te menge
lebenganan. Onto dan mebolot, aw yan wedad otaw eg-okit kidoen.
29 Mig-olangag dan, kagi dan, “Bata te Timanem, ika pa egpeeleg kenami,
so weda pa dateng se aldaw te pegpelumun no kenami.”

30 Onto medita se osa nenowal kidoen te kedepagan niyan. 31 Nemoyo
se menge bosaw, kagi dan, “Aw ipelowa kay nikaw, peopi kay bag diya te
menge osa sida.”

32 Minikagi si Jesus, “Doton kaw den.”

Penga niyan, limowa se bosaw lekat te otaw aw minawop dan diya te
osa. Penganiyan, kimagnan se kedita te osa pesalo te keba, aw kimahang
dan doton te lanaw, aw nelemes dan.

33 Penga niyan, kimadas se menge telediyaga te osa, aw dimoton dan
telonsod. Mig-indan dan te kedita te kinita dan aw eden se neinang diya
te didowa otaw pinelowaan i Jesus te bosaw. 34 Penga niyan, dimoton
se kedita te otaw ki Jesus. Pegkita dan kandin, nemoyo dan te mesayo si
Jesus lekat te ogpeanan dan.

9

PinegoliiJesus se otaw kena egpekeiwal
Mat. 9:1-8; Mar. 2:1-12; Luc. 5:17-26

1 Nayan, simakay si Jesus te belangay, aw minoli doton te lonsod
tinikedowan din. 2 Weda kenamay, dimateng se otaw neningga te
otaw kena egpekeiwal. Pegkita i Jesus te onto dan simalig diya kandin,
minikagi sikandin diya te otaw kena egpekeiwal, “Elew, peseligi se
pedowan no, so pigwedad den se sala nikaw.”

3 Nayan, doen menge menenolada te punu mig-aneng-aneng te
migtompuyus si Jesus te Timanem pineokit te kagi din siyan. 4 Meneng
netegahan i Jesus aw eden se aneng-aneng dan, aw minikagi sikandin,
“Nenga lay eg-aneng-aneng kaw te medaet? 5 Mola megpelingo-lingo se

otaw megwedad te sala. Meneng eked pekebatog se otaw megpegoli te
otaw kena egpekeiwal singed aw doen tolos te Timanem diya kandin.
6 Meneng so Timanem a Migpekeotaw, ipekita ko den kenyo te meke-
batog a megwedad te sala te otaw dini lanto te tana.”

Penga niyan, minikagi si Jesus diya te otaw kena egpekeiwal, “Enaw
ka. Loloni se inibatan no, aw oli ka den.”

7Yan minenaw sikandin aw minoli. 8 Pegkita te doma otaw kenyan,
onto dan nelemitan, aw dimuyun dan te Timanem so insogo din si Jesus
amon megwedad te sala te otaw.

Pegtawal i Jesus ki Mateo
Mat. 9:9-13; Mar. 2:13-17; Luc. 5:27-32

9 Nayan, pegkesayo i Jesus lekat kidoen, kinita din se iskribinti ne-
nenoo kidoen te opisina din, ngadan din si Mateo. Minikagi si Jesus,
“Taking ka kanak.”

Yan timindeg si Mateo aw timaking sikandin ki Jesus.

10 Penga niyan, kimaen si Jesus doton te balay i Mateo, aw medita
heman se menge iskribinti aw doma otaw nelegeb te sala kimaen doma
iJesus aw menge tinoledaan din. 11 Meneng pegkita te menge Parisiyo
kenyan, minikagi dan diya te menge tinoledaan i Jesus, “Medaet iyan, so
egpengaen se pengolo niyo doma te medaet otaw, menge iskribinti aw
doma otaw nelegeb te sala.”

12 Meneng pegdineg i Jesus te inikagi dan, minikagi sikandin, “Kena
otaw wedad mesakit se bolongen te doktor, meneng otaw doen mesakit
se bolongen din. 13 Keilangan eneng-enengen niyo aw eden se kedegda-
gan te kagi te Timanem seini,

‘Pengkey measeb kaw egpemegay te bowang diya kanak, meneng labi a
pa meluba aw megpeidoway kaw.’

Insogod a dini kend amon tewalen ko se otaw eg-aneng-aneng te metolid

se eg-inangen dan, meneng insogod a dini amon tewalen ko se otaw

mekesesala.”

Tepad te pegpowasa
Mat. 9:14-17; Mar. 2:18-22; Luc. 5:33-39

14 Nayan, dimoton se menge tinoledaan i Juan Memonyagay ki Jesus,
aw mig-insa dan, “Melikit kay egpowasa onawa te eg-inangen te menge
Parisiyo. Nenga lay kena egpowasa se kamno menge tinoledaan?”

15 Minikagi si Jesus, “Aw doen peipid, eked kepuluk se menge sigalak
te meama peipiden dalem te kidoen pa sikandin. Meneng doen aldaw
domateng aw meabatlekat kandan se meama peipiden, aw yan se aldaw
megpowasa dan so mepuluk dan.”

16 Mig-indan heman si Jesus te tegdeyanan tepad te kaling tolada din,
kagi din, “Eked kepakay aw tompalan se tapay penenaktun te kaling tila
weda pa bugsaki, so komotot se itompal, aw labi pa dakel se lisi te saol.
17 Aw meg-inang heman se otaw te bino, eked din soli se temek te paras
diya te solanan ininang lekat te kindal te kambing tapay linanit, so aw
meghbohak se temek, meghbeto se solanan tapay linanit, aw lomowa se
bino aw kebatan heman se solanan niyan. Meneng keilangan isawol se
temek inangen bino diya te solanan kaling linanit amon wedad kebatan.”

Pinegoli se dowa bayi
Mat. 9:18-26; Mar. 5:21-43; Luc. 8:40-56

18 Nayan, dalem te pegtolada i Jesus, dimateng se sebad obanen te
simbahan te Judiyo. Limongken sikandin diya ki Jesus, aw minikagi,
“Kaling panematay se bata ko bayi. Peg-ayas ka bag, aw pemadi sikandin
amon meantay.”

19 Penga niyan, timindeg si Jesus aw timaking kandin sipat menge
tinoledaan din.

20 Nayan, doen heman sebad bayi pigdipenogan te sempolo teg dowa

se omay. Migpedapag sikandin diya te getan i Jesus aw nemaed ol0 te
toktok te saol din, 21 so tapay sikandin mig-aneng-aneng te megoli se
mesakit din aw pemadan din olo se saol i Jesus. 22 Penga niyan, miniling
si Jesus, aw kinita din se bayi siyan. Minikagi sikandin, “Ata, peseligi se
pedowan nikaw. Negolian ka so simalig ka diya kanak.”

Pegketa, negoli se mesakit din.

23PegdatengiJesus doton te balay te obanen, kinita din se menge otaw
mig-edop te seluli tanda te lano dan, aw medita heman se doma otaw
netipon migkelag. 24 Migpunu siJesus, kagi din, “Lowa kaw den, so weda
kematay se bata. 010 sikandin timedogi.”

Meneng nebebeyatan dan si Jesus. 25 Pegkeobos te otaw netipon,
minawop si Jesus diya te tambi, aw pinemadan din se belad te bata, aw
minenaw se bata. 26 Nedengeg se peg-antay i Jesus kandin kidoen te
kedepagan te ogpeanan siyan.

Pinegoliijesus se dowa otaw bota

27 Nayan, pegkesayo i Jesus lekat kidoen, doen dowa otaw bota timak-
ingkandin. Timawal dan, “Bowad-bowad te selotan tadon gebii si David,
keidowi kay bag.”

28 pegdateng din doton te balay, migpedapag se otaw bota diya kandin.
Minikagi si Jesus, “Nemenal kaw lay te mekebatog a megpegoli kenyo?”

Timaba dan, “Ee, Sir. Nemenal kay.”

29 Penga niyan, pinemadan i Jesus se mata dan, aw minikagi sikandin,
“Metoman iyan meinang diya kenyo tanda te pegsalig niyo diya kanak.”

30 pegketa, kimita dan. Penga niyan, ontdo migpunu siJesus, “Keilangan
wedad palos otaw indanan niyo.”

31 Meneng pegkesayo dan, weda dan tolo kandin, aw yan se doun te
labi pa nedengeg si Jesus doton te kebelad te probinsya siyan.

Pinegoliijesus se omo

32 Nayan, pegkesayo te didowa otaw pinegolian te mata, doen otaw
neomo inibing doton ki Jesus, so dinetengan sikandin te bosaw. 33 Penga
te pegpelowaiJesuste bosaw lekat te otaw siyan, nekeikagi den sikandin.
Onto nepela se kedita te otaw kimita kandin, aw minikagi dan, “Wedad
palos kinita tadon iling kenyan dini kenitadon menge bowad-bowad i
Israel.”

34 Meneng minikagi se menge Parisiyo, “Doen tolos imbegay diya
kandin lekat te pengolo te bosaw si Satanas, aw yan se doun te egpelowa
sikandin te bosaw lekat te otaw.”

Neido si Jesus te menge otaw
35 Nayan, miglegeb si Jesus doton te kedita te lonsod aw doma og-
peanan, aw migtolada kidoen te menge simbahan te Judiyo. Migtolada
sikandin te Mepiya Indan tepad te peglowan te Timanem, aw migpegoli
te kedita te otaw doen mesakit. 36 Pegkita din te medita otaw netipon

diya kandin, ontd din dan neidowan, so onto dan nelimahan aw wedad
egtabang kandan. Iling dan te menge ayam-ayam karniro megketading
te eked kenamay aw wedad megdiyaga kandan. 37 Penga niyan, minik-
agi si Jesus te tegdeyanan diya te menge tinoledaan din, “Onto dakel
se geniyenen, aw pilabok se otaw meglegani. 38 Timanem se tig-apo te
pawa, aw keilangan megtawal-tawal kaw diya kandin amon isogo din
se menge doma otaw meglegani.”

10

Sempolo teg dowa sogounun i Cristo
Mat. 10:1-4; Mar. 3:13-19; Luc. 6:12-16
1 Nayan, tinawal i Jesus se sempolo teg dowa tinoledaan din, aw
imbegay din diya kandan se tolos amon megpelowa dan te bosaw lekat
te otaw, aw amon megpegoli dan te kedita te otaw doen mesakit. 2 Seini
se ngadan te sempolo teg dowa sogounun i Cristo, si Simon iningedanan
din ki Pedro, aw kedowa din si Andres, aw didowa bata i Sebedeo si
Santiago aw si Juan, 3 aw si Felipe, si Bartolome, si Tomas, si Mateo siyan
iskribinti, aw si Santiago bata i Alfeo, si Tadeo, 4aw si Simon meyseg, aw
siJudas Iscariote, siyan migtolok ki Jesus.

Insogo se sempolo teg dowa tinoledaan i Jesus
Mat. 10:5-15; Mar. 6:7-13; Luc. 9:1-6

5Yan se sempolo teg dowa tinoledaan insogo i Jesus, so doen impunu
din diya kandan, kagi din, “Ika niyo egdoton te menge ogpeanan te
menge otaw kena Judiyo. Ika niyo heman egdoton te menge lonsod
te Samarya. % Meneng doton kaw te menge bowad-bowad i Israel.
Keilangan tebangan niyo dan so iling dan te menge ayam-ayam karniro
migketading. 7 Pengkey kenan kaw pesalo, pegtolada kaw te agpet den
lomowan se Timanem. 8 Pegolii niyo se otaw doen mesakit. Entayi niyo
se otaw nematay. Pegolii niyo se otaw pigtompig. Pelowai niyo se bosaw
lekat te otaw. Ika niyo egpebayad te otaw tebangan niyo, so wedad
imbayad niyo te tolos insalig ko diya kenyo. 9 Ika niyo egpengibing
te kwarta pengkey bolawan, selapi aw kedako. 10 Ika niyo heman
egpengibing te kelepi, aw saol, aw sepatos ekasan niyo, aw bangka, so
keilangan togpoan kaw te otaw tebangan niyo, iling te otaw egterbaho
gayed egtogpoan te otaw egtebangan dan. 11 Aw domateng kaw doton te
lonsod aw doma ogpeanan, peg-insa kaw aw sinu se mépiya otaw ogpaan
niyo. Penga niyan, peg-ogpa kaw kidoen te balay din lamig domeleg kaw
doton te doma lonsod. 12 Aw domateng kaw doton te balay, ona kaw ikagi
diya te otaw eg-ogpa kidoen te begayan se kedita dan te kelinaw. 13 Aw
mepiya se pedowan te otaw eg-ogpa kidoen, metoman dan begayan te
kelinaw pineokit te kagi niyo. Meneng aw wedad otaw kidoen mépiya se
pedowan din, lomiko diya kenyo se inikagi niyo. 14 Aw doen otaw eked
pegsagman kenyo aw eked penenalan te itolada niyo, tektaki niyo se
napo te tanalekat te sepatos niyo te pegkesayo niyo lekat te balay dan aw
lonsod dan. Yan metaga-taga se otaw kidoen te doen sala dan, so weda
dan penenalan te intolada niyo. 15 Eneng-enengi niyo se kagi ko kenyo
seini. Pengkey ipelumun te Timanem se tege Sodoma aw tege Gomora te
modi aldaw tepad te sala dan onto medaet, meneng labi pa ipelumun te
Timanem se otaw eked pegsagman kenyo.”

Domateng se pegpemilang
Mat. 10:16-25; Mar. 13:9-13; Luc. 21:12-17

16 “Nayan, peg-aha kaw amon eked kaw pemilangi te menge mededaet
otaw, so iling kaw te ayam-ayam karniro binenganan te menenanap te
kebenesan iningedanan lobo. Yan keilangan onto kaw megpekebiyasa,
aw keilangan wedad palos inangen niyo medaet. 17 Peg-aha kaw te
menge mededaet otaw, so ibingen kaw dan doton te howis, aw bedasen
kaw dan kidoen te simbahan te Judiyo. 18 Dekepen kaw aw okomen kaw
te menge gobirnador aw menge selotan tanda te pegpesakop niyo diya
kanak, amon meg-indan kaw te kebenalan tepad kanak diya kandan aw
diya te menge doma otaw kena Judiyo. 19 Aw ibingen kaw doton te otaw
meg-okom kenyo, ika niyo egketetana tepad te itaba niyo, aw eden se
ikegiyen niyo kandan, so dalem te aldaw siyan, begayan kaw te kebiyasa
amon meketaba kaw kandan. 20Kena lekat te kenyo kebiyasa se ikegiyen
niyo, meneng mikagi se Espiritu Santo isogo te Timanem Amay niyo
pineokit kenyo.

21 “Doen otaw megtolok te kandan menge kedowa amon imetayan
dan. Doen heman amay megtolok te kandan menge bata amon imetayan
dan. Doen heman menge otaw eked pegsagman te kandan amay aw
inay, aw ipeimatay dan. 22 Kebensihan kaw te keditaan te otaw tanda
te pegpesakop niyo diya kanak. Meneng aw tomayod kaw te kedita te
kelimahan, ipelowa kaw. 23 Aw pemilangen kaw kidoen te sebad lonsod,

kadas kaw lekat kidoen aw doton kaw te doma lonsod. Penenalan kaw
te kagi ko kenyo seini. Siak se Timanem Migpekeotaw, aw lomiko a te

eked pa kepenga se pegtolada niyo kidoen te kedita te lonsod eg-ogpaan
te menge bowad-bowad i Israel.

24“Wedad meiskwilahay labi pa melangkaw diya te meistro migtolada
kandin. Wedad heman sineligan labi pa melangkaw diya te amo din.
25 Keilangan meluba se meiskwilahay aw mapet se kelangkaw din diya
te kelangkaw te meistro migtolada kandin. Keilangan meluba heman
se sineligan aw mapet se kelangkaw din diya te kelangkaw te amo din.
Netegahan niyo den te tinawal a te doma otaw Belsebul, se doma ngadan
iSatanas. Na, aw medaet se intawal dan te Pengolo niyo, labi pa medaet
se itawal dan kenyo menge sakop ko.”

Kelemitanan
Mat. 10:26-31; Luc. 12:2-7
26 “Na, ika niyo egkelemitan te doma otaw, so ipekita te modi aldaw
se kedita te in-eles den seini. Ipetaga-taga heman se kedita weda pa
ketegahi te doma otaw. 27 Pengkey eden se inikagi ko diya kenyo te
0lo sikitadon, yan se keilangan ikegiyen niyo diya te menge doma otaw.
Pengkey eden se intolada ko te wedad doma dimineg, yan se keilangan
itolada niyo diya te kedita te otaw te keneyonan. 28 1ka niyo egkelemitan
te otaw, so old lawa niyo se mebatog dan imetayan, kena pedowan niyo
wedad temanan. Meneng sebad se keilangan kelemitanan niyo, aw yan
se Timanem, so mebatog din pegbatan se pedowan aw lawa te otaw
doton te kilot.
29 “Meneng ontd heman egkeido se Timanem te otaw. Pengkey iling te
wedad keelaga te dowa manok te kebenesan aw beyadan niyo, meneng
wedad palos manok te kebenesan medagdag kidoen te tana aw kena

ibeg te Amay niyo Timanem. 3031 Yan ika niyo egkelemitan. So eg-
ipaten te Timanem se kedita te manok te kebenesan pengkey iling te
wedad keelaga dan, labi kaw pa eg-ipaten te Timanem, so meelaga kaw
pa diya te medita manok te kebenesan. Pengkey logay niyo, netegahan
te Timanem aw pila se kedita niyan.”

Peg-indan aw pegbolon ki Jesus
Mat. 10:32-33; Luc. 12:8-9
32 “Aw mikagi se otaw diya te doma te onto sikandin migpesakop diya
kanak, mikagi a heman diya te Amay ko doton te langit te sakop ko se
otaw slyan. 33 Meneng aw mikagi se otaw te kena sikandin sakop ko, eked
a heman ikagi diya te Amay ko te sakop ko sikandin.”

Kena kelinaw meneng pegpedatay
Mat. 10:34-39; Luc. 12:51-53; 14:26-27

34 “Tka niyo eg-aneng-aneng te dimini a amon doen kelinaw te otaw
dinilanto te tana, menenglabi pa megpedatay se otaw te pedowan tanda
te pegdateng ko. 35 Eked pegsebad se telebata tanda te pegdateng ko.
Pengkey teleogangan, megpedatay dan te pedowan tepad kanak. 36 Se
onto poon te otaw kwani, yan se menge sakop te kandin balay.

37 “Aw mikagi se otaw te dakel se pedowan din diya kanak, meneng
labi pa dakel se pedowan din diya te amay aw inay din, eked kepakay
megpesakop diya kanak. Aw mikagi se otaw te dakel se pedowan din
kanak, meneng labi pa dakel se pedowan din diya te bata din, eked
kepakay megpesakop diya kanak. 3% Aw eked taking se otaw kanak
so nelemitan te detengan sikandin te kelimahan aw kemetayun, eked
kepakay megpesakop diya kanak. 39 Pengkey ibeg te otaw megkelayat
se omol din dini te keneyonan, meneng kunu din gayed matay. Meneng
aw mepakay diya te otaw pengkey imetayan sikandin tanda te pegtaking
din kanak, begayan sikandin te kaling pedowan wedad temanan.”

Menge ontong ibegay te Timanem
Mat. 10:40-42; Mar. 9:41
40 “Aw megsagman se otaw kenyo, segmanen a din heman. Aw

megsagman se otaw kanak, segmanen din heman se Amay ko simogo
kanak. 41 Aw megsagman kaw te telekeliwat te kagi te Timanem tanda
te pegkeliwat din te kagi te Timanem, doen ontong ibegay te Timanem
diya kenyo onawa te ontong ibegay din diya te telekeliwat te kagi din.
Aw megsagman kaw te otaw eg-inang te metolid tanda te peg-inang din
te metolid, doen ontong ibegay te Timanem diya kenyo onawa te ontong
ibegay din diya te otaw eg-inang te metolid. 42 Eneng-enengi niyo se
kagi ko kenyo seini. Aw melao se sebad otaw medana egtaking kanak,
aw memegay kaw te wayeg diya kandin tanda te pegtaking din kanak,
begayan kaw te Timanem te ontong.”

11

Menge otaw insogo lekat ki Juan Memonyagay
Mat. 11:1-6; Luc. 7:18-23
1 Penga te pegtolada i Jesus te sempold teg dowa tinoledaan din,
timeped sikandin te menge lonsod medapag amon megtolada te otaw
kidoen.

2 Nayan, dalem te pegkekeleboso ki Juan Memonyagay, inindanan
sikandin tepad te eg-inangen te Misiyas. Pegdineg i Juan kenyan, insogo
din se menge tinoledaan din meg-insa ki Jesus, 3 kagi dan, “Sikona
lay se onto insogo te Timanem pinelimanan day, aw doen pa doma
domateng?”

4 Timaba si Jesus, “Liko kaw den doton ki Juan, aw indani niyo
sikandin te kedita te dinineg niyo aw kinita niyo dini. 3 Doen menge
bota kimita den. Doen heman kapig minipanaw den. Doen tompigun
negolian den. Doen bingelen dimineg den. Doen heman nematay
neantay den. Doen menge otaw sagkep tinoledaan te Mépiya Indan.
6 Indani niyo heman sikandin te doen keluba te otaw eked pegdowa-
dowa te pegsalig din kanak.”

Minikagi si Jesus tepad ki Juan Memonyagay
Mat. 11:7-19; Luc. 7:24-35

7Pegkesayo te otaw insogo0 i Juan, minikagi si Jesus tepad ki Juan diya
te otaw netipon, kagi din, “Pegdoton niyo te kebigtilan, kena tighaw
egkedogen te kelamag se pinengemaha niyo. 8 Weda kaw heman doton
amon tomengteng te otaw nenaol te ontd meelaga, so se menge otaw
egpenaol te ontd meelaga, yan se eg-ogpa doton te balay te selotan.
9Meneng seini inda se tod niyo. Dimoton kaw te kebigtilan amon kitaen
niyo se telekeliwat te kagi te Timanem. Pengkey melangkaw se kedita
te telekeliwat te kagi te Timanem, meneng labi pa melangkaw si Juan.
10 Sikandin se migtolada tepad kanak, aw tinoman din se pakang seini
tapay insolat kidoen te kagi te Timanem,

‘Na, doen otaw isogo ko megpetaga-taga te agpet ka den domateng, amon
megpeketagad se kedita te otaw te pegdateng nikaw.””

11 Minikagi heman si Jesus, “Eneng-enengi niyo se kagi ko kenyo seini.
Wedad palos otaw dini lanto te tana labi pa melangkaw diya ki Juan
Memonyagay. Meneng labi pa melangkaw diya ki Juan se kedita te otaw
megpesakop diya te peglowan te Timanem. 12-13 Te weda pa pegtolada si
Juan, gayed migtolada se menge telekeliwat aw simolat heman si Moises
te doen aldaw megtebo se Timanem lomowan. Pengkey lekat te pegtebo
te pegtolada i Juan lamig seini, onto neibeg se menge otaw megpesakop
diya te peglowan te Timanem, aw medita den se otaw mebolot meibeg
peden meg-agaw te peglowan din. 14 Simpana nemenal kaw te inikagi te
menge otaw gebii, netegahan niyo den te si Juan se timoman te intolada
dan te doen domateng iling te telekeliwat te kagi te Timanem gebii si
Elias. 15 Keilangan menenalan se kedita niyo doen telinga.

16 “Nayan, seini se tegdeyanan iindan ko kenyo amon ketegahan niyo
aw eden se pig-ilingan te menge otaw te aldaw seini. Iling dan te
mengisu egdanga doton te pedyanan aw egpetewalay dan, 17 ‘Pengkey
mig-edop kay te seluli amon somayaw kaw, meneng weda kaw sayaw.
Pengkey migdelangan kay tepad te pegkematay, meneng weda kaw
heman kelano.” 18 Iling heman kandan se menge otaw te aldaw seini,
so pegdini i Juan Memonyagay, kinita dan se ketanem din te melikit
egpowasa aw kena palos heman eg-inem. Meneng weda dan penenalan
kandin, aw minikagi dan te dinetengan sikandin te bosaw. 19 Pegdini
ko Timanem Migpekeotaw, kinita dan se ketanem ko te egpengaen a aw
eg-inem. Meneng kunu weda dan penenalan kanak, aw minikagi dan
te legoken a aw metiinem a, aw egsigelaken ko se menge iskribinti aw

doma otaw nelegeb te sala. Meneng wedad beloyan, so ontd biyasa se
Timanem, aw ketegahan iyan te kedita te otaw migpesakop diya kandin
aw komita dan te eg-inangen din.”

Menge otaw weda pegselsel
Mat. 11:20-24; Luc. 10:13-15
20 Penga niyan, neopal si Jesus te kedita te otaw eg-ogpa doton te
menge lonsod ininangan din te keditaan te kepelahan, so weda dan
pegselsel te sala ininang dan. 21 Minikagi sikandin, “Mekelelayo kaw
tege Korasin. Mekelelay0 kaw heman tege Bitsayda, so weda kaw
pegselsel. Aw impekita diya te tege Tiro aw tege Sidon gebii se inang
metolos impekita ko kenyo, nenaol den dan peden te sako aw migbodbod
den dan peden te abo diya te olo dan amon ipetaga-taga dan te migselsel
dan te sala dan ontd medaet. 22 Eneng-enengi niyo se kagi ko seini.
Pengkey ipelumun te Timanem se tege Tiro aw tege Sidon, meneng
labi kaw din pa ipelumun, so weda kaw pemenal kanak. 23 Sikiyo
tege Kapirnaom, pengkey meibeg kaw megpelangkaw-langkaw taman
te langit, meneng idagdag kaw doton te kilot. Aw impeKkita diya te tege
Sodoma se inang metolos impekita ko kenyo, migselsel den dan peden
aw weda heman kebati se lonsod dan. 24 Eneng-enengi niyo se kagi ko
kenyo. Pengkey ipelumun te Timanem se tege Sodoma te modi aldaw
tepad te sala dan ontdo medaet, meneng labi kaw din pa ipelumun, so
weda kaw pemenal kanak.”

Diya kaw kanak aw peg-etod kaw
Mat. 11:25-30; Luc. 10:21-22

25 Penga niyan, migtawal-tawal si Jesus, kagi din, “Ama, Pengolo te
kedita doton te langit aw dini heman te lanto te tana, egpesiontong a diya
kamno, so weda no petega-tegahi se kebenalan diya te otaw biyasa aw
dakel onto netegahan, meneng impetaga-taga no den iyan diya te otaw
medana. 26 Iduyun ta Ama, so lekat iyan te ibeg nikaw onto mépiya.”

27 Penga niyan, minikagi si Jesus, “Insalig te Amay ko se kedita diya
kanak. Se Amay ko, yan 0l0 se netaga-taga te kedita tepad kanak, so Bata
a din. Siak 0ol6 heman se netaga-taga te kedita tepad te Amay ko, aw eked
ketaga-taga se otaw tepad kandin singed aw ipetaga-taga ko iyan diya

kandan.
28 “Aw migkelomay kaw den tanda te pegpengibing niyo te onto

mebegat kidoen te pedowan niyo, diya kaw den kanak, so ebaten ko iyan
diya kenyo amon mekeetod kaw den. 29 Tiangi niyo se ipeibing ko kenyo
iling te yogo, aw peg-iling kaw heman kanak, so onto mépiya se pedowan
ko, aw mekeetod kaw. 30 Mépiya se ipeibing ko kenyo. Kena mebegat se
ipetiang ko kenyo.”

12
Tepad te aldaw te peg-etod

Mat. 12:1-8; Mar. 2:23-28; Luc. 6:1-5
1 Nayan, penga niyan te weda kenamay, te aldaw te Sebado, minokit
si Jesus aw menge tinoledaan din kidoen te kilid te pawa te trigo agpet
den geniyen. Pengkey Sebado se aldaw te peg-etod te menge Judiyo,
meneng kimetel se menge tinoledaan din te oway te trigo, aw kinaen
dan, so binallos dan. 2Meneng pegkita te menge Parisiyo te ininang dan,
minikagi dan diya ki Jesus, “Tay law. Mig-inang se menge tinoledaan

no te sala, so doen punu ingkeliwat i Moises te keilangan eked kidon
pegterbaho te aldaw te peg-etod.”

3 Minikagi si Jesus, “Kena medaet se ininang dan. Nelibelan niyo den
besi aw eden se insolat kidoen te kagi te Timanem tepad te ininang i
David gebii. So binallos sikandin aw menge sondalo timaking kandin,
4yan minawop dan diya te balay te Timanem, aw kinaen dan se pan
imbegay diya te Timanem. Pengkey doen punu ingkeliwat i Moises te
mepakay olo iyan kanen te menge pengolo te simbahan, meneng kena
medaet se ininang i David. 5 Nelibelan niyo besi heman aw eden se
impunu ingkeliwat i Moises, te keilangan megterbaho se menge pengolo
te simbahan pengkey aldaw te peg-etod, meneng kena iyan sala dan.
6 Eneng-enengi niyo se kagi ko seini. Pengkey melangkaw se dakel
simbahan, meneng doen dimateng den dini kenyo labi pa melangkaw
diya te simbahan. 7 Doen kagi te Timanem insolat,

‘Pengkey measeb kaw egpemegay te bowang diya kanak, meneng labi a
pa meluba aw megpeidoway kaw.’

Simpana mig-aneng-aneng kaw den aw eden se kedegdagan te kagi te

Timanem siyan, eked kaw sila te otaw weda peg-inang te sala. 8 So

siak se Timanem Migpekeotaw, mepakay aw siak se mikagi aw eden se

mepakay inangen te otaw te aldaw te peg-etod.”

Pinegoli se otaw nekepis se belad
Mat. 12:9-14; Mar. 3:1-6; Luc. 6:6-11

9 Nayan, nesayo si Jesus aw dimoton te simbahan te Judiyo. 10 Doen
otaw kidoen nekepis se belad din. Doen heman menge doma otaw
kidoen nengemaha te idimanda dan tepad ki Jesus, aw yan se doun te
mig-insa dan, “Aw megpegoli se otaw te sebad otaw te aldaw te peg-etod,
meKkelapang lay sikandin te punu ingkeliwat i Moises?”

11 Minikagi si Jesus, “Aw doen ayam-ayam niyo karniro medagdag
doton te medalem awang te tana te aldaw te peg-etod, ayas kaw megta-
bang kenyan amon mekelowa. 12 Pengkey meelaga se karniro, meneng
labi pa meelaga se otaw diya te karniro. Yan se doun te eked kidon
lapang te punu ingkeliwat i Moises pineokit te peg-inang tadon te mepiya
pengkey aldaw te peg-etod.”

13 Penga niyan, minikagi si Jesus diya te otaw nekepis se belad, “Oladi
se belad nikaw.”

Peg-olad din te belad din, migképiyaiyan, so nekeonawa den te dibaloy.
14 Meneng nesayo se menge Parisiyo, aw migpebelaw-belaway dan
tepad te inangen dan amon matay dan si Jesus.

SiJesus se pinemalli aw insogo te Timanem

15 Nayan, pegketaga-taga i Jesus te medaet se ibeg dan, nesayo
sikandin lekat kidoen, aw medita se otaw timaking kandin. Migpegoli
sikandin te kedita dan doen mesakit, 16 aw migpunu sikandin te keilan-
gan wedad doma otaw indanan dan tepad kandin, 17amon metoman se
inikagi te telekeliwat te kagi te Timanem gebii si Isaias,

18 “Seini se pinemalli ko isogdo doton kenyo, siyan nedekelan ko te pe-
dowan aw nelubahan ko. Ibegay ko se Espiritu Santo meg-ogpa
diya kandin. Megpetaga-taga sikandin te kedita te otaw pengkey

kena Judiyo te agpet a den meg-okom. 19 Eked sikandin pegbe-
lobansag diya te menge otaw eked penenalan kandin. Eked he-
man sikandin pegdindil. Aw megtolada sikandin doton te menge
dalan, eked din pelengkawi se kandin pegkeotawun. 20 Inangen
din magsen se melomi tighaw, aw onto din ipelegdeg se solo
kena melowa lamig domateng se aldaw dagen din se kedita te
kededatan. 21 Sikandin se pelimanan te kedita te otaw.”

Si Jesus aw si Satanas
Mat. 12:22-32; Mar. 3:20-30; Luc. 11:14-23
22Nayan, doen otaw bota aw omo inibing doton ki Jesus, so dinetengan
te bosaw. Impelowa i Jesus se bosaw lekat kandin, aw penga niyan,
nekeikagi sikandin aw kimita den. 23 Nepela se kedita te otaw kimita
kenyan, aw migpebelaw-belaway dan, “Sikandin besi se Misiyas, siyan
bowad-bowad i David egpelimanan tadon.”
24Meneng pegdineg te menge Parisiyo te migpelowa si Jesus te bosaw,
minikagi dan, “Binegayan sikandin te tolos lekat te pengolo te bosaw
si Belsebul, se doma ngadan i Satanas, aw yan se doun te egpelowa

sikandin te bosaw lekat te otaw.”
25 Netaga-taga si Jesus te medaet se aneng-aneng dan, aw yan se doun

te minikagi sikandin, “Simpana megbebolaw se sakop te sebad selotan,
kebatan se peglowan din te eked kenamay. Simpana meghebolaw se
sakop te sebad lonsod, aw megbebolaw se otaw migsebad te balay,
kebatan se ogpeanan dan te eked kenamay. 26 Simpana megpelowa si
Satanas te menge sakop din, kebatan se peglowan din, so inangen din
poon se menge sakop din. 27 Aw sinila niyo se pegpelowa ko te bosaw
so eden niyo aw pineoKkit te tolos i Belsebul, sinila niyo heman se kenyo
tinoledaan, so egpelowa dan heman te bosaw lekat te otaw. Yan se doun
te sikandan se megpetaga-taga kenyo te kolang se pegsila niyo kanak.
28 Meneng aw pineokit te Espiritu Santo se pegpelowa ko te bosaw lekat
te otaw, yan ketegahan niyo te dimateng den dini kenyo se peglowan te

Timanem. o
29 “Aw magsen se otaw, eked keagaw se awop te balay din singed aw

domateng se otaw labi pa magsen diya kandin. Yan se mekedaeg te tig-
apo te balay aw meglegapos kandin, aw penga niyan mengabat sikandin
te awop te balay.

30 “Se kedita te otaw eked pegpesakop diya kanak, yan se egpoon
kanak, aw se kedita te otaw kena egtelaban kanak, iling te egpekadas dan
te doma otaw lekat kanak. 31 Yan se doun te mikagi a den kani. Aw meg-
inang se otaw te sala, pengkey medaet se inang din aw kagi din, meneng
aw megselsel sikandin, pegwedaden te Timanem se sala din. Meneng
aw megtompuyus se otaw te Espiritu Santo, eked palos pegwedadi te
Timanem se sala din siyan. 32 Aw mikagi se otaw te medaet tepad kanak
Timanem Migpekeotaw, aw megselsel sikandin, pegwedaden iyan te
Timanem. Meneng aw mikagi se otaw te medaet tepad te Espiritu Santo,
eked palos pegwedadi se sala din siyan, pengkey seini aw modi aldaw.”

Kelekatan te kagi medaet
Mat. 12:33-37; Luc. 6:43-45
33 “Aw mepiya se kayo, mepiya heman se pongo niyan. Aw medaet se
kayo, medaet heman se pongo niyan. Aw kitaen niyo se pongo te kayo,
ketegahan niyo aw eden kemoloi se kayo siyan. 34Iling kaw te memokan

so medaet se eglowa lekat te baha niyo. Wedad palos meépiya ikegiyen
niyo, so medaet se pedowan niyo. Aw mikagi se otaw, yan ipetaga-taga
din aw eden se awop te pedowan din. 35 Aw mepiya se pedowan te otaw,
mepiya heman se eg-inangen din. Meneng aw medaet se pedowan te
otaw, medaet heman se eg-inangen din.

36 “Penenalan kaw te kagi ko kenyo seini. Aw domateng se aldaw te
peg-okom te Timanem te otaw, ipelumun din se kedita te otaw minikagi
te kagi wedad kekemowan. 37 Aw mepiya se eg-ikegiyen niyo, eked kaw
pelumuni. Meneng aw medaet se eg-ikegiyen niyo, ipelumun kaw.”

Ibeg te menge otaw komita te pengilala
Mat. 12:38-42; Mar. 8:11-12; Luc. 11:29-32

38 Penga niyan, nemoyo se menge Parisiyo aw menenolada te punu,
kagi dan, “Sir, ibeg day ipekita no diya kenami se pengilala amon
ketegahan day te onto ka insogo te Timanem.”

39Meneng minikagi siJesus, “Medaet se ibeg te kedita te otaw songkani
timinayog te Timanem, so gayed kaw egkeibeg te ipekita ko diya kenyo
se pengilala. Meneng sebad olo se pengilala ipekita te Timanem diya
kenyo, aw yan se iling te neinang diya te telekeliwat te kagi te Timanem
gebii si Jonas. 40 So netelowan si Jonas doton te getek te dakel ikan gebii,
iling heman kenyan, siak Timanem Migpekeotaw se ketelowan doton
didalem te tana. 4! Aw domateng se aldaw te peg-okom te Timanem
te kedita te otaw, tomindeg heman se tege Niniba aw mikagi dan te
keilangan ipelumun kaw so weda kaw pegselsel te sala, so pegdineg
te tege Niniba te intolada i Jonas, migselsel dan te sala. Na, pengkey
melangkaw siJonas, meneng doen den dimini kenyo labi pa melangkaw
diya kandin. 42 Aw domateng se aldaw te peg-okom te Timanem te kedita
te otaw, tomindeg heman se selotan bayi limowan doton te Siba gebii,
aw mikagi sikandin te keilangan ipelumun kaw so weda kaw penenalan
kanak. Pengkey mediy0 se ogpeanan din, meneng dimoton sikandin
ki Solomon amon menenalan te kebiyasa ipegtolada din. Na, pengkey
melangkaw si Solomon, meneng doen den dimini labi pa melangkaw
diya kandin.”

Pegliko te bosaw
Mat. 12:43-45; Luc. 11:24-26
43 “Aw ipelowa se bosaw lekat te otaw, meglegeb se bosaw doton

te kebigtilan amon mengemaha te mépiya ogpeanan din. Aw wedad
ketelaan din, 44 mikagi sikandin, ‘Meépiya pa aw lomiko a doton te otaw
tapay ko eg-ogpaan.’ Lomiko se bosaw doton kandin, aw kitaen din se
otaw tapay din inogpaan te mépiya den, iling te balay melinis aw mépiya
pegkesawol. 45 Penga niyan, mangay se bosaw te doma pito bosaw labi
pa medaet. Domoton se kedita dan te otaw siyan aw meg-ogpa dan diya
kandin. Yan labi pa medaet se pegkesawol te otaw siyan diya te tapay
pegkesawol din. Iling heman kenyan se medaet domateng diya te kedita
te otaw songkani so medaet se ibeg dan.”

Inay aw menge kedowa i Jesus
Mat. 12:46-50; Mar. 3:31-35; Luc. 8:19-21
46 Nayan, dalem te migtolada pa si Jesus, dimateng se inay din aw
menge kedowa din. Migtagad dan doton te lowa te balay, so ibeg dan

megkita kandin. 47 Doen otaw minikagi diya ki Jesus, “Doton te lowa se
inay no aw menge kedowa nikaw. Meibeg dan ekon megkita kamno.”

48 Meneng minikagi si Jesus, “Mikagi a den diya kenyo aw sinu se inay
ko aw menge kedowa ko.”

49 Penga niyan, intedo i Jesus se menge tinoledaan din, aw minikagi
sikandin, “Seini se inay ko aw menge kedowa ko. 50Se menge otaw egtold
te ibeg te Amay ko doton te langit, yan se meinang inay ko aw menge
kedowa ko meama aw bayi.”

13

Tegdeyanan tepad te otaw nenabog te beni
Mat. 13:1-9; Mar. 4:1-9; Luc. 8:4-8

1 Nayan, te aldaw siyan, limowa si Jesus lekat te balay, aw dimoton te
kilid te lanaw, aw nenenoo kidoen. 2 Onto medita se otaw netipon diya
kandin, aw yan se doun te minalin sikandin doton te belangay pinondo-
han. Nenenoo sikandin, meneng mig-ogpa se kedita te otaw tinoledaan
din doton te kilid te lanaw. 3 Penga niyan, medita se kebenalan intolada
din kandan pineokit te tegdeyanan.

Minikagi si Jesus, “Doen otaw dimoton te pawa amon menabog te
beni, so yan se ketanem te pegpenanem din. 4 Pegsabog din, doen beni
nesabog diya te dalan, aw kinaen iyan te menge manok te kebenesan.
5 Doen heman beni nesabog diya te tana kebeto-betowan, aw wedad
nael tana kidoen. Timobo iyan te weda kenamay, so kena medalem se
tana.  Meneng pegkelangkaw te aldaw, nelanes aw nematay so wedad
nael dalid. 7 Doen heman beni nesabog diya te pinonoan te saghet doen
tigis. Timilles heman se sagbet doen tigis, aw kinelep se menge tobo aw
nematay. ® Meneng doen beni nesabog diya te melambo tana. Yan se
timilles aw minongo. Doen minongo te ginatos, aw doen minongo te
keneman aw ketlowan.”

9 Minikagi heman si Jesus, “Keilangan menenalan se kedita niyo doen
telinga.”

Tod te menge tegdeyanan
Mat. 13:10-17; Mar. 4:10-12; Luc. 8:9-10
10 Penga niyan, dimoton se menge tinoledaan i Jesus kandin, aw mig-
insa dan, “Nenga lay pineokit te tegdeyanan se pegtolada no te menge
doma otaw?”
11 Timaba si Jesus, “Sikiyo se pinetega-tegahan te Timanem te kebe-

nalan tepad te peglowan din. Meneng weda din petega-tegahi se doma
otaw te kebenalan tepad te peglowan din. 12 Se otaw kominawa te
kebenalan, yan se dogangan te kebenalan amon labi pa dakel diya
te keilangan din. Meneng se otaw eked kinawa te kebenalan, yan
se pegwedadan te kebenalan. 13 Yan old pineokit te tegdeyanan se
pegtolada ko te doma otaw amon pengkey tomengteng dan, meneng
eked dan kita te kedegdagan niyan. Pengkey domineg dan, meneng eked
dan ketaga-taga te kebenalan. 14 Pineokit kandan, netoman se inikagi te
telekeliwat te kagi te Timanem gebii si Isaias,

‘Pengkey domineg kaw, meneng eked kaw pekelabet te dinegen niyo.
Pengkey tomengteng kaw, meneng eked kaw ketaga-taga aw eden
se kitaen niyo. 15 Metoman iyan so migkekagsen den se olo dan
amon eked dan pemenal. Neinang den bingelen se telinga dan

amon eked dan dineg te kebenalan. Inlipedeng dan se mata dan
amon eked dan kita te kedegdagan te kagi ko kandan, so eked dan
keibeg pengenganay diya kanak amon tebangan ko dan.’

16 “Meneng doen den keluba niyo, so kimita kaw den aw dimineg kaw
den te kebenalan. 17 Eneng-enengi niyo se kagi ko seini. Pengkey medita
se telekeliwat te kagi te Timanem aw doma otaw eg-inang te metolid
gebii ibeg komita te inang ko kinita niyo, meneng weda dan kita kenyan.
Pengkey ibeg dan domineg te kagi ko dinineg niyo, meneng weda dan
dineg kenyan.”

Kedegdagan te tegdeyanan tepad te otaw nenabog
Mat. 13:18-23; Mar. 4:13-20; Luc. 8:11-15

18 “Penenalan kaw den te kedegdagan te tegdeyanan tepad te otaw
nenabog te beni. 19 Se beni nesabog diya te dalan, yan se iling te
otaw domineg tepad te peglowan te Timanem meneng eked sikandin
pekelabet. Penga niyan, doen inangen i Satanas amon kelibelan din
se kagi te Timanem dinineg din. 20 Nayan, se beni nesabog diya te
tana kebeto-betowan, yan se iling te otaw domineg te kagi te Timanem,
aw meluba sikandin, aw tomolo sikandin kenyan te eked kenamay.
21 Meneng aw domateng se kelimahan aw pemilangen sikandin tanda
te pegpemenal din te kagi te Timanem, tenanan din se pinemenalan din,
soiling sikandin te tinanem wedad nael dalid. 22 Nayan, se beni nesabog
diya te pinonoan te sagbet doen tigis, yan se iling te otaw onto domineg
te kagi te Timanem intolada. Meneng penga niyan, wedad ontong din so
dagen sikandin te ibeg din tomaking te ketanem te keneyonan, aw ibeg
din megkeyaman amon meluba sikandin. Yan se doun te wedad ontong
din diya te kagi te Timanem dinineg din. 23 Meneng se beni nesabog diya
te melambo tana, yan se iling te otaw domineg te kagi te Timanem, aw
mekelabet kenyan. Doen ontong din iling te intanem mongo te ginatos,
aw keneman aw ketlowan.”

Tegdeyanan tepad te sagbet doton te pawa

24 Migtolada si Jesus te doma tegdeyanan, kagi din, “Iling kani se
peglowan te Timanem. Doen otaw nenanem te mepiya kemolo te omay
trigo doton te pawa din. 25 Meneng pegkedelem niyan, doen medaet
otaw dimoton te pawa siyan, aw nenanem heman te beni te sagbet
onawa se bawa diya te trigo intanem te tig-apd. Penga niyan, nesayo
se otaw nenanem te medaet beni. 26 Eleg timilles se trigo aw sagbet.
Meneng pegpemagting te trigo, kinita se sagbet so wedad pongo niyan.
27 Dimoton se menge sineligan te amo dan, aw mig-insa dan, ‘Onto
meépiya se beni intanem tadon doton te pawa nikaw. Meneng kenan
lekat se sagbet?” 28 Timaba se tig-apo, ‘Yan se intanem te otaw neopal
kanak.’ Penga niyan, mig-insa dan, ‘Meibeg ka lay aw pispisen day se
sagbet?’ 29 Meneng minikagi sikandin, ‘Tka niyo pa egpemispis te sagbet
so mepispis heman se trigo intanem tadon. 30 Pebeyai niyo iyan tomilles.
Aw domateng se aldaw te peglegani, isogo ko se menge otaw meglegani
te ona dan pispisen se saghet aw begkesen dan iyan amon sonogen.
Meneng geniyen dan se trigo, aw isawol dan iyan doton te pol.” ”

Tegdeyanan tepad te beni onto deitek
Mat. 13:31-32; Mar. 4:30-32; Luc. 13:18-19

31 Migtolada si Jesus te doma tegdeyanan, kagi din, “Iling kani se
peglowan te Timanem. Doen beni onto deitek intanem te otaw doton
te pawa din. 32 Pengkey wedad ekon palos beni labi pa deitek kenyan,
meneng aw tomilles iyan, labi pa iyan dakel diya te kedita te doma
intanem din. Megkedakel iyan iling te kayo, aw megsalag se menge
manok kidoen.”

Tegdeyanan tepad te yist
Mat. 13:33; Luc. 13:20-21
33 Migtolada si Jesus te doma tegdeyanan, kagi din, “Iling heman kani
se peglowan te Timanem. Aw isanged se yist diya te dakel arina,lomebag
se kedakel niyan.”

Olo pineokit te tegdeyanan
Mat. 13:34-35; Mar. 4:33-34
34 Gayed migtolada si Jesus te otaw netipon pineokit te tegdeyanan
tepad te peglowan te Timanem, so impeokit din te tegdeyanan se kedita
te intolada din kandan. 35 Pineokit kenyan, tinoman din se kagi te
telekeliwat te kagi te Timanem gebii,
“Megtolada a te otaw pineokit te tegdeyanan. Iindan ko diya kandan se
weda ko petega-tegahi lekat te keteboan te keneyonan.”

Kedegdagan te tegdeyanan tepad te sagbet

36 Penga niyan, nesayo si Jesus lekat kidoen te otaw netipon, aw
minawop diya te balay. Timaking se menge tinoledaan din aw nemoyo
dan, “Indani kay aw eden se kedegdagan te tegdeyanan tepad te saghet
timilles kidoen te pawa.”

37 Minikagi si Jesus, “Se tig-ap0 te pawa nenanem te meépiya beni,
siaken iyan Timanem Migpekeotaw. 38 Se pawa, yan se keneyonan.
Se mepiya beni, yan se menge otaw migpesakop diya te peglowan te
Timanem. Meneng se sagbet, yan se menge sakop i Satanas. 39Se medaet
otaw nenanem te sagbet, yan si Satanas. Se kedegdagan te peglegani,
yan se temanan te keneyonan, aw se otaw meglegani, yan se menge
anghil. 40 Tinipon dan se sagbet aw sinonog dan. Iling heman kenyan
se meinang aw domateng se temanan te keneyonan. 4! Siak Timanem
Migpekeotaw se somogo te menge anghil amon melobos se peglowan
ko. Tiponen dan se kedita te otaw eg-inang te sala aw egboyo te doma
otaw. 42 Penga niyan, iagbel se kedita dan kidoen te apoy doton te
kilot. Ontd dan megkelag doton, aw megyangget-yangget se ngipen
dan tanda te kegemakan dan. 43 Meneng iling te pegsenang te aldaw,
somenang heman se otaw eg-inang te metolid aw domateng dan doton te
peglowan te Amay dan Timanem. Keilangan menenalan se kedita niyo
doen telinga.”

Tegdeyanan tepad te bolawan inlebeng
44 “Iling kani se peglowan te Timanem. Doen bolawan nenamay
inlebeng doton te tana. Nayan, doen otaw neketala kenyan. Neluba
se pedowan din, meneng toda din inlebeng, aw minoli. Penga niyan,
imbeligya din se kedita te kededonan din aw bineyadan din se tana siyan.”

Tegdeyanan tepad te pirlas onto meelaga
45 “Tling heman kani se peglowan te Timanem. Doen tindiro eghayad
te mépiya kemolo te pirlas iling te peninga te bayi. 46 Nayan, doen

pirlas kinita din ontd meelaga so ontd mepiya se bawa niyan. Penga
niyan, minoli sikandin, aw imbeligya din se kedita te kededdnan din aw
bineyadan din se pirlas siyan.”

Tegdeyanan tepad te pokot

47 “Jling heman kani se peglowan te Timanem. Doen pokot indagdag
doton te lanaw, aw medita se kemolo te ikan nekeawop. 48 Pegkedita
te ikan, inanggin iyan te otaw egpemokot diya te kilid te lanaw amon
ebaten dan se ikan. Insawol dan se mépiya kemolo diya te alat, meneng
in-agbel dan se mededaet. 49 Iling heman kenyan se meinang aw
domateng se temanan te keneyonan. Teniyen te menge anghil se otaw
eg-inang te medaet aw otaw eg-inang te metolid. 30 Penga niyan, iaghel
dan se otaw mededaet kidoen te apoy doton te kilot. Ontdo dan megkelag
doton, aw megyangget-yangget se ngipen dan tanda te kegemakan dan.”

Tapay aw kaling kebenalan

51 Nayan, mig-insa si Jesus diya te menge tinoledaan din, “Nelebetan
niyo lay se kedita te intolada ko?”

Timaba dan, “Ee. Nelebetan day.”

52 Minikagi si Jesus, “Aw doen otaw biyasa te kagi te Timanem tapay
insolat, aw meg-iling heman sikandin te kaling itolada ko tepad te
peglowan te Timanem, iling sikandin te otaw doen dakel kedonan gayed
din eggemiten, pengkey tapay aw kaling.”

Weda segmani si Jesus kidoen te Nasarit
Mat. 13:53-58; Mar. 6:1-6; Luc. 4:16-30

53 Nayan, penga te pegtolada i Jesus te kedita te tegdeyanan siyan, ne-
sayo sikandin 54 aw minoli doton te kandin lonsod. Migtolada sikandin
doton te simbahan te Judiyo. Ontd nepela se menge otaw kidoen, aw
minikagi dan, “Sebad den ini, so ontd sikandin biyasa, aw mépiya heman
se kepelahan eg-inangen din. 55 Meneng netegahan tadon te sikandin se
bata te karpintiro, aw si Maria se inay din. Netegahan tadon heman se
menge kedowa din si Santiago, si Jose, si Simon, aw si Judas. 56 Eg-ogpa
heman se menge etebay din dini kenitadon. Onto6 kidon nepela so dakel
den se nebatog din.”

57 Yan nebensi dan kandin. Meneng minikagi si Jesus, “Gayed egseg-
manen te doma otaw se telekeliwat te kagi te Timanem, meneng kena
sikandin egsegmanen te otaw te kandin lonsod aw menge kedowa din.”

58 Yan se doun te pilabok se kepelahan ininang i Jesus kidoen, so weda
dan pemenal kandin.

14

Pegpengimatay ki Juan Memonyagay
Mat. 14:1-12; Mar. 6:14-29; Luc. 9:7-9
1Nayan, si Herod se otaw limowan doton te Galiliya, aw doen dinineg
din tepad te eg-inangen i Jesus. 2 Minikagi sikandin diya te menge
opisyal, “Sikandin besi si Juan Memonyagay neantay den lekat te ne-
matay, aw yan se doun te eg-inangen din se kepelahan metolos.”
3Yan se inikagi din, so kedengan impedakep din si Juan, aw impegapos
din, aw impekeleboso din. Yan se ininang din diya ki Juan amon meluba



Mateo 14:4 30 Mateo 14:23

se nayi din si Herodias inagaw din diya te kedowa din si Felipe. 4 Peg-
agaw i Herod te nayi din, simila si Juan kandin, kagi din, “Mig-inang ka
den te sala, so nengagaw ka te nayi nikaw.”

5TbegiHerod ipeimatay din si Juan, meneng weda deleg, so nelemitan
sikandin te meopal se kedita te otaw kandin, so eg-aneng-aneng dan te
siJuan se onto telekeliwat te kagi te Timanem.

6Peg-inangiHerod te pista tepad te aldaw te pegtebaw din, simayaw se
laga bata i Herodias amon meluba se menge otaw timanod. Ontd heman
neluba si Herod, 7 aw yan se doun te onto sikandin migsapa te ibegay
din diya te laga siyan se pengkey eden se pemoyoen din. 8 Penga niyan,
timolo se laga te punu te inay din aw minikagi, “Pesipali se lieg i Juan
Memonyagay, aw pesoli se olo din diya te dakel sablag, aw peibingi dini
kanak.”

9 Nelido se pedowan i Herod. Meneng so migsapa sikandin, aw eked

keibeg silahen te menge otaw timanod, tinoman din se pinemoyo te
laga. 10Insogo din se sondalo doton te keleboso. Sinipal din se lieg i
Juan. 11 Insawol din se olo diya te sablag, aw imbegay din diya te laga,
aw inibing din doton te inay din. 12 Penga niyan, dimoton se menge
tinoledaanijJuan te keleboso, aw inabat dan se lawa din aw inlebeng dan
iyan. Penga niyan, dimoton dan ki Jesus aw mig-indan dan diya kandin
tepad te pegkematay i Juan.

ImpekaeniJesus se lima melalan otaw
Mat. 14:13-21; Mar. 6:30-44; Luc. 9:10-17; Juan 6:1-14
13 Nayan, pegdineg i Jesus tepad te pegpengimatay ki Juan, nesayo
sikandin lekat kidoen. Simakay sikandin te belangay aw dimoton te
kesikmihan. Meneng pegketaga-taga te kedita te otaw te pineselowan
i]Jesus, dimoton dan heman. Minipanaw dan lekat te menge ogpeanan
dan. 14 Pegtena i Jesus, kinita din se ontd medita otaw migtagad kandin.
Onto din dan neidowan, aw pinegolian din se kedita te otaw doen
mesakit. 15 Pegkeapon niyan, dimoton se tinoledaan din kandin, aw
minikagi dan, “Onto ini kebigtilan, aw agpet den delem. Pekeseyowi se
kedita te otaw doton te lonsod amon mayad dan te kanen dan.”
16 Minikagi si Jesus, “Ika niyo egpekesayo kandan. Pemekani niyo

»

17Minikagi dan, “Meneng doen o0lo lima se pan, aw didowa se ikan.”

18 Minikagi si Jesus, “Ibingi niyo iyan dini kanak.”

19 Penga niyan, impeonsad din se kedita te otaw kidoen te sagbet.
Inabat din se lima pan aw didowa ikan. Limengag sikandin doton
te langit aw migpesiontong diya te Timanem kenyan. Penga niyan,
binela-bela din se pan aw imbegay din diya te menge tinoledaan din, aw
imbegay dan iyan diya te menge otaw netipon. 20 Kimaen se kedita dan
aw nebesog dan. Penga niyan, inimon dan se sama te pan kinaen dan,
aw sempolo teg dowa se buun nepeno. 21 Menge lima melalan se meama
kimaen kenyan, aw weda bilangi se menge bayi aw mengisu.

Minipanaw si Jesus diya te lanto te lanaw
Mat. 14:22-33; Mar. 6:45-52; Juan 6:15-21
22 Penga niyan, impeona i Jesus se menge tinoledaan din simakay te
belangay pesalo doton dipag te lanaw. Dalem niyan, impeoli din se
kedita te otaw netipon. 23 Pegkesayo dan, timikedeg si Jesus doton te
bontod sebad din amon megtawal-tawal. Pegsallep te aldaw, kidoen si

Jesus te bontod olo din sebad. 24 Meneng mediy0 den se belangay doton
te lawod te lanaw. Onto dan nelimahan, so dinetengan dan te dedakel
balud aw simongsong dan te kelamag. 25 Ontd mata-mata te iselem,
dimoton si Jesus kandan aw minipanaw sikandin diya te lanto te lanaw.
26 Meneng pegkita dan kandin, ontd dan nelemitan. Migpuypuy dan
tanda te lamit dan, aw minikagi dan, “Along iyan.”

27Meneng pegketa timawal si Jesus, “Peseligi niyo se pedowan niyo, so
siaken ini. Ika niyo egkelemitan.”

28 Minikagi si Pedro, “Pengolo, aw onto sikona, peipenawi a diya te
lanto te lanaw pesalo doton kamno.”

29 Minikagi si Jesus, “Na, diya ka.”

Penga niyan, timena si Pedro lekat te belangay aw minipanaw diya
te lanto te lanaw pesalo doton ki Jesus. 30 Meneng peg-imanman din
te kelamag ontd mebandes, nelemitan aw agpet melemes. Meneng
nengenganay sikandin, kagi din, “Pengolo, tebangi a.”

31 Mig-ayas si Jesus minawid kandin, aw minikagi, “Weda pa kedi
kelobos se pegsalig no kanak. Nepela a so migdowa-dowa ka.”

32 Penga niyan, eleg dan simakay te belangay, aw timunung se kela-
mag. 33 Limongken se doma tinoledaan diya ki Jesus, aw migsimba dan
kandin, aw minikagi dan, “Onto ka Bata te Timanem.”

PinegoliiJesus se menge otaw doton te Genesarit
Mat. 14:34-36; Mar. 6:53-56
34 Nayan, penga te pegbatas dan te lanaw, dimateng dan doton te
Genesarit. 35 Kimilala se tege Genesarit ki Jesus, aw impeangay dan se
kedita te otaw doen mesakit lekat te kedepagan niyan. 36 Nemoyo dan
diya ki Jesus aw mepakay dan old memaed te toktok te saol din, aw
negolian se kedita dan nemaed kenyan.

15

Ketanem te menge kemonaan
Mat. 15:1-9; Mar. 7:1-13
1 Nayan, doen menge Parisiyo aw menenolada te punu ingkeliwat i
Moises dimoton ki Jesus lekat te Jerusalem. Minikagi dan diya kandin,
2 “Eglapang se menge tinoledaan no te ketanem te kemonaan tadon, so
kena dan eg-onaw te belad dan te eked dan pa kaen.”
3Minikagi siJesus, “Eglapang kaw heman te punu te Timanem pineokit
te pegtaking niyo te ketanem te kemonaan niyo. 4 Migpunu se Timanem,
‘Keilangan segmanen no se amay aw inay nikaw.’ Migpunu heman
sikandin, ‘Keilangan imetayan se otaw megtindaet te amay aw inay
din.’ 5 Meneng egtolada kaw te mepakay aw eked pegsagman se otaw
te amay aw inay din aw 0lo mikagi diya kandan, ‘Se itabang ko peden
kenyo, yan se tapay ko imbegay diya te Timanem.” ¢ Meneng pineokit te
pegtaking niyo te ketanem siyan, timinayog kaw den te kagi te Timanem
te keilangan segmanen niyo se amay aw inay niyo. 7 Tay law. Eden niyo
aw egpenimanem kaw. Sikiyo se tinedoan te kagi te Timanem ingkeliwat
iIsaias gebii,
8 ‘Pengkey eg-ikagi se otaw siyan te egtaking dan kanak, meneng weda
kelobos se pedowan dan diya kanak. ¥ Wedad ontong te pegsimba

dan kanak, so se ketanem te otaw ipegtolada dan, yan se ininang
dan punu te Timanem.””

Kelekatan te sala
Mat. 15:10-20; Mar. 7:14-23

10 Nayan, medita se otaw netipon kidoen, aw timawal si Jesus diya
kandan amon megpedapag dan diya kandin. Minikagi sikandin, “Pe-
nenalan kaw kanak amon mekelabet kaw kani. 11 Kena egpekesala se
otaw pineokit te iawop din diya te baha din. Meneng egpekesala se otaw
pineokit te lomowa lekat te baha din.”

12 Penga niyan, dimoton se menge tinoledaan i Jesus kandin, aw
minikagi dan, “Neopal den se menge Parisiyo tepad te inikagi no siyan.”

13 Minikagi si Jesus, “Pegbatan dan te Amay ko eg-ogpa doton te langit,
iling te sagbet pispisen doton te pawa. 14Pebeyai niyo se menge Parisiyo.
Iling dan te otaw bota megtelaman mengibing te doma. Meneng wedad
otaw bota mekeagak te doma din bota, so medagdag se didowa dan
doton te awang te tana.”

15 Minikagi si Pedro, “Lebadi diya kenami se tegdeyanan intolada no
gina.”

16 Minikagi si Jesus, “Nepela a so iling kaw heman te doma otaw
weda pekelabet. 17 Pengkey eden se kanen iawop diya te baha te
otaw, yan se domeleg doton te getek, aw penga niyan lomowa lekat te
lawa. 18 Meneng se kagi lomowa lekat te baha te otaw, lekat iyan te
pedowan din, aw yan se doun te egpekesala se otaw. 19 Pedowan se
kelekatan te medaet ibeg te otaw egbono, aw eglakad, aw egpenakaw,
aw egkebolalaw, aw egbaet-baet. 20 Egpekesala se otaw pineokit te
kedita niyan. Meneng kena egpekesala se otaw kena eg-onaw te belad
te eked pa kaen.”

Pegsalig te bayi kena Judiyo
Mat. 15:21-28; Mar. 7:24-30

21 Nesayo si Jesus lekat kidoen aw dimoton te probinsya medapag te
lonsod te Tiro aw Sidon. 22 Doen bayi mig-ogpa kidoen kena Judiyo so
lekat te Canaan se menge kemonaan din. Dimoton sikandin ki Jesus aw
minikagi te dakel se kagi din, “Sir, bowad-bowad i David, keidowi a bag,
so onto dinetengan te bosaw se bata ko bayi.”

23 Meneng weda sikandin segmani i Jesus. Yan dimoton se menge
tinoledaaniJesus kandin aw nemoyo dan, kagi dan, “Pekeseyowi se bayi
siyan, so egtaking kenitadon aw gayed egbelisi.”

24 Minikagi si Jesus, “Olo menge bowad-bowad i Israel se sinogoan
kanak tebangan ko, so iling dan te menge karniro migketading.”

25Nayan, migpedapag se bayi diya ki Jesus, aw limongken diya kandin,
aw minikagi, “Sir, tebangi a bag.”

26 Mig-indan si Jesus te tegdeyanan amon metaga-taga se bayi te 0lo
menge Judiyo se tebangan din, kagi din, “Eked kepakay aw ebaten te
otaw se kanen te menge bata din amon ibegay din diya te menge toyang.”

27 Minikagi se bayi, “Sir, benal iyan. Meneng mepakay aw komaen se
toyang te momo medagdag lekat te lemisa te tig-apo.”

28 Penga niyan, minikagi si Jesus, “Tiya, onto ka simalig kanak. Toma-
nen ko den se ibeg nikaw.”

Pegketa, negolian se bata din.

PinegoliiJesus se medita otaw

29 Nayan, nesayo si Jesus lekat kidoen, aw minokit te kilid te lanaw te
Galiliya. Timikedeg sikandin te bontod medapag, aw nenenoo kidoen.
300nto medita se otaw dimoton kandin, aw inibing dan heman se menge
doma otaw doen medita kemolo te mesakit. Doen menge kapig, aw
nepantig, aw bota, aw omo, aw medita heman se doma otaw doen
mesakit. Insawol dan doton dapag i Jesus, aw pinegolian din dan.
31Nepela se kedita te otaw, so kinita den dan te minikagi den se omo, aw
negolian se nepantig, aw minipanaw se kapig, aw kimita den se bota.
Yan se doun te dimuyun dan te Timanem egseligan te menge bowad-
bowad ilsrael.

ImpekaeniJesus se epat melalan otaw
Mat. 15:32-39; Mar. 8:1-10

32 Na, penga niyan, tinawal i Jesus se menge tinoledaan din, aw
minikagi sikandin, “Neidowan ko den se menge otaw dini, so netelowan
den dan timaking kanak, aw wedad den kanen dan. Eked kepakay aw
ipeoli ko dan te binallos dan pa, so metapi dan kidoen te dalan.”

33Minikagi se tinoledaan din, “Meneng kebigtilan ini, aw wedad palos
ebatan tadon te pan botong te ipekaen tadon kandan, so ontd dan
medita.”

34 Mig-insa si Jesus, “Pila lay se pan inibing niyo?”

Timaba dan, “Pito ol0, aw pilabok se ikan dedeitek.”

35Penga niyan, impeonsad din se kedita te otaw diya te tana. 36 Inabat
din se pito pan aw ikan, aw migpesiontong diya te Timanem kenyan.
Binela-bela din iyan, aw imbegay din diya te menge tinoledaan din, aw
inteped dan diya te menge otaw netipon. 37 Kimaen se kedita dan aw
nebesog dan. Penga niyan, inimon dan se sama te pan kinaen dan, aw
pito se boliyas nepeno. 38 Menge epat melalan se meama kimaen kenyan,
aw weda bilangi se menge bayi aw mengisu.

39 Penga niyan, impeoli i Jesus se kedita dan, aw simakay sikandin te
belangay aw dimoton te probinsya medapag te Magadan.

16
Ibeg dan komita te pengilala
Mat. 16:1-4; Mar. 8:11-13; Luc. 12:54-56
1 Nayan, doen menge Parisiyo aw Sadusiyo dimoton ki Jesus amon
megtanda dan kandin. Nemoyo0 dan te ipekita din diya kandan se pengi-
lala amon ketegahan dan te onto sikandin insogo te Timanem. 2Minikagi
si Jesus, “Aw melalag se langit te pegsallep te aldaw, ketegahan niyo
te eked odan te keeldawan niyan. 3 Aw melalag se langit te iselem aw
domelem, ketegahan niyo te modan te aldaw siyan. Nepela a kenyo, so
pengkey egpengilala kaw te ledyawan doton te langit, meneng weda
niyo kilelai aw eden se kedegdagan te egkeinang seini. 4 Medaet se
ibeg te kedita te otaw songkani timinayog te Timanem, so gayed kaw
egkeibeg te ipekita ko diya kenyo se pengilala. Meneng sebad olo se
pengilala ipekita te Timanem diya kenyo, aw yan se iling te neinang diya
te telekeliwat te kagi te Timanem gebii si Jonas.”
Penga niyan, nesayo si Jesus lekat kidoen.

Kolang se intolada te menge Parisiyo aw Sadusiyo
Mat. 16:5-12; Mar. 8:14-21

5Nayan, minatas se menge tinoledaan i Jesus te lanaw, meneng wedad
pan inibing dan so nelibelan dan se bawo dan. ¢ Minikagi si Jesus, “Peg-
aha kaw amon eked kaw ketini te yist te menge Parisiyo aw Sadusiyo.”

7 Migpebelaw-belaway se menge tinoledaan din, kagi dan, “Yan se
inikagi din so wedad pan inibing tadon.”

8 Meneng netegahan i Jesus aw eden se aneng-aneng dan, aw minikagi
sikandin, “Tay law. Weda pa kedi kelobos se pegsalig niyo kanak. Ika
niyo egkepela so wedad pan inibing niyo. 9 Nepela a kenyo, so weda
kaw pa ketaga-taga aw eden se mebatog ko inangen. Iling te nelibelan
niyo den se pegpekaen ko te lima melalan otaw te lima pan, aw medita
se buun inipeno niyo te sama. 10 Iling te nelibelan niyo heman se
pegpekaen ko te epat melalan otaw te pito pan, aw medita se boliyas
inipeno niyo te sama. 11 Meneng nepela a so weda kaw pa pekelabet te
kena pan se kedegdagan te inikagi ko gina, te keilangan meg-aha kaw
amon eked kaw ketini te yist te menge Parisiyo aw Sadusiyo.”

12 Penga niyan, nekelabet dan te kena yist te pan se keilangan imen-
dayan dan, meneng keilangan megpekeimanday dan te ipegtolada te
menge Parisiyo aw Sadusiyo.

Minikagi si Pedro te si Jesus se Misiyas
Mat. 16:13-20; Mar. 8:27-30; Luc. 9:18-21

13 Nayan, dimoton si Jesus te lonsod medapag te Sesarya Filipos. Peg-
dateng din doton, mig-insa sikandin diya te menge tinoledaan din, kagi
din, “Eden lay se kagi te kedita te otaw tepad te Timanem Migpekeotaw?
Sinu a lay ekon?”

14 Timaba dan, “Doen menge otaw eg-ikagi te sikona si Juan Memo-
nyagay. Doen heman eg-ikagi te sikona si Elias. Doen heman eg-ikagi
te sikona si Jeremias aw doma telekeliwat te kagi te Timanem gebii.”

15 Mig-insa si Jesus, “Meneng eden lay se kenyo aneng-aneng tepad
kanak? Sinu a lay?”

16 Timaba si Simon iningedanan din ki Pedro, kagi din, “Sikona se
Misiyas. Sikona se Bata te Timanem.”

17 Minikagi si Jesus, “Simon, bata i Juan, doen ontd keluba nikaw.
Kena otaw se migpetaga-taga diya kamno te siak se Bata te Timanem,
meneng Amay ko doton te langit se migpetaga-taga kenyan diya kamno.
18 Eneng-enengi se kagi ko kamno seini. Iling ka te bato dimasel tanda te
pegsalig no kanak, aw medita se otaw tomaking kamno aw megpesakop
diya kanak. Eked dan dagi te tolos te kemetayun. 19 Isogo ko sikona
meg-owang te lelebangan amon medita se otaw megpesakop diya te
peglowan te Timanem. Aw megpunu ka te doen eked kepakay inangen
dini lanto te tana, eked heman iyan kepakay inangen doton te langit.
Aw megpunu ka te doen mepakay inangen dini lanto te tana, mepakay
heman iyan inangen doton te langit.”

20 Penga niyan, ontd migpunu si Jesus te keilangan eked dan indani
diya te doma otaw te sikandin se Misiyas.

Minikagi si Jesus tepad te kemetayun din
Mat. 16:21-28; Mar: 8:31-9:1; Luc. 9:22-27
21 Lekat niyan, mig-indan si Jesus diya te menge tinoledaan din aw
eden se metoman domateng diya kandin. Keilangan domoton sikandin

te Jerusalem, aw ipeeleg sikandin te menge obanen aw pengolo te sim-
bahan aw menenolada te punu ingkeliwat i Moises. Metoman sikandin
imetayan, aw penga niyan meantay lekat te nematay te iketelo aldaw.
22 Penga niyan, migpedapag si Pedro diya ki Jesus, aw sinagda din, kagi
din, “Pengolo, eked peden iyan keinang te Timanem diya kamno. Eked
palos iyan ketoman.”

23 Meneng miniling si Jesus, aw minikagi diya ki Pedro, “Kesayo ka
lekat kanak. Iling ka ki Satanas, so mekeangga ka kanak. Kena lekat te
Timanem se ibeg no siyan, meneng lekat iyan te aneng-aneng nikaw.”

24 Penga niyan, minikagi si Jesus diya te menge tinoledaan din, “Aw
meibeg se otaw tomaking kanak, keilangan megsagda sikandin te ibeg
te pedowan din, aw tomayod te kelimahan te kelikit te aldaw pengkey
imetayan sikandin, aw keilangan onto tomaking kanak. 25 Pengkey ibeg
te otaw megkelayat se omol din dini te keneyonan, meneng kunu din
gayed matay. Meneng aw mepakay diya te otaw pengkey imetayan
sikandin tanda te pegtaking din kanak, begayan sikandin te kaling
pedowan wedad temanan. 26 Simpana tig-epoen te otaw se kedakel te
keneyonan, aw penga niyan matay sikandin aw ipelumun doton te kilot,
wedad ontong din, so eked kebeyadi se kaling pedowan wedad temanan.
27 Siak se Timanem Migpekeotaw, aw lomiko a dini tekingan te menge
anghil aw kelangkaw te Amay ko. Aw lomiko a, begayan ko se kedita te
otaw te ontong tepad te tapay dan ininang. 28 Eneng-enengi niyo se kagi
ko kenyo seini. Doen otaw dini kenyo eked kematay singed aw ona dan
komita te pegtebo te peglowan ko Timanem Migpekeotaw.”

17

Pegketoda te bawa i Jesus
Mat. 17:1-13; Mar. 9:2-13; Luc. 9:28-36

1 Nayan, pegkeokit te enem se aldaw, impetaking i Jesus si Pedro,
si Santiago, aw si Juan adi i Santiago, aw timikedeg dan doton te
melangkaw bontod te wedad doma dan. 2Pegketa, dalem te pegtengteng
dan ki Jesus, netoda se bawa din, aw simenang iyan iling te aldaw. Onto
migkepoti se kedakel te penenaktun din so onto minanyag. 3 Pegketa,
kinita dan heman si Moises aw si Elias migpebelaw-belaway doma ki
Jesus. 4 Minikagi si Pedro diya ki Jesus, “Pengolo, mepiya so dini kay.
Aw mepakay diya kamno, meg-inang a den te telo balay dini amon doen
ogpaan te teg sebad-sebad kenyo si Moises aw si Elias.”

5 Telobo pa minikagi si Pedro, doen labon melowa dimateng diya
kandan aw weda dan ebey kitd kandan. Penga niyan, dinineg dan se
kagi te Timanem lekat te labon, “Seini se Bata ko. Dakel se pedowan ko
kandin, aw onto a neluba kandin. Keilangan sikandin se penenelanen
niyo.”

6 Pegdineg dan kenyan, nekelemlem dan so ontd dan nelemitan.
7Meneng nemaed si Jesus kandan, aw minikagi, “Enaw kaw den. Ika
niyo egkelemitan.”

8 Peggimata dan, kinita dan 0lo si Jesus wedad den doma din.

9 Pegtopang dan lekat te bontod, ontd migpunu si Jesus kandan, kagi
din, “Ika niyo eg-indan te kinita niyo singed aw meantay a Timanem
Migpekeotaw lekat te nematay.”

10 Penga niyan, mig-insa se menge tinoledaan din, “Aw agpet ka den
lomowan, nenga lay egtolada se menge menenolada te punu ingkeliwat
1 Moises te keilangan domateng si Elias te eked pa lowan se Misiyas?”

11 Timaba si Jesus, “Benal domateng ona si Elias, so sikandin se
megpeketagad te kedita. 12 Meneng mikagi a den diya kenyo te dimateng
den sikandin, aw weda sikandin kilelai te doma otaw. Meneng medaet
seininang dan diya kandin. Iling heman kenyan se medaet inangen dan
diya kanak Timanem Migpekeotaw.”

13Penga niyan, neeneng-enengan dan te si Juan se timoman te pakang
tepad te pegdateng i Elias.

PinegoliiJesus se bata meama dinetengan te bosaw
Mat. 17:14-21; Mar. 9:14-29; Luc. 9:37-43

14 Pegdateng dan doton te ongan, medita se otaw migtagad kandan.
Nayan, doen otaw dimoton ki Jesus aw limongken diya kandin, aw
minikagi, 15 “Sir, keidowi bag se bata ko, so pigbaboy sikandin aw
onto eg-elegen. Melikit sikandin eg-elosen te bosaw diya te apoy aw
eglemesen heman diya te wayeg. 16 Pengkey inibing ko sikandin dini
te menge tinoledaan nikaw amon megpegoli dan kandin, meneng weda
dan iyan kebatog.”

17 Minikagi si Jesus, “Tay law, sikiyo menge otaw. Onto kolang se
aneng-aneng niyo, so weda kaw pa salig diya kanak. Eked den kenamay
se pegdoma ko kenyo, meneng keilangan tomayod a pa pengkey eked
kaw pemenal. Na, pedinihi se bata nikaw.”

18 Penga niyan, sinagda i Jesus se bosaw aw impelowa din iyan lekat
te bata. Pegketa, negolian sikandin.

19 pegkenamay-namay, dimoton se menge tinoledaan i Jesus kandin
te wedad doma dan, aw mig-insa dan, “Nenga lay weda day kebatog se
pegpelowa te bosaw lekat kandin?”

20 Minikagi si Jesus, “Weda niyo iyan kebatog so weda pa kelobos se
pegsalig niyo diya kanak. Mikagi a den diya kenyo te pengkey deitek
pa se pegsalig niyo diya kanak iling te kedeitek te beni te mostasa,
mekebatog kaw mikagi diya te bontod seini te malin iyan, aw tomolo
iyan kenyo, so wedad palos eked niyo kebatog. [ 21 Meneng eked pelowai
se seini kemolo te bosaw singed aw megtawal-tawal kaw aw megpowasa
kaw.]”

Toda minikagi si Jesus tepad te kemetayun din
Mat. 17:22-23; Mar. 9:30-32; Luc. 9:43-45
22 Nayan, pegketipon te menge tinoledaan i Jesus doton te probinsya
te Galiliya, minikagi si Jesus, “Seini se metoman domateng diya kanak
Timanem Migpekeotaw. Metoman a itolok aw ibegay a diya te belad
te doma otaw. 23 Penga niyan, imetayan a dan, aw entayen a lekat te
nematay te iketelo te aldaw.”
Peg-ikagi din kenyan, onto nelido se pedowan dan.

Pegpemegay te kwarta diya te dakel simbahan
24 Pegdateng dan doton te lonsod te Kapirnaom, doen menge otaw
kidoen egpengabat te kwarta ipeghegay diya te dakel simbahan te
Jerusalem te kelikit te omay. Mig-insa dan diya ki Pedro, “Egpemegay
lay se pengolo niyo te kwarta diya te dakel simbahan?”
25 Timaba si Pedro, “Ee man.”

Peg-oli din doton te balay, te weda pa ikagi si Pedro, minikagi si Jesus,
“Simon, doen insa ko kamno. Sinu lay se otaw keilangan memegay te
kwarta diya te selotan? Kandin pamilya, aw doma otaw?”

26 Timaba si Pedro, “Olo doma otaw se keilangan memegay.”

Minikagi si Jesus, “Yan eked pemegay se kandin menge bata.
27Meneng eked ki keibeg aw doen meopal kenita. Yan doton ka te lanaw
aw pegtonton ka te selab. Kitaen no se kwarta selapi doton te baha te
tagna ikan meabat nikaw. Botong iyan te keilangan ibegay ta diya te
simbahan. Ebati iyan aw begayi diya te menge otaw egpengabat.”

18

Sinu lay se ontdo melangkaw?
Mat. 18:1-5; Mar. 9:33-37; Luc. 9:46-48

1Nayan, weda kenamay, dimoton se menge tinoledaan i Jesus kandin,
aw mig-insa dan, “Sinu lay se ontd melangkaw doton te peglowan te
Timanem?”

2 Tinawal i Jesus se sebad bata, aw impetindeg din iyan kidoen te
tenga-tenga dan. 3 Penga niyan, minikagi si Jesus, “Eneng-enengi niyo
se kagi ko seini. Eked kaw palos sekopi te Timanem diya te peglowan
din singed todaen niyo se aneng-aneng niyo, aw megpedana kaw iling
te kedana te mengisu. 4 Meneng se otaw ont0 melangkaw doton te
peglowan te Timanem, yan se otaw megpedana te kandin pegkeotawun
iling te kedana te bata seini. 5 Aw megsagman se otaw te sakop ko iling
te bata seini tanda te pegpesakop din kanak, pineokit kenyan segmanen
a din heman.”

Pegboyo amon mekesala
Mat. 18:6-9; Mar. 9:42-48; Luc. 17:1-2

6 “Meneng aw doen otaw mekebaet te pegpemenal te mengisu egkei-
dowan ko, onto medaet se pelumun domateng diya kandin. Labi pa
mepiya aw iketan se lieg din te dakel bato aw idagdag doton te lawod.
7 Mekelelayo se kedita te otaw, so doen egpekebaet te kandan pegpe-
menal. Doen gayed mekebaet te pegpemenal te kedita te otaw, meneng
mekelelay0 se otaw eg-inang kenyan, so onto sikandin ipelumun.

8 “Aw meboyo kaw meg-inang te sala pineokit te belad aw benis niyo,
meépiya aw tokongen niyo iyan aw iagbel niyo amon eked kaw peg-inang
te sala, aw amon kominawa kaw te kaling pedowan wedad temanan.
Labi pa medaet aw meboyo kaw pineokit te belad aw benis niyo, aw
iaghbel se kedakel te lawa niyo kidoen te apoy doton te kilot eked palos
kepadeng. 9 Aw meboyo kaw heman meg-inang te sala pineokit te mata
niyo, mepiya aw logiten niyo se mata niyo aw iagbel niyo amon eked kaw
peg-inang te sala, aw amon kominawa kaw te kaling pedowan wedad
temanan. Labi pa medaet aw meboyo kaw pineokit te mata niyo, aw
iagbel se kedakel te lawa niyo kidoen te apoy doton te kilot.”

Tegdeyanan tepad te karniro netalon
Mat. 18:10-14; Luc. 15:3-7
10«Keilangan eked kaw peglindo te sakop ko medana iling te kedana te
mengisu seini, so mikagi a den diya kenyo te egtonggoan dan te menge
anghil gayed egdoma te Amay ko doton te langit. [ 11 Dimini a Timanem
Migpekeotaw amon ipelowa ko se menge otaw nelegeb te sala.]

12“Eneng-enenginiyo ini. Aw doen otaw doen sebad gatos ayam-ayam
din karniro, aw metalon se sebad, tenanan din se kesyaman teg siyam
doton te bontod, aw pemehaen din se sebad. 13 Mikagi a den diya kenyo,
aw Kkitaen din se sebad netalon, doen keluba din labi pa dakel diya te
keluba din tepad te kesyaman teg siyam weda ketalon. 141Iling heman
kenyan se keluba te Amay ko doton te langit, so eked sikandin keibeg aw
doen sakop din medana mekesoway lekat kandin, pengkey sebad.”

Aw mekesala se otaw egpemenal

15 “Na, aw doen otaw egpemenal meg-inang te sala diya kenyo, doton
kaw kandin te wedad doma otaw kidoen, aw ikagi kaw diya kandin
tepad te sala ininang din. Aw megselsel sikandin, yan tinebangan niyo
den sikandin. 16 Meneng aw eked sikandin penenalan te kagi niyo,
petekingi niyo se doma otaw pengkey sebad aw dowa, aw lomiko kaw
doton kandin, amon doen dowa otaw aw kena telo meg-indan te benal
se kagi niyo kandin. 17 Aw eked sikandin penenalan kandan, indani
niyo iyan diya te kedita te otaw egsimba kidoen. Aw eked sikandin tolo
te menge obanen te simbahan, ika niyo egdoma kandin, so iling den
sikandin te menge otaw kena egpenimanem aw nelegeb te sala.”

Mepakay, aw eked kepakay

18 “Eneng-enengi niyo se kagi ko kenyo seini. Aw megpunu kaw te
doen eked kepakay inangen dinilanto te tana, eked heman iyan kepakay
inangen doton te langit. Aw megpunu kaw te doen mepakay inangen
dini lanto te tana, mepakay heman iyan inangen doton te langit.

19 “Mikagi a den heman diya kenyo, aw doen dowa kenyo dini lanto
te tana, aw megsebad kaw te kenyo pemoyoen diya te Amay ko doton te
langit, metoman iyan meinang so ibegay din iyan diya kenyo. 20 Pengkey
0ldo dowa aw telo se otaw metipon amon megsimba kanak, kidoen a
heman doma dan.”

Tegdeyanan tepad te pegwedad te sala

21 Penga niyan, dimoton si Pedro ki Jesus aw minikagi, “Pengolo, aw
melikit gayed eg-inang se doma otaw te sala diya kanak, mekepila lay se
pegwedad ko te sala din? Botong lay aw mekepito?”

22 Minikagi si Jesus, “Kena o0lo mekepito, meneng keilangan gayed no
pegwedaden se peg-inang din te sala, pengkey doblihen se kepitowan
te mekepito. 231ling kani se peglowan te Timanem. Doen selotan mig-
aneng-aneng te mépiya aw somokot sikandin te sala te menge sakop
din. 24 Pegtebo din, doen otaw impeangay din onto dakel se sala din,
so minelalan se kwarta binelesan din. 25 So eked sikandin pekeimpas,
minikagi se selotan te keilangan inangen din allang se otaw siyan sipat
esawa din aw menge bata din. Keilangan ibeligya dan heman te selotan
sipat kedakel te kededonan dan amon meimpas se sala dan. 26 Meneng
limongken se otaw siyan aw migpeido-ido, kagi din, ‘Sir, pegtagad ka
bag te eked kenamay, so impasen ko se kedakel te sala ko kamno.
27 Penga niyan, pigwedad te selotan se sala te otaw siyan tanda te keido
din kandin, aw impelowa din sikandin. 28 Meneng pegkesayo te otaw
siyan, kinita din se doma otaw doton te dalan doen onto deitek sala diya
kandin. Pegketd, pineleng din se lieg te otaw siyan aw minikagi, ‘Impasi
den se sala no kanak.” 29 Penga niyan, limongken se otaw aw migpeido-
ido, kagi din, ‘Pegtagad ka bag te eked kenamay, so impasen ko se

kedakel te sala ko kamno.” 30 Meneng wedad keido din, aw impekeleboso
din se doma otaw lamig meimpas se sala. 3! Nayan, pegketaga-taga
te menge kedomaan din kenyan, onto nelido se pedowan dan. Penga
niyan, dimoton dan te selotan aw mig-indan dan te kedita te neinang din.
32Penga niyan, impeangay te selotan se otaw siyan aw minikagi, ‘Medaet
ka otaw. Pegpeido-ido no diya kanak, pigwedad ko se kedakel te sala
nikaw. 33So neidowan ta, keilangan keidowan no heman se doma otaw.’
34 Onto sikandin neopalan te selotan, aw impekeleboso din sikandin
amon ipelumun lamig meimpas se kedakel te sala.”

35Minikagi siJesus, “Aw eked kaw ontd pegwedad te sala te doma otaw,
iling heman kenyan se inangen te Amay ko diya kenyo. Eked kaw din
keidowi.”

19

Tepad te pegpengognan aw pegsibwan
Mat. 19:1-12; Mar. 10:1-12

1 Nayan, penga te pegtolada i Jesus te kedita niyan, nesayo sikandin
lekat te probinsya te Galiliya aw minokit doton dipag te wayeg te Jordan
taman te probinsya te Judiya. 2 Medita se otaw timaking kandin, aw
pinegolian din se kedita dan doen mesakit.

3Doen menge Parisiyo nengemaha te kemali diya te pegtolada i Jesus
amon doen idimanda dan tepad kandin. Dimoton dan kandin aw mig-
insa dan, “Mepakay lay aw somibwan se otaw te esawa din pengkey
wedad medaet ininang din?”

4Timaba si Jesus, “Weda niyo besi besahi se kagi te Timanem insolat.
Peg-inang din te otaw gebii, sebad o0ld se meama ininang din aw sebad
0lo heman se bayi. 5 Minikagi heman se Timanem,

‘Yan se doun te tomanan se meama te amay aw inay din, aw megsebad
diya te esawa din. Se didowa dan meinang sebad.’
6Yan kena dowa se teleesawa, so neinang dan sebad. Nayan, so ininang
dan te Timanem sebad, eked kepakay aw ipesoway dan te otaw.”
7Minikagi dan, “Aw eked iyan kepakay, nenga lay migpunu si Moises
gebii te keilangan doen papil ibegay te meama diya te bayi tepad te
pegsibwan din, aw penga niyan mepakay din ipekesayo?”

8 Minikagi si Jesus, “Migpunu si Moises te mepakay aw somibwan kaw
te esawa niyo, so netegahan din te ontd magsen se oloniyo. Meneng gebii
te peg-inang te Timanem te otaw, eked kepakay se pegsibwan. 9 Mikagi
a den diya kenyo, aw somibwan se meama te esawa din weda peglakad,
aw toda mengognan, mekelakad sikandin.”

10 Minikagi se menge tinoledaan din, “Aw iling kenyan se kelimahan
domateng diya te teleesawa, labi pa mépiya aw eked pengognan se otaw.”

11 Meneng minikagi si Jesus, “Kena kedita te otaw se eked palos
pengognan, meneng 0lo se menge otaw pinemalli te Timanem te eked
pengognan. 12 Medita se kemold te otaw eked palos pengognan. Doen
otaw eked pegbata so kolang lekat te pegtebaw dan. Doen heman
eked pengognan so tinelinan dan. Doen heman eked pengognan amon
wedad mekeangga te pegtolada dan tepad te peglowan te Timanem. Aw
pinemalli kaw te Timanem amon eked kaw palos pengognan, keilangan
tomolo kaw kandin.”

Si Jesus aw menge mengisu
Mat. 19:13-15; Mar. 10:13-16; Luc. 18:15-17
13 Nayan, doen menge otaw nengibing te dedeitek mengisu doton ki
Jesus amon pemadan din dan aw megtawal-tawal te begayan dan te
Timanem te mépiya. Sinagda dan te menge tinoledaan din. 14 Meneng
minikagi si Jesus, “Ika niyo egsagda kandan, so lomowan se Timanem
diya te otaw onto somalig diya kandin iling te pegsalig te mengisu diya
te amay aw inay dan.”
15 Nemaed si Jesus kandan aw migtawal-tawal. Penga niyan, nesayo
sikandin lekat kidoen.

Kelimahan te otaw meyaman
Mat. 19:16-30; Mar. 10:17-31; Luc. 18:18-30

16 Nayan, doen sebad otaw dimoton ki Jesus aw mig-insa, kagi din, “Sir,
eden lay se mépiya keilangan inangen ko amon doen kaling pedowan ko
wedad temanan?”

17 Minikagi si Jesus, “Nepela a so mig-insa ka diya kanak aw eden se
mepiya inangen nikaw. Sebad 0l0 se ontd mepiya, 0ld Timanem. Aw
meibeg ka kominawa te kaling pedowan wedad temanan, keilangan
tomolo ka te menge punu din ingkeliwat i Moises.”

18 Mig-insa se otaw siyan, “Eden lay punui se keilangan toloen ko?”

Minikagi si Jesus, “Ika egbono. Ika eglakad. Ika egpenakaw. Ika
egkebolalaw tepad te doma otaw. 19 Keilangan memasa ka te amay aw
inay nikaw. Kedekeli heman te pedowan no se doma otaw iling te peg-
aneng-aneng no te kamno pegkeotawun.”

20 Minikagi se otaw, “Gayed ko egtoloen se kedita niyan. Eden lay se
weda ko pa inangi?”

21 Minikagi si Jesus, “Aw meibeg ka te ontdo melobos se pedowan no
diya te Timanem, oli ka den aw beligyai se kedakel te kedonan no, aw
begayi se kwarta no diya te menge otaw nelimahan. Aw yan se inangen
no, doen ontong kinewaen no doton te langit. Penga te pegpemegay no
te kedakel niyan, liko ka dini aw taking ka kanak.”

22Ppegdineg din kenyan, nelido se pedowan din aw nesayo sikandin, so
onto dakel se keddnan din.

23 Minikagi si Jesus diya te menge tinoledaan din, “Eneng-enengi
niyo se kagi ko kenyo. Ontd melima se pegpesakop te otaw meyaman
diya te peglowan te Timanem. 24 Mikagi a den heman diya kenyo te
pengkey onto melima se peg-okit te ayam-ayam kamilo diya te awang
te dagem, meneng labi pa melima se pegpesakop te otaw meyaman diya
te peglowan te Timanem.”

25 pegdineg dan kenyan, onto dan nepela, aw minikagi dan, “Aw iling
kenyan, wedad palos otaw mekelowa lekat te pelumun te Timanem.”

26 Meneng timengteng si Jesus diya kandan aw minikagi, “Pengkey
eked pekelowa se otaw lekat te pelumun te Timanem, meneng wedad
palos eked kebatog te Timanem.”

27Penga niyan, minikagi si Pedro, “Meneng sikami, tinenanan day den
se kedakel amon tomaking kay kamno. Eden lay se ontong kinewaen
day?”

28 Minikagi si Jesus, “Eneng-enengi niyo se kagi ko kenyo seini.
Aw inangen te Timanem kaling se keneyonan, menenoo a Timanem
Migpekeotaw doton te melangkaw onsedanan te peglowan. Sikiyo

menge tinoledaan ko, menenoo kaw heman doton te sempolo teg dowa
onsedanan te peglowan, so lomowan kaw diya te sempolod teg dowa
pongan te menge bowad-bowad i Israel. 29 Aw timanan se otaw te
kedonan din, aw kedowa din, aw amay din, aw inay din, aw bata din,
aw pawa din, amon megpesakop diya kanak, kominawa sikandin te
ontong ginatos pa meelaga diya te tinenanan din, aw begayan heman
sikandin te kaling pedowan wedad temanan. 30 Meneng medita se
otaw melangkaw songkani meinang onto medana doton te peglowan te
Timanem. Medita heman se otaw medana songkani, meneng meinang
dan kwani melangkaw.”

20

Tegdeyanan tepad te menge otaw migterbaho

1«Jling heman kani se peglowan te Timanem. Doen tig-ap0 te pawa
tineneman te paras. Limapos sikandin nengemaha te menge otaw
meglegani te paras din. 2 Migpakang sikandin te doen kwarta ibegay din
diya kandan sebad dinaryo, so botong iyan itandan te sebad se aldaw.
Penga niyan, dimoton dan te pawa din aw migterbaho dan. 3 Pegkealas
nowibi, toda sikandin nengemaha te otaw meglegani. Doen otaw kinita
din doton te pedyanan wedad terbaho dan. 4 Minikagi sikandin, ‘Aw
megterbaho kaw doton te pawa ko, tendanan ko sikiyo te mépiya.” Yan
nesayo dan aw miglegani. 5 Toda sikandin nengemaha te otaw te alas
dosi aw alas tris te meapon, aw iling heman kenyan se kagi din kandan.
6 Sagwa agpet alas singko te meapon, kinita din heman se doma otaw
wedad terbaho dan. Mig-insa sikandin, ‘Nenga lay wedad palos terbaho
niyo te aldaw seini?” 7 Timaba dan, ‘So wedad megtandan kenami.’
Minikagi sikandin, ‘Pegterbaho kaw heman doton te pawa ko.’

8 “Nayan, pegkedelem niyan, minikagi se otaw diya te otaw sineligan
din, ‘Tewali se kedita te otaw migterbaho, aw begayi kandan se tan-
dan dan. Onai se otaw kaling migterbaho, aw modihi se otaw tapay
migterbaho.” 9 Pegtandan din te otaw migtebo migterbaho alas singko
te meapon, sebad dinaryo se kwarta imbegay din diya te teg sebad-
sebad kandan. 10 Nayan, te weda pa tendani se menge otaw migterbaho
lekat te iselem, migpeliman dan te labi pa dakel se ibegay din diya
kandan. Meneng pegtandan din kandan, sebad heman dinaryo se
kwarta imbegay din diya te teg sebad-sebad kandan. 11 Pegkinawa dan
te kwarta, migbelisi dan diya te tig-ap0 te paras. 12 Minikagi dan, ‘Olo
sebad oras se pegterbaho te otaw sida, menenglekat te iselem se kenami
pegterbaho, aw neilad kay te aldaw, meneng onawa se intandan no te
kedita day”’ 13 Meneng minikagi se tig-apo diya te sebad kandan, ‘Elew,
weda a peglegawa kamno, so sebad dinaryo se kwarta impakang ko
kamno. 14 Yan ibingi se kwarta intandan ko kamno aw oli ka den. Lekat
te ibeg ko, onawa se imbegay ko diya te kedita niyo. 15 Wedad besi
mekesagda kanak aw meibeg a memegay te kanak kwarta diya te otaw
pemellien ko. Mininga ka besi so neido a kandan.””

16 Minikagi heman si Jesus, “Iling heman kenyan, doen otaw medana
songkani ipelangkaw doton te peglowan te Timanem. Doen heman
doma otaw melangkaw songkani, meneng meinang dan medana.”

Iketelo peg-ikagi i Jesus tepad te kemetayun din
Mat. 20:17-19; Mar. 10:32-34; Luc. 18:31-34
17 Nayan, peg-ipanaw i Jesus pesalo doton te Jerusalem, impetaking

din se sempolo teg dowa tinoledaan din, aw minikagi diya kandan
te wedad doma dimineg, 18 “Na, domoton kidon te Jerusalem. Penga
niyan, siak Timanem Migpekeotaw se itolok, aw ibegay a diya te belad
te menge pengolo te simbahan aw menenolada te punu ingkeliwat i
Moises. Megsebad dan mikagi te keilangan imetayan a. 19 Ibegay a
dan heman diya te belad te otaw kena Judiyo. Kebebeyatan a dan, aw
bedasen a dan, aw penga niyan ilansang a diya te kros amon matay a.
Penga niyan, meantay a lekat te nematay te iketelo te aldaw.”

Pinemoyo te inay i Santiago aw si Juan
Mat. 20:20-28; Mar. 10:35-45

20 Penga niyan, dimoton se esawa i Sebedeo ki Jesus sipat didowa bata
din si Santiago aw si Juan. Limongken sikandin diya ki Jesus so doen
pemoyoen din. 21 Mig-insa si Jesus, “Eden lay se ibeg no diya kanak?”

Minikagi sikandin, “Aw megtebo ka lomowan, peonsadi bag se didowa
bata ko seini diya te tangkil no, sebad lenged te kowanan, aw sebad
lenged te bibang, amon segmanen dan heman doma nikaw.”

22 Minikagi si Jesus, “Weda niyo ketegahi aw eden se kebegat te
pinemoyo0 niyo. Meketayod kaw lay heman te kelimahan agpet den
domateng kanak?”

Timaba dan, “Ee, meketayod kay heman kenyan.”

23 Minikagi si Jesus, “Metoman kaw heman detengan te kelimahan
domateng kanak, meneng eked a pegpakang diya kenyo te sikiyo se
meketangkil diya kanak, so tomangkil diya kanak se otaw pinemalli te
Amay ko.”

24 Pegdineg te sempolo tinoledaan aw eden se inikagi dan diya ki
Jesus, neopal dan ki Santiago aw si Juan. 25 Meneng tinawal dan
i Jesus aw minikagi sikandin, “Netegahan niyo den aw eden se eg-
inangen te menge otaw eglowan. Gayed dan egleges te menge sakop
dan. Gayed heman egsogo-sog0 se melangkaw otaw te menge sakop dan.
26 Meneng eked kepakay aw meg-iling kaw kandan. Aw doen otaw diya
kenyo meibeg megkelangkaw, keilangan gayed menabang kenyo. 27 Aw
doen otaw diya kenyo meibeg megkelangkaw, keilangan megpedana
sikandin te pegkeotawun din iling te kedana te allang. 28 Keilangan
meg-iling sikandin kanak Timanem Migpekeotaw, so dimini a te tana
kena amon tebangan a te otaw, meneng dimini a amon menabang a te
otaw. Neketagad a den imetayan amon medita se otaw mekelowa lekat
te pegkeallang dan diya te sala.”

PinegoliiJesus se dowa otaw bota
Mat. 20:29-34; Mar. 10:46-52; Luc. 18:35-43
29 Nayan, pegkesayo dan lekat te Jeriko, ontd medita se otaw timaking
ki Jesus. 30 Doen dowa otaw bota nenenoo doton te kilid te dalan.
Pegdineg dan te si Jesus se minokit kidoen, timawal dan, “Bowad-bowad
iDavid, keidowi kay bag.”
31 Migsagda se menge doma otaw kandan, aw migpunu dan te keilan-
gan mepenek dan. Meneng labi dan beling timawal, “Pengolo, bowad-
bowad i David, keidowi kay bag.”

32 Pegdineg i Jesus te pegtawal dan, simagked sikandin aw timawal
diya kandan, kagi din, “Eden lay se ibeg niyo inangen ko kenyo?”

33Timaba dan, “Pengolo, ibeg day, toda kay komita.”

34 Neidowan dan i Jesus, aw pinemadan din se mata dan. Pegketa,
kimita dan, aw timaking dan ki Jesus.

21

Pegdateng ijesus doton te Jerusalem
Mat. 21:1-11; Mar. 11:1-11; Luc. 19:28-40; Juan 12:12-19
1 Nayan, pegpesalo dan doton te Jerusalem, migpedapag dan kidoen
te lonsod te Bitpahi doton te ongan te bontod te Olibo. Insogo i Jesus
se didowa tinoledaan din, 2 kagi din, “Ona kaw doton te lonsod sida
peselowan tadon. Aw domateng kaw doton, ketelaan niyo se ayam-ayam
iling te koda iningedanan asno sipat nati niyan. Iniketan iyan, meneng
lebadi niyo, aw ibingi niyo dini. 3 Aw doen otaw meg-insa te nenga lay
linebad niyoiyan, ikegihi niyo te keilangan sekayaniyan te Pengolo niyo,
aw yan ipeibing din iyan kenyo.”
4 Pineokit kenyan, tinoman din se kagi te telekeliwat te kagi te
Timanem gebii,
5 “Seini se iindan no diya te kedita te tege Sion. Na, domateng se selotan
niyo, aw medana se pegkeotawun din, so somakay te nati te asno.”
6 Nesayo se didowa tinoledaan din aw timolo dan te impunu din
kandan. 7 Inibing dan se asno aw nati niyan doton ki Jesus. Menge
saol dan se in-ampal dan diya te getan te nati, aw simakay si Jesus
kenyan. 8 Inladlad te keditaan te otaw se saol dan doton te dalan
peselowan din, aw sinagpi te doma otaw se menge pelapa te palmera aw
insawol dan doton te dalan, so yan se ketanem dan aw segmanen dan se
otaw meinang selotan. 9 Migpegais se kedita te otaw timaking ki Jesus,
pengkey nekeona aw timetondog. Migpegais dan, “Iduyun se bowad-
bowad i David. Iduyun se insogo te Pengolo tadon Timanem. Iduyun

se Timanem.” _
10 pegdateng i Jesus doton te Jerusalem, nepela se kedita te otaw, so

migpeinsaay dan, “Sinu lay sikandin?”

11 Timaba se otaw timaking ki Jesus, “Sikandin se telekeliwat te kagi te
Timanem siJesus. Lekat sikandin te lonsod te Nasarit sakop te probinsya
te Galiliya.”

Dimoton si Jesus te dakel simbahan
Mat. 21:12-17; Mar. 11:15-19; Luc. 19:45-48; Juan 2:13-22
12 Nayan, dimoton si Jesus te dakel simbahan te Timanem doton te
Jerusalem, aw impekadas din se kedita te otaw egpemeligya aw egbayad
kidoen te dowangen niyan. Impelias din se lemisa te menge otaw egli-
wan te kwarta, aw impelias din heman se bangko te otaw egpemeligya
te selepati ibegay diya te Timanem. 13 Minikagi sikandin, “Doen kagi te
Timanem impesolat din gebii,
‘Se balay te Timanem, yan se ingedanan balay te pegtawal-tawal.’
Meneng ininang niyo den ini iling te ogpeanan te megdedempasay.”
14 Dimoton se menge otaw bota aw kapig te dakel simbahan, aw
pinegolian dan i Jesus. 15> Meneng neopal se menge pengolo te simbahan
aw menenolada te punu ingkeliwat i Moises, so kimita dan te menge

kepelahan ininang i Jesus, aw dinineg dan heman se mengisu migpete-
walay kidoen te dakel simbahan, kagi dan, “Iduyun se bowad-bowad i

David.”
16 Yan se doun te minikagi dan diya ki Jesus, “Tay law. Aw dinineg no

se kagi dan, nenga lay weda no dan segdahi?”

Timaba si Jesus, “Dinineg ko dan, meneng mepakay iyan diya kanak.
Weda niyo besi besahi se kagi te Timanem seini,
‘Isogo te Timanem se mengisu domuyun kandin.” ”

17 Penga niyan, nesayo si Jesus lekat kidoen aw dimoton te lonsod te
Bitanya aw minidega kidoen.

Pegkelanes te kayo igira
Mat. 21:18-22; Mar. 11:12-13,20-24

18 pegkeiselem niyan, limiko si Jesus doton te Jerusalem. Te weda pa
dateng doton, binallos sikandin. 19 Kinita din se kayo igira medapag te
dalan, aw dimoton sikandin amon maha te pongo niyan. Meneng wedad
palos pongo kinita din, old menge dawen. Minikagi sikandin diya te
kayo, “Eked den palos pongo se kayo seini.”

Weda kenamay, nelanes se kayo siyan. 20 Pegkita te menge tinoledaan
din kenyan, nepela dan aw minikagi dan, “Nelanes den se kayo igira te
weda kenamay.”

21 Minikagi si Jesus, “Eneng-enengi niyo se kagi ko kenyo seini. Aw
somalig kaw diya te Timanem aw eked kaw pegdowa-dowa, meg-inang
kaw te kepelahan labi pa metolos diya te ininang ko diya te kayo seini.
Aw mikagi kaw diya te bontod seini te meabat iyan aw mealin doton
te dagat, metoman iyan meinang. 22 Aw megtawal-tawal kaw diya te
Timanem, aw somalig kaw diya kandin, metoman kaw din begayan te
kedita te pemoyoen niyo.”

Insatepad te pegsogo ki Jesus
Mat. 21:23-27; Mar. 11:27-33; Luc. 20:1-8

23 Nayan, limiko si Jesus doton te dakel simbahan te Jerusalem aw
migtolada. Weda kenamay, doen menge pengolo te simbahan aw menge
obanen te Judiyo dimoton kandin, aw mig-insa dan, “Nenga lay eg-inang
ka te kedita nini? Sinu lay se simogo kamno?”

24 Minikagi si Jesus, “Doen heman insa ko kenyo. Aw meketaba kaw
kani, meg-indan a diya kenyo aw sinu se simogo kanak. 25 Sinu lay
se simogo ki Juan amon memonyag? Timanem, aw otaw se simogo
kandin?”

Penga niyan, migpebelaw-belaway dan aw eden se itaba dan kandin.
Minikagi dan, “Simpana tomaba kidon te Timanem se simogo ki Juan,
silahen kidon din, so weda kidon pemenal ki Juan. 26 Meneng simpana
tomaba kidon te 0ld otaw se simogo ki Juan, keopalan kidon te kedita
te otaw netipon, so eg-aneng-aneng dan te onto telekeliwat te kagi te
Timanem si Juan.”

27Yan se doun te minikagi dan, “Inday. Weda day ketegahi aw sinu.”

Minikagi si Jesus, “So weda kaw taba te insa ko, eked a peg-indan diya
kenyo aw sinu se simogo kanak.”

Tegdeyanan tepad te dowa bata
28 “Eneng-enengi niyo ini. Doen otaw dowa se bata din. Minikagi
sikandin diya te bata din kakay, ‘Ato, pegterbaho ka den doton te pawa

te aldaw seini.’ 29 Minikagi se bata din, ‘Eked a.” Meneng weda kenamay,
netoda se aneng-aneng din aw timolo. 30 Penga niyan, dimoton se otaw
tebata din adi, aw onawa se inikagi din diya kandin. Minikagi se bata din
siyan, ‘Ee, ama. Domoton a.” Meneng penga niyan, weda deleg. 31 Nayan,
indani a niyo. Eden lay betai se timolo te amay din?”

Timaba dan, “Kakay se timolo.”

Minikagi si Jesus, “Eneng-enengi niyo se kagi ko kenyo seini. Medita
den se otaw nekeona kenyo migpesakop diya te peglowan te Timanem,
pengkeynelegeb dan te sala iling te menge iskribinti aw menge kepoyun.
32 Pegtolada i Juan te keilangan megselsel kaw amon eneng-enengen te
Timanem te metolid kaw, weda kaw pemenal kandin. Meneng medita
se iskribinti aw kepoyun nemenal kandin. Pengkey kimita kaw kenyan,
meneng weda kaw pegselsel aw weda kaw heman pemenal kandin.”

Tegdeyanan tepad te menge otaw migtonggo te pawa
Mat. 21:33-46; Mar. 12:1-12; Luc. 20:9-19

33 “Penenalan kaw den te tegdeyanan seini. Doen otaw migpawa
aw nenanem te paras. Mig-inang sikandin te alad, aw tigmesanan te
paras, aw layag. Penga niyan, impetonggo din iyan te menge doma
otaw aw dimoton sikandin te mediyo ogpeanan. 34 Pegdateng te aldaw
te peglegani, doen menge sineligan insogo te tig-apo amon doen talad
din. 35 Meneng pegdateng te sineligan din doton, medaet se ininang te
menge otaw migtonggo te pawa din. Nemadas dan te sebad sineligan
din, aw nengimatay dan te doma, aw nemontog dan te bato diya te
doma. 36 Penga niyan, labi pa medita se doma sineligan insogo din
doton kandan. Meneng onawa heman se medaet ininang te otaw
migtonggod diya te sineligan insogo din. 37 Penga niyan, insogo din se
bata din, so aneng-aneng din keilangan segmanen dan se kandin bata.
38 Meneng pegdateng te bata din doton, migpebelaw-belaway dan, ‘Seini
se meketig-apo te tana seini aw matay se amay din. Mepiya aw imetayan
tadon sikandin amon sikitadon se meketig-apo0 te tana seini.’ 39 Penga
niyan, inewidan dan sikandin, aw ginoyod dan doton te lowa te pawa,
aw inimetayan dan sikandin.

40 “Nayan, indani a niyo. Aw domoton se tig-apo te pawa, eden lay se
inangen din diya te menge otaw impetonggo din?”

41 Timaba dan, “Ipeeleg din se mededaet otaw siyan aw imetayan din
se kedita dan. Penga niyan, ipetonggod din se pawa din te doma otaw
keseligan, amon begayan dan sikandin te talad te kelikit te omay.”

42 Minikagi si Jesus, “Iling te weda kaw palos pegbasa te kagi te
Timanem seini,

‘Doen bato in-agbel te menge otaw mig-inang te balay, so eden dan aw
wedad kekemowan niyan. Meneng yan se bato onto salig te balay.
Meépiya se ininang te Pengolo siyan, aw yan se doun te iduyun tadon

sikandin.” i i
43“Eneng-enenginiyo se kagi ko kenyo. Yan se doun te eked kaw sekopi

te Timanem diya te peglowan din, meneng sekopen din se menge doma
otaw onto tomolo te ibeg din. [ 44 Aw mekedogso se otaw kidoen te bato
seini, melosek se menge tolan din. Meneng aw kedegdagan se otaw te
bato siyan, mepolpog sikandin.]”

45 Pegdineg te menge Parisiyo aw pengolo te simbahan kenyan, nete-
gahan dan te sikandan se nesogatan te tegdeyanan din siyan, 46 aw

yan se doun te ibeg dan megdakep peden kandin. Meneng weda dan
peketoman, so nelemitan dan te menge otaw gayed egpenenalan kandin,
so mig-aneng-aneng se kedita te otaw te si Jesus se telekeliwat te kagi te
Timanem.

22

Tegdeyanan tepad te pegpengaen diya te peipid
Mat. 22:1-14; Luc. 14:15-24

1 Migtolada si Jesus te doma tegdeyanan, kagi din, 2 “Iling heman kani
se peglowan te Timanem. Doen selotan mig-inang te dakel kanen so
peipiden se bata din. 3 Insogo din se sineligan mangay te kedita te otaw
inindanan din. Meneng wedad ibeg dan gomemaw. 4 Doen heman
menge doma sineligan insogo te selotan amon megkeliwat dan te kagi
din, ‘Na, integilan ko den se kanen. Iniyaw day den se menge baka aw
doma ayam-ayam melambo, aw nelega den se kedita niyan. Ayas kaw
den diya te peipid.’ 5 Meneng weda dan pegsagman kenyan. Doen otaw
dimoton te pawa, aw doen doma otaw dimoton te tinda din. 6 Doen
heman menge doma otaw minawid te sineligan, aw pinemilang dan, aw
inimetayan dan. 7 Neopal se selotan, aw insogo din se menge sondalo
mengimatay kandan aw menonog heman te lonsod dan. 8 Penga niyan,
minikagi se selotan diya te menge sineligan din, ‘Integilan den se kanen,
meneng eked ko petenodi se otaw tapay impeangay ko, so kimulu dan.
9 Nayan, doton kaw den te menge dalan eg-okitan te medita otaw, aw
petenodi niyo se kedita te otaw ketelaan niyo.” 10 Penga niyan, dimoton
dan te menge dalan, aw impetaking dan se kedita te otaw netelaan dan,
pengkey mépiya se keogpa dan aw pengkey kena. Yan medita se otaw
impetanod dan, aw nepeno den se balay.

11“Nayan, weda kenamay, limowa se selotan amon tomengteng diya te
otaw timanod te peipid. Kinita din se otaw wedad saol iling te keilangan
gemiten te otaw tomanod te peipid. 12 Minikagi se selotan, ‘Elew, nenga
lay dimini ka te wedad saol no iling te keilangan gemiten te otaw
tomanod te peipid?” Meneng wedad palos intaba din. 13 Penga niyan,
minikagi se selotan diya te menge sineligan din, ‘Geposiniyo se belad din
aw benis, aw ibingi niyo sikandin doton te lowa kidoen te kengitngitan
amon ipelumun. Onto megkelag se otaw doton, aw megyangget-yangget
se ngipen dan tanda te kegemakan dan.” 14 Pengkey onto medita se otaw
tinawal te Timanem, meneng pilabok se meinang menge sakop din.”

Insa tepad te pegbayad te mihoras
Mat. 22:15-22; Mar. 12:13-17; Luc. 20:20-26
15 Penga niyan, nesayo se menge Parisiyo, aw migpebelaw-belaway

dan aw eden se inangen dan diya ki Jesus amon doen idimanda dan
tepad te pegtolada din. 16 Penga niyan, doen menge tinoledaan dan
aw menge sakop i Herod insogd dan doton ki Jesus. Minikagi dan diya
kandin, “Sir, netegahan day te kena ka egkebolalaw. Netegahan day
heman te pengkey sinu se otaw toledaan no, onto benal se ipegtolada
no diya kandan tepad te ibeg te Timanem. 17 Nayan, doen insa day
kamno. Indani kay aw eden se aneng-aneng nikaw. Lomapang kidon lay
te menge punu ingkeliwat i Moises aw mayad kidon te mihoras diya te
gobirno te Roma? Mepakay lay aw eked?”

18 Meneng netegahan i Jesus te medaet se tod dan te peg-insa dan
kenyan. Yan minikagi sikandin, “Eden niyo aw egpenimanem kaw.
Medaet se pegtanda niyo kanak. 19 Pekitai niyo diya kanak se kwarta
ipegbayad niyo te mihoras.”

Penga niyan, imbegay dan diya kandin se kwarta plata. 20 Mig-insa
si Jesus, “Sinu lay bawa se insawol kidoen? Sinu lay ngadan se insolat
kidoen?”

21Timaba dan, “Selotan te Roma.”

Minikagi si Jesus, “Yan begayi niyo diya te selotan se keilangan ibegay
niyo diya kandin, aw begayi niyo heman diya te Timanem se keilangan
ibegay niyo diya kandin.”

22pegdineg dan kenyan, nepela dan, aw nesayo dan lekat kandin.

Insa tepad te pegkeantay lekat te nematay
Mat. 22:23-33; Mar. 12:18-27; Luc. 20:27-40

23 Weda kenamay, doen menge Sadusiyo dimoton ki Jesus. Yan se
menge otaw egtolada te eked palos keantay se otaw lekat te nematay.
Mig-insa dan diya ki Jesus, kagi dan, 24 “Sir, doen impunu i Moises
kenitadon tepad te inangen te telekedowa meama. Aw matay se meama
te wedad pa bata te esawa din, keilangan mengognan se kedowa te
nematay diya te nayi din nebalo, amon doen peden bata te kedowa din
nematay. 25 Nayan, doen ekon pito telekedowa meama. Nengognan se
kakay dan, aw nematay sikandin te wedad pa bata dan. Penga niyan,
nengognan se kedowa din diya te nayi din nebalo. 26 Meneng iling
heman kenyan se neinang diya te ikedowa aw iketelo lamig te ikepito,
so migpetibos-tibosay se pito telekedowa nengognan te bayi siyan, aw
nematay se kedita dan te wedad pa palos bata dan. 27 Penga niyan,
nematay heman se bayi. 28 Nayan, indani kay. Aw meantay se otaw lekat
te nematay, sinu lay lebo diya kandan se onto esawa te bayi siyan? So
migpetibos-tibosay dan se pito nengognan kandin.”

29 Minikagi si Jesus, “Onto kaw migkemali, so weda niyo pa kelebeti
se kagi te Timanem insolat, aw weda niyo heman ketegahi aw eden se
mebatog inangen te Timanem pineokit te tolos din. 30 Aw entayen te
Timanem se otaw lekat te nematay, eked dan palos pengognan, so iling
dan te menge anghil eg-ogpa doton te langit. 31 Weda kaw ketaga-taga te
metoman meantay se otaw lekat te nematay so weda kaw besi pegbasa
te kagi te Timanem seini,
32<Sjak se Timanem gayed egseligan i Abraham, aw siIsaac, aw si Jacob.’
Kena otaw wedad pedowan se egsalig te Timanem, meneng otaw doen
pedowan se egsalig kandin.”

330nto nepela se kedita te otaw dimineg te pegtolada din.

Onto melangkaw puntt
Mat. 22:34-40; Mar. 12:28-34; Luc. 10:25-28
34 Pegdineg te menge Parisiyo te dinaeg i Jesus se menge Sadusiyo,
netipon dan aw dimoton dan heman ki Jesus. 35 Doen Parisiyo biyasa
egtolada te menge punu ingkeliwat i Moises. Ibeg din megtanda ki Jesus,
aw yan se doun te mig-insa sikandin, 36 kagi din, “Sir; diya te kedita te
punu ingkeliwat i Moises, eden lay punui se ontd melangkaw?”
37 Minikagi si Jesus, “Kedekeli niyo te pedowan se Pengolo niyo
Timanem te ontd melobos se pedowan niyo kandin, aw aneng-aneng
niyo. 38 Yan se punu ontd melangkaw diya te kedita. 39 Seini se punu

neketondog kenyan. Kedekeli niyo te pedowan se doma otaw iling te
peg-aneng-aneng niyo te kenyo pegkeotawun. 40 Aw egtoloen niyo se
dowa punu siyan, netold niyo heman se kedita te punu ingkeliwat i
Moises aw menge telekeliwat te kagi te Timanem gebii.”

Peg-insaijesus tepad te Misiyas
Mat. 22:41-46; Mar. 12:35-37; Luc. 20:41-44

41Te weda pa kesayo se menge Parisiyo, mig-insa si Jesus diya kandan,
42kagi din, “Eden lay se aneng-aneng niyo tepad te Misiyas? Sinu lay se
kemonaan din?”

Timaba dan, “Bowad-bowad i David se Misiyas isogo te Timanem.”

43 Minikagi si Jesus, “Aw benal iyan, nenga lay minikagi si David te
Pengolo din se Misiyas? Pineokit te pegbaya-baya te Espiritu Santo ki
David, insolat din se kagi seini,

44 ‘Minikagi se Timanem diya te Pengolo ko, Penenoo ka dini te tangkil

ko lamig dagen ko se menge poon no aw ipetolo ko dan kamno.’
45 Na, aw minikagi si David te Pengolo din se Misiyas, nenga lay bowad-
bowad i David se Pengolo din?”

46 Meneng wedad palos otaw neketaba kandin. Lekat te aldaw siyan,
wedad palos otaw migtelaman mig-insa kandin.

23

Menge Parisiyo aw menge menenolada te punu
Mat. 23:1-12; Mar. 12:38-39; Luc. 11:43,46; 20:45-46

1Penga niyan, migtolada si Jesus te kedita te otaw netipon aw menge
tinoledaan din. Minikagi sikandin, 2 “Se menge menenolada te punu
aw menge Parisiyo, yan se otaw sineligan te menge punu ingkeliwat
i Moises. 3 Yan se doun te keilangan gayed kaw tomolo te kedita te
ipegtolada dan. Meneng ika niyo eg-iling te eg-inangen dan, so kena
dan egtold te punu ipegtolada dan. 4 Gayed dan egdogangan se punu
onto melima toloen te otaw. Meneng kena dan egtelaban te otaw meibeg
tomolo kenyan. Iling dan te otaw megleges te doma otaw memaba te
pelaban mebegat, aw wedad palos tabang dan kandan amon meinang
iyan meagka. 5 Gayed dan ipekita diya te doma otaw se pegtold dan
te menge punu amon iduyun dan. Eg-inangen dan pelaban dakel se
solanan te kagi te Timanem egpengibingen dan, aw egpelasan dan se
saol dan melayat amon meg-aneng-aneng se doma otaw te onto melobos
se pedowan dan diya te Timanem. ¢ Aw doen dakel kanen, ibeg dan
sikandan se mona ipekaen. Ibeg dan heman menenoo doton te mepiya
onsedanan kidoen te simbahan te Judiyo. 7 Ibeg dan segmanen dan te
doma otaw doton te pedyanan, aw ibeg dan tewalen Meistro. 8 Meneng
eked kepakay aw tewalen kaw Meistro te doma otaw, so telekedowa
se kedita niyo aw sebad ko se meistro egtolada kenyo. 9 Eked heman
kepakay aw gulalen niyo Amay se doma otaw dini te keneyonan, so
sebad oldo se Amay niyo Timanem doton te langit. 19 Eked heman
kepakay aw gulalen kaw Amo, so sebad ko se amo niyo, siyan Misiyas
insogd te Timanem. 11 Se otaw ontd melangkaw diya kenyo, yan se
keilangan menabang kenyo. 12 Aw megpelangkaw-langkaw se otaw,
meinang sikandin medana. Meneng aw megpedana se otaw te kandin
pegkeotawun, meinang sikandin melangkaw.”

Eden dan aw egpenimanem dan
Mat. 23:13-28; Mar. 12:40; Luc. 11:39-42,44,52; 20:47
13 “Mekelelayd kaw menge Parisiyo aw menenolada te punu ingkeli-
wat i Moises. Eden niyo aw egpenimanem kaw, so egbelebagan niyo
se menge otaw egkeibeg megpesakop diya te peglowan te Timanem.
Medaet so weda kaw pegpesakop diya kandin, meneng labi pa medaet
so weda niyo pesekopi se otaw egkeibeg megpesakop diya kandin. [
14 Mekelelayo kaw menge Parisiyo aw menenolada te punu ingkeliwat
i Moises. Eden niyo aw egpenimanem kaw, so eg-agaw kaw te kedonan
te bayi balo, aw penga niyan menamay se pegtawal-tawal niyo amon
megpelingo-lingo kaw te melobos se pedowan niyo diya te Timanem.
Yan se doun te metoman kaw onto ipelumun labi pa diya te doma otaw.]

15 “Mekelelayd kaw menge Parisiyo aw menenolada te punu ingkeli-
wat i Moises. Eden niyo aw egpenimanem kaw, so ontdo kaw measeb
meglegeb te mediyd amon megsakop te pengkey o0lo sebad se otaw, aw
pineokit te pegtolada niyo kandin, meinang sikandin labi pa medaet
diya kenyo, aw ipedeleg niyo sikandin doton te kilot.

16 “Mekelelayo kaw, so iling kaw te otaw bota megtelaman mengibing
te doma otaw. Egtolada kaw te mepakay aw tomalis se otaw te pakang
din aw 0ld0 megsapa te dakel simbahan dini te Jerusalem. Meneng
egtolada kaw te keilangan tomanen te otaw se pakang din aw megsapa
te bolawan impalas te dakel simbahan. 17Iling kaw te otaw bota so eked
niyo kitai se kebenalan. Wedad inenengen niyo, so pengkey melangkaw
se bolawan impalas te dakel simbahan, meneng labi pa melangkaw se
simbahan diya te bolawan. 18 Egtolada kaw heman te mepakay aw toma-
lis se otaw te pakang din aw 0l0 megsapa te sonoganan te ayam-ayam
ibegay diya te Timanem. Meneng egtolada kaw te keilangan tomanen te
otaw se pakang din aw megsapa te ayam-ayam sonogen kidoen. 191ling
kaw te otaw bota, so eked niyo kitai se kebenalan. Pengkey melangkaw
se ayam-ayam sonogen, meneng labi pa melangkaw se sonoganan diya
te ayam-ayam sonogen kidoen. 20 Yan aw megsapa se otaw te sonoganan,
megsapa heman sikandin te ayam-ayam sonogen kidoen. 21 Aw megsapa
se otaw te dakel simbahan, megsapa heman sikandin te Timanem eg-
ogpa doton te simbahan. 22 Aw megsapa se otaw te langit, megsapa
heman sikandin te Timanem aw onsedanan din.

23 “Mekelelayo kaw menge Parisiyo aw menenolada te punu ingkeli-
wat i Moises. Eden niyo aw egpenimanem kaw, so pengkey egpemegay
kaw diya te Timanem te ikesempolo ketenga te kedita te geniyen niyo
pengkey menge enagay, meneng weda niyo beling toloi se menge punu
te Timanem labi pa melangkaw kenyan tepad te metolid inang diya te
doma otaw, aw keido, aw pegsalig te doma otaw. Yan se keilangan
inangen niyo, meneng pedeleg kaw heman te pegpemegay niyo diya
te Timanem. 24Iling kaw te otaw bota meg-agak peden te doma otaw.
Egpengabat kaw te langaw lekat te wayeg inemen niyo, meneng eg-
emehen niyo biling se dakel ayam-ayam kamilo.

25 “Mekelelayo kaw menge Parisiyo aw menenolada te punu ingkeli-
wat i Moises. Eden niyo aw egpenimanem kaw, so gayed kaw eg-inga
aw eglalang te medaet. Iling kaw te otaw olo eg-onaw te lowa te baso aw
sablag pengkey melipa pa se didalem niyan. 26 Sikiyo menge Parisiyo,
iling kaw te otaw bota, so eked niyo kitai se kebenalan. Keilangan ona

kaw megligaw te didalem te baso aw sablag amon melinis se kedakel
niyan.

27 “Mekelelayd kaw menge Parisiyo aw menenolada te punu ingke-
liwat i Moises. Eden niyo aw egpenimanem kaw. Iling kaw te lebeng
pinintorahan te mepoti. Pengkey meépiya se bawa niyan, meneng doton
didalem se tolan te otaw nematay aw nemaho. 28 Iling kaw kenyan, so
pengkey aneng-aneng te doma otaw metolid se eg-inangen niyo, meneng
nelegeb se pedowan niyo te kebolalaw aw kededatan.”

Ipelumun dan te Timanem
Mat. 23:29-36; Luc. 11:47-51

29 “Mekelelaydo kaw menge Parisiyo aw menenolada te punu ingke-
liwat i Moises. Eden niyo aw egpenimanem kaw. Eg-inangen niyo se
balay doton te kedita te lebeng te telekeliwat te kagi te Timanem aw
doma otaw eg-inang te metolid gebii, aw egpelasan niyo se lebeng dan.
30 Eg-ikagi kaw te simpana migdoma kaw kandan gebii, eked kaw akop
diya te pegpengimatay te menge kemonaan niyo te telekeliwat te kagi te
Timanem. 31 Pineokit te kagi niyo, ipetaga-taga niyo te medaet heman se
pedowan niyo, so sikiyo se bowad-bowad te otaw nengimatay kandan.
32 Yan keilangan meg-iling kaw den te menge kemonaan niyo amon
sikopen niyo se medaet weda dan kesikop. 33 Iling kaw te memokan
so biyasa kaw eg-inang te medaet. Eked kaw palos pekelowa lekat te
pelumun te Timanem, so metoman kaw din ipeibing doton te kilot.
34 Isogo ko doton kenyo se menge telekeliwat te kagi te Timanem, aw
otaw biyasa te kagi ko, aw otaw megtolada kenyo. Meneng doen diya
kandan imetayan niyo, aw doen heman ilansang niyo diya te kros. Doen
heman bedasen niyo doton te menge simbahan niyo, aw memilang kaw
kandan pengkey kenan dan pesalo. 35 Yan se metoman niyo inangen
amon ipelumun te Timanem se kedita niyo tanda te pegpengimatay te
kemonaan niyo te menge otaw eg-inang te metolid, lekat te peg-imatay
dan ki Abel, pengkey weda peg-inang te sala, taman te peg-imatay dan ki
ZacariasbataiBarakia kidoen te dowangen te dakel simbahan medapag
te sonoganan te ayam-ayam ibegay diya te Timanem. 36 Eneng-enengi
niyo se kagi ko kenyo seini. Metoman ipelumun te Timanem se kedita
niyo songkani tanda te pegpengimatay kandan.”

Nepuluk si Jesus tepad te menge tege Jerusalem
Mat. 23:37-39; Luc. 13:34-35
37“Mekelelayo kaw tege Jerusalem. Gayed niyo eg-imetayan se kedita

te telekeliwat te kagi te Timanem, aw egbontogan niyo te bato se kedita
te otaw insogo te Timanem dini kenyo amon matay dan. Melikit a peden
megtipon kenyo amon meg-ipat a kenyo, iling te omagak lomemlem diya
te menge onsoy din. Meneng weda kaw keibeg. 38 Na, pinebeyaan den
se ogpeanan niyo. 39 Penenalan kaw kanak. Aw mesayo a, eked kaw
kita kanak singed aw mikagi kaw, ‘Iduyun se insogo te Pengolo tadon
Timanem.””

24
Keteboan te kelimahan
Mat. 24:1-14; Mar. 13:1-13; Luc. 21:5-19

1Nayan, limowa si Jesus lekat te dakel simbahan te Jerusalem. Pegke-
sayo din, migpedapag se menge tinoledaan din aw impekita dan diya

kandin se menge balay te simbahan, so mépiya se bawa niyan. 2 Meneng
minikagi si Jesus, “Pengkey induyun niyo se simbahan seini, meneng
mikagi a kenyo te tigkan iyan kebatan te modi aldaw, aw wedad palos
bato ketenanan diya te lanto te doma bato.”

3 Weda kenamay, dimoton si Jesus te bontod te Olibo aw nenenoo
kidoen. Dimoton se menge tinoledaan din kandin te wedad doma dan,
aw mig-insa dan, kagi dan, “Indani kay. Kano lay ketoman se in-indan
nikaw? Eden lay se pengilala kitaen day amon ketegahan day te agpet
kalomiko aw agpet heman se temanan te keneyonan?”

4 Minikagi si Jesus, “Peg-aha kaw amon eked kaw keekali. 5 Doen
kwani medita otaw megpelingo-lingo te insogo dan te Timanem. Mik-
agi dan te sikandan se Misiyas, aw medita se otaw keekalan dan aw
tomaking kandan. 8 Aw domineg kaw te doen gira medapag kenyo aw
mediy0 heman, ika niyo egkelemitan. Keilangan iyan meinang, meneng
kena pa niyan se temanan te keneyonan. 7 Medita se otaw meggira, so
doen pongan megbolaw diya te doma pongan, aw doen heman menge
sakop te sebad selotan megholaw diya te menge sakop te doma selotan.
Megela se otaw te medita ogpeanan tanda te bayil aw linog domateng
diya kandan. 8 Pengkey medaet iyan, meneng yan olo se keteboan te
kelimahan domateng dini te keneyonan, iling te keteboan te mesakit
domateng te bayi agpet tebawan.

9 “Yan kebensihan kaw te keditaan te otaw tanda te pegpesakop niyo
diya kanak, aw dekepen kaw dan amon ipeeleg kaw aw imetayan kaw
dan. 10 Aw metoman iyan, medita se otaw lomenga te pegsalig dan
kanak. Megpetolokay dan, aw megpeopalay dan. 11 Medita heman
se otaw megpelingo-lingo telekeliwat te kagi te Timanem, aw medita
se keekalan dan aw tomaking kandan. 12 Ontd medaet se inangen te
otaw, aw yan se doun te megpedeitekay se keditaan te otaw te pedowan.
13Meneng aw tomayod se otaw te kedita te kelimahan, ipelowa sikandin.
14 Ona itolada se Mépiya Indan tepad te peglowan te Timanem doton te
kebelad te keneyonan, amon domineg se kedita te otaw. Penga niyan,
domateng se temanan te keneyonan.”

Kedaet te kelimahan
Mat. 24:15-28; Mar. 13:14-23; Luc. 21:20-24

15 “Na, minikagi se telekeliwat te kagi te Timanem gebii si Daniel
te doen domateng meg-inang te medaet doton te dakel simbahan te
Jerusalem aw ont0o mekelamit te otaw. (Keilangan kelebetan iyan te
kedita te otaw megbasa te kagi din siyan insolat.) Aw Kkitaen niyo iyan
doton te dakel simbahan, 16 keilangan komadas se kedita te otaw lekat
te Judiya pesalo doton te bontod. 17 Keilangan eked awop diya te
balay din se otaw doton te lowa amon ebaten din se kedonan, meneng
keilangan tenanan din se kedita. 18 Se otaw egterbaho doton te pawa,
eked heman oli amon ebaten din se ekasan, meneng keilangan komadas.
19 Mekelelayd heman se menge bayi mebedes aw egsosowan te aldaw
siyan. 20 Pegtawal-tawal kaw diya te Timanem te kena pengodan aw
kena aldaw te peg-etod se pegkadas niyo. 21 Ontdo medaet se kelimahan
domateng diya te keneyonan. Wedad palos kelimahan labi pa medaet
diya kenyan lekat te keteboan te keneyonan lamig seini, aw wedad palos
heman kelimahan domateng labi pa medaet diya kenyan. 22 Meneng
pekebebaen te Timanem se kenamay te aldaw te kelimahan siyan amon

eked kegela se kedita te otaw. Pekebebaen din iyan tanda te menge otaw
pinemalli din.

23«“Aw domateng se aldaw slyan, aw doen otaw mikagi, ‘Na, dini den se
Misiyas,” aw doen otaw mikagi, ‘Doton se Misiyas,” ika niyo egpemenal
kandan. 24 Doen menge otaw domateng megpelingo-lingo te sikandan
se Misiyas aw menge telekeliwat te kagi te Timanem. Meg-inang dan
heman te menge kepelahan amon keekalan dan peden heman se menge
otaw pinemalli te Timanem. 25 Yan peg-aha kaw, so mig-indan a den
kenyan diya kenyo te eked pa dateng.

26 “Aw doen otaw mikagi diya kenyo, ‘Na, doton den se Misiyas te
kebigtilan,” ika niyo egdoton. Aw doen doma otaw mikagi, ‘Na, mineles
den sikandin doton didalem te balay,’ ika niyo egpemenal kenyan, 27 so
onto metaen se pegliko ko iling te kilem onto somiblat doton te kebelad
te langit, aw kitaen te kedita te otaw. Iling kenyan se pegdateng ko
Timanem Migpekeotaw.

28 “Pengkey kenan se lawa te nematay, yan se ketiponan te menge
manok egpengaen te lawa te nematay.”

Pegliko te Timanem Migpekeotaw
Mat. 24:29-31; Mar: 13:24-27; Luc. 21:25-28
29 “Aw mepenga se kelimahan siyan, megkengitngit se keneyonan so

eked ebey senang se aldaw aw bolan. Medagdag heman se menge bitoen
lekat te langit, so mebilit se kedita dan. 30 Penga niyan, ipekita ko se
pengilala doton te langit te agpet a den lomikd Timanem Migpekeotaw.
Megkelag se kedita te otaw te keneyonan tanda te lamit dan, so komita
dan te pegdateng ko aw lomiko a Timanem Migpekeotaw tekingan te
labon lekat te langit. Komita dan te metolos a aw ont0o a melangkaw.
31Ipeedop ko se bodyong, aw isogo ko se menge anghil, aw tiponen dan
se kedita te otaw pinemalli ko lekat te kebelad te keneyonan, pengkey
kenan dan peg-ogpa.”

Tegdeyanan tepad te kayo igira
Mat. 24:32-35; Mar: 13:28-31; Luc. 21:29-33
32 “Penenalan kaw den te tegdeyanan seini tepad te kayo igira. Aw

tomobed iyan aw domawen, ketegahan niyo te agpet den domateng se
pengaldaw. 33Iling heman kenyan, aw kitaen niyo se pegketoman te
kedita niyaninikagi ko diya kenyo, ketegahan niyo te agpet a denlomiko.
34Eneng-enengi niyo se kagi ko kenyo seini. Doen menge otaw komita te
pengilala siyan, eked dan kematay singed aw metoman se kedita niyan.
35Doen temanan te langit aw tana, meneng gayed metoman se kagi ko te
wedad temanan.”

Wedad netaga-taga aw kano liko
Mat. 24:36-44; Mar. 13:32-37; Luc. 17:26-30,34-36
36 “Meneng eked ko indani aw eden eldawi aw orasi se pegliko ko.
Wedad palos netaga-taga aw kano a liko, pengkey menge anghil doton te
langit, so 0lo Amay ko se netaga-taga kenyan. 37 Aw lomiko a Timanem
Migpekeotaw, medita se otaw eked peketagad te pegdateng ko, iling te
otaw gebii weda penenalan ki Noe. 38 Te weda pa kelinep se tana te
wayeg, gayed dan egpengaen, aw eg-inem dan, aw egpepengognanay
dan, lamig te aldaw te pegsakay i Noe aw pamilya din diya te arka.
39 Meneng weda ketaga-taga se menge doma otaw te agpet dan megela

lamig nesaban dan te pegkelinep te tana te wayeg, aw nelemes se
kedita dan. Iling heman kenyan se pegliko ko Timanem Migpekeotaw,
so medita heman se otaw eked peketagad te pegdateng ko. 40 Aw
domateng se aldaw siyan, pengkey megterbaho se dowa otaw doton te
pawa, meneng ipetaking se sebad, aw tenanan se sebad. 4! Pengkey
meglegiling se dowa bayi, meneng ipetaking se sebad, aw tenanan se
sebad. 42Yan se doun te keilangan gayed kaw megpeketagad, so weda
niyo ketegahi aw eden eldawi se peglikd ko Pengolo niyo. 43 Meneng
eneng-enengi niyo ini. Aw ketegahan te tig-apo te balay aw kano dateng
se menenakaw, yan meketagad sikandin, aw eked ketekawi se balay din.
44Keilangan gayed kaw heman megpeketagad, so domateng a Timanem
Migpekeotaw te eked niyo ketegahi aw kano.”

Otaw keseligan aw otaw kena keseligan
Mat. 24:45-51; Luc. 12:41-48
45 “Se otaw egkeseligan aw biyasa eg-inang te kedita, yan se inangen

te amo din egpengibing te kedita te doma otaw doton te balay din, amon
memegay diya kandan te kanen te kelikit te aldaw. 46 Aw domateng se
pengolo din, onto meluba se sineligan gayed egtolo te impunu te amo
din. 47 Eneng-enengi niyo se kagi ko kenyo seini. Aw yan se inangen
din, meinang sikandin egpengibing te kedita doton te balay te amo din.
48 Meneng aw meg-aneng-aneng se medaet sineligan te menamay pa
se pegdateng te amo din, 4% aw egbedasen din se doma sineligan, aw
gayed sikandin egpengaen aw eg-inem aw egkelasing sipat menge doma
otaw metilasing, medaet iyan, 30 so domateng se amo din te aldaw weda
din pelimani. 51 Metoman sikandin ipelumun te amo din, so ipelumun
sikandin iling te menge otaw eden dan aw egpenimanem dan. Onto
megkelag se otaw doton, aw megyangget-yangget se ngipen dan tanda
te kegemakan dan.”

25

Tegdeyanan tepad te sempolo laga

1 “Iling heman kani se keteboan te peglowan te Timanem. Doen
sempolo laga simongon te meama peipiden. Doen solo inibing te teg
sebad-sebad kandan. 2 Lima se laga doen meépiya aneng-aneng, aw
lima se laga kolang se aneng-aneng dan. 3 Doen solo inibing te lima
laga kolang se aneng-aneng dan, meneng wedad pitrolyo inibing dan
amon iawop dan diya te solo dan aw meamin se awop niyan. 4 Meneng
nengibing se lima laga doen mepiya aneng-aneng te sold dan aw pitrolyo
toda daniawop. 5Pegtagad dan te pegdateng te meama peipiden, nepilot
se kedita dan aw timedogi dan, so nenamay weda dateng se tinegadan
dan.

6 “Pegketenga te delem, dinineg dan se otaw minikagi, ‘Na, dimateng
den se peipiden. Ayas kaw den songon kandin.” 7 Yan neloka se kedita
te laga aw migtoda dan te mitsa te solo dan. 8 Minikagi se lima laga
kolang se aneng-aneng dan diya te lima laga doen mépiya aneng-aneng,
‘Begayi kay bag te pitrolyo, so agpet den mepadeng se solo day.’ 9 Meneng
minikagi se lima laga doen mépiya aneng-aneng, ‘Eked kay pemegay, so
eked kidon keteped te pitrolyo inibing day. Mépiya aw domoton kaw te
tinda amon mayad kaw.” 10 Yan dimoton dan te tinda amon mayad dan.
Penga te pegkesayo dan, dimateng se otaw peipiden. Timaking heman se

kedita te neketagad, aw dimoton dan te peipid. Penga te peg-awop dan
kidoen te balay, tinakep se lelebangan niyan.

11 “pegkenamay-namay, dimateng se lima laga lekat te tinda. Timawal
dan doton te lowa te balay, kagi dan, ‘Sir;, owangi bag se tetakep.’
12 Meneng minikagi sikandin, ‘Weda ko sikiyo kilelai.’

13 “Yan se doun te keilangan gayed kaw megpeketagad, so weda niyo
ketegahi aw eden eldawi aw orasi se pegliko ko.”

Tegdeyanan tepad te telo otaw binegayan te kwarta
Mat. 25:14-30; Luc. 19:11-27

14 “Tling heman kani se peglowan te Timanem. Doen otaw dimoton
te mediyo ogpeanan. Meneng te weda pa kesayo, tinawal din se kedita
te sineligan din aw imbegay din diya kandan se kwarta insalig kandan.
15 Doen kwarta imbegay din diya te teg sebad-sebad kandan tepad te
kebiyasa dan. Lima melalan se imbegay din diya te sebad otaw, aw
dowa melalan se imbegay din diya te doma otaw, aw sebad melalan se
imbegay din diya te doma otaw. Penga niyan, nesayo sikandin. 16 Nayan,
se otaw binegayan din te lima melalan, mignigosyo sikandin aw doen
gamad din lima melalan. 17Iling heman kenyan se ininang te otaw bine-
gayan din te dowa melalan, so doen gamad din dowa melalan. 18 Meneng
se otaw binegayan din te sebad melalan, nemangbang sikandin kidoen
te tana aw inlebeng din se kwarta imbegay diya kandin.

19 “Nayan, pegkenamay, minoli se amo dan, aw tinawal din se sineli-
gan binegayan din te kwarta amon ketegahan din aw doen gamad dan.
20 Pegdateng te sineligan binegayan din te lima melalan, inibing din
iyan sipat gamad din lima melalan, aw minikagi sikandin, ‘Sir; lima
melalan se imbegay no diya kanak, aw doen den heman gamad ko
lima melalan.” 21 Minikagi se amo din, ‘Mépiya se ininang nikaw. So
keseligan ka, labi pa dakel se ibegay ko diya kamno. Ibeg ko meluba
ka heman onawa te kanak pegkeluba.’ 22 Penga niyan, dimateng se
sineligan binegayan din te dowa melalan, aw minikagi sikandin, ‘Sir,
dowa melalan se imbegay no diya kanak, aw doen den heman gamad
ko dowa melalan.’ 23 Minikagi se amo din, ‘Meépiya se ininang nikaw. So
keseligan ka, labi pa dakel se ibegay ko diya kamno. Ibeg ko meluba ka
heman onawa te kanak pegkeluba.” 24 Penga niyan, dimateng heman
se sineligan binegayan din te sebad melalan, aw minikagi sikandin, ‘Sir,
netegahan ko te mebolot ka otaw, so eglegeniyen no se intanem te doma
otaw, aw gayed no ipegsawol diya te pol nikaw se omay trigo impepalid
te doma otaw. 25 Yan weda a pegnigosyo te kwarta nikaw, meneng
inlebeng ko iyan kidoen te tana, so nelemitan a kamno. Ioli ko den diya
kamno se sebad melalan imbegay no diya kanak.” 26 Minikagi se amo
din, ‘Tekahen ka aw ontd medaet se ininang nikaw. Minikagi ka den
te eglegeniyen ko se intanem te doma otaw, aw ipegsawol ko diya te
pol ko se omay trigo impepalid te doma otaw. Aw netegahan no iyan,
27keilangan ipebeles no peden se kwarta ko diya te doma otaw amon ioli
iyan diya kanak te peg-oli ko sipat bata niyan.” 28 Penga niyan, minikagi
sikandin diya te menge doma sineligan, ‘Na, ebati niyo se sebad melalan
imbegay ko diya kandin, aw begayi niyo diya te otaw doen sempolo
melalan. 29 Se otaw egkeseligan, yan se begayan ko te labi pa dakel
diya te keilangan din. Meneng se otaw kena egkeseligan, yan se ebatan
ko te imbegay ko diya kandin. 30 Na, se medaet otaw seini, ibingi niyo

sikandin kidoen te lowa doton te kengitngitan amon ipelumun. Onto
megkelag se otaw kidoen, aw megyangget-yangget se ngipen dan tanda
te kegemakan dan.” ”

Peg-okom te kedita te otaw

31 “Aw lomiko a Timanem Migpekeotaw amon lomowan a, tekingan
a te kedita te anghil. Penga niyan, menenoo a kidoen te melangkaw
onsedanan te peglowan amon meg-okom a te kedita te otaw 32tiponen ko
lekat te kebelad te keneyonan. Tepiden ko dan diya te dowa pongan iling
te eg-inangen te telediyaga te karniro aw tepiden din se menge karniro
aw kambing, 33 so egtiponen din se karniro lenged te kowanan din aw
egtiponen din heman se kambing lenged te bibang din. Iling heman
kenyan se inangen ko te peg-okom ko, 3¢ so mikagi a diya te menge
otaw lenged te kowanan ko, ‘Taking kaw den kanak, so pinemalli kaw te
Amay ko Timanem amon meluba kaw. Metoman den iyan so megtebo
a den lomowan diya kenyo iling te peglalang te Amay ko te weda pa
inangi se keneyonan. 35 Pegkeballos ko, impekaen a niyo. Pegkelao ko,
impeinem a niyo. Pengkey weda a niyo kilelai te pegdateng ko doton
kenyo, meneng impeogpa a niyo doton te balay niyo. 36 Pegkewedad
te penenaktun ko, doen imbegay niyo kanak. Pegkesakit ko, mig-ipat
kaw kanak. Pegkekeleboso ko, linaoy a niyo.” 37 Penga niyan, meg-
insa se otaw lenged te kowanan ko eg-inang te metolid, kagi dan, ‘Sir,
kano ka lay bellosi, penga niyan impekaen ka day? Kano ka lay kelao,
penga niyan impeinem ka day? 38 Kano ka lay dini weda ka day kilelai,
penga niyan impeogpa ka day doton te balay? Kano lay pegkewedad se
penenaktun no, penga niyan binegayan ka day? 3% Kano ka lay kesekiti
aw kekeleboso, penga niyan mig-ipat kay kamno?’ 40 Tomaba a, ‘Eneng-
enengi niyo se kagi ko seini. Pineokit te peg-inang niyo kenyan diya te
ontod medana otaw egtaking kanak, ininang niyo iyan diya kanak.’

41“penga niyan, mikagi a heman diya te menge otaw lenged te bibang
ko, ‘Onto kaw ipelumun. Kesayo kaw den lekat kanak. Doton kaw den
te kilot doen apoy eked palos kepadeng, so yan se integilan te Timanem
amon doen egbelan din ki Satanas aw kedita te anghil din. 42 Pegkeballos
ko, weda a niyo pekani. Pegkelao ko, weda a niyo peinemi. 43 Pegdateng
ko doton kenyo, weda a niyo peogpai doton te balay niyo. Pegkewedad
te penenaktun ko, weda a niyo begayi. Pegkesakit ko aw pegkekeleboso
ko, weda a niyo leoyi.” 44 Meg-insa dan heman, ‘Sir, kano kay lay kita te
binallos ka, aw nelao ka, aw wedad ogpeanan no, aw wedad penenaktun
no, aw nesekitan ka, aw kineleboso ka, penga niyan weda kay pegtabang
kamno? 45 Tomaba a, ‘Eneng-enengi niyo se kagi ko seini. Pineokit
te weda kaw pegtabang te ontd medana otaw egtaking kanak, weda a
niyo tebangi.’ 46 Penga niyan, ipedeleg dan doton te pelumun wedad
temanan. Meneng se otaw eg-inang te metolid, begayan dan te kaling
pedowan wedad temanan.”

26

Peglalang te medaet inangen ki Jesus
Mat. 26:1-5; Mar. 14:1-2; Luc. 22:1-2; Juan 11:45-53
1Penga te pegtolada i Jesus te kedita niyan, minikagi sikandin diya te
menge tinoledaan din, 2 “Netegahan niyo den besi te dowa mendad se

aldaw te pegdateng te Pista te Pegpelowa, aw metoman a ibegay diya te
belad te otaw meglansang kanak Timanem Migpekeotaw diya te kros.”

3 Dalem niyan, netipon se menge pengolo te simbahan aw menge
obanen te Judiyo doton te balay te onto pengolo dan si Caifas. 4Miglalang
dan te dekepen dan si Jesus te wedad doma otaw metaga-taga amon
imetayan dan. 5 Minikagi dan, “Keilangan eked kidon pegdakep kandin
dalem te pista, amon eked pegsamok se kedita te otaw.”

Pegtoyong ki Jesus kidoen te Bitanya
Mat. 26:6-13; Mar. 14:3-9; Juan 12:1-8
6 Nayan, pegdoton i Jesus te lonsod te Bitanya, limaoy sikandin ki
Simon, siyan otaw pinegolian din te tompig. 7 Dalem te pegpengaen dan,
doen bayi nengibing te lana metinadeg ontd meelaga insawol diya te
deitek botilya mepiya se bawa. Migpedapag se bayi diya ki Jesus aw
nenoyong telana diyate olo din. 8 Na, pegkita te menge tinoledaaniJesus
te ininang te bayi, neopal dan, aw minikagi dan, “Tay law. Pigbatan din
se lana slyan. 9 Aw ibeligya iyan, doen onto dakel kwarta iteped diya te
menge otaw sagkep.”
10Meneng netaga-taga siJesus te ingkeopal dan, aw minikagi sikandin,
“Ika niyo egsila te bayi siyan, so meépiya se ininang din diya kanak.
11 Gayed doen otaw sagkep mebatog niyo tebangan. Meneng eked a
gayed peg-ogpa dini kenyo. 12 Pineokit te pegtoyong din te lana diya
kanak, impetagad a din te peglebeng kanak. 13 Eneng-enengi niyo se
kagi ko seini. Eked palos sikandin kelibeli, so pengkey kenan toledai se
Meépiya Indan doton te kebelad te keneyonan, iindan heman se ininang
te bayi siyan.”

Pegpakang i Judas te pegtolok din ki Jesus
Mat. 26:14-16; Mar. 14:10-11; Luc. 22:3-6
14 Nayan, doen tinoledaan i Jesus ngadan din si Judas Iscariote. Di-
moton sikandin te menge pengolo te simbahan 15 aw minikagi sikandin,
“Aw itolok ko sikandin amon dekepen niyo, pila lay se kwarta ibegay
niyo kanak?”
Penga niyan, doen kwarta imbegay dan diya kandin ketlowan plata.
16 Lekat niyan, migtagad si Judas te mepiya aldaw amon itolok din si
Jesus.

Pista te Pegpelowa
Mat. 26:17-25; Mar. 14:12-21; Luc. 22:7-14,21-23; Juan 13:21-30

17 Nayan, pegdateng te tagna aldaw te pista te pegpengaen te menge
Judiyo te pan kena eglebag, dimoton se menge tinoledaan i Jesus kandin,
aw mig-insa dan, kagi dan, “Kenan kay lay peg-inang te kanen tadon te
Pista te Pegpelowa?”

18 Minikagi si Jesus, “Doton kaw te otaw te Jerusalem, aw ikagi kaw
diya kandin, ‘Insogo kay te Pengolo day amon mikagi kay diya kamno
te agpet den se pegkematay din. Komaen sikandin te Pista te Pegpelowa
dini te balay nikaw sipat sikami menge tinoledaan din.” ”

19 Penga niyan, timolo dan kandin, aw mig-inang dan te kanen.

20 pegkedelem niyan, dimoton si Jesus aw kedita te sempolo teg dowa
tinoledaan din, aw kimaen dan. 21 Dalem te pegpengaen dan, minikagi si
Jesus, “Eneng-enengi niyo se kagi ko seini. Doen sebad kenyo megtolok
kanak.”

22 0nto nelido se pedowan dan, aw migpetibos-tibosay dan mig-insa,
kagi dan, “Pengolo, kena ko lay 1lebd?”

23 Minikagi si Jesus, “Doen sebad dini megtolok kanak pengkey timo-
gensikandin kanak. 24 Metoman a imetayan, so yan se insolat gebii tepad
kanak Timanem Migpekeotaw. Meneng mekelelayo se otaw megtolok
kanak. Mepiya peden aw weda sikandin tebaw.”

25 Mig-insa se migtolok kandin si Judas, “Sir, kena ko lay lebo?”

Minikagi si Jesus, “Benal se inikagi nikaw.”

Pegkaen te pengilala te pegkematay te Pengolo
Mat. 26:26-30; Mar. 14:22-26; Luc. 22:15-20; 1Ko. 11:23-25
26 Nayan, telobo dan pa kimaen, nengabat si Jesus te pan, aw migpe-
siontong sikandin diya te Timanem, aw binela-bela din se pan, aw
inteped din diya kandan, aw minikagi, “Kani niyo se pan seini, so yan
se lawa ko.”
27Penga niyan, inabat din heman se tabo, aw migpesiontong sikandin
diya te Timanem, aw impeinem din iyan diya kandan, aw minikagi,
“Kedita niyo minem kani, 28 so seini se dipanog ko, aw pineokit kani,
doen den kaling peokit pesalo doton te Timanem. Pineokit te pegke-
matay ko, pegwedaden din se sala te onto medita otaw. 29 Mikagi a den
diya kenyo te eked a toda inem te ininem tadon seini singed aw metoman
kidon minem te kaling bino doton te peglowan te Amay ko.”
30 Penga niyan, migdelangan dan tepad te pegduyun dan te Timanem,
aw nesayo dan lekat kidoen, aw dimoton dan te bontod te Olibo.

Inikagii Jesus se pegbolon i Pedro kandin
Mat. 26:31-35; Mar. 14:27-31; Luc. 22:31-34; Juan 13:36-38
31Penga niyan, minikagi si Jesus diya te menge tinoledaan din, “Kwani
seini, tomanan se kedita niyo kanak tanda te kelimahan domateng diya
kanak, so doen kagi te Timanem insolat gebii,
‘Ipeimatay ko se otaw egtonggod te ayam-ayam karniro, aw mebilit se
kedita te karniro tinonggoan din.’
32 Meneng penga te pegkeantay ko lekat te nematay, mekeona a diya
kenyo doton te Galiliya.”
33Minikagi si Pedro diya ki Jesus, “Pengkey tomanan se kedita te doma
kamno, meneng eked a palos tanan kamno.”
34 Minikagi si Jesus, “Eneng-enengi se kagi ko kamno seini. Kwani te
delem te eked pegkolaak se manok, ibolon a nikaw te meketelo.”
35 Minikagi si Pedro, “Eked a palos pegbolon kamno, pengkey
imetayan a sipat kamno.”
Iling heman kenyan se inikagi te kedita te tinoledaan i Jesus.

Migtawal-tawal si Jesus kidoen te Gitsimani
Mat. 26:36-46; Mar. 14:32-42; Luc. 22:39-46

36 Nayan, dimoton si Jesus aw menge tinoledaan din te kekeyowan
iningedanan Gitsimani. Pegdateng dan doton, minikagi si Jesus, “Peg-
tagad kaw dini. Domoton a sida amon megtawal-tawal a.”

37 Impetaking din si Pedro aw siyan didowa bata i Sebedeo. Penga
niyan, ontod den nepuluk se pedowan din, 38 aw minikagi sikandin, “Onto
den nepuluk se pedowan ko, iling te matay a. Peg-ogpa kaw den dini, aw
ika niyo egtedogi.”

39 Penga niyan, dimeleg si Jesus te kena mediyo, aw limemlem
sikandin aw migtawal-tawal, kagi din, “Ama, aw mepakay diya kamno,
eked a no peden peokiti diya te kelimahan seini. Meneng ibeg ko, kamno
ibeg se metoman, kena kanak.”

40 Pegliko din doton te tinoledaan din, timedogi den dan. Linoka din
dan aw minikagi sikandin diya ki Pedro, “Nepela a den kenyo, so weda
kaw peketayod te sebad olo oras, meneng timedogi kaw. 41 Ika niyo
egtedogi. Meneng pegtawal-tawal kaw amon eked kaw keboyo. Pengkey
meépiya se ibeg te pedowan niyo, meneng wedad kagsen te lawa niyo.”

42 Migpekediyo-diy0 si Jesus te ikedowa, aw migtawal-tawal, kagi din,
“Ama, aw eked kepakay aw eked a okit diya te kelimahan seini, ibeg ko
metoman se kamno ibeg.”

43 Toda limiko si Jesus doton te menge tinoledaan din, aw kinita din
dan timedogi, so nepilot dan. 44 Toda sikandin nesayo aw migtawal-
tawal te iketelo. Onawa heman se intawal-tawal din. 45 Penga niyan,
limiko sikandin doton te tinoledaan din aw minikagi sikandin, “Nepela
a so gayed kaw timedogi. Na, dimateng den se oras te pegtolok kanak
Timanem Migpekeotaw, amon dekepen a te menge otaw mededaet.
46 Enaw kaw den. Dimateng den se otaw megtolok kanak. Somongon
kidon kandin.”

Pegdakep ki Jesus
Mat. 26:47-56; Mar. 14:43-50; Luc. 22:47-53; Juan 18:3-12

47 Telobo pa minikagi si Jesus, dimateng si Judas, siyan tinoledaan i
Jesus. Ontd medita se otaw timaking kandin, aw migkekamang dan te
menge podok aw batota. Insogo dan te menge pengolo te simbahan aw
menge obanen te Judiyo. 48 Tapay dan netegahan aw eden se inangen i
Judas, so minikagi sikandin, “Se otaw edekan ko, yan se otaw inaha niyo.
Dekepi niyo sikandin.”

49 Nayan, pegdateng dan doton, weda peg-ala-ala si Judas, meneng
dimoton ki Jesus, aw minikagi, “Sir, mépiya delem.”

Penganiyan, inedekan din siJesus. 50 Minikagi siJesus, “Elew, pedelegi
den se tod nikaw.”

Penga niyan, migpedapag se doma otaw diya ki Jesus, aw migdakep
dan kandin.

51 Na, doen doma i Jesus nenagnos te podok din aw tinigbas din se
sineligan te onto pengolo te simbahan, aw nepalot se dibaloy telinga din.
52Meneng minikagi siJesus, “Olii se podok diya te loma. Aw meglegamit
se otaw te podok, imetayan heman sikandin pineokit te podok. 53 Weda
no besi ketegahi ini. Aw mengenganay a diya te Amay ko, isogo din se
minelalan anghil din amon megtabang dan kanak. 5¢ Meneng simpana
tebangan a dan, eked den ketoman se kagi te Timanem insolat gebii te
metoman a detengan te kelimahan.”

55 Penga niyan, minikagi si Jesus diya te kedita te otaw netipon,
“Kolang se pegkekamang niyo te podok aw batota amon megdakep kaw
kanak, so kena a megdedempasay. Gayed a migtolada doton te dakel
simbahan, meneng weda a niyo dekepi doton. 56 Meneng neinang se
kedita nini amon metoman se insolat te menge telekeliwat te kagi te
Timanem gebii tepad kanak.”

Penga niyan, kimadas se kedita te tinoledaan i Jesus, aw tinenanan
dan sikandin.

Inibing si Jesus doton te menge pengolo te simbahan
Mat. 26:57-68; Mar. 14:53-65; Luc. 22:54-55,63-71; Juan 18:13-14,19-24

57 Penga niyan, inibing si Jesus te otaw migdakep kandin doton te
balay te onto pengolo te simbahan si Caifas. Tapay netipon kidoen se
menenolada te punu ingkeliwat i Moises aw menge obanen te Judiyo.
58 Timelokon heman si Pedro, meneng migpekediyo lamig dimateng
sikandin doton te dowangen te balay te ontd pengolo te simbahan.
Pegdateng din doton te balay, nenenoo si Pedro doma te menge otaw
migtonggo te dakel simbahan, amon ketegahan din aw eden se meinang
ki Jesus.

59 Nayan, ibeg te menge pengolo te simbahan aw menge doma dan
obanen, doen inangan dan si Jesus te sala amon doen tindegan te
pegpeimatay dan kandin. 60 Pengkey medita se otaw migkebolalaw
tepad kandin, meneng kena botong se in-indan dan tepad kandin.
Pegkenamay-namay, doen dowa otaw dimoton kandan, 61 aw minikagi
dan, “Dinineg day se inikagi din te mekebatog sikandin megbaet te dakel
simbahan sida eg-ogpaan te Timanem, aw toda din iyan ipetindeg dalem
te telo se aldaw.”

62 Timindeg se onto pengolo te simbahan aw minikagi, “Eden lay se
itaba no kenyan? Indani kay aw benal se inikagi te didowa otaw siyan.”

63Meneng weda taba siJesus. Penga niyan, minikagi se onto pengolo te
simbahan, “Megpunu a den diya kamno pineokit te ngadan te Timanem
eked palos kematay te keilangan meg-indan ka den te kebenalan. Sikona
ekon se Misiyas, siyan Bata te Timanem. Indani kay den aw benal iyan.”

64 Minikagi si Jesus, “Benal se inikagi nikaw. Mikagi a den kani diya
kenyo. Te eked kenamay, komita kaw kanak Timanem Migpekeotaw
egpenenoo kidoen te tangkil te Amay ko metolos amon lomowan a doma
din. Lomiko a heman dini lekat te langit tekingan te labon.”

65Penga niyan, miglisi se onto pengolo te simbahan te saol din tanda te
keopal din, aw minikagi sikandin, “Migtompuyus sikandin te Timanem,
so migpelingo-lingo sikandin Bata te Timanem. Wedad den kekemowan
te peg-indan te doma otaw diya kenitadon tepad kandin, so dinineg
tadon den se pegtompuyus din te Timanem. 66 Na, eden lay se aneng-
aneng niyo tepad kandin?”

Timaba dan, “Keilangan imetayan sikandin so doen sala din.”

67 Penga niyan, tineptepan dan se bawa din, aw sinombag dan
sikandin. Doen heman menge otaw nenampeng te mata din aw nenam-
pak te bawa din, 68 aw minikagi dan, “Na, aw onto ka Misiyas, etoki aw
sinu se nenombag kamno.”

Imbolon i Pedro si Jesus
Mat. 26:69-75; Mar. 14:66-72; Luc. 22:56-62; Juan 18:15-18,25-27
69 Dalem niyan, mig-ogpa si Pedro doton te lowa te balay kidoen te
dowangen. Doen bayi egtelaban dimoton kandin aw minikagi, “Sikona
se egdoma ki Jesus tege probinsya te Galiliya.”
70 Meneng migbolon si Pedro, aw dinineg te kedita dan se kagi din,
“Weda ko ketegahi aw eden se eg-ikegiyen nikaw.”
71 Penga niyan, minalin si Pedro doton medapag te lelebangan. Doen
doma bayi egtelaban kimita ki Pedro, aw minikagi diya te menge otaw
kidoen, “Otaw seini se egdoma ki Jesus tege Nasarit.”

72 Toda migbolon si Pedro. Migsapa sikandin aw minikagi, “Weda ko
sikandin kilelai.” ) ]
73 Weda kenamay, doen menge doma otaw dimoton ki Pedro, aw

minikagi dan, “Benal sikona se sebad egdoma te otaw sida dinakep.
Netegahan day te sikona se tege probinsya te Galiliya, so dinineg day se
litok te kagi nikaw.”

74 Penga niyan, ontd migsapa si Pedro aw minikagi, “Weda a palos
kilala te otaw sida.”

Pegketa, migkolaak se manok. 75 Yan neeneng-enengan i Pedro se
tapay inikagi i Jesus te ibolon din sikandin te meketelo te eked pa
pegkolaak se manok. Penga niyan, nesayo si Pedro aw ontd migkelag.

27
Inibing si Jesus doton ki Pilato
Mat. 27:1-2; Mar. 15:1; Luc. 23:1-2; Juan 18:28-32
1 Nayan, peglibtak te aldaw siyan, netipon se kedita te pengolo te

simbahan aw menge obanen te Judiyo, aw miglalang dan aw eden se
idimanda dan diya te gobirno tepad ki Jesus amon imetayan sikandin.
2 Penga niyan, ginapos dan si Jesus, aw inibing dan sikandin doton te
gobirnador si Pilato.

Pegkematay i Judas
Mat. 27:3-10; Ininang 1:18-19
3 Nayan, si Judas, siyan migtolok ki Jesus, pegketaga-taga din te
minikagi se menge pengolo te simbahan aw menge obanen te Judiyo te
keilangan imetayan si Jesus, miglama-lama sikandin te medaet ininang
din. In-oli din se kedakel te kwarta imbegay dan diya kandin, 4 aw
minikagi sikandin diya kandan, “Doen sala ininang ko, so migtolok a te
otaw wedad palos sala din aw imetayan den sikandin.”
Meneng minikagi dan, “Wedad labut day te sala nikaw. Inday den

kamno.”
5 Penga niyan, insabog din se kwarta doton didalem te dakel simba-

han, aw nesayo sikandin aw mig-iket te lieg din.

6 Inimon te menge pengolo te simbahan se kwarta insabog din, aw
minikagi dan, “Simpana isawol tadon se kwarta seini diya te solanan te
kwarta ibowang diya te Timanem, mekelapang kidon te punu ingkeliwat
1 Moises, so seini se imbayad te pegpengimatay te otaw.”

7Penga niyan, migsebad dan tepad te kwarta siyan, aw yan se imbayad
dan te tana te meneniyonay amon doen lebengan te menge otaw matay
kidoen kena tege Jerusalem. 8 Yan se doun te eg-ingedanan se pawa siyan
“Pawa te Dipanog” lamig songkani.

9 Pineokit kenyan, netoman den se inikagi te telekeliwat te kagi te
Timanem gebii si Jeremias, kagi din,

“Ketlowan se kwarta plata keelaga din pegsebadan te menge bowad-
bowad i Israel, 10 aw yan se ibayad dan te tana te meneniyonay,
so yan se insogo te Timanem kanak.”

Pig-insa i Pilato si Jesus
Mat. 27:11-14; Mar. 15:2-5; Luc. 23:3-5; Juan 18:33-38
11 Nayan, pegpengibing dan ki Jesus doton te gobirnador, mig-insa se
gobirnador, “Sikona lay se Selotan te menge Judiyo?”
Minikagi si Jesus, “Ee. Benal se kagi nikaw.”

12 Meneng pegdimanda te menge pengolo te simbahan aw menge
obanen te Judiyo tepad ki Jesus, pengkey wedad sala din, meneng weda
palos sikandin ikagi.

13 Penga niyan, minikagi si Pilato, “Medita se indimanda dan tepad
kamno. Nenga lay weda ka taba kandan?”

14 Meneng weda palos taba si Jesus, aw yan se doun te onto nepela se
gobirnador.

Pig-okom si Jesus te imetayan
Mat. 27:15-26; Mar. 15:6-15; Luc. 23:13-25; Juan 18:39-19:16

15 Nayan, kelikit te Pista te Pegpelowa, doen ketanem te gobirnador
te ipelowa din se sebad otaw kineleboso, pengkey sinu se pemellien te
kedita te otaw. 16 Na, dalem niyan, doen medaet otaw kineleboso ontd
nedengeg, ngadan din si Barabas. 17 Pegketipon te medita otaw, mig-
insa si Pilato, “Sinu lay se ibeg niyo ipelowa ko? Si Barabas aw si Jesus
egtewalen niyo Misiyas? Sinu lay se pemellien niyo?”

18 Yan se inikagi i Pilato, so netegahan din te impedakep te menge
pengolo te simbahan si Jesus so mininga dan kandin.

19 Dalem te pegpenenoo i Pilato doton te oseyanan, doen otaw insogo
te esawa din amon ikeliwat se kagi din, “Ika eg-inabut te otaw siyan, so
wedad sala din. Onto nelemitan se pedowan ko tepad kandin pineokit te
tegeinep tidelem.”

20 Dalem niyan, gayed migdeliseg se menge pengolo te simbahan aw
menge obanen te Judiyo diya te otaw netipon kidoen amon memoyo
dan ki Pilato te ipelowa din si Barabas aw imetayan si Jesus. 21 Weda
kenamay, toda mig-insa se gobirnador, kagi din, “Sinu lay se pinemalli
niyo ipelowa ko?”

Timaba dan, “Si Barabas.”

22 Mlig-insa si Pilato, “Menonen ko si Jesus egtewalen niyo Misiyas?”

Timaba se kedita dan, “Imetayi sikandin. Lensangi diya te kros.”

23 Mig-insa si Pilato, “Nenga lay? Eden lay se sala ininang din?”

Meneng labi pa dakel se kagi dan aw migbelobansag dan, “Imetayi
sikandin. Lensangi diya te kros.”

24Nayan, netegahan den i Pilato te eked sikandin penalo diya kandan,
aw agpet den dan megsamok. Yan se doun te inabat din se wayeg aw
mig-onaw te belad din dalem te pegtengteng dan diya kandin. Minikagi
sikandin, “Pineokit te peg-onaw ko te belad, impetaga-taga ko den kenyo
te wedad labut ko aw imetayan niyo se otaw seini. Meneng aw yan se
inangen niyo diya kandin, inday den kenyo.”

25 Minikagi se kedita te otaw, “Mepakay diya kenami aw ipelumun kay
aw menge bowad-bowad day tepad te peg-imatay kandin, so sala day
iyan.”

26 Penga niyan, impelowa i Pilato si Barabas lekat te keleboso. Impe-
badas din si Jesus, aw impeibing din amon ilansang diya te kros.

Tinompuyus te menge sondalo si Jesus
Mat. 27:27-31; Mar. 15:16-20; Juan 19:2-3
27 Penga niyan, inibing te menge sondalo si Jesus doton didalem te
balay te gobirnador, aw migtipon dan te kedita te doma dan sondalo.
28 Penga niyan, linowas dan se saol din lekat kandin, aw pineseolan dan
sikandin te melalag saol iling te saol te selotan. 29 Lineko dan se belagen

doen tigis, aw yan se insangkob dan diya te olo din iling te korona te
selotan. Doen heman tighaw impeawid dan kandin iling te bangka te
selotan. Penga niyan, limongken dan diya kandin aw migpelingo-lingo
dan te sikandin se selotan egsegmanen dan. Minikagi dan, “Iduyun
sikona Selotan te menge Judiyo.”

30 Penga niyan, tineptepan dan sikandin. Inabat dan se tighaw lekat
kandin, aw yan se imbadas dan te olo din. 3! Penga te pegtompuyus dan
kandin, linowas dan se melalag saol lekat kandin aw impesaol dan diya
kandin se kandin saol. Penga niyan, inibing dan sikandin lekat te balay
te gobirnador amon ilansang diya te kros.

Inlansang si Jesus diya te kros
Mat. 27:32-44; Mar. 15:21-32; Luc. 23:26-43; Juan 19:17-27

32 Pegkesayo dan lekat te Jerusalem, netelaan te menge sondalo se
tege Sirene ngadan din si Simon. Lineges dan sikandin neniang te kros
lensangan ki Jesus. 33 Dimoton dan te bontod iningedanan Golgota. Se
kelebadan niyan, “Tolan te Olo.” Pegdateng dan doton, 34 imbegay te
sondalo diya ki Jesus se bino sinengedan te bebolong te saka metabang
amon eked din imenmani se kesakit. Meneng pegtimtim din kenyan,
weda din pedelegi inemi.

35 Penga te peglansang te sondalo kandin diya te kros, pigtalad-talad
dan se penenaktun linowas din, aw mighbonot dan aw eden se penenak-
tun meabat te teg sebad-sebad kandan. 36 Penga niyan, nenenoo dan
aw migtonggo dan kandin. 37 Doen solat insawol dan diatas te olo din
tepad te indimanda kandin, kagi niyan, “Seini si Jesus, Selotan te menge
Judiyo.”

38 Doen heman dowa megdedempasay inlansang diya te kros kidoen
te tangkil din, aw si Jesus diya te tenga-tenga.

39 Migtompuyus kandin se menge otaw minokit te dalan medapag
kidoen. Migkiling-kiling dan te olo dan te peg-otik dan kandin, 40 aw
minikagi dan, “Minikagi ka te mekebatog ka megbaet te dakel simbahan
sida, aw toda no iyan ipetindeg dalem te telo se aldaw. Aw mekebatog
ka kenyan, pekitai diya kenami te doen tolos no pineokit te pegtabang
no te kamno pegkeotawun amon eked ka kematay. Aw onto ka Bata te
Timanem, tena ka den lekat te kros.”

417ling heman kenyan se pegtompuyus te menge pengolo te simbahan,
aw menenolada te punu ingkeliwat i Moises, aw menge obanen te
Judiyo. Minikagi dan, 42 “Migtabang sikandin te menge doma otaw
netigdaan amon eked dan pa kematay. Meneng eked den sikandin
peketabang te kandin pegkeotawun amon eked kematay. Minikagi
sikandin te sikandin se Selotan te menge bowad-bowad i Israel. Eked
kidon pemenal te kagi din singed aw tomena sikandin lekat te kros.
43 Timanem ekon se egseligan din. Kitaen tadon den aw dakel se
pedowan te Timanem kandin pineokit te pegtabang te Timanem kandin
te aldaw seini, so minikagi sikandin, ‘Siaken se Bata te Timanem.””

447ling heman kenyan se pegtompuyus te megdedempasay inlansang
diya te kros kidoen te tangkil din.

Pegkematay i Jesus
Mat. 27:45-56; Mar. 15:33-41; Luc. 23:44-49; Juan 19:28-30

45 Nayan, pegkealas dosi te aldaw, migkengitngit se langit aw tana
lamig alas tris te meapon. 46 Menge alas tris te meapon, timawal si
Jesus te dakel se kagi din, kagi te Hebreo, “Eli, Eli, lama sabaktani?” Se
kelebadan niyan, “E Timanem ko, nenga lay tinenanan a nikaw?”

47 Pegdineg te menge otaw netipon kidoen, minikagi dan, “Nengen-
ganay den sikandin diya ki Elias, siyan telekeliwat te kagi te Timanem
gebii.”

48 Doen otaw ayas minangay te ispongha aw inagem din iyan diya te
bino sinengedan te wayeg. Intangen din iyan diya te toktok te tighaw, aw
impesopsop din iyan ki Jesus. 49 Meneng timawal se menge doma otaw,
“Pebeyai sikandin, so kitaen tadon aw domini si Elias amon megtabang
kandin.”

50 Penga niyan, toda timawal si Jesus te dakel se kagi din, aw penga
niyan nematay.

51 Nayan, tigkan nelisi se kayad kidoen te tenga-tenga te dakel simba-
han te Jerusalem. Nelisi iyan lekat diatas lamig diya te ongan. Onto
miglinog, aw doen dedakel bato nelebak. 52 Neowang se menge ilib
linebengan te otaw nematay, aw medita se otaw sinakop te Timanem
neantay lekat te nematay. 53 Limowa dan lekat te lebeng dan, aw penga
te pegkeantay i Jesus lekat te nematay, dimoton dan te Jerusalem, aw
medita se otaw kimita kandan.

54 Na, se menge sondalo aw kapitan migtonggo ki Jesus, nelemitan
dan te pegkayong te linog, aw pegkekita dan te kepelahan neinang te
pegkematay i Jesus. Minikagi dan heman, “Onto Bata te Timanem se
otaw siyan.”

55 Medita heman se bayi kidoen kena mediyo te kros, aw kinita dan se
kedita te neinang. Sikandan se tapay timaking ki Jesus lekat te Galiliya
taman te Jerusalem amon megtabang dan kandin. 56 Sikandan si Maria
tege Magdala, aw kesangay din si Maria inay i Santiago aw si Jose, aw
siyan esawa i Sebedeo, aw doen heman menge doma dan.

Peglebeng ki Jesus
Mat. 27:57-61; Mar. 15:42-47; Luc. 23:50-56; Juan 19:38-42
57 Pegkeapon niyan, dimateng se meyaman otaw tege Arimatiya,
ngadan din si Jose. Sikandin heman se tinoledaan i Jesus. 58 Dimoton
sikandin ki Pilato, aw pinemoyo din se lawa i Jesus amon ilebeng din.
Yan migpunu si Pilato te mepakay aw ebaten din se lawa. 59 Penga
niyan, inabat din iyan lekat te kros, aw ginakes din te kaling sapot.
60 Doen lebeng kaling impeawang i Jose diya te pangpang, aw yan se
linebengan din te lawa i Jesus. Penga niyan, kinelid din se dakel bato
amon isampeng te lebeng. Penga niyan, nesayo sikandin. 61 Kinita iyan
1 Maria tege Magdala aw kesangay din, so nenenoo dan dapag te lebeng.

Impetonggo se lebeng

62 Keeldawan niyan, dalem te aldaw te peg-etod, dimoton ki Pilato
se menge Parisiyo aw menge pengolo te simbahan, 63 aw minikagi
dan, “Sir, doen neeneng-enengan day. Te weda pa kematay se otaw
siyan migpelingo-lingo Misiyas, minikagi sikandin te meantay lekat te
nematay te iketelo te aldaw. 64 Yan mépiya aw isogo no se menge sondalo
megtonggo te lebeng din te telo se aldaw, amon eked ketakaw te menge
tinoledaan din se lawa din lekat te lebeng. Yan eked dan pekeindan te

neantay den sikandin lekat te nematay. Medita den se otaw neekalan te
sikandin se Misiyas, menenglabi pa medaet aw keekalan dan te neantay
den sikandin lekat te nematay.”

65 Minikagi si Pilato, “Na, petekingi niyo se menge sondalo doton te
lebeng, aw onto niyo iyan petonggoi.”

66 Penga niyan, dimoton dan te lebeng aw impeket dan se pengilala
diya te dakel bato insampeng kenyan amon wedad otaw meg-owang
kenyan. Penga niyan, tinonggoan iyan te menge sondalo.

28
Pegkeantay i Jesus
Mat. 28:1-10; Mar. 16:1-10; Luc. 24:1-12; Juan 20:1-10

1Nayan, penga te aldaw te peg-etod, te weda pa libtak se aldaw te ise-
lem te Linggo, dimoton si Maria tege Magdala aw kesangay din te lebeng
iJesus. 2 Te weda dan pa dateng doton, ontd miglinog, so doen anghil
te Timanem dimateng lekat te langit, aw nengelid te bato insampeng te
lebeng, aw nenenoo sikandin kidoen. 3Onto minanyag se bawa din iling
te kilem, aw onto mepoti se penenaktun din. 4 Tinegangtang se menge
sondalo tanda te lamit dan, aw nekelias dan iling te otaw nematay.

5 Na, pegdateng te didowa bayi doton te lebeng, minikagi se anghil,
“Ika niyo egkelemitan. Netegahan ko te inaha niyo si Jesus, siyan
inlansang diya te kros. ¢ Meneng wedad sikandin dini, so neantay
den lekat te nematay. Yan se tapay din impakang. Awop kaw diya
amon kitaen niyo se linebengan kandin. 7 Na, kegaen kaw den doton
te menge tinoledaan din, aw indani niyo dan te neantay den sikandin
lekat te nematay, aw nekeona den sikandin diya kenyo pesalo doton te
probinsya te Galiliya. Kitaen niyo sikandin doton. Yan se kagi ko kenyo.”

8 Penga niyan, migpekegaen dan se nesayo lekat te lebeng. Pengkey
nelemitan dan, meneng ontd heman neluba se pedowan dan. Kimagnan
dan amon meg-indan dan kenyan diya te menge tinoledaan i Jesus.

9Te weda dan pa dateng doton, kinita dan si Jesus kidoen te dalan, aw
minikagi sikandin, “Meépiya iselem.”

Migpedapag dan diya kandin, aw limongken dan, aw minawid dan
te benis din, aw migsimba dan kandin. 10 Minikagi si Jesus, “Ika niyo
egkelemitan. Doton kaw den te menge tinoledaan ko. Ikagi kaw diya
kandan te ibeg ko domoton dan te Galiliya, so kitaen a dan doton.”

Kebolalaw te menge otaw migtonggo te lebeng

11 Nayan, pegkesayo te bayi, dimoton te Jerusalem se menge sondalo
migtonggo te lebeng. Mig-indan dan diya te menge pengolo te simbahan
te kedita te neinang diya kandan doton te lebeng. 12 Penga niyan,
tinipon te menge obanen te Judiyo se menge doma dan, aw migpebelaw-
belaway dan. Penga niyan, dakel se kwarta imbegay dan diya te menge
sondalo, 13 aw minikagi dan, “Peg-indan kaw diya te doma otaw te
dimoton se menge tinoledaan din te delem, aw tinakaw dan se lawa din
dalem te pegtedogi niyo. 14 Aw dinegen iyan te gobirnador, sikami se
megbalaw-balaw kandin amon eked kaw din keopali.”

15 Penga niyan, kininawa te menge sondalo se kwarta, aw timolo dan
te impunu kandan. Iling kenyan se ipeg-indan-indan te keditaan te
Judiyo lamig songkani.

Simogo si Jesus te menge tinoledaan din

Mat. 28:16-20; Mar. 16:14-18; Luc. 24:36-49; Juan 20:19-23; Ininang
1:6-8

16 Nayan, dimoton se sempolo tegusa tinoledaan i Jesus te Galiliya

doton te bontod pinedotonan i Jesus kandan. 17 Pegkita dan kandin,
migsimba dan kandin. Meneng doen menge tinoledaan din egdowa-
dowa aw benal sikandin. 18 Migpedapag si Jesus diya kandan aw
minikagi, “Impelowan a den diya te kedita doton telangit aw dini heman
telanto te tana. 19Yan isogo ko den sikiyo doton te kebelad te keneyonan.
Pegtolada kaw te kedita te otaw amon tomaking dan kanak. Pemonyagi
niyo dan diya te ngadan te Timanem Amay, aw Bata din, aw Espiritu
Santo. 20 Pegtolada kaw kandan te keilangan tomolo dan te kedita te
impunu ko diya kenyo. Na, gayed a meg-ipat kenyo pengkey lamig te
temanan te keneyonan.”



Marcos 1:1 66 Marcos 1:15

Seini se Mépiya Indan Insolat i
Marcos

Pegtolada i Juan Memonyagay
Mar. 1:1-8; Mat. 3:1-12; Luc. 3:1-18; Juan 1:19-28

1Seini se keteboan te Mépiya Indan tepad te Bata te Timanem, si Jesu
Cristo. 2 Gebii doen insolat te telekeliwat te kagi te Timanem si Isaias,
“Na, doen otaw isogd ko megpetaga-taga te agpet ka den domateng,

amon megpeketagad se kedita te otaw te pegdateng nikaw.
3 Dinegen niyo se otaw doton te kebigtilan aw dakel se kagi din,
‘Pegpeketagad kaw te pegdateng te Pengolo. Peg-inang kaw te
metolid, so domateng sikandin.” ”

4 Nayan, dimoton si Juan Memonyagay te kebigtilan. Migtolada
sikandin te kedita te otaw te keilangan megselsel dan te sala ininang dan
aw bonyagan dan amon ipetaga-taga dan te pigwedad den te Timanem
se sala dan. 5> Medita se otaw lekat te menge lonsod sakop te probinsya
te Judiya aw lekat te Jerusalem dimoton amon menenalan kandin.
Migselsel dan te menge sala ininang dan, aw binonyagan din dan doton
te wayeg te Jordan.

6 Nayan, egpenaol si Juan te saol inabel lekat te bolbol te ayam-ayam
kamilo, aw egpengelen te kindal te ayam-ayam. Egpenganen din se
menge dolon aw teneb eg-ebaten din doton te kebenesan. 7 Migtolada
sikandin, kagi din, “Doen domateng labi pa melangkaw diya kanak.
Kena botong se kelangkaw ko amon megtelaban a kandin pengkey
meglebad a te sepatos din, so ontd sikandin melangkaw diya kanak.
8 Nemonyag a kenyo pineokit te wayeg, meneng sikandin se memonyag
kenyo pineokit te Espiritu Santo.”

Pegbonyag aw pegboyo ki Jesus
Mar. 1:9-13; Mat. 3:13—4:11; Luc. 3:21-22;4:1-13
9 Nayan, weda kenamay, dimateng si Jesus lekat te lonsod te Nasarit
sakop te probinsya te Galiliya, aw migpebonyag sikandin ki Juan kidoen
te wayeg te Jordan. 10 Peg-anggin i Jesus lekat te wayeg, pegketa kinita
din se langit neowang aw migpedana se Espiritu Santo diya kandin iling
te selepati. 11 Penga niyan, dinineg dan se kagi te Timanem lekat te
langit, “Sikona se Bata ko. Dakel se pedowan ko kamno, aw ontd a neluba

kamno.”

12 Penga niyan, inibing sikandin te Espiritu Santo doton te kebigtilan.
13 Mig-ogpa sikandin kidoen taman te kepatan se aldaw, aw binoyo
pedeniSatanas. Doen menge menenanap te kebenesan dimomakandin,
meneng doen menge anghil mig-ipat kandin.

Pegtebo i Jesus migtolada doton te Galiliya
Mar. 1:14-15; Mat. 4:12-17; Luc. 4:14-15
14 Nayan, penga te pegpedakep i Herod ki Juan Memonyagay, dimoton
si Jesus te probinsya te Galiliya aw migtolada te Meépiya Indan lekat
te Timanem. 15 Minikagi sikandin, “Netoman den se aldaw tapay im-
pakang, aw agpet den lomowan se Timanem diya kenyo. Pegselsel kaw
den te menge sala ininang niyo, aw pemenal kaw den te Mépiya Indan.”

Pegtawalijesus te epat tinoledaan
Mar. 1:16-20; Mat. 4:18-22; Luc. 5:1-11

16 Nayan, minipanaw si Jesus doton te kilid te lanaw te Galiliya. Kinita
din se didowa memokotay si Simon aw adi din si Andres nemokot.
17Timawal siJesus, “Taking kaw kanak, so megtolada a kenyo amon kena
ikan se meabat niyo, meneng otaw se ibingen niyo diya kanak.”

18 pegketa, tinenanan dan se pokot aw timaking dan ki Jesus.

19 Penga niyan, dimeleg si Jesus te kena mediyo, aw kinita din si
Santiago aw adi din si Juan didowa dan bata i Sebedeo. Kidoen dan te
belangay aw migtigmes dan te pokot. 20 Pegketa, tinawal dan heman i
Jesus. Tinenanan dan se amay dan kidoen te belangay sipat menge doma
otaw egtendanan din, aw timaking dan heman ki Jesus.

Otaw dinetengan te bosaw
Mar: 1:21-28; Luc. 4:31-37
21 Penga niyan, dimoton dan te lonsod te Kapirnaom. Pegkesebado,
dimoton si Jesus te simbahan te Judiyo aw migtolada kidoen. 22 Onto
nepela se kedita te otaw dimineg te intolada din, so kena iling te pegto-
lada te menenolada te punu ingkeliwat i Moises se pegtolada i Jesus, so
tinekingan si Jesus te tolos.
23Pegketa, dimateng kidoen te simbahan se otaw dinetengan te bosaw.
24 Timawal sikandin, “Tay, Jesus tege Nasarit. Ika eg-inabut kenami. Ika
egbaet kenami. Netegahan ko aw sinu ka. Sikona se metolid otaw insogo

te Timanem.” ) o
25 Meneng migsagda si Jesus te bosaw, kagi din, “Kepenek ka den.

Lowa ka den diya kandin.”

26 Impekeseg te bosaw se otaw aw timawal te dakel se kagi din, aw
penga niyan limowa diya kandin. 27 Nepela se kedita te otaw, aw
migpebelaw-belaway dan, kagi dan, “Tay law. Sebad se ipegtolada din.
Metolos sikandin, so aw megpelowa sikandin te menge bosaw, egtolo

dan kandin.” . ] . ]
28Weda kenamay, onto nedengeg si Jesus kidoen te kedita te ogpeanan

medapag doton te probinsya te Galiliya.

Pinegoliijesus se medita otaw
Mar. 1:29-34; Mat. 8:14-17; Luc. 4:38-41

29 Weda kenamay, nesayo si Jesus lekat te simbahan te Judiyo aw
dimoton te balay i Simon aw si Andres. Timaking heman si Santiago
aw si Juan. 30 Nayan, netigdaan se ogangan i Pedro bayi piglegenaw, aw
inindanan dan si Jesus tepad kandin. 31 Penga niyan, dimoton si Jesus
kandin, aw minawid te belad din, aw impeenaw din. Migképiya sikandin,
aw penga niyan mig-inang te kanen i Jesus aw menge doma din.

32 Pegsallep te aldaw siyan, inibing dan doton ki Jesus se kedita te
otaw doen mesakit aw otaw dinetengan te bosaw. 33 Onto medita se
tege Kapirnaom netipon doton te lowa te balay. 34 Pinegolian din se
medita otaw doen medita kemolo te mesakit, aw medita heman se bosaw
impelowa din lekat te otaw. Meneng sinagda i Jesus se menge bosaw
amon eked dan ikagi, so netegahan dan aw sinu sikandin.

Migtolada si Jesus doton te Galiliya
Mar. 1:35-39; Luc. 4:42-44
35 Pegkeiselem niyan te weda pa libtak se aldaw, minenaw si Jesus aw
dimoton te wedad otaw eg-ogpa, aw migtawal-tawal doton. 36 Meneng

nengemaha si Simon aw menge doma otaw kandin. 37 Pegkita dan
kandin, minikagi dan, “Pinengemaha ka te kedita te otaw.”

38 Meneng minikagi si Jesus, “Domeleg kidon den doton te menge
doma lonsod amon megtolada a heman doton, so yan se doun te dimini
a.”

39 Yan timeped sikandin te kedita te lonsod doton te probinsya te
Galiliya, aw migtolada kidoen te menge simbahan te Judiyo, aw im-
pelowa din se menge bosaw lekat te otaw.

PinegoliiJesus se tompigun
Mar. 1:40-45; Mat. 8:1-4; Luc. 5:12-16

40Nayan, doen otaw pigtompig dimoton ki Jesus, aw migpeido-ido diya
kandin. Limongken heman sikandin aw minikagi, “Aw doen ibeg nikaw,
netegahan ko te mekebatog ka megpegoli kanak.”

41Neido si Jesus aw nemaed kandin, aw minikagi, “Meibeg a. Kegolian
ka.”

42 Pegketd, negolian sikandin. 43-44 Ontd migpunu si Jesus kandin,
kagi din, “Keilangan wedad palos otaw indanan no tepad te ininang ko
kamno. Meneng doton ka te pengolo te simbahan, aw pekitai se lawa no
diya kandin. Penga niyan, begayi se ibowang no iling te impunu i Moises
amon metaga-taga se kedita te otaw te negolian ka den.”

Penga niyan, impekesayo sikandin i Jesus. 45 Meneng pegkesayo din,
medita se otaw inindanan din tepad te ininang i Jesus kandin. Yan se
doun te weda pekeokit si Jesus te menge lonsod so pelaban medita se
otaw metipon. Yan miglegeb sikandin doton te ogpeanan mediyo te
lonsod, aw medita se otaw dimoton kandin lekat te kedita te ogpeanan.

2

Pinegoliijesus se otaw kena egpekeiwal
Mar. 2:1-12; Mat. 9:1-8; Luc. 5:17-26

1 Nayan, peglaklak te pila aldaw, minoli si Jesus doton te Kapir-
naom. Doen menge otaw dimineg te mig-ogpa sikandin diya te balay
kidoen. 2 Yan medita se otaw netipon doton didalem te balay igsa weda
pekeomba se menge otaw pengkey doton te lowa te balay medapag te
lelebangan. Dalem te pegtolada i Jesus kandan te kagi te Timanem,
3dimateng se epat otaw neningga te otaw kena egpekeiwal. 4 Weda dan
pekedapag diya ki Jesus so ontd medita se otaw netipon. Yan nenayit
dan doton te atep te balay siyan, so pantal se atep niyan. Inowang dan
se atep kidoen diatas i Jesus, aw intonton dan se otaw kena egpekeiwal
sipat inibatan din. 5 Pegkita i Jesus te onto dan simalig diya kandin,
minikagi sikandin diya te otaw kena egpekeiwal, “Elew, pigwedad den
se sala nikaw.”

6 Nayan, doen menge menenolada te punu ingkeliwat i Moises ne-
nenoo kidoen, aw mig-aneng-aneng dan, 7 “Eked kepakay se inikagi
din siyan. Migtompuyus sikandin te Timanem, so wedad mekebatog
megwedad te sala meneng olo Timanem.”

8Nayan, netegahaniJesus aw eden se aneng-aneng dan, aw yan minik-
agi sikandin, “Nenga lay egdowa-dowa se aneng-aneng niyo? 9 Mola
megpelingo-lingo se otaw megwedad te sald. Meneng eked pekebatog
se otaw megpegoli te otaw kena egpekeiwal singed aw doen tolos te



Marcos 2:10 69 Marcos 2:22

Timanem diya kandin. 10 Meneng so Timanem a Migpekeotaw, ipekita
ko den kenyo te mekebatog a megwedad te sala te otaw dini te tana.”

Penga niyan, minikagi siJesus diya te otaw kena egpekeiwal, 11 “Enaw
ka. Loloni se inibatan no, aw oli ka den.”

12 Yan minenaw sikandin, aw inibing din se inibatan din, aw
tinengtengan sikandin te menge otaw se minoli. Yan se doun te nepela
se kedita dan, aw induyun dan se Timanem. Migpebelaw-belaway dan,
“Wedad palos kinita tadon iling kenyan.”

Pegtawal i Jesus ki Levi
Mar. 2:13-17; Mat. 9:9-13; Luc. 5:27-32

13 Pegkesayo i Jesus lekat te balay, toda sikandin dimoton te kilid te
lanaw. Netipon se kedita te otaw diya kandin, aw migtolada sikandin
kandan. 14 Pegkesayo i Jesus lekat kidoen, doen iskribinti si Levi bata i
Alfeo nenenoo kidoen te opisina din. Pegkita i Jesus kandin, minikagi
sikandin, “Taking ka kanak.”

Yan timindeg si Levi, aw timaking sikandin ki Jesus.

15 Penga niyan, kimaen si Jesus kidoen te balay i Levi, aw medita
heman se menge iskribinti aw doma otaw nelegeb te sala kimaen doma i
Jesus aw menge tinoledaan din, so medita se otaw iling kenyan timaking
ki Jesus. 16 Doen heman kidoen menge menenolada te punu ingkeliwat
i Moises sakop te menge Parisiyo. Pegkita dan te kimaen si Jesus doma
te menge iskribinti aw doma otaw nelegeb te sala, minikagi dan diya te
menge tinoledaan i Jesus, “Medaet iyan, so egpengaen sikandin doma te
medaet otaw, menge iskribinti aw doma otaw nelegeb te sala.”

17 Meneng pegdineg i Jesus te inikagi dan, minikagi sikandin, “Kena
otaw wedad mesakit se bolongen te doktor, meneng otaw doen mesakit
se bolongen din. Insogod a dini kena amon tewalen ko se otaw eg-aneng-
aneng te metolid se eg-inangen dan, meneng insogo a dini amon tewalen
ko se otaw mekesesala.”

Tepad te pegpowasa
Mar. 2:18-22; Mat. 9:14-17; Luc. 5:33-39

18 Nayan, egpowasa se menge tinoledaan i Juan, aw egpowasa heman
se menge Parisiyo. Doen menge otaw dimoton ki Jesus aw minikagi dan,
“Melikit egpowasa se menge tinoledaan i Juan, aw egpowasa heman
se menge tinoledaan te Parisiyo. Nenga lay kena egpowasa se kamno
menge tinoledaan?”

19 Minikagi si Jesus, “Aw doen peipid, eked kepuluk se menge sigalak
te meama peipiden dalem te kidoen pa sikandin. 20 Meneng doen aldaw
domateng aw meabatlekat kandan se meama peipiden, aw yan se aldaw
megpowasa dan so mepuluk dan.”

21 Mig-indan heman si Jesus te tegdeyanan tepad te kaling itolada din,
kagi din, “Eked kepakay aw tompalan se tapay penenaktun te kaling tila
weda pa bugsaki, so komotot se kaling tila aw itompal diya te tapay, aw
meinang labi pa dakel se lisi te saol. 22 Aw meg-inang heman se otaw
te bino, eked din soli se temek te paras diya te solanan ininang lekat te
kindal te kambing tapay linanit, so aw megbohak se temek, megbeto se
solanan tapay linanit, aw eleg kebatan se bino aw solanan niyan. Yan
keilangan isawol se temek inangen bino diya te solanan kaling linanit.”

Tepad te aldaw te peg-etod
Mar. 2:23-28; Mat. 12:1-8; Luc. 6:1-5

23 Nayan, Sebado se aldaw te peg-etod te menge Judiyo. Pegkesebado,
minokit si Jesus aw menge tinoledaan din kidoen te kilid te pawa te trigo
agpet den geniyen. Peg-okit dan kidoen, kimetel se menge tinoledaan
din te oway te trigo, aw kinaen dan, so binallos dan. 24 Meneng
minikagi se menge Parisiyo diya ki Jesus, “Tay law. Mig-inang se menge
tinoledaan no te sala, so doen punu ingkeliwat i Moises te keilangan eked
kidon pegterbaho te aldaw te peg-etod.”

25 Minikagi si Jesus, “Kena medaet se ininang dan. Nelibelan niyo den
besi aw eden se insolat kidoen te kagi te Timanem tepad te ininang i
David gebii dalem te si Abiatar se ontd pengolo te simbahan. So binallos
si David aw menge sondalo timaking kandin, aw wedad palos kanen dan,
26yan minawop sikandin diya te balay te Timanem, aw kinaen din se pan
imbegay diya te Timanem. Yan heman se impekaen din te menge doma
din. Pengkey doen punu ingkeliwat i Moises te mepakay 0l0 iyan kanen
te menge pengolo te simbahan, meneng kena medaet se ininangiDavid.”

27 Minikagi heman si Jesus, “Migpunu se Timanem te doen aldaw
te peg-etod kena amon doen kelimahan te otaw, meneng amon doen
kepiyaan te otaw. 28 So siak se Timanem Migpekeotaw, mepakay aw siak
se mikagi aw eden se mepakay inangen pengkey aldaw te peg-etod.”

3

Pinegoli se otaw nekepis se belad din
Mar. 3:1-6; Mat. 12:9-14; Luc. 6:6-11

1 Nayan, dimoton si Jesus te simbahan te Judiyo. Doen otaw kidoen
nekepis se belad din. 2 Kidoen heman se menge otaw nengemaha te
idimanda dan tepad ki Jesus, aw yan se doun te gayed dan migsima
kandin aw megpegoli sikandin te otaw doen mesakit te aldaw te peg-
etod. 3 Minikagi si Jesus diya te otaw nekepis se belad, “Diya ka kanak.”

4 Penga niyan, minikagi si Jesus diya te menge otaw timengteng
kandin, “Tepad te punu ingkeliwat i Moises, eden lay se mepakay
inangen tadon te aldaw te peg-etod? Meg-inang kidon lay te mepiya, aw
meg-inang kidon te medaet? Megtabang kidon lay te doma otaw, aw
mengimatay kidon te doma?”

Meneng wedad palos intaba dan. 5 Timengteng si Jesus diya te kedita
dan, aw neopal sikandin so nelido se pedowan din tanda te kagsen te
olo dan. Penga niyan, minikagi sikandin diya te otaw nekepis se belad,
“Oladi se belad nikaw.”

Peg-olad din te belad din, pegketd migkepiya iyan. 6 Penga niyan,
nesayo se menge Parisiyo, aw migpebelaw-belaway dan sipat menge
sakop i Herod tepad te inangen dan amon matay dan si Jesus.

Medita se otaw timaking ki Jesus
Mar: 3:7-12; Mat. 12:15-21; Luc. 6:17-19
7 Nayan, nesayo si Jesus aw menge tinoledaan din lekat kidoen aw
dimoton dan te kilid te lanaw. Medita se otaw timaking kandan lekat
te probinsya te Galiliya. Doen heman menge otaw lekat te probinsya
te Judiya, & aw tege Jerusalem, aw lekat te probinsya te Idumya, aw
lekat dipag te wayeg te Jordan, aw medita heman lekat te kedepagan
te lonsod te Tiro aw Sidon. Pegdineg dan tepad te kedita te kepelahan

ininang i Jesus, dimoton dan kandin. 9 Sagwa onto medita se otaw
netipon, migpunu sikandin te menge tinoledaan din te megpetagad dan
te belangay sekayan din amon eked sikandin sigpiti te menge otaw.
10 Medita se otaw pinegolian din, aw yan medita se otaw doen mesakit
migpeegaway se migpedapag diya kandin amon memaed dan kandin
aw kegolian dan. 11 Dimoton heman kandin se menge otaw dinetengan
te bosaw. Pegkita dan kandin, limongken dan diya kandin aw timawal
dan te dakel kagi, “Sikona se onto Bata te Timanem.”

12 Meneng ontd migpunu si Jesus te keilangan wedad doma otaw
indanan dan tepad kandin.

Sempolo teg dowa sogounun i Cristo
Mar. 3:13-19; Mat. 10:1-4; Luc. 6:12-16
13 Nayan, timikedeg si Jesus te bontod, aw tinawal din se menge otaw

pinemalli din, aw dimoton dan kandin. 14 Penga niyan, doen sempolo
teg dowa otaw pinemalli din aw iningedanan din dan menge apostol,
amon gayed dan tomaking kandin, aw yan se insogd din megtolada te
Mépiya Indan. 15 Imbegay din diya kandan se tolos amon megpelowa
dan te bosaw lekat te otaw. 16 Seini se menge ngadan te otaw pinemalli
din, si Simon iningedanan i Jesus ki Pedro, 17 aw didowa bata i Sebedeo
si Santiago aw adi din si Juan. Yan se telekedowa iningedanan i Jesus
ki Boanerges. (Se kelebadan niyan, “kena telawun.”) 18 Pinemalli din
heman si Andres, si Felipe, si Bartolome, si Mateo, si Tomas, si Santiago
bata i Alfeo, si Tadeo, si Simon meyseg, 19 aw si Judas Iscariote, siyan
migtolok ki Jesus.

Si Jesus aw si Satanas
Mar. 3:20-30; Mat. 12:22-32; Luc. 11:14-23;12:10

20 Penga niyan, minoli si Jesus. Meneng weda sikandin pekekaen aw
menge tinoledaan din so medita se otaw toda netipon kidoen kandin.
21 Pegdineg te menge kedomaan i Jesus te weda sikandin pekekaen,
dimoton dan kandin amon ibingen dan sikandin doton te balay, so doen
menge otaw eg-ikagi te migkebook sikandin.

22 Doen menge menenolada te punu ingkeliwat i Moises tikedo te
Jerusalem simila ki Jesus, kagi dan, “Dinetengan sikandin i Belsebul, se
doma ngadan i Satanas. Pengolo te bosaw se nemegay kandin te tolos
amon megpelowa sikandin te bosaw lekat te otaw.”

23 Meneng tinawal dan i Jesus, aw minikagi sikandin diya kandan
pineokit te tegdeyanan, “Eked kepakay aw megpelowa si Satanas te
menge bosaw sinekopan din. 24 Simpana megbebolaw se sakop te
sebad selotan, kebatan se peglowan te selotan siyan te eked kenamay.
25 Simpana megbebolaw se otaw migsebad te balay, kebatan se ogpeanan
dan te eked kenamay. 26 Simpana megbolaw si Satanas diya te menge
sakop din aw meinang dan poon din, kebatan se peglowan din te eked
kenamay.

27 “Aw magsen se otaw, eked keagaw se awop te balay din singed aw
domateng se otaw labi pa magsen diya kandin. Yan se mekedaeg te tig-
apo te balay aw meglegapos kandin, aw penga niyan mengabat sikandin
te awop te balay.

28 “Eneng-enengi niyo se kagi ko kenyo. Pengkey eden kemoloi te
sala inangen te otaw, mepakay iyan pegwedaden te Timanem, pengkey

megtompuyus dan kandin. 29 Meneng aw megtompuyus se otaw te Es-
piritu Santo, eked palos pegwedadi se sala din siyan. Meneng ipelumun
sikandin te wedad temanan tanda te sala din siyan.”

30 Yan se inikagi din diya kandan, so minikagi dan te dinetengan te
bosaw si Jesus.

Inay aw menge kedowa i Jesus
Mar. 3:31-35; Mat. 12:46-50; Luc. 8:19-21

31 Nayan, pegtolada i Jesus, dimateng se inay din aw menge kedowa
din. Migtagad dan doton te lowa te balay. Impetawal dan sikandin so
ibeg dan megkita kandin. 32 Medita se otaw nenenoo kidoen te dapag
din, aw minikagi dan diya kandin, “Doton te lowa se inay no aw menge
kedowa nikaw. Meibeg dan ekon megkita kamno.”

33Meneng minikagi si Jesus diya kandan, “Mikagi a den diya kenyo aw
sinu se inay ko aw menge kedowa ko.”

34 Penga niyan, timengteng si Jesus diya te menge otaw nenenoo
kidoen, aw minikagi sikandin, “Seini se inay ko aw menge kedowa ko.
35Se menge otaw egtolo te ibeg te Timanem, yan se meinang inay ko aw
menge kedowa ko meama aw bayi.”

4

Tegdeyanan tepad te otaw nenabog te beni
Mar. 4:1-9; Mat. 13:1-9; Luc. 8:4-8

1 Nayan, doen aldaw migtolada si Jesus doton te kilid te lanaw. Onto
medita se otaw netipon diya kandin, aw yan se doun te minalin sikandin
doton te belangay pinondohan medapag te kilid te lanaw. Nenenoo
sikandin kidoen, meneng mig-ogpa se kedita te otaw tinoledaan din
doton te kilid te lanaw kidoen te tana. 2 Penga niyan, medita se
kebenalan intolada din diya kandan pineokit te tegdeyanan. Pegtolada
din, minikagi sikandin, 3 “Doen otaw dimoton te pawa amon menabog te
beni, so yan se ketanem te pegpenanem din. 4 Pegsabog din, doen beni
nesabog diya te dalan, aw kinaen iyan te menge manok te kebenesan.
5 Doen heman beni nesabog diya te tana kebeto-betowan, aw wedad
nael tana kidoen. Timobo iyan te weda kenamay, so kena medalem se
tana.  Meneng pegkelangkaw te aldaw, nelanes aw nematay so wedad
nael dalid. 7 Doen heman beni nesabog diya te pinonoan te saghet doen
tigis. Timilles heman se sagbet doen tigis aw kinelep se menge tobo aw
nematay. Yan wedad palos pongo niyan. @ Meneng doen beni nesabog
diya te melambo tana. Yan se timobo aw timilles, aw minongo. Doen
minongo te ketlowan, aw doen minongo te keneman aw ginatos.”

9 Minikagi heman si Jesus, “Keilangan menenalan se kedita niyo doen
telinga.”

Tod te menge tegdeyanan
Mar. 4:10-12; Mat. 13:10-17; Luc. 8:9-10
10 Penga te pegkesayo te keditaan te otaw, doen diya te sempold
teg dowa tinoledaan i Jesus aw menge otaw nesama mig-insa diya
kandin tepad te tegdeyanan intolada din. 11 Minikagi si Jesus, “Sikiyo
se pinetega-tegahan te Timanem te kebenalan tepad te peglowan din.
Meneng olo pineokit te tegdeyanan se pegtolada ko te doma otaw
12amon pengkey tomengteng dan, meneng eked dan kita te kedegdagan



Marcos 4:13 73 Marcos 4:31

niyan. Pengkey domineg dan, meneng eked dan ketaga-taga te kebe-
nalan niyan, so aw mekelabet dan, mengenganay dan diya kanak aw
pegwedaden ko se sala ininang dan.”

Kedegdagan te tegdeyanan tepad te otaw nenabog
Mar: 4:13-20; Mat. 13:18-23; Luc. 8:11-15

13 Minikagi si Jesus, “Nepela a so weda kaw pekelabet te tegdeyanan
siyan. Aw weda kaw pekelabet kenyan, eked kaw pekelabet te kedita te
doma tegdeyanan ipegtolada ko kenyo. 14 Nayan, se kedegdagan te otaw
nenabog te benj, yan se otaw egtolada te kagi te Timanem. 15 Se beni
nesabog diya te dalan, yan se iling te otaw toledaan te kagi te Timanem.
Aw domineg dan kenyan, doen inangen i Satanas amon kelibelan dan
se kagi te Timanem dinineg dan. 16 Nayan, se beni nesabog diya te tana
kebeto-betowan, yan se iling te otaw domineg te kagi te Timanem, aw
meluba dan, aw tomolo dan kenyan te eked kenamay. 17 Meneng aw
domateng se kelimahan aw pemilangen dan tanda te pegpemenal dan
te kagi te Timanem, tenanan dan se pinemenalan dan, so iling dan te
tinanem wedad nael dalid. 18 Nayan, se beni nesabog diya te pinonoan
te sagbet doen tigis, yan se iling te otaw ontd domineg te kagi te Timanem
intolada. 19 Meneng penga niyan, wedad ontong dan so dagen dan te
ibeg dan tomaking te ketanem te keneyonan, aw ibeg dan megkeyaman
amon meluba dan, aw menge doma ibeg dan. Yan se doun te wedad
ontong dan diya te kagi te Timanem dinineg dan. 20 Meneng se beni
nesabog diya te melambo tana, yan se iling te otaw domineg te kagi te
Timanem, aw menenalan dan kenyan. Doen ontong daniling te intanem
mongo te ketlowan, aw keneman aw ginatos.”

Tepad te solo isawol diya te kelengkawan
Mar. 4:21-25; Mat. 5:15;13:12; Luc. 8:16-18

21 Minikagi si Jesus, “Aw menemtem se otaw te solo, eked din iyan
sengkobi. Eked din heman elesi doton te siyong te katri. Meneng meépiya
aw isawol din iyan diya te kelengkawan. 221ling heman kenyan, wedad
in-eles songkani eked kitai te modi aldaw. Wedad heman imbolon
songkani eked keindan te modi aldaw. 23 Keilangan menenalan se kedita
niyo doen telinga.”

24 Minikagi heman si Jesus, “Keilangan toloen niyo se dinineg niyo.
25 Se otaw kominawa te kebenalan, yan se dogangan te kebenalan.
Meneng se otaw eked kinawa te kebenalan, yan se pegwedadan te
kebenalan.”

Tegdeyanan tepad te beni egtobo

26 Minikagi heman si Jesus, “Iling kani se peglowan te Timanem. Aw
menanem se otaw te beni doton te pawa din, 27 penga niyan, wedad
ketetana din tepad te pegtilles niyan pengkey aldaw aw delem, so gayed
tomobo aw tomilles se itanem din pengkey weda din ketegahi se pegtobo
niyan. 28 Gayed tomilles se itanem kidoen te tana, so ona tomobo, aw
penga niyan domawen, aw penga niyan mongo iyan. 29 Aw metesan se
pongo, geniyen iyan te otaw, so dimateng den se aldaw te peglegani.”

Tegdeyanan tepad te beni onto deitek
Mar. 4:30-34; Mat. 13:31-32,34; Luc. 13:18-19
30 Minikagi heman siJesus, “Meg-indan a den kenyo tepad te peglowan
te Timanem pineokit te tegdeyanan seini. 31 Doen beni ontd deitek

intanem te otaw doton te pawa din. Pengkey wedad ekon palos beni labi
pa deitek kenyan, 32 meneng penga te pegtanem din, timilles iyan, aw
labi pa iyan dakel diya te kedita te doma intanem din. Dakel se menge
panga niyan, aw migsalag se menge manok kidoen.”

33 Migtolada si Jesus kandan pineokit te medita tegdeyanan iling
kenyan taman te egkelebetan dan. 34 Impeokit din te tegdeyanan se
kedita te intolada din kandan. Meneng gayed din ipeg-indan te menge
tinoledaan din dalem te wedad doma dan aw eden se kedegdagan te
kedita te tegdeyanan.

Impetunung i Jesus se kelamag
Mar: 4:35-41; Mat. 8:23-27; Luc. 8:22-25

35Pegkeapon te aldaw siyan, minikagi siJesus diya te menge tinoledaan
din, “Meépiya aw matas kidon doton dipag te lanaw.”

36 Penga niyan, tinenanan dan se kedita te otaw netipon kidoen te
kilid te lanaw, aw simakay dan heman te belangay tapay sinekayan i
Jesus. Doen heman menge doma belangay timaking kandan. 37 Weda
kenamay, dinetengan dan te kelamag ontd mebandes, aw nekeawop se
wayeg diya te belangay, aw agpet dan neteled. 38 Meneng neketedogi si
Jesus diya te olonan kidoen te olin. Linoka dan sikandin aw minikagi
dan, “Sir, tebangi kay, so melemes kidon den.”

39 Neloka si Jesus aw sinagda din se kelamag. Minikagi sikandin diya
te balud, “Pegkelinaw ka.”

Penga niyan, timunung se kelamag aw migkelinaw se lanaw.
40 Minikagi si Jesus, “Weda pa kedi kelobos se pegsalig niyo kanak.
Ika niyo egkelemitan.”

41 Ontd dan nepela aw migpebelaw-belaway dan, kagi dan, “Onto
sikandin metolos, so pengkey kelamag aw balud timolo kandin.”

5

PinegoliiJesus se otaw dinetengan te bosaw
Mar. 5:1-20; Mat. 8:28-34; Luc. 8:26-39

1 Nayan, dimeleg dan doton dipag te lanaw medapag te Gerasa.
2PegtenaiJesus, doen otaw dinetengan te bosaw simongon kandin lekat
te menge lebenganan, 3so yan se eg-ogpaan din. Onto sikandin magsen,
aw yan se doun te eked sikandin kegapos te doma otaw, pengkey doen
sengkall. 4 Pengkey melikit dan sikandin eggeposen te sengkali, aw
egpentongan dan sikandin, meneng gayed din egbogtoen se sengkali, aw
egbatandin seipegpantong kandin. Wedad palos otaw mekedaeg kandin
so onto magsen. 5 Pengkey aldaw aw delem, gayed sikandin eglegeb
kidoen te lebenganan aw doton heman te bontod, aw gayed egpuypuy
aw egpemoneg te lawa din te bato.

6 Pegkita din ki Jesus doton te mediyo0, kimagnan sikandin simongon
ki Jesus aw limongken diya kandin. 7-8 Migpunu si Jesus diya te bosaw,
kagi din, “Lowa ka den diya kandin.”

Minikagi se otaw te dakel kagi din, “Jesus, Bata te Timanem onto
melangkaw, ika egsamok kanak. So Timanem se egtengteng Kenita,
memoyo a diya kamno, ika bag egpeeleg kanak.”

9 Mig-insa si Jesus, “Sinu lay se ngadan nikaw?”

Timaba sikandin, “Si Minelalan se ngadan ko, so medita kay.”

100Onto nemoyo se bosaw diya ki Jesus te eked din dan peseyowi doton
te mediy0 ogpeanan.

110nto medita se osa nenowal doton te bontod medapag. 12Nemoyo se
menge bosaw diya ki Jesus, kagi dan, “Aw mepakay diya kamno, malin
kay doton te menge osa siyan.”

13Yan impealin din dan. Limowa se menge bosaw lekat te otaw aw
minalin dan doton te osa. Penga niyan, kimagnan se kedita te osa pesalo
te keba, aw kimahang dan doton te lanaw. Nelemes se kedita dan menge

dowa melalan. _ ) o
14 Penga niyan, kimadas se menge telediyaga te osa aw mig-indan

dan tepad kenyan doton te lonsod aw kedepagan niyan. Penga niyan,
dimoton se menge otaw inindanan dan amon komita dan kenyan.
15 Pegdateng dan doton ki Jesus, kinita dan se otaw pinelowaan te
minelalan se bosaw. Nenenoo sikandin, aw nenelowal den, aw
migképiya den. Pegkita dan kenyan, nelemitan dan. 16 Inindanan dan
heman te menge otaw kimita kenyan tepad te neinang diya te otaw siyan
aw menge osa. 17 Lekat niyan, nemoyo dan te mesayo si Jesus lekat te
ogpeanan dan.

18 Penga niyan, te pegsakay i Jesus te belangay, nemoyo se otaw
pinelowaan te bosaw aw mepakay sikandin tomaking. 19 Meneng
weda din petekingi, so inikegiyan i Jesus, “Oli ka den doton te menge
kedomaan nikaw, aw peg-indan ka kandan tepad te meépiya ininang te
Pengolo kamno, aw keido din kamno.”

20 Penga niyan, nesayo sikandin aw mig-indan doton te Dikapolis
tepad te meépiya ininang i Jesus diya kandin. Yan se doun te nepela se
kedita te otaw inindanan din.

Pinegoli se dowa bayi
Mar. 5:21-43; Mat. 9:18-26; Luc. 8:40-56

21Pegbatas i Jesus doton dipag te lanaw, ontd medita se otaw netipon
diya kandin doton te kilid te lanaw. 22 Penga niyan, dimoton ki Jesus se
sebad obanen te simbahan te Judiyo, ngadan din si Jairo. Pegkita din
ki Jesus, limongken sikandin 23 aw nemoyo, kagi din, “Ontd netigdaan se
deitek bata ko bayi. Peg-ayas ka bag, aw pemadi sikandin amon kegolian
aw eked kematay.”

24 Penga niyan, timaking si Jesus kandin. Onto medita se doma otaw
timaking ki Jesus aw migpesegsegay dan kidoen te dalan.

25 Nayan, doen heman sebad bayi timaking kandin pigdipenogan te
sempolo den teg dowa se omay. 26 Medita se doktor migholong kandin,
aw neamin se kedakel te kwarta din. Onto sikandin ineleg, so pengkey
eden seimbolong dan kandin, menenglabi den beling medaet se mesakit
din. 27 Pegdineg din tepad te eg-inangen i Jesus, dimoton sikandin aw
migpedapag diya te getan din aw nemaed te saol din, 28 so tapay sikandin
mig-aneng-aneng te megoli se mesakit din aw pemadan din 0l0 se saol i
Jesus. 29 Pegketa, negoli se mesakit din, aw mig-imanman sikandin te
mepiya den se lawa din.

30 Pegketaga-tagaijJesuste doen neinang pineokit te tolos din, miniling
sikandin aw timengteng diya te menge otaw timaking kandin, aw minik-
agi, “Sinu lay se nemaed te saol ko?”

31 Minikagi se menge tinoledaan din, “Ika eg-insa aw sinu se nemaed
kamno, so pigdenganan ka te medita otaw.”



Marcos 5:32 76 Marcos 6:5-6

32 Meneng gayed timengteng si Jesus diya te kedita dan amon kitaen
din aw sinu se nemaed kandin. 33 Nelemitan se bayi slyan, so netegahan
din te negoli den se mesakit din. Yan migpedapag sikandin diya ki Jesus
aw tinegangtang tanda te lamit din. Limongken sikandin diya ki Jesus
aw mig-indan kandin te kedita tepad te mesakit din aw pegkegoli niyan.
34 Penga niyan, minikagi si Jesus, “Ata, simalig ka diya kanak, aw yan se
doun te negolian ka. Oli ka den. Mépiya den se pedowan aw lawa nikaw.”

35 Telobo pa minikagi si Jesus diya te bayi, dimateng se otaw lekat te
balay te obanen te simbahan, aw minikagi diya ki Jairo, “Nematay den
se bata nikaw. Wedad den kekemowan te pegpedeleg no te Menenolada
doton te balay nikaw.”

36 Meneng weda segmaniiJesus seinikagi dan. Minikagi sikandin diya
ki Jairo, “Ika egkepuluk, meneng salig ka diya kanak.”

37Wedad doma otaw impetaking i Jesus doton te balay, meneng ol0 si
Pedro, aw si Santiago, aw adi i Santiago si Juan. 38 Pegdateng dan doton
te balay i Jairo, kinita i Jesus se menge otaw mighelisi, aw migkelag, aw
migmatay tanda te lano dan. 39 Peg-awop din diya te balay, minikagi
sikandin, “Ika niyo egbelisi. Ika niyo egkelag. Weda kematay se bata.
Olo sikandin timedogi.”

40 Meneng nebebeyatan dan si Jesus. Penga niyan, impelowa din se
kedita dan, aw dimoton sikandin te tambi inibatan te bata. Impetaking
din olo se tinoledaan din aw amay aw inay te bata. 4! Pinemadan din
se belad te bata, aw minikagi te kagi te Hebreo, “Talita kumi.” (Se
kelebadan niyan, “Ata, enaw ka.”)

42 Pegketa, minenaw sikandin aw migpanaw-panaw, so sempolo den
teg dowa se omay din. Ontd nepela se amay aw inay din. 43 Meneng
ontd migpunu si Jesus te wedad palos otaw mepakay indanan dan tepad
te peg-antay din te bata siyan. Minikagi heman si Jesus te mépiya aw
pemekanen dan se bata.

6

Weda segmani si Jesus kidoen te Nasarit
Mar. 6:1-6; Mat. 13:53-58; Luc. 4:16-30
1 Nayan, nesayo si Jesus aw minoli doton te kandin lonsod. Timaking
heman se menge tinoledaan din. 2 Pegkesebado, migtolada sikandin
doton te simbahan te Judiyo. Nepela se medita otaw dimineg kandin,
aw minikagi dan, “Onto kidon nepela so dakel den se nebatog din.
Onto sikandin biyasa, aw mépiya heman se kepelahan eg-inangen din.
3Meneng netegahan tadon te 0lo sikandin karpintiro, aw si Maria se inay
din. Netegahan tadon heman se menge kedowa din si Santiago, si Jose, si
Judas, aw si Simon. Eg-ogpa heman se menge etebay din dini kenitadon.”
Yan nebensi dan ki Jesus. 4 Penga niyan, minikagi sikandin, “Gayed
egsegmanen te doma otaw se telekeliwat te kagi te Timanem, meneng
kena sikandin egsegmanen te menge otaw te kandin lonsod aw menge

kedowa din.” . ]
5-6 Nepela si Jesus so weda dan pemenal kandin, aw yan se doun te

pilabok se kepelahan ininang din kidoen. Pilabok 010 se otaw pinemadan
din aw negolian.

Insogo se sempolo teg dowa tinoledaan i Jesus
Mar. 6:6-13; Mat. 10:5-15; Luc. 9:1-6

Nayan, miglegeb si Jesus doton te kedita te lonsod, aw migtolada
kidoen. 7 Doen sebad aldaw migtipon sikandin te sempolo teg dowa
tinoledaan din. Imbegay din diya kandan se tolos amon megpelowa dan
te bosaw lekat te otaw, aw insogo din dan teg dowa-dowa doton te menge
doma ogpeanan. 8 Te weda dan pa kesayo, doen impunu din kandan
te 0lo bangka se mepakay dan ibingen. Eked dan pengibing te kanen,
aw kelepi, aw kwarta, so togpoan dan te otaw toledaan dan. ¥ Mepakay
aw menepatos dan, meneng eked dan pengibing te ekasan. 10 Migpunu
sikandin, kagi din, “Aw domateng kaw doton te lonsod, ketingen kaw
diya te sebad balay. Ika niyo eg-alin-alin lamig domeleg kaw doton te
doma lonsod. 11 Aw doen otaw eked pegsagman kenyo, aw eked dan
penenalan te itolada niyo, tektaki niyo se napo te tana lekat te sepatos
niyo te pegkesayo niyo lekat te lonsod dan. Yan metaga-taga se otaw
kidoen te doen sala ininang dan, so weda dan penenalan kenyo.”

12Penga niyan, nesayo dan. Pengkey kenan dan pesalo, migtolada dan
te keilangan megselsel se kedita te otaw te sala ininang dan. 13 Medita
se bosaw impelowa dan lekat te otaw, aw medita heman se otaw doen
mesakit pinetedakan dan te lana aw negolian dan.

Pegpengimatay ki Juan Memonyagay
Mar. 6:14-29; Mat. 14:1-12; Luc. 9:7-9
14 Nayan, dimineg se selotan si Herod tepad te ininang i Jesus aw
menge tinoledaan din, so onto nedengeg si Jesus. Doen menge otaw eg-
ikagi, “Sikandin besi si Juan Memonyagay neantay den lekat te nematay,
aw yan se doun te eg-inangen din se kepelahan metolos.”

15 Meneng doen heman menge doma otaw eg-ikagi, “Sikandin se
telekeliwat te kagi te Timanem gebii si Elias.”

Doen heman menge doma otaw eg-ikagi, “Onto sikandin telekeliwat te
kagi te Timanem, iling te menge telekeliwat te kagi te Timanem gebii.”

16 Meneng pegdineg i Herod tepad te ininang i Jesus, minikagi
sikandin, “Sikandin besi si Juan Memonyagay, siyan impesipal ko se lieg
din, meneng neantay besi lekat te nematay.”

17 Yan se inikagi i Herod, so kedengan impedakep din si Juan, aw
impegapos din, aw impekeleboso din. Yan se ininang din ki Juan amon
meluba se nayi din si Herodias inagaw din diya te kedowa din si Felipe.
18 Peg-agaw i Herod te nayi din, simila si Juan kandin, kagi din, “Mig-
inang ka te sala, so nengagaw ka te nayi nikaw.”

19Yan se doun te neopal si Herodias diya ki Juan, aw ibeg din ipeimatay
din si Juan. Meneng weda pekedeleg, 20 so egsagman si Herod ki Juan,
so netegahan din te gayed eg-inang si Juan te metolid, aw wedad sala
ininang din. Yan se doun te eked kepakay diya kandin aw imetayan si
Juan. Egkeibeg si Herod domineg te ipegtolada i Juan, meneng pegdineg
din kenyan, ontd migkebulung se aneng-aneng din.

21 Nayan, mig-inang si Herod te pista tepad te aldaw te pegtebaw din,
aw impetanod din se kedita te opisyal, aw kapitan te sondalo, aw otaw
meyaman. Yan se aldaw intelegsa i Herodias amon ipeimatay din si Juan.
22Pegsayaw te laga bataiHerodias, onto neluba si Herod aw menge otaw
timanod. Penga niyan, minikagi si Herod, “Pemoyoi den se ibeg no diya
kanak pengkey eden, so ibegay ko iyan diya kamno.”

23Migsapa si Herod diya kandin, kagi din, “Pengkey eden se pemoyoen
nikaw, yan se ibegay ko kamno, pengkey taman te ketenga te tana
eglowanan ko.”

24 Penga niyan, nesayo se laga aw mig-insa diya te inay din, kagi din,
“Eden lay se mépiya pemoyoen ko?”

Minikagi se inay din si Herodias, “Pemoyoi te ipesipal din se lieg i Juan
Memonyagay.”

25 Penga niyan, ayas limiko se laga doton ki Herod, aw nemoyo, kagi
din, “Ibeg ko, ipesipal no se lieg i Juan Memonyagay, aw ipesawol no se
olo din diya te dakel sablag, aw ipeibing no dini kanak te eked kenamay.”

26 Onto nelido se pedowan i Herod. Meneng so migsapa sikandin, aw
eked keibeg silahen te menge otaw timanod, eked sikandin tomalis te
pakang din diya te laga. 27 Yan se doun te weda sikandin peg-ala-ala,
aw insogo din se sondalo mangay te olo i Juan. Penga niyan, dimoton se
sondalo te keleboso aw sinipal din se lieg i Juan. 28 Insawol din se olo din
diya te sablag, aw imbegay din diya te laga, aw inibing te laga doton te
inay din. 29 Pegdineg te menge tinoledaan i Juan te inimetayan sikandin,
dimoton dan te keleboso, aw inabat dan se lawa din aw inlebeng dan
iyan.

ImpekaeniJesus se lima melalan otaw
Mar. 6:30-44; Mat. 14:13-21; Luc. 9:10-17; Juan 6:1-14
30 Nayan, peg-oli te menge sogounun i Cristo doton kandin, mig-indan
dan diya kandin tepad te kedita te ininang dan aw intolada dan. 31 Penga
niyan, minikagi si Jesus, “Tenani niyo se doma otaw, aw taking kaw
kanak doton te kesikmihan amon meg-etod kaw te eked kenamay.”
Yan se inikagi din, so medita se otaw gayed egdoton kandin, aw
kena egpekekaen si Jesus aw menge tinoledaan din. 32 Penga niyan,
nesayo dan lekat kidoen. Simakay dan te belangay aw dimoton dan te

kesikmihan te wedad doma dan.
33 Nayan, medita se otaw kimita te pegkesayo dan, aw netegahan

dan te sikandan si Jesus aw menge tinoledaan din. Yan nesayo dan
lekat te medita ogpeanan dan, aw kimagnan dan diya te kilid te lanaw,
aw nekeona dan dimateng doton te peselowan te belangay sinekayan i
Jesus. 34PegtenaiJesus, kinita din se onto medita otaw migtagad kandin.
Onto din dan neidowan, so iling dan te menge ayam-ayam karniro
megketading te eked kenamay aw wedad megdiyaga kandan. Penga
niyan, migtolada si Jesus kandan te medita kebenalan. 35 Pegkeapon
niyan, dimoton se tinoledaan din kandin, aw minikagi dan, “Onto ini
kebigtilan, aw agpet den delem. 36 Pekeseyowi se kedita te otaw doton
te menge lonsod aw kedepagan amon mayad dan te kanen.”

37Meneng minikagi si Jesus, “Pemekani niyo dan.”

Minikagi dan diya kandin, “Eked day kebatog. Simpana mayad kay
te pan botong te ipekaen day kandan, keilangan dakel se kwarta ibayad
day kenyan, menge dowa gatos kwarta dinaryo.”

38 Minikagi si Jesus, “Tengtengi niyo aw pila se pan inibing niyo.”

Pegkita dan, limiko dan doton ki Jesus aw minikagi dan, “Lima 0l0 se
pan, aw didowa se ikan.”

39Penga niyan, impeebong-ebong i Jesus se kedita te otaw aw impeon-
sad din dan kidoen te sagbet. 40 Peg-onsad dan, doen menge inebongan
teg sebad gatos otaw, aw doen heman menge inebongan teg keliman

otaw. 4! Penga niyan, inabat i Jesus se lima pan aw didowa ikan.
Limengag sikandin doton te langit aw migpesiontong diya te Timanem
kenyan. Penga niyan, binela-beld din se pan aw imbegay din diya te
menge tinoledaan din amon iteped dan diya te menge otaw netipon.
Impeteped din heman se didowa ikan diya te kedita te otaw. 42Kimaen se
kedita dan aw nebesog dan. 43 Penga niyan, inimon dan se sama te pan
aw ikan kinaen dan, aw sempolo teg dowa se buun nepeno. 44 Menge
lima melalan se meama kimaen te pan, aw doen heman menge bayi aw
mengisu.

Minipanaw si Jesus diya te lanto te lanaw
Mar: 6:45-52; Mat. 14:22-33; Juan 6:15-21

45 Penga niyan, impeona i Jesus se menge tinoledaan din simakay te
belangay pesalo doton dipag te lanaw, doton te Bitsayda. Dalem niyan,
impeoli din se kedita te otaw netipon. 46 Pegkesayo dan, timikedeg si
Jesus doton te bontod amon megtawal-tawal. 47 Pegsallep te aldaw,
mediy0 den se belangay doton te lawod te lanaw. Meneng si Jesus kidoen
pa te bontod olo din sebad. 48 Kinita din te ontd melima se pegbugsay
dan, so simongsong dan te kelamag. Ontd mata-mata te iselem, dimoton
siJesus kandan aw minipanaw sikandin diya te lanto te lanaw. Ibeg din
mekesaeb kandan. 49 Meneng pegkita dan kandin, eden dan aw along
sikandin, so minipanaw sikandin diya te lanto te lanaw. Migpuypuy
dan, 50so kimita se kedita dan kandin, aw ontd dan nelemitan. Meneng
pegketa timawal si Jesus, kagi din, “Peseligi niyo se pedowan niyo, so
siaken ini. Ika niyo egkelemitan.”

51 Penga niyan, eleg simakay si Jesus te belangay, aw timunung se
kelamag. Onto dan nepela, 52 so pengkey kinitd dan se kepelahan
ininang i Jesus diya te pan aw ikan, meneng weda dan pa ketegahi te
doen tolos din, so magsen se olo dan.

PinegoliiJesus se menge otaw doton te Genesarit
Mar. 6:53-56; Mat. 14:34-36
53 Nayan, penga te pegbatas dan te lanaw, dimateng dan doton te
Genesarit, aw migpondo dan kidoen. 54 Pegtena dan, kimilala se menge
otaw ki Jesus, 35 aw ayas dan inangay se kedita te otaw doen mesakit
lekat te kedepagan niyan. Tiningga dan se otaw aw dimoton dan te
pengkey kenan ekon si Jesus. 36 Pengkey doton te lonsod aw mediyo te
lonsod, pengkey kenan pesalo si Jesus, inibing dan se otaw doen mesakit
doton te pedyanan, aw nemoyo dan diya ki Jesus aw mepakay dan o0lo
memaed te toktok te saol din, aw negolian se kedita dan nemaed kenyan.

7

Ketanem te menge kemonaan
Mar. 7:1-13; Mat. 15:1-9
1 Nayan, doen menge Parisiyo aw menenolada te punu ingkeliwat i
Moises dimoton ki Jesus lekat te Jerusalem. 2 Kinita dan te limapang se
menge tinoledaan i Jesus te ketanem te menge Parisiyo, so kimaen dan te
weda dan peg-onaw te belad dan. 3 Doen ketanem te Parisiyo aw kedita
tedoma dan Judiyo te eked dan kaen singed aw ona dan onawan se belad
dan iling te ketanem intolada te kemonaan dan kandan. 4 Aw moli dan
lekat te pedyanan, linisan dan se lawa dan te eked dan pa kaen. Medita

heman se doma ketanem egtekingan dan tepad te pegligaw te baso, aw

keldiro, aw telepagan ininang te kinis, aw katri. 3 Minikagi se menge

Parisiyo aw menenolada te punu ingkeliwat i Moises, “Kena egtaking se

menge tinoledaan no te ketanem te kemonaan tadon, so kimaen dan te

weda dan peg-onaw te belad dan.”

6 Minikagi si Jesus, “Eden niyo aw egpenimanem kaw. Sikiyo se
tinedoan te kagi te Timanem ingkeliwat i Isaias gebii,

‘Pengkey eg-ikagi se otaw slyan te egtaking dan kanak, meneng weda
kelobos se pedowan dan kanak. 7 Wedad ontong te pegsimba dan
kanak, so se ketanem te otaw ipegtolada dan, yan se ininang dan
punu te Timanem.’

8 Limenga kaw den te pegtold niyo te punu te Timanem, aw gayed kaw

egtaking te ketanem te otaw.”

9 Minikagi heman si Jesus diya kandan, “Onto kaw biyasa egtinayog
te punu te Timanem amon gayed kaw tomaking te ketanem niyo.
10 Migpunu si Moises, ‘Keilangan segmanen no se amay aw inay nikaw.’
Migpunu heman sikandin, ‘Keilangan imetayan se otaw megtindaet te
amay aw inay din’ 11 Meneng egtolada kaw te mepakay aw eked
pegsagman se otaw te amay aw inay din aw olo mikagi diya kandan, ‘Se
itabang ko peden kenyo, yan se ininang ko corban, so imbegay ko den
iyan diya te Timanem.” 12 Yan segdahen niyo se pegtabang din te amay
aw inay din. 13Pineokit te pegtaking niyo te menge ketanem egkeliwaten
niyo, timinayog kaw te kagi te Timanem te keilangan segmanen niyo se
amay aw inay niyo. Medaet heman se menge doma eg-inangen niyo.”

Kelekatan te sala
Mar. 7:14-23; Mat. 15:10-20

14Nayan, medita se otaw netipon kidoen, aw timawal si Jesus diya kan-
danamon megpedapag dan diya kandin. Minikagi sikandin, “Penenalan
kaw kanak se kedita niyo amon mekelabet kaw kani. 15 Kena egpekesala
se otaw pineokit te iawop din diya te baha din. Meneng egpekesala se
otaw pineokit te lomowa lekat te baha din. [ 16 Keilangan menenalan se
kedita niyo doen telinga.]”

17 Penga niyan, nesayo si Jesus lekat kidoen te otaw netipon, aw
minawop diya te balay. Timaking se menge tinoledaan din aw mig-insa
dan kandin tepad te tegdeyanan siyan. 18 Minikagi si Jesus, “Nepela a so
iling kaw heman te doma otaw weda pekelabet. Pengkey eden se kanen
iawop diya te baha te otaw, kena egpekesala se otaw pineokit kenyan.
19 Eked deleg se kanen doton te pedowan din, meneng domeleg iyan
doton te getek, aw penga niyan lomowa lekat te lawa.”

Pineokit te siyan kagi i Jesus, netegahan tadon den te mepakay aw
komaen kidon te pengkey eden kemoloi te kanen.

20 Minikagi heman si Jesus, “Meneng se kagi lomowa lekat te baha
te otaw, yan se doun te egpekesala se otaw. 21 Didalem te pedowan se
kelekatan te medaet ibeg te otaw eglayok te kena kandan esawa, aw
egpenakaw, aw eghono, aw eglakad, 22 aw egkeibeg te kedonan te doma,
aw eg-inang te medaet, aw eg-akal, aw wedad yaya metibayi, aw eg-
inga, aw egbaet-baet, aw egpelangkaw-langkaw, aw wedad inenengen.
231,ekat didalem te pedowan se kedita te medaet siyan, aw egpekesala se
otaw eg-inang kenyan.”

Pegsalig te bayi kena Judiyo
Mar. 7:24-30; Mat. 15:21-28

24Timindeg si Jesus aw nesayo lekat kidoen, aw dimoton te probinsya
medapag te lonsod te Tiro aw Sidon. Pegdateng din doton, mig-ogpa
sikandin diya te balay kidoen. Pengkey ibeg din wedad metaga-taga
aw kenan sikandin, meneng weda sikandin pekeeles. 25 Doen bata
bayi dinetengan te bosaw, aw dinineg te inay din te dimateng si Jesus.
Yan dimoton se inay te bata siyan aw limongken diya kandin. 26 Kena
sikandin Judiyo, so eg-ikagi te Griego aw timebaw doton te Fenisya sakop
te probinsya te Sirya. Nemoyo sikandin te ipelowa i Jesus se bosaw lekat
te bata din. 27 Meneng mig-indan si Jesus te tegdeyanan amon metaga-
taga se bayi te 0lo menge Judiyo se tebangan din, kagi din, “Keilangan
ona ipekaen te otaw se menge bata din, so eked kepakay aw ebaten din
se kanen te menge bata din amon ibegay din diya te menge toyang.”

28 Minikagi se bayi, “Sir, benal iyan. Meneng mepakay aw komaen se
toyang te momo medagdag lekat te kinaen te menge bata.”

29 Minikagi si Jesus, “Tanda te inikagi no siyan, mepakay aw moli ka
den, so limowa den se bhosaw lekat te bata nikaw.”

30 Peg-oli te bayi siyan, kinita din se bata din minibat, aw wedad den
bosaw diya kandin.

PinegoliiJesus se otaw bingelen

31 Nayan, nesayo si Jesus lekat te lonsod te Tiro, aw minokit doton
te lonsod te Sidon aw kedepagan te Dikapolis lamig dimateng doton
te lanaw te Galiliya. 32 Pegdateng din doton, doen otaw inibing doton
kandin bingelen aw kena egkelitok se kagi din. Nemoyo se menge doma
din te pemadan i Jesus amon kegolian. 33 Penga niyan, inibing sikandin i
Jesus doton te kelighinan, aw inloglog din se intetodo din diya te telinga
te otaw bingelen, aw inelem din se intetodo din te ngingi aw pinemadan
din se dila te otaw siyan. 34 Penga niyan, limengag sikandin doton te
langit aw migpedo-pedo tanda te keido din, aw minikagi, “Efata.” (Se
kelebadan niyan, “Keowang ka den.”)

35 Pegketa, nekedineg se otaw siyan, aw migkepiya se dila din aw
nelitok se kagi din. 36 Penga niyan, migpunu si Jesus te keilangan eked
dan indani diya te doma otaw tepad te kepelahan siyan. Pengkey onto
sikandin migpunu, meneng labi dan pa mig-indan kenyan diya te doma
otaw. 37 Onto dan nepela, aw minikagi dan, “Ontd mepiya se kedita
te ininang din, so pengkey bingelen impedineg din, aw omo impeikagi
din.”

8

Impekaen i Jesus se epat melalan otaw
Mar. 8:1-10; Mat. 15:32-39
1 Nayan, weda kenamay, ontd medita se otaw netipon diya ki Je-
sus. Pegkewedad te kanen dan, tinawal i Jesus se menge tinoledaan
din, aw minikagi sikandin, 2 “Neidowan ko den se menge otaw seini,
so netelowan den dan timaking kanak, aw wedad den kanen dan.
3 Simpana ipeoli ko dan te binallos dan pa, metapi dan kidoen te dalan,
so mediy0 se ogpeanan te keditaan dan.”
4 Minikagi se tinoledaan din, “Meneng kebigtilan ini, aw wedad palos
ebatan tadon te pan amon ipekaen tadon kandan.”

5 Mig-insa si Jesus, “Pila lay se pan inibing niyo?”

Timaba dan, “Pito 010.”

6 Penga niyan, impeonsad din se kedita te otaw diya te tana. Inabat
din se pito pan, aw migpesiontong diya te Timanem kenyan. Binela-
bela din iyan, aw imbegay din diya te menge tinoledaan din, aw inteped
dan diya te menge otaw netipon. 7 Doen heman pilabok ikan dedeitek.
Migpesiontong heman si Jesus diya te Timanem kenyan, aw impeteped
din heman iyan diya kandan. 8 Kimaen se kedita dan aw nebesog dan.
Penga niyan, inimon dan se sama te pan kinaen dan, aw pito se boliyas
nepend. 9 Menge epat melalan se otaw kimaen kenyan. 10 Penga niyan,
impeoli i Jesus se kedita dan, aw simakay sikandin te belangay doma
te menge tinoledaan din, aw dimoton dan te probinsya medapag te
Dalmanota.

Ibeg dan komita te pengilala
Mar. 8:11-13; Mat. 16:1-4
11Nayan, doen menge Parisiyo dimoton ki Jesus. Megdindil dan peden
kandin. Ibeg dan megtanda dan kandin, aw yan se doun te nemoyo
dan te ipekita din diya kandan se pengilala amon ketegahan dan te onto
sikandin insogd te Timanem. 12 Onto migpedo-pedo si Jesus tanda te
puluk din, aw minikagi sikandin, “Wedad kekemowan te pegpekita ko
kenyo te pengilala. Eneng-enengi niyo se kagi ko seini. Wedad palos
pengilala ipekita te Timanem diya kenyo.”
13 Penga niyan, nesayo si Jesus lekat kidoen, aw simakay te belangay
pesalo doton dipag te lanaw.

Kolang se eg-inangen te menge Parisiyo aw si Herod
Mar. 8:14-21; Mat. 16:5-12

14 Nayan, pegbatas dan te lanaw, wedad pan inibing te menge
tinoledaan i Jesus, so nelibelan dan se bawo dan. Meneng doen sebad
0l0 pan kidoen te belangay. 15 Migpunu si Jesus kandan, kagi din, “Peg-
aha kaw amon eked kaw ketini te yist te menge Parisiyo aw si Herod.”

16 Migpebelaw-belaway se menge tinoledaan din, kagi dan, “Yan se
inikagi din so wedad pan inibing tadon.”

17Meneng netegahan i Jesus aw eden se aneng-aneng dan, aw minik-
agi sikandin, “Tay law. Ika niyo egkepela so wedad pan inibing niyo.
Nepela a kenyo, so weda niyo pa kelebeti se inikagi ko gina diya kenyo.
Magsen pa se olo niyo. 18 Pengkey doen mata niyo, weda kaw pa kita te
kebenalan. Pengkey doen telinga niyo, weda kaw pa penenalan. Iling te
nelibelan niyo se kepelahan ininang ko. 19Pegpekaen ko te lima melalan
otaw te lima pan, pila lay buun se inipeno niyo te sama?”

Timaba dan, “Sempolo teg dowa.”

20 Mig-insa heman si Jesus, “Pegpekaen ko te epat melalan otaw te pito
pan, pila lay boliyas se inipeno niyo te sama?”

Timaba dan, “Pito.”

21Minikagi siJesus, “Aw weda niyo iyan kelibeli, nepela a so weda niyo
pa kelebeti se inikagi ko gina diya kenyo.”

PinegoliiJesus se otaw bota
22Nayan, dimoton si Jesus aw menge tinoledaan din te Bitsayda. Doen
menge otaw nengibing te otaw bota doton ki Jesus, aw nemoyo dan te
pemadan din sikandin amon kegolian. 23 Minawid si Jesus te belad te

otaw bota, aw inagak din doton te lowa telonsod. Penga niyan, migsawol
sikandin te ngingi diya te mata te bota, aw nemaed kandin, aw mig-insa,
“Doen lay den kinita nikaw?”

24Timengteng se otaw aw minikagi, “Ee. Meneng kena metaen so iling
te lawa te kayo se bawa te otaw kinita ko migpanaw-panaw.”

25 Toda nemaed si Jesus te mata din. Penga niyan, onto timengteng
se otaw silyan aw kinita din se otaw onto metaen, so migkepiya den se
mata din. 26 Penga niyan, impeoli sikandin i Jesus, kagi din, “Ika eg-apit
pengkey doton te lonsod.”

Minikagi si Pedro te si Jesus se Misiyas
Mar: 8:27-30; Mat. 16:13-20; Luc. 9:18-21

27 Nayan, dimeleg si Jesus aw menge tinoledaan din pesalo doton
te lonsod te Sesarya Filipos. Peg-ipanaw dan, mig-insa si Jesus diya
kandan, kagi din, “Eden lay se kagi te kedita te otaw tepad kanak? Sinu
alay ekon?”

28 Timaba dan, “Doen menge otaw eg-ikagi te sikona si Juan Memo-
nyagay. Doen heman eg-ikagi te sikona si Elias. Doen heman eg-ikagi
te sikona se doma telekeliwat te kagi te Timanem gebii.”

29 Mig-insa si Jesus, “Meneng eden lay se kenyo aneng-aneng tepad
kanak? Sinu a lay?”

Timaba si Pedro, kagi din, “Sikona se Misiyas insogo te Timanem dini

kenami.”
30 Penga niyan, migpunu si Jesus te keilangan eked dan indani diya te

doma otaw tepad kandin.

Minikagi si Jesus tepad te kemetayun din
Mar. 8:31-9:1; Mat. 16:21-28; Luc. 9:22-27

31 Nayan, migtolada si Jesus diya te menge tinoledaan din aw eden se
metoman domateng diya kandin Timanem Migpekeotaw. Onto sikandin
elegen, aw kuluwan sikandin te menge obanen te Judiyo aw menge
pengolo te simbahan aw menenolada te punu ingkeliwat i Moises.
Metoman sikandin imetayan, meneng penga niyan te telo se aldaw,
meantay sikandin lekat te nematay. 32 Ontd nebangal se intolada din
kandan. Penga niyan, migpedapag si Pedro diya ki Jesus, aw minikagi
diya kandin te eked kepakay aw metoman iyan domateng diya kandin.
33 Meneng timengteng si Jesus diya te menge tinoledaan din aw onto
minikagi diya ki Pedro, kagi din, “Kesayo ka lekat kanak. Iling ka ki
Satanas, so kena lekat te Timanem se ibeg no siyan, meneng lekat iyan
te aneng-aneng nikaw.”

34 Penga niyan, tinawal i Jesus se menge tinoledaan din sipat kedita
te doma otaw netipon kidoen. Minikagi sikandin, “Aw meibeg se otaw
tomaking kanak, keilangan megsagda sikandin te ibeg te pedowan din,
aw tomayod te kelimahan te kelikit te aldaw pengkey imetayan sikandin,
aw keilangan onto tomaking kanak. 35 Pengkey ibeg te otaw megkelayat
se omol din dini te keneyonan, meneng kunu din gayed matay. Meneng
aw mepakay diya te otaw pengkey imetayan sikandin tanda te pegtaking
din kanak aw pegtolada din te Mépiya Indan tepad kanak, begayan
sikandin te kaling pedowan wedad temanan. 3¢ So simpana tig-epoen
te otaw se kedakel te keneyonan, aw penga niyan matay sikandin aw
ipelumun doton te kilot, wedad ontong din, 37 so eked kebeyadi se kaling
pedowan wedad temanan. 38 Aw eked ikagi se otaw te sikandin se sakop

ko, aw eked heman tolo te kagi ko meneng tomaking te otaw nelegeb
te sala egtinayog te Timanem, yan se otaw eked ko heman ikegihi te
sikandin se sakop ko te pegliko ko. Siak se Timanem Migpekeotaw, aw
lomiko a pa dini tekingan te kelangkaw te Amay ko aw sipat menge
anghil te Timanem.”

1 Minikagi heman si Jesus, “Eneng-enengi niyo se kagi ko kenyo seini.
Doen otaw dini kenyo eked kematay singed aw ona dan komita te
pegtebo te peglowan te Timanem metolos.”

Pegketoda te bawa i Jesus
Mar. 9:2-13; Mat. 17:1-13; Luc. 9:28-36
2 Nayan, pegkeokit te enem se aldaw, impetaking i Jesus si Pedro, si
Santiago, aw si Juan, aw timikedeg dan doton te melangkaw bontod
te wedad doma dan. Pegketa, dalem te pegtengteng dan diya ki Jesus,
netoda se bawa din. 3 Onto migkepoti se kedakel te penenaktun din so
ontd minanyag. Eked keinang iling kenyan se penenaktun bugsakan
dini te tana, so ontd mepoti. 4 Penga niyan, kinitd dan heman si Elias
aw si Moises migbalaw-balaw doma ki Jesus. 5 Minikagi si Pedro diya ki
Jesus, “Pengolo, mépiya so dini kay. Ibeg day meg-inang kay den te telo
balay amon doen ogpaan te teg sebad-sebad kenyo si Moises aw si Elias.”
6 Pengkey yan se inikagi i Pedro, meneng weda din kelebeti aw eden se
inikagi din, so onto dan nelemitan. 7 Penga niyan, doen labon dimateng
diya kandan, aw weda dan ebey kita kandan. Penga niyan, dinineg dan
se kagi te Timanem lekat te labon, “Seini se Bata ko aw onto dakel se
pedowan ko kandin. Keilangan sikandin se penenelanen niyo.”
8Weda kenamay, timengteng dan aw kinita dan olo si Jesus wedad den

doma din. o o o
9 Pegtopang dan lekat te bontod, ontd migpunu si Jesus diya kandan

te eked kepakay aw indanan dan se doma otaw tepad te kinita dan
singed aw meantay sikandin Timanem Migpekeotaw lekat te nematay.
10Timolo dan te punu din siyan. Meneng gayed dan migpeinsaay aw eden
se kedegdagan te inikagi din tepad te pegkeantay din lekat te nematay:.

11 Penga niyan, mig-insa dan diya kandin, “Aw agpet ka den lomowan,
nenga lay egtolada se menge menenolada te punu ingkeliwat i Moises te
keilangan domateng si Elias te eked pa lowan se Misiyas?”

12 Timaba si Jesus, “Benal domateng ona si Elias amon megpeketagad
te kedita. Meneng eneng-enengi niyo heman te doen kagi te Timanem
insolat tepad kanak Timanem Migpekeotaw te onto a elegen aw kebe-
beyatan a. 13 Meneng mikagi a den diya kenyo te dimateng den si Elias,
aw medaet se ininang te doma otaw diya kandin, aw yan se pegketoman
te pakang insolat tepad kandin.”

PinegoliiJesus se bata meama dinetengan te bosaw
Mar. 9:14-29; Mat. 17:14-21; Luc. 9:37-43
14Pegdateng dan doton te menge doma tinoledaaniJesus, kinita dan te

ontd medita se otaw netipon diya kandan, aw doen menge menenolada
te punu ingkeliwati Moises mighalaw-balaw kandan. 15 Pegkita te kedita
te otaw ki Jesus, onto dan nepela, aw kimagnan dan aw simongon dan
kandin. 16 Mig-insa si Jesus, kagi din, “Eden lay se imbalaw-balaw niyo
kandan?”

17 Timaba se sebad otaw, “Sir, inibing ko se bata ko amon megtabang
kakandin, so egdetengan sikandin te bosaw migpeomo kandin. 18 Aw eg-
dateng iyan kandin, egpekelias, aw egbohak se baha din, aw egyangget-
yangget se ngipen, aw egkeseg se lawa din. Nemoyo0 a diya te menge
tinoledaan no te ipelowa dan se bosaw lekat kandin, meneng weda dan
iyan kebatog.”

19 Minikagi si Jesus, “Tay law, sikiyo menge otaw. Weda kaw pa salig
kanak. Eked den kenamay se pegdoma ko kenyo, meneng keilangan
tomayod a pa pengkey eked kaw pemenal. Na, pedinihi se bata nikaw.”

20 Penga niyan, inibing dan se bata. Meneng pegkita te bosaw ki Jesus,
impekeseg te bosaw se bata, aw impelias aw impebolaling sikandin, aw
migbohak se baha din. 21 Mig-insa si Jesus diya te amay din, “Kano lay
ini pegteb0?”

Timaba se amay din, “Lekat pa te deitek sikandin. 22 Melikit sikandin
eg-elosen te bosaw diya te apoy, aw eglemesen heman diya te wayeg
amon imetayan sikandin. Meneng aw mebatog nikaw, keidowi kay bag
aw tebangi kay.”

23 Minikagi si Jesus, “Nepela a so egdowa-dowa ka te mebatog ko.
Wedad palos eked kebatog te Timanem megtabang te otaw somalig diya
kandin.”

24 Minikagi se otaw te dakel se kagi din, “Simalig a den diya te
Timanem. Lobosi se pegsalig ko diya kandin amon eked a pegdowa-
dowa.”

25 pegkita i Jesus te labi pa medita se otaw netipon, sinagda din se
bosaw, kagi din, “Sikona bosaw migpeomo aw migpebingel kandin, lowa
ka den lekat kandin, aw ika palos egliko diya kandin.”

26 Penga niyan, migpuypuy se bosaw, aw onto din impekeseg se bata,
aw penga niyan limowa. Iling te wedad pedowan te batd, aw minikagi
se keditaan te otaw, “Nematay den sikandin.”

27 Meneng inewidan i Jesus se belad din aw impeenaw din, aw yan
neketindeg.

28 Peg-oli i Jesus aw menge tinoledaan din, dimoton dan kandin te
wedad doma dan, aw mig-insa dan, “Nenga lay weda day kebatog se
pegpelowa te bosaw lekat kandin?”

29 Minikagi si Jesus, “Weda niyo iyan kebatog so eked pelowai se
kemolo te bosaw seini singed aw megtawal-tawal kaw.”

Toda minikagi si Jesus tepad te kemetayun din
Mar. 9:30-32; Mat. 17:22-23; Luc. 9:43-45
30 Nayan, nesayo si Jesus aw menge tinoledaan din lekat kidoen,
aw minokit dan te probinsya te Galiliya. Meneng ibeg i Jesus, wedad
metaga-taga aw kenan sikandin, 31 amon eked keangga se pegtolada
din te menge tinoledaan din. Minikagi sikandin, “Seini se metoman
domateng diya kanak Timanem Migpekeotaw. Metoman a itolok aw
ibegay a diya te belad te doma otaw. Penga niyan, imetayan a dan,
meneng penga te telo se aldaw, meantay a lekat te nematay.”
32 Meneng weda dan ketegahi aw eden se kedegdagan te inikagi din
siyan, meneng wedad mig-insa kandin tepad kenyan, so neyaya dan.

Sinu lay se onto melangkaw?
Mar. 9:33-37; Mat. 18:1-5; Luc. 9:46-48

33 Nayan, pegdateng i Jesus aw menge tinoledaan din doton te Kapir-
naom, mig-ogpa dan diya te balay. Mig-insa si Jesus, “Eden lay se
pigdindilan niyo gina kidoen te dalan te weda kidon pa dateng dini?”

34 Meneng wedad timaba, so migpedindilay dan aw sinu se onto
melangkaw diya kandan. 33 Penga niyan, nenenoo si Jesus aw tinawal
din se kedita te sempolo teg dowa dan, aw minikagi sikandin, “Aw
meibeg se otaw megkelangkaw, keilangan megpedana sikandin te
pegkeotawun din iling te kedana te allang.”

36 Penga niyan, tinawal i Jesus se sebad bata, aw impetindeg din
iyan kidoen te tenga-tenga dan. Penga niyan, inolid din, aw minikagi
sikandin, 37 “Aw megsagman se otaw te sakop ko iling te kedana te sebad
bata seini tanda te pegpesakop din kanak, pineokit kenyan segmanen a
din heman. Aw megsagman se otaw kanak, kena olo siaken se segmanen
din, so segmanen din heman se Amay ko simogo kanak.”

Meinang doma tadon se otaw kena poon tadon
Mar. 9:38-41; Luc. 9:49-50

38 Nayan, minikagi si Juan diya ki Jesus, “Sir, doen otaw kinita day
migpelowa te bosaw lekat te menge otaw pineokit te ngadan nikaw.
Meneng sinagda day sikandin so weda pekeakop diya kenitadon.”

39 Meneng minikagi si Jesus, “Ika niyo egsagda kandin, so aw meg-
inang se otaw te kepelahan pineokit te ngadan ko, eked tagmon ikagi
te medaet tepad kanak. 40 Se otaw kena poon tadon, meinang sikandin
doma tadon. 41 Eneng-enengi niyo se kagi ko kenyo seini. Aw melao kaw,
aw doen otaw memegay kenyo te wayeg tanda te pegpesakop niyo diya
kanak, begayan sikandin te Timanem te ontong.”

Pegboyo amon mekesala
Mar: 9:42-50; Mat. 18:6-9; Luc. 17:1-2

42 Minikagi heman si Jesus, “Aw doen otaw mekebaet te pegpemenal
te mengisu egkeidowan ko, ontd medaet se pelumun domateng diya
kandin. Labi pa meépiya aw iketan se lieg din te dakel bato aw idagdag
doton te lawod. 4344 Aw meboyo kaw meg-inang te sala pineokit te
belad niyo, mepiya aw tokongen niyo se belad niyo amon eked kaw
peg-inang te sala, aw amon kominawa kaw te kaling pedowan wedad
temanan. Labi pa medaet aw meboyo kaw pineokit te belad niyo, aw
iaghbel se kedakel te lawa niyo doton te kilot. 4546 Aw meboyo kaw
heman meg-inang te sala pineokit te benis niyo, mépiya aw tokongen
niyo se benis siyan amon eked kaw peg-inang te sala, aw amon kominawa
kaw te kaling pedowan wedad temanan. Labi pa medaet aw meboyo
kaw pineokit te benis niyo, aw iaghel se kedakel te lawa niyo doton te
kilot. 47 Aw meboyo kaw heman meg-inang te sala pineokit te mata niyo,
mepiya aw logiten niyo se mata niyo amon eked kaw peg-inang te sala aw
amon sekopen kaw te Timanem diya te peglowan din. Labi pa medaet
aw meboyo kaw pineokit te mata niyo, aw iaghel se kedakel te lawa niyo
doton te Kkilot, 48 so eked palos kematay se sapat kidoen, aw eked palos
heman kepadeng se apoy, 4% so doen apoy medagdag diya te kedita dan
kidoen.

50 “Nayan, isanged se asin diya te kanen amon megkepiya se nanam.
Meneng aw megkewedad se kepait te asin, eked iyan ketoda. Keilangan
ontd meépiya se eg-inangen niyo amon meinang kaw iling te meépiya



Marcos 10:1 87 Marcos 10:17

kemolo te asin eked pegkewedad se kepait niyan. Keilangan eked kaw
heman pegpedindilay.”

10

Tepad te pegpengognan aw pegsibwan
Mar. 10:1-12; Mat. 19:1-12; Luc. 16:18

1 Nayan, nesayo si Jesus lekat kidoen aw dimoton dipag te wayeg te
Jordan taman te probinsya te Judiya. Medita heman se otaw netipon
diya kandin, aw migtolada heman sikandin kandan, so yan se gayed din
eg-inangen.

2Doen menge Parisiyo nengemaha te kemali diya te pegtolada i Jesus
amon doen idimanda dan tepad kandin. Dimoton dan kandin aw
minikagi dan, “Mepakay lay aw somibwan se otaw te esawa din?”

3Timaba si Jesus, “Eden lay se impunu i Moises tepad te pegsibwan?”

4 Minikagi dan, “Migpunu si Moises te mepakay aw ibegay te meama
se papil diya te bayi tepad te pegsibwan din, aw penga niyan ipekesayo
din.”

5Meneng minikagi si Jesus, “Migpunu si Moises te mepakay aw somib-
wan kaw te esawa niyo, so netegahan din te ontd magsen se olo niyo.
6 Meneng gebii te peg-inang te Timanem te otaw, sebad olo se meama
ininang din aw sebad olo heman se bayi. 7 Yan se doun te tomanan
se meama te amay aw inay din, aw megsebad diya te esawa din. 8 Se
didowa dan meinang sebad. Yan kena didowa se teleesawa, so neinang
dan sebad. 9 Nayan, so ininang dan te Timanem sebad, eked kepakay aw
ipesoway dan te otaw.”

10 Peg-olii]Jesus doton te balay, toda mig-insa se menge tinoledaan din
tepad te pegpesibwanay. 11 Minikagi si Jesus, “Aw somibwan se meama
te esawa din aw toda mengognan, mekelakad sikandin. 12 Aw somibwan
se bayi te esawa din aw toda mengognan, mekelakad sikandin.”

SiJesus aw menge mengisu
Mar. 10:13-16; Mat. 19:13-15; Luc. 18:15-17
13 Nayan, doen menge otaw nengibing te dedeitek mengisu doton ki
Jesus amon pemadan din dan aw megtawal-tawal te begayan dan te
Timanem te meépiya. Sinagda dan te menge tinoledaan din. 14 Meneng
pegkita i Jesus kenyan, neopal sikandin aw minikagi, “Ika niyo egsagda
kandan, so lomowan se Timanem diya te otaw onto somalig diya kandin
iling te pegsalig te mengisu diya te amay aw inay dan. 13 Eneng-enengi
niyo se kagi ko kenyo seini. Aw eked salig se otaw diya te Timanem
iling te pegsalig te mengisu diya te amay dan, eked sikandin sekopi te
Timanem diya te peglowan din.”
16 Penga niyan, inolid i Jesus se menge mengisu, aw nemaed sikandin
kandan aw migtawal-tawal tepad kandan.

Kelimahan te otaw meyaman
Mar. 10:17-31; Mat. 19:16-30; Luc. 18:18-30
17 Nayan, pegkesayo i Jesus lekat kidoen, doen sebad otaw kimagnan
doton kandin, aw limongken diya kandin, aw mig-insa, kagi din, “Sir,
onto ka mepiya otaw. Eden lay se keilangan inangen ko amon mekinawa
ko se kaling pedowan wedad temanan?”

18 Minikagi si Jesus, “Nepela a so minikagi ka te mepiya a otaw. Meneng
wedad otaw onto mepiya, so 010 Timanem se ontd mepiya. 19 Netegahan
no besi se menge punu ingkeliwat i Moises. Ika eghono. Ika eglakad.
Ika egpenakaw. Ika egkebolalaw tepad te doma otaw. Ika eglegawa.
Keilangan memasa ka te amay aw inay nikaw.”

20 Timaba se otaw siyan, “Sir; gayed ko egtoloen se kedita niyan lekat te
pegkebata ko lamig seini.”

21 Timengteng si Jesus diya kandin, aw dakel se pedowan din kandin.
Minikagi sikandin, “Sebad mendad se keilangan inangen nikaw. Oli ka
den aw beligyai se kedakel te kedonan no, aw begayi se kwarta no diya te
menge otaw nelimahan. Aw yan se inangen no, doen ontong kinewaen
no doton telangit. Penga te pegpemegay no te kedakel niyan, liko ka dini
aw taking ka kanak.”

22 Pegdineg din kenyan, timamod sikandin aw nesayo te nepuluk se
pedowan din, so onto dakel se kedonan din.

23 Penga niyan, timengteng si Jesus diya te menge tinoledaan din
aw minikagi, “Ontd melima se pegpesakop te otaw meyaman diya te
peglowan te Timanem.”

24 Nepela se menge tinoledaan din tanda te inikagi din siyan. Meneng
minikagi heman siJesus, “Ontd melima se pegpesakop te otaw diya te pe-
glowan te Timanem. 25 Pengkey ontd melima se peg-okit te ayam-ayam
kamilo diya te awang te dagem, meneng labi pa melima se pegpesakop
te otaw meyaman diya te peglowan te Timanem.”

26 Pegdineg dan kenyan, onto dan nepela, aw minikagi dan, “Aw iling
kenyan, wedad palos otaw mekelowa lekat te pelumun te Timanem.”

27 Meneng timengteng si Jesus diya kandan aw minikagi, “Pengkey
eked pekelowa se otaw lekat te pelumun te Timanem, meneng mebatog
ipelowa te Timanem se otaw lekat te pelumun, so wedad palos eked
kebatog te Timanem.”

28 Penga niyan, minikagi si Pedro, “Meneng sikami, tinenanan day den
se kedakel amon tomaking kay kamno.”

29Minikagi siJesus, “Eneng-enengi niyo se kagi ko kenyo seini. Se otaw
timanan den te kedonan din, aw kedowa din, aw amay din aw inay din,
aw bata din, aw pawa din, amon tomaking kanak aw amon megtolada te
menge doma otaw tepad te Mépiya Indan, 30 yan se metoman kominawa
te ontong ginatos pa meelaga diya te tinenanan din dalem te eked pa
kematay. Pengkey egpemilangen sikandin, meneng metoman sikandin
begayan te menge kedonan, aw kedowa, aw inay, aw bata, aw pawa, aw
begayan heman sikandin te kaling pedowan wedad temanan te modi
aldaw. 31 Meneng medita se otaw melangkaw songkani meinang onto
medana doton te peglowan te Timanem. Medita heman se otaw medana
songkani, meneng meinang dan kwani melangkaw.”

Iketelo peg-ikagi i Jesus tepad te kemetayun din
Mar: 10:32-34; Mat. 20:17-19; Luc. 18:31-34
32Nayan, minipanaw siJesus aw menge tinoledaan din pesalo doton te
Jerusalem. Pegpesalo dan doton, minipanaw si Jesus diya te mona dan.
Nepela se menge tinoledaan din te ibeg din domoton te Jerusalem. Doen
heman menge otaw timaking kandin nelemitan. Meneng migtipon si Je-
sus te siyan sempolo teg dowa tinoledaan din, aw mig-indan diya kandan
aw eden se metoman domateng diya kandin, 33 kagi din, “Na, domoton

kidon den te Jerusalem. Penga niyan, siak Timanem Migpekeotaw se
itolok, aw ibegay a diya te belad te menge pengolo te simbahan aw
menenolada te punu ingkeliwat i Moises. Megsebad dan mikagi te
keilangan imetayan a. Ibegay a dan heman diya te belad te menge otaw
kena Judiyo. 34 Kebebeyatan a dan, aw teptepan a dan, aw bedasen a
dan, aw penga niyan imetayan a dan. Penga te telo se aldaw, meantay a
lekat te nematay.”

Pinemoyo i Santiago aw si Juan
Mar. 10:35-45; Mat. 20:20-28

35 Penga niyan, dimoton ki Jesus se didowa bata i Sebedeo si Santiago
aw si Juan. Minikagi dan, “Sir, ibeg day inangen no diya kenami se
pemoyoen day diya kamno.”

36 Minikagi si Jesus, “Eden lay se ibeg niyo inangen ko diya kenyo?”

37 Minikagi dan, “Aw megtebo ka lomowan, peonsadi kay bag diya te
tangkil nikaw, sebad lenged te kowanan, aw sebad lenged te bibang,
amon segmanen kay heman doma nikaw.”

38 Meneng minikagi si Jesus, “Weda niyo ketegahi aw eden se kebegat
te pinemoyo0 niyo. Meketayod kaw lay heman te kelimahan agpet den
domateng kanak? Meketayod kaw lay heman te kegemakan agpet den
domateng kanak?”

39 Timaba dan, “Ee, meketayod kay heman kenyan.”

Minikagi si Jesus, “Metoman kaw heman detengan te kelimahan aw
kegemakan domateng kanak, 40 meneng eked a pegpakang kenyo te
sikiyo se meketangkil diya kanak, so tomangkil diya kanak se otaw tapay
pinemalli.”

41Pegdineg te sempolo tinoledaan aw eden se inikagi dan diya ki Jesus,
neopal dan diya ki Santiago aw si Juan. 42 Meneng tinawal dan i Jesus
aw minikagi sikandin, “Netegahan niyo den aw eden se eg-inangen te
menge otaw eglowan. Gayed dan egleges te menge sakop dan. Gayed
heman egsogo-sogd se menge melangkaw otaw te menge sakop dan.
43 Meneng eked kepakay aw meg-iling kaw kandan. Aw doen otaw
diya kenyo meibeg megkelangkaw, keilangan gayed sikandin menabang
kenyo. 44 Aw doen otaw diya kenyo meibeg megkelangkaw, keilangan
megpedana sikandin te kandin pegkeotawun iling te kedana te allang.
45 Keilangan meg-iling sikandin kanak Timanem Migpekeotaw, so di-
mini a te tana kena amon tebangan a te otaw, meneng dimini a amon
menabang a te otaw. Neketagad a den imetayan amon medita se otaw
mekelowa lekat te pegkeallang dan diya te sala.”

PinegoliiJesus se otaw bota si Bartimeo
Mar. 10:46-52; Mat. 20:29-34; Luc. 18:35-43
46 Nayan, minokit si Jesus aw menge tinoledaan din diya te lonsod te
Jeriko. Ontd medita se doma otaw timaking kandan. Pegkesayo dan
lekat te Jeriko, doen otaw bota nenenoo doton te kilid te dalan, ngadan
din si Bartimeo bata i Timeo. 47 Pegdineg din te si Jesus tege Nasarit
se minokit kidoen, timawal sikandin, kagi din, “Jesus, bowad-bowad i
David, keidowi a bag.”
48 Medita se otaw migpunu te keilangan mepenek sikandin. Meneng
labi beling sikandin timawal, “Bowad-bowad i David, keidowi a bag.”

49 Pegdineg i Jesus te pegtawal din, simagked sikandin aw minikagi,
“Pedinihi niyo sikandin.”

Penga niyan, minangay dan kandin, kagi dan, “Peseligi se pedowan
nikaw. Tindeg ka den, so impeangay ka din.”

50 Penga niyan, ayas timindeg aw tinenanan din se kayab din, aw
dimoton ki Jesus. 51 Pegdateng din doton, minikagi si Jesus, “Eden lay
se ibeg no inangen ko kamno?”

Minikagi se otaw bota, “Sir; ibeg ko, toda a komita.”

52 Minikagi si Jesus, “Mepakay aw moli ka den. Negolian ka den so
simalig ka diya kanak.”

Pegketa, kimita sikandin, aw timaking ki Jesus.

11

Pegdateng ijesus doton te Jerusalem
Mar. 11:1-11; Mat. 21:1-11; Luc. 19:28-40; Juan 12:12-19

1Nayan, pegpesalo dan doton te Jerusalem, migpedapag dan kidoen te
lonsod te Bitpahi aw Bitanya doton te ongan te bontod te Olibo. Insogo i
Jesus se didowa tinoledaan din, 2kagi din, “Ona kaw den doton te lonsod
sida peselowan tadon. Aw domateng kaw doton, ketelaan niyo se nati te
koda. Iniketan iyan, meneng weda iyan lumun kesekayi te otaw. Lebadi
niyo, aw ibingi niyo dini. 3 Aw doen otaw meg-insa kenyo te nenga lay
linebad niyoiyan, ikegihiniyo te keilangan sekayan iyan te Pengolo niyo,
aw ipeoli din iyan te eked kenamay.”

4 Penga niyan, nesayo dan, aw netelaan dan se nati te koda iniketan
diya te lelebangan te balay medapag te dalan. Penga niyan, linebad dan
iyan. 5 Meneng mig-insa se menge otaw kidoen, “Nenga lay linebad niyo
iyan?”

6 Yan mig-indan se didowa tinoledaan i Jesus tepad te insogo din
kandan, aw penga niyan mepakay iyan diya te tig-apo. 7 Penga niyan,
inibing dan se nati doton ki Jesus. Menge saol dan se in-ampal dan diya te
getan te nati, aw simakay si Jesus kenyan. 8 Medita se otaw migladlad te
saol dan doton te dalan peselowan din, aw sinagpi te menge doma otaw
se menge pelapa te palmera aw insawol dan doton te dalan, so yan se
ketanem dan aw segmanen dan se otaw meinang selotan. 9 Migpegais
se kedita te otaw timaking ki Jesus, pengkey nekeona aw timetondog.
Migpegais dan, “Iduyun se Timanem. Iduyun se Pengolo tadon insogo
din. 10Iduyun se peglowan din iling te peglowan te kemonaan tadon
gebii si David. Iduyun se Timanem.”

11 pegdateng i Jesus doton te Jerusalem, dimoton sikandin te dakel
simbahan kidoen. Pegtengteng din diya te kedita, limiko sikandin doton

te Bitanya sipat siyan sempolo teg dowa tinoledaan din, so ontd den
meapon.

Wedad pongo te kayo igira
Mar. 11:12-14; Mat. 21:18-19
12 pegkeiselem niyan, minipanaw dan lekat te Bitanya pesalo doton
te Jerusalem. Te weda dan pa dateng doton, binallos si Jesus. 13 Kinita
din se kayo igira te mediyo. Dimawen iyan, aw dimoton sikandin amon
maha te pongo niyan. Meneng pegdateng din doton, wedad palos pongo
kinita din, 010 menge dawen. Weda pa dateng se aldaw te pegpongo din.
14 Minikagi sikandin diya te kayo, “Eked den palos pongo se kayo seini.”

Dinineg te menge tinoledaan din se inikagi din siyan.

Dimoton si Jesus te dakel simbahan
Mar. 11:15-19; Mat. 21:12-17; Luc. 19:45-48; Juan 2:13-22

15 Pegdateng i Jesus doton te Jerusalem, dimoton sikandin te dakel
simbahan, aw impekadas din se kedita te otaw egpemeligya aw egbayad
kidoen te dowangen niyan. Impelias din se lemisa te menge otaw
egliwan te kwarta, aw impelias din heman se bangko te menge otaw
egpemeligya te selepati ibegay diya te Timanem. 16 Sinagda din heman
se kedita te otaw nengibing te kedonan dan minokit te dowangen te dakel
simbahan. 17 Penga niyan, migtolada sikandin, kagi din, “Doen kagi te
Timanem impesolat din gebii,

‘Se balay te Timanem, yan se ingedanan balay te pegtawal-tawal te
kedita te otaw te keneyonan.’
Meneng ininang niyo den ini iling te ogpeanan te megdedempasay.”

18 Meneng doen menge pengolo te simbahan aw menenolada te punu
ingkeliwat i Moises dimineg te inikagi i Jesus. Penga niyan, miglalang
dan te imetayan dan sikandin. Nelemitan dan ki Jesus, so onto nepela se
kedita te otaw tepad te intolada din.

19 pegsallep te aldaw siyan, nesayo si Jesus aw menge tinoledaan din
lekat te Jerusalem aw minoli dan.

Pegkelanes te kayo igira
Mar. 11:20-26; Mat. 21:20-22

20 pegkeiselem niyan, te pegliko dan doton te Jerusalem, kinita dan se
kayo igira nelanes den pengkey dalid. 21 Neeneng-enengan i Pedro aw
eden se neinang, aw minikagi sikandin diya ki Jesus, “Sir, tengtengi se
kayo inikegiyan no gebenini nelanes den.”

22 Minikagi si Jesus, “Aw megtawal-tawal kaw diya te Timanem,
keilangan somalig kaw diya kandin. 23 Eneng-enengi niyo se kagi ko
kenyo seini. Aw mikagi se otaw diya te bontod seini te meabat iyan aw
mealin doton te dagat, aw kena egdowa-dowa se pedowan din, meneng
egpemenal te metoman se kagi din, metoman iyan meinang. 24 Yan
mikagi a den diya kenyo, aw megtawal-tawal kaw diya te Timanem,
keilangan memenal kaw te binegayan kaw din den te pinemoy0 niyo, aw
metoman kinewaen niyo iyan. 25 Aw megtawal-tawal kaw, aw doen sala
ininang te doma otaw diya kenyo weda niyo pa pegwedadi, pegwedadi
niyo iyan amon pegwedaden heman te Timanem se sala ininang niyo
diya kandin. [ 26 Meneng aw eked niyo pegwedadi se sala ininang te
doma otaw diya kenyo, eked heman pegwedadi te Timanem Amay se
sala ininang niyo diya kandin.]”

Insa tepad te pegsogo ki Jesus
Mar. 11:27-33; Mat. 21:23-27; Luc. 20:1-8
27 Pegdateng dan doton te Jerusalem, minipanaw si Jesus kidoen te
dakel simbahan. Weda kenamay, doen menge pengolo te simbahan
aw menenolada te punu aw menge obanen te Judiyo dimoton ki Jesus.
28 Mig-insa dan, “Nenga lay eg-inang ka te kedita nini? Sinulay se simogo
kamno?”
29 Minikagi si Jesus, “Doen heman insa ko kenyo. Aw meketaba kaw
kani, meg-indan a kenyo aw sinu se simogo kanak. 30 Sinu lay se simogo
ki Juan amon memonyag? Timanem lay, aw otaw se simogo kandin?”

31 Penga niyan, migpebelaw-belaway dan aw eden se itaba dan
kandin. Minikagi dan, “Simpana tomaba kidon te Timanem se simogo
ki Juan, silahen kidon din, so weda kidon pemenal ki Juan. 32 Meneng
eked kidon heman taba te 0lo otaw se simogo ki Juan.”

Eked dan ikagi te olo otaw se simogo0 ki Juan, so nelemitan dan aw
keopalan dan te kedita te otaw netipon, so eg-aneng-aneng se kedita te
otaw te onto telekeliwat te kagi te Timanem si Juan. 33 Yan se doun te
minikagi dan, “Inday. Weda day ketegahi aw sinu.”

MinikagisiJesus, “So weda kaw taba te insa ko, eked a peg-indan kenyo
aw sinu se simogo kanak.”

12

Tegdeyanan tepad te menge otaw migtonggo te pawa
Mar. 12:1-12; Mat. 21:33-46; Luc. 20:9-19

1Nayan, mig-indan si Jesus te menge tegdeyanan diya te medita otaw
netipon kidoen. Minikagi sikandin, “Doen otaw migpawa aw nenanem
te paras. Mig-inang sikandin te alad, aw tigmesanan te paras, aw
layag. Penga niyan, impetonggo din iyan te menge doma otaw, aw
dimoton te mediyo ogpeanan. 2 Pegdateng te aldaw te peglegani, doen
sineligan insogo te tig-apd amon doen talad ebaten din lekat te menge
otaw impetonggo din. 3 Meneng pegdateng te sogounun doton kandan,
binadas dan sikandin aw impekesayo dan te wedad palos imbegay
kandin. 4 Penga niyan, doen doma sineligan insogo te tig-apd. Meneng
binonalan dan sikandin diya te olo, aw ontd dan pa pigyaya. S5 Penga
niyan, doen doma sineligan insogo te tig-apo. Meneng inimetayan dan.
Medita pa se sineligan insogo din doton kandan, meneng doen binadas
dan, aw doen heman inimetayan dan. ¢ Se temanan insogo din, yan se
bata din egkedekelan din te pedowan, so aneng-aneng din keilangan
segmanen dan se kandin batd. 7 Meneng pegdateng te bata din doton,
migpebelaw-belaway dan, ‘Seini se meketig-ap0 te tana seini aw matay
se amay din. Mépiya aw imetayan tadon sikandin amon sikitadon den se
meketig-apo te tana seini.’ & Penga niyan, inimetayan dan sikandin aw
in-agbel dan se lawa din doton te lowa te pawa.

9 “Nayan, meg-indan a den diya kenyo aw eden se inangen te tig-apo
diya kandan. Domoton sikandin aw imetayan din se kedita dan, aw
ipetonggo din se pawa din te doma otaw. 10 Mighasa kaw den besi te kagi
te Timanem seini insolat,

‘Doen bato in-agbel te menge otaw mig-inang te balay, so eden dan aw
wedad kekemowan niyan. Meneng yan se bato onto salig te balay.
11 Mépiya se ininang te Pengolo siyan, aw yan se doun te iduyun
tadon sikandin.” ”

12 pegdineg te menge obanen te Judiyo kenyan, netegahan dan te
sikandan se nesogatan te tegdeyanan din siyan, aw yan se doun te
ibeg dan megdakep peden kandin. Meneng weda dan peketoman, so
nelemitan dan te menge otaw gayed egpenenalan kandin. Penga niyan,
nesayo dan lekat kidoen.

Insatepad te pegbayad te mihoras
Mar. 12:13-17; Mat. 22:15-22; Luc. 20:20-26

13 Weda kenamay, doen menge Parisiyo aw menge sakop i Herod
insogd dan doton ki Jesus, so ibeg dan doen idimanda dan tepad te pegto-
lada din. 14 Pegdateng dan doton ki Jesus, minikagi dan, “Sir; netegahan
day te kena ka egkebolalaw. Netegahan day heman te pengkey sinu se
otaw toledaan nikaw, gayed ka egtolada te kebenalan tepad te ibeg te
Timanem. Nayan, doen insa day kamno. Lomapang kidon lay te menge
punu ingkeliwat i Moises aw mayad kidon te mihoras diya te gobirno te
Roma? Mepakay lay aw eked?”

15 Meneng netegahan i Jesus te medaet se tod dan te peg-insa dan
kenyan. Yan minikagi sikandin, “Medaet se pegtanda niyo kanak.
Pekitai niyo kanak se kwarta ipegbayad niyo te mihoras.”

16 Penga niyan, imbegay dan diya kandin se kwarta plata. Mig-insa
si Jesus, “Sinu lay bawa se insawol kidoen? Sinu lay ngadan se insolat
kidoen?”

Timaba dan, “Selotan te Roma.”

17 Minikagi si Jesus, “Begayi niyo diya te selotan se keilangan ibegay
niyo diya kandin, aw begayi niyo heman diya te Timanem se keilangan
ibegay niyo diya kandin.”

Pegdineg dan kenyan, nepela dan.

Insatepad te pegkeantay lekat te nematay
Mar. 12:18-27; Mat. 22:23-33; Luc. 20:27-40

18 Doen heman menge Sadusiyo dimoton ki Jesus. Yan se menge otaw
egtolada te eked palos keantay se otaw lekat te nematay. Mig-insa dan
diya ki Jesus, kagi dan, 19 “Sir, doen impunu i Moises kenitadon tepad te
inangen te telekedowa meama. Aw matay se meama te wedad pa bata
te esawa din, keilangan mengognan se kedowa te nematay diya te nayi
din nebalo, amon doen peden bata te kedowa din nematay. 20 Na, doen
ekon pito telekedowa meama. Nengognan se kakay dan, aw nematay
sikandin te wedad pa bata dan. 21 Penga niyan, nengognan se ikedowa
meama te nayi din nebalo, meneng nematay heman sikandin te wedad
pa bata dan. Onawa heman se neinang te iketelo meama. 22 Migpetibos-
tibosay se pito telekedowa nengognan te bayi siyan, meneng nematay se
kedita dan te wedad pa palos bata dan. Penga niyan, nematay heman se
bayi. 23 Nayan, indani kay. Aw meantay se otaw lekat te nematay, sinu
lay lebo diya kandan se onto esawa te bayi siyan? So migpetibos-tibosay
dan se pito nengognan kandin.”

24 Minikagi si Jesus, “Onto kaw migkemali, so weda niyo pa kelebeti
se kagi te Timanem insolat, aw weda niyo heman ketegahi aw eden se
mebatog inangen te Timanem pineokit te tolos din. 25 Aw entayen te
Timanem se menge otaw lekat te nematay, eked dan palos pengognan, so
iling dan te menge anghil eg-ogpa doton te langit. 26 Weda kaw ketaga-
taga te metoman meantay se otaw lekat te nematay, so weda kaw besi
pegbasa te libro insolat i Moises gebii. Pegsolat din tepad te pegpekita te
Timanem diya kandin kidoen te sagbet limegdeg, minikagi se Timanem
diya kandin, ‘Siak se Timanem gayed egseligan i Abraham, aw si Isaac,
aw si Jacob.” 27 Yan kena otaw wedad pedowan se egsalig te Timanem,
meneng otaw doen pedowan se egsalig kandin. Yan se doun te onto kaw
migkemali.”

Onto melangkaw puntut
Mar. 12:28-34; Mat. 22:34-40; Luc. 10:25-28

28 Nayan, dimateng se sebad menenolada te punu ingkeliwat i Moises,
aw dinineg din se pegpebelaw-belaway dan. Pegketaga-taga din te
meépiya se intaba i Jesus kandan, mig-insa sikandin, “Diya te kedita te
punu ingkeliwat i Moises, eden lay punui se ontd melangkaw?”

29 Minikagi si Jesus, “Seini se punu ontdo melangkaw.

‘Kedita niyo menge bowad-bowad iIsrael, penenalan kaw kanak. Sebad
olo se Timanem, aw sikandin se Pengolo tadon. 30 Kedekeli niyo te
pedowan se Pengolo niyo Timanem te ontd melobos se pedowan
niyo kandin, aw aneng-aneng niyo.’

31Seini se punu neketondog kenyan.

‘Kedekeli niyo te pedowan se doma otaw iling te peg-aneng-aneng niyo
te kenyo pegkeotawun.’

Wedad palos punu labi pa melangkaw diya te didowa punu siyan.”

32 Minikagi se menenolada siyan, “Sir, neketotok se intaba nikaw.
Benal se inikagi no te sebad 0l6 se Timanem, aw wedad doma timanem
lowa pa diya kandin. 33 Benal heman se inikagi no te keilangan kedeke-
lan tadon sikandin te pedowan te ontdo melobos se pedowan tadon
kandin, aw keilangan kedekelan tadon te pedowan se doma otaw iling
te peg-aneng-aneng tadon te kenitadon pegkeotawun. Pengkey mepiya
se pegpengimatay aw pegsonog tadon te ayam-ayam ibegay diya te
Timanem, meneng labi pa mépiya aw tomold kidon te didowa punu
Slyan.”

34 Pegdineg i Jesus te mépiya se intaba din, minikagi sikandin, “Agpet
den se pegpesakop no diya te peglowan te Timanem.”

Lekat te aldaw siyan, wedad palos otaw migtelaman mig-insa ki Jesus.

Migtolada si Jesus tepad te Misiyas
Mar. 12:35-37; Mat. 22:41-46; Luc. 20:41-44
35 Nayan, pegtolada i Jesus doton te dakel simbahan, minikagi
sikandin, “Benal se ipegtolada te menge menenolada te punu ingkeliwat
i Moises te bowad-bowad i David se Misiyas isogo te Timanem dini
kenyo. 36 Meneng minikagi si David te Pengolo din se Misiyas. Pineokit
te pegbaya-baya te Espiritu Santo ki David, insolat din se kagi seini,
‘Minikagi se Timanem diya te Pengolo ko, Penenoo ka dini te tangkil ko
lamig dagen ko se menge poon no aw ipetolo ko dan kamno.’
37 Na, so minikagi si David te Pengolo din se Misiyas, kena olo bowad-
bowad din se Misiyas, meneng Pengolo din heman.”

Menge menenolada te punu ingkeliwat i Moises
Mar. 12:37-40; Mat. 23:1-36; Luc. 20:45-47
Neluba se kedita te otaw nenenalan ki Jesus. 38 Pegtolada din, minikagi

sikandin, “Peg-aha kaw te menge menenolada te punu ingkeliwat i
Moises. Gayed dan egpenaol te melayat, aw ibeg dan segmanen dan te
doma otaw doton te pedyanan. 39 Ibeg dan heman menenoo doton te
mepiya onsedanan kidoen te simbahan te Judiyo. Aw doen dakel kanen,
ibeg dan sikandan se mona ipekaen. 40 Meneng sikandan se eg-agaw
te kedonan te menge bayi balo, aw penga niyan menamay se pegtawal-
tawal dan amon megpelingo-lingo dan te melobos se pedowan dan diya
te Timanem. Meneng metoman dan onto ipelumun labi pa diya te doma
otaw.”

Imbowang te bayi balo se kedakel te kwarta din
Mar. 12:41-44; Luc. 21:1-4
41 Nayan, nenenoo si Jesus doton didalem te dakel simbahan te

Jerusalem medapag te solanan te kwarta ibowang diya te Timanem.
Timengteng sikandin diya te menge otaw egsawol te kwarta dan ki-
doen. Medita se otaw meyaman egsawol te dakel kwarta ibowang dan.
42 Penga niyan, dimateng se sagkep bayi balo, aw migsawol sikandin
te didowa kedako kidoen wedad nael keelaga niyan. 43 Penga niyan,
tinawal i Jesus se menge tinoledaan din, aw minikagi sikandin, “Eneng-
enengi niyo se kagi ko seini. Pengkey dakel se imbowang te kedita
te doma otaw migsawol te kwarta kidoen, meneng labi pa meelaga se
imbowang te bayi balo sida. 44 Dakel se kwarta te doma otaw aw eked
dan kelimahi tanda te pegpemegay dan. Meneng se bayi sida sagkep,
tinigkan din imbowang se kedakel te kedonan din, pengkey nelimahan
sikandin.”

13
Keteboan te kelimahan
Mar. 13:1-13; Mat. 24:1-14; 10:17-22; Luc. 21:5-19

1 Nayan, peglowa i Jesus lekat te dakel simbahan te Jerusalem, doen
sebad tinoledaan din minikagi, “Sir, tengtengi se menge balay te simba-
han, so meépiya se bawa niyan, aw ininang iyan te bato mépiya se bawa
niyan.”

2 Minikagi si Jesus, “Pengkey induyun niyo se dakel simbahan seini,
meneng tigkan iyan kebatan te modi aldaw, aw wedad palos bato kete-
nanan diya te lanto te doma bato.”

3 Weda kenamay, dimoton dan te bontod te Olibo dipag te dakel
simbahan. Nenenoo si Jesus, aw dimoton kandin si Pedro, si Santiago,
si Juan, aw si Andres te wedad doma dan. Mig-insa dan, 4 “Indani kay.
Kano lay ketoman se in-indan nikaw? Eden lay se pengilala kitaen day
aw agpet metoman se kedita niyan?”

5 Minikagi si Jesus, “Peg-aha kaw amon eked kaw keekali. 6 Doen
kwani medita otaw megpelingo-lingo te insogo ko dan. Mikagi dan te
sikandan se Misiyas, aw medita se otaw keekalan dan aw tomaking
kandan. 7 Aw domineg kaw te doen gira aw menge samok, ika niyo
egkelemitan. Keilangan ona iyan meinang, meneng kena pa niyan se
temanan te keneyonan. 8 Medita se otaw meggira, so doen pongan
megbolaw diya te doma pongan, aw doen heman menge sakop te sebad
selotan megbolaw diya te menge sakop te doma selotan. Megela se
otaw te medita ogpeanan tanda te linog aw bayil domateng diya kan-
dan. Pengkey medaet iyan, meneng yan olo se keteboan te kelimahan
domateng dini te keneyonan, iling te keteboan te mesakit domateng te
bayi agpet tebawan.

9 “Meneng peg-aha kaw, so ibingen kaw te doma otaw doton te howis,
aw bedasen kaw dan kidoen te menge simbahan te Judiyo. Ipeibing kaw
doton te menge gobirnador aw selotan tanda te pegpesakop niyo diya
kanak, amon mekeindan kaw te kebenalan tepad kanak diya kandan.
10 Keilangan ona itolada se Mepiya Indan diya te kedita te otaw te eked
pa dateng se temanan te keneyonan. 11 Aw ibingen kaw doton te otaw
meg-okom kenyo, ika niyo egketetana aw eden se ikegiyen niyo kandan.

Dalem te aldaw siyan, begayan kaw te kebiyasa amon meketaba kaw
kandan, so kena lekat te kenyo kebiyasa se ikegiyen niyo, meneng
lekat iyan te Espiritu Santo. 12 Doen menge otaw megtolok te kandan
menge kedowa amon imetayan dan. Doen heman amay megtolok te
kandan menge bata amon imetayan dan. Doen heman menge otaw eked
pegsagman te kandan amay aw inay, aw ipeimatay dan. 13 Kebensihan
kaw te keditaan te otaw tanda te pegpesakop niyo diya kanak. Meneng
aw tomayod kaw te kedita te kelimahan, ipelowa kaw.”

Kedaet te kelimahan
Mar. 13:14-23; Mat. 24:15-28; Luc. 21:20-24

14“Doen pa domateng meg-inang te medaet doton te dakel simbahan
te Jerusalem, pengkey eked iyan kepakay, aw ontd mekelamit te otaw.
(Keilangan kelebetan iyan te kedita te otaw megbasa te kagi din siyan in-
solat.) Aw kitaen niyo iyan doton te dakel simbahan, keilangan komadas
se kedita te otaw lekat te Judiya pesalo doton te bontod. 13 Keilangan
eked awop diya te balay din se otaw doton te lowa amon ebaten din se
kedoOnan, meneng keilangan tenanan din se kedita. 16 Se otaw egterbaho
doton te pawa, eked heman oli amon ebaten din se ekasan, meneng
keilangan komadas. 17 Mekelelaydo heman se menge bayi mebedes aw
egsosowan te aldaw siyan. 18 Pegtawal-tawal kaw diya te Timanem
te kena pengodan se pegkadas niyo, 19 so ontd medaet se kelimahan
domateng diya te keneyonan. Wedad palos kelimahan labi pa medaet
diya kenyan lekat te peg-inang te Timanem te keneyonan lamig seini, aw
wedad palos heman kelimahan domateng labi pa medaet diya kenyan.
20 Meneng pekebebaen te Timanem se kenamay te aldaw te kelimahan
siyan amon eked kegela se kedita te otaw. Pekebebaen din iyan tanda te
menge otaw pinemalli din.

21 “Aw domateng se aldaw siyan, aw doen otaw mikagi, ‘Na, dini den
se Misiyas,” aw doen otaw mikagi, ‘Na, doton se Misiyas,” ika niyo
egpemenal kandan, 22 so doen menge otaw domateng megpelingo-lingo
te sikandan se Misiyas aw menge telekeliwat te kagi te Timanem. Meg-
inang dan heman te menge kepelahan amon keekalan dan peden heman
se menge otaw pinemalli te Timanem. 23 Meneng peg-aha kaw, so mig-
indan a den te kedita diya kenyo te eked pa dateng.”

Pegliko te Timanem Migpekeotaw
Mar. 13:24-27; Mat. 24:29-31; Luc. 21:25-28
24 “Aw mepenga se kelimahan siyan, megkengitngit se keneyonan, so

eked ebey senang se aldaw aw bolan. 25 Medagdag heman se menge
bitoen lekat te langit, so mebilit se kedita dan. 26 Penga niyan, kitaen
te kedita te otaw se pegdateng ko, so lomiko a Timanem Migpekeotaw
tekingan te labon. Komita dan te ontd a metolos aw melangkaw a.
27Ts0g0 ko se menge anghil, aw ipetipon ko se kedita te otaw pinemalli
ko lekat te kebelad te keneyonan, pengkey kenan dan peg-ogpa.”

Tegdeyanan tepad te kayo igira
Mar. 13:28-31; Mat. 24:32-35; Luc. 21:29-33
28 “Penenalan kaw den te tegdeyanan seini tepad te kayo igira. Aw
tomobed iyan aw domawen, ketegahan niyo te agpet den domateng se
pengaldaw. 291Iling heman kenyan, aw kitaen niyo se pegketoman te
kedita niyan inikagi ko diya kenyo, ketegahan niyo te agpet a den lomiko.

30 Eneng-enengi niyo se kagi ko kenyo seini. Doen menge otaw komita te
pengilala siyan, eked dan kematay singed aw metoman se kedita niyan.
31Doen temanan te langit aw tana, meneng gayed metoman se kagi ko te
wedad temanan.”

Wedad netaga-taga aw kano liko
Mar. 13:32-37; Mat. 24:36-44
32 “Meneng eked ko indani aw eden eldawi aw orasi se pegliko ko.

Wedad palos netaga-taga aw kano a liko, pengkey menge anghil doton
te langit, so 0lo Amay ko se netaga-taga kenyan. 33 Keilangan gayed kaw
megpeketagad, so weda niyo ketegahi aw eden eldawi se pegketoman
niyan. 341Iling a te otaw domoton te mediyd ogpeanan. Te eked pa
kesayo, doen ipunu din diya te kedita te sineligan din, so doen inangen
te teg sebad-sebad kandan te iyogan din. Megpunu heman sikandin te
keilangan gayed megpeketagad se otaw egbantay te balay din. 35 Yan
se doun te keilangan gayed kaw megpeketagad, so weda niyo ketegahi
aw eden orasi se peglikod te Pengolo niyo, atok te pegsallep te aldaw,
atok megtenga te delem, atok eked pa libtak se aldaw, atok iselem. Yan
se doun te keilangan gayed kaw megpeketagad, 36 so aw lomiko a te
weda kaw pa peketagad, kitaen ko sikiyo timedogi pa. 37 Se impunu ko
kenyo seini, yan se ipunu ko heman diya te kedita te otaw, te keilangan
megpeketagad se teg sebad-sebad otaw.”

14

Peglalang te medaet inangen ki Jesus
Mar. 14:1-2; Mat. 26:1-5; Luc. 22:1-2; Juan 11:45-53
1 Nayan, dowa mendad se aldaw te pegdateng te Pista te Pegpelowa.

Yan se pegpengaen dan te pan kena eglebag. Gayed mig-aneng-aneng se
menge pengolo te simbahan aw menenolada te punu aw eden se inan-
gen dan amon dekepen dan si Jesus te wedad pa doma otaw metaga-taga
amon imetayan dan. 2 Minikagi dan, “Keilangan eked kidon pegdakep
kandin dalem te pista, amon eked pegsamok se kedita te otaw.”

Pegtoyong ki Jesus kidoen te Bitanya
Mar. 14:3-9; Mat. 26:6-13; Juan 12:1-8

3 Nayan, pegdoton i Jesus te lonsod te Bitanya, limaoy sikandin ki
Simon, siyan otaw pinegolian din te tompig. Dalem te pegpengaen dan,
doen bayi nengibing te lana metinadeg insawol diya te deitek botilya.
Onto iyan meelaga so ininang te onto nardo. Penga niyan, linebak din se
botilya aw intoyong din se lana diya te olo i Jesus. 4Na, doen menge otaw
kidoen mig-aneng-aneng, “Tay law. Pigbatan din se lana siyan. 3 Simpana
ibeligya iyan, ginatos pa se kwarta dinaryo iteped peden diya te menge
otaw sagkep.”

Sinila dan heman se bayi siyan. 8 Meneng minikagi si Jesus, “Pebeyai
niyo sikandin. Ika niyo egsila te bayi siyan. Meépiya se ininang din diya
kanak. 7 Gayed doen otaw sagkep mebatog niyo tebangan pengkey kano
doen ibeg niyo. Meneng eked a gayed peg-ogpa dini kenyo. 8 Ininang te
bayi siyan se mebatog dininangen. Pineokit te pegtoyong din te lana siyan
diya kanak, impetagad a din te peglebeng kanak. 9 Eneng-enengi niyo se
kagi ko seini. Eked palos sikandin kelibeli, so pengkey kenan toledai se

Mepiya Indan doton te kebelad te keneyonan, iindan heman se ininang
te bayi siyan.”

Pegpakang i Judas te pegtolok din ki Jesus
Mar. 14:10-11; Mat. 26:14-16; Luc. 22:3-6
10 Nayan, doen sebad tinoledaan i Jesus ngadan din si Judas Iscari-
ote. Dimoton sikandin te menge pengolo te simbahan aw migpebelaw-
belaway dan tepad te pegtolok din ki Jesus amon dekepen dan.
11 Pegdineg dan te kagi din, neluba dan aw migpakang dan te doen
kwartaibegaydan diya kandin. Penga niyan, migtagad siJudas te meépiya
aldaw amon itolok din si Jesus.

Pista te Pegpelowa
Mar. 14:12-21; Mat. 26:17-25; Luc. 22:7-14,21-23; Juan 13:21-30

12 Nayan, dimateng se tagna aldaw te pista te pegpengaen te menge
Judiyo te pan kena eglebag. Yan heman se aldaw te pegpengiyaw dan
te nati te karniro kanen dan te Pista te Pegpelowa. Dimoton se menge
tinoledaanijJesus kandin aw mig-insa dan, kagi dan, “Kenan kay lay peg-
inang te kanen tadon te Pista te Pegpelowa?”

13 Penga niyan, insogo din se didowa tinoledaan din, kagi din, “Doton
kaw te Jerusalem. Aw domateng kaw doton, kitaen niyo se otaw neniang
te sibolan nepend te wayeg. Taking kaw kandin. 14 Aw domateng
sikandin doton te balay, ikagi kaw diya te tig-apo, ‘Insogo kay te Pengolo
amon meg-insa kay kamno aw kenan se kanan te kedita day te Pista te
Pegpelowa.” 15 Penga niyan, ipekita din diya kenyo se dakel gibelayan
kidoen diatas te balay tapay doen telepagan impetagad kenitadon. Peg-
inang kaw te kanen tadon kidoen.”

16 Penga niyan, nesayo se didowa tinoledaan din aw dimoton dan te
Jerusalem. Kinita dan se kedita iling te tapay inikagi i Jesus diya kandan.
Penga niyan, mig-inang dan te kKanen.

17 pegkedelem niyan, dimoton si Jesus aw kedita te sempolo teg dowa
tinoledaan din. 18 Dalem te kimaen dan, minikagi si Jesus, “Eneng-
enengi niyo se kagi ko kenyo seini. Doen sebad kenyo megtolok kanak,
aw kimaen sikandin doma ko.”

19 Nepuluk se pedowan dan, aw migpetibos-tibosay dan mig-insa diya
kandin, kagi dan, “Kena ko lay leb0?”

20 Minikagi si Jesus, “Yan se sebad diya te sempolo teg dowa kenyo.
Timogen sikandin kanak. 2! Metoman a imetayan, so yan se kagi te
Timanem insolat gebii tepad kanak Timanem Migpekeotaw. Meneng
mekelelayo se otaw megtolok kanak. Mépiya peden aw weda sikandin
tebaw.”

Pegkaen te pengilala te pegkematay te Pengolo
Mar. 14:22-26; Mat. 26:26-30; Luc. 22:15-20; 1Ko. 11:23-25
22 Nayan, dalem te pegpengaen dan, nengabat si Jesus te pan, aw
migpesiontong sikandin diya te Timanem. Penga niyan, binela-bela din
se pan, aw inteped din iyan diya kandan, aw minikagi sikandin, “Kani
niyo se pan seini, so yan se lawa ko.”
23Penga niyan, inabat din heman se tabo, aw migpesiontong sikandin
diya te Timanem, aw inteped din heman diya kandan, aw mininem
se kedita dan kenyan. 24 Minikagi si Jesus, “Yan se dipanog ko, aw
pineokit kani, doen den kaling peokit pesalo doton te Timanem. Pineokit

te pegkematay ko, medita se otaw tebangan. 25 Eneng-enengi niyo se
kagi ko kenyo seini. Eked a toda inem te ininem tadon seini singed aw
metoman kidon minem te kaling bino doton te peglowan te Timanem.”

26 Penga niyan, migdelangan dan tepad te pegduyun dan te Timanem,
aw nesayo dan lekat kidoen, aw dimoton dan te bontod te Olibo.

Inikagiijesus se pegbolon i Pedro kandin
Mar. 14:27-31; Mat. 26:31-35; Luc. 22:31-34; Juan 13:36-38

27 Penga niyan, minikagi si Jesus diya te menge tinoledaan din,
“Tomanan se kedita niyo kanak, so doen kagi te Timanem insolat gebii,
‘Ipeimatay ko se otaw egtonggo te ayam-ayam karniro, aw mebilit se

kedita te karniro tinonggoan din.’
28 Meneng penga te pegkeantay ko lekat te nematay, mekeona a diya
kenyo doton te Galiliya.”

29 Minikagi si Pedro diya ki Jesus, “Pengkey tomanan se kedita te doma
kamno, meneng eked a palos tanan kamno.”

30 Minikagi si Jesus, “Eneng-enengi se kagi ko kamno seini. Kwani te
eked pegkolaak se manok te mekedowa te delem seini, ibolon a nikaw te
meketelo.”

31 Meneng ontd minikagi si Pedro, “Eked a palos pegbolon kamno,
pengkey imetayan a sipat kamno.”

Iling heman kenyan se inikagi te kedita te tinoledaan i Jesus.

Migtawal-tawal si Jesus kidoen te Gitsimani
Mar. 14:32-42; Mat. 26:36-46; Luc. 22:39-46

32 Nayan, dimoton dan te kekeyowan iningedanan Gitsimani. Peg-
dateng dan doton, minikagi si Jesus diya te menge tinoledaan din,
“Pegtagad kaw dini, so domoton a sida amon megtawal-tawal a.”

33 Penga niyan, impetaking din si Pedro, aw si Santiago, aw si Juan.
Onto den nepuluk se pedowan din, 34 aw minikagi sikandin, “Onto den
nepuluk se pedowan ko, iling te matay a. Peg-ogpa kaw den dini, aw ika
niyo egtedogi.”

35 Penga niyan, dimeleg si Jesus te kena mediyo, aw limemlem
sikandin aw migtawal-tawal. Nemoyo0 sikandin diya te Timanem aw
mepakay diya kandin, eked din peden sikandin peokiti diya te kelima-
han agpet domateng diya kandin. 36 Migtawal-tawal sikandin, kagi din,
“Ama, wedad palos eked no kebatog. Yan eked a no peden peokiti diya te
kelimahan seini. Meneng ibeg ko, kamno ibeg se metoman, kena kanak.”

37 Peglikd din doton te tinoledaan din, timedogi den dan. Linoka
din sikandan aw minikagi sikandin diya ki Pedro, “Simon, nepela a
den kenyo, so timedogi kaw. Weda kaw kedi peketayod te sebad 0ld
oras. 381ka niyo egtedogi, meneng pegtawal-tawal kaw amon eked kaw
keboyo. Pengkey mepiya se ibeg te pedowan niyo, meneng wedad kagsen
te lawa niyo.”

39 Toda migpekediyo-diy0 si Jesus aw migtawal-tawal. Onawa heman
se intawal-tawal din. 40 Toda limiko si Jesus doton te menge tinoledaan
din, aw kinita din dan timedogi, so ontd dan nepilot. Weda dan ketegahi
aw eden se itaba dan kandin.

41 Pegliko i Jesus doton kandan te iketelo, minikagi sikandin, “Nepela
a so gayed kaw timedogi. Na, botong den iyan, so dimateng den se oras
te pegtolok kanak Timanem Migpekeotaw amon dekepen a te menge

otaw nelegeb te sala. 42 Enaw kaw den. Dimateng den se otaw megtolok
kanak. Somongon kidon kandin.”

Pegdakep ki Jesus
Mar. 14:43-52; Mat. 26:47-56, Luc. 22:47-53; Juan 18:3-12

43 Telobo pa minikagi si Jesus, pegketa dimateng si Judas, siyan
tinoledaan i Jesus. Medita se otaw timaking kandin, aw migkekamang
dan te menge podok aw batota. Insogd dan te menge pengolo te
simbahan aw menge menenolada te punu ingkeliwati Moises aw menge
obanen te Judiyo. 44 Tapay dan netegahan aw eden se inangen i Judas, so
minikagi sikandin, “Se otaw edekan ko, yan se otaw inaha niyo. Dekepi
niyo sikandin aw bentayi niyo sikandin te pegpengibing niyo kandin
doton te otaw meg-osay kandin.”

45 Nayan, pegdateng dan doton, weda peg-ala-ala si Judas meneng
dimoton ki Jesus, aw minikagi, “Sir.”

Penga niyan, inedekan din si Jesus. 46 Penga niyan, dinakep dan
sikandin. 47 Meneng doen sebad tinoledaan i Jesus nenagnos te podok
din aw tinigbas din se sineligan te onto pengolo te simbahan, aw nepalot
se dibaloy telinga din. 48 Penga niyan, minikagi si Jesus diya kandan,
“Kolang se pegkekamang niyo te podok aw batota amon megdakep
kaw kanak, so kena a megdedempasay. 49 Gayed a migtolada doton te
dakel simbahan, meneng weda a niyo dekepi doton. Meneng keilangan
metoman se kagi te Timanem insolat tepad kanak.”

50 Penga niyan, kimadas se kedita te tinoledaan i Jesus, aw tinenanan
dan sikandin.

51 Doen sebad telaki timelokon ki Jesus 0lo migdiping. Dinakep dan
heman sikandin, 52 meneng nekelowa, so tinenanan din se diping din
aw kimadas migpetabeg-tabeg.

Inibing si Jesus doton te menge pengolo te simbahan
Mar. 14:53-65; Mat. 26:57-68; Luc. 22:54-55,63-71; Juan 18:13-14,19-24

53 Penga niyan, inibing dan si Jesus doton te onto pengolo te simba-
han. Tapay netipon kidoen se menge pengolo te simbahan, aw menge
obanen te Judiyo, aw menge menenolada te punu ingkeliwat i Moises.
54 Timelokon heman si Pedro, meneng migpekediyd sikandin lamig
dimateng doton te dowangen te balay te ont0 pengolo te simbahan.
Nenenoo sikandin doma te menge otaw migtonggo te dakel simbahan,
aw mig-ingadang sikandin diya te apoy dan.

55 Nayan, ibeg te menge pengolo te simbahan aw menge doma dan
obanen, doen inangan dan si Jesus te sald amon doen tindegan te
pegpeimatay dan kandin. Meneng wedad palos sala din kinita dan.
56 Pengkey medita se otaw migkebolalaw tepad kandin, meneng kena
onawa se in-indan dan. 57 Doen menge otaw migkebolalaw tepad
kandin, kagi dan, 58 “Dinineg day se inikagi din te mekebatog sikandin
megbaet te dakel simbahan sida ininang te otaw, aw ipetindeg din se
kaling simbahan eked inangi te otaw dalem te telo se aldaw.”

59 Pengkey yan se in-indan dan tepad kandin, meneng kena onawa se
in-indan dan. 60 Penga niyan, timindeg se onto pengolo te simbahan aw
mig-insa diyakiJesus, “Eden lay seitaba no kenyan? Indani kay aw benal
se inikagi dan.”

61 Meneng weda taba si Jesus. Minikagi heman se ontd pengolo te
simbahan, “Sikona ekon se Misiyas, siyan Bata te Timanem. Indani kay
den aw benal iyan.”

62 Minikagi si Jesus, “Benal iyan. Komita kaw kanak Timanem
Migpekeotaw egpenenoo kidoen te tangkil te Amay ko metolos amon
lomowan a doma din. Lomikd a heman dini lekat te langit tekingan te
labon.”

63 Penga niyan, miglisi se onto pengolo te simbahan te saol din tanda te
keopal din, aw minikagi sikandin, “Wedad den kekemowan te peg-indan
te doma otaw diya kenitadon tepad kandin, 54 so dinineg tadon den se
pegtompuyus din te Timanem pineokit te pegpelingo-lingo din Bata te
Timanem. Na, eden lay se aneng-aneng niyo tepad kandin?”

Penga niyan, minikagi se kedita dan te keilangan imetayan sikandin
so doen sala din. 65 Lekat niyan, tineptepan dan sikandin, aw doen
nenampeng te mata din aw nenombag kandin, aw minikagi dan, “Na,
etoki aw sinu se nenombag kamno.”

Nenombag heman kandin se menge otaw migtonggo te dakel simba-
han.

Imboloni Pedro siJesus
Mar. 14:66-72; Mat. 26:69-75; Luc. 22:56-62; Juan 18:15-18,25-27

66 Dalem niyan, mig-ogpa si Pedro kidoen te dowangen. Doen bayi
egtelaban te ontd pengolo te simbahan minokit kidoen te dowangen.
67 pegkita din ki Pedro mig-ingadang kidoen te apoy, mininoet sikandin
aw minikagi, “Sikona se egdoma ki Jesus tege Nasarit.”

68 Meneng migholon si Pedro, kagi din, “Weda ko ketegahi aw eden se
eg-ikegiyen nikaw.”

Penga niyan, minalin si Pedro doton te dapag te dalan, aw migkolaak
se manok. 69 Weda kenamay, toda kimita se bayi siyan ki Pedro aw
minikagi diya te menge otaw kidoen, “Sebad heman sakop din se otaw
seini.”

70 Meneng toda migbolon si Pedro.

Penga niyan, te weda kenamay, doen menge doma otaw kidoen
minikagi diya ki Pedro, “Benal sikona se sebad egdoma te otaw sida
dinakep, so tege probinsya ka te Galiliya.”

71Meneng ontd migsapa si Pedro aw minikagi, “Weda a palos kilala te
otaw eg-ikegiyen niyo siyan.”

72 Pegketa, migkolaak se manok te ikedowa. Yan neeneng-enengan
1 Pedro se tapay inikagi i Jesus te ibolon din sikandin te meketelo te
eked pa pegkolaak se manok te mekedowa. Penga niyan, onto sikandin
migkelag.

15

Inibing si Jesus doton ki Pilato
Mar. 15:1-5; Mat. 17:1-2,11-14; Luc. 23:1-5; Juan 18:28-38
1 Nayan, peglibtak te aldaw siyan, netipon se kedita te pengolo te

simbahan, aw menge obanen te Judiyo, aw menge menenolada te punu
ingkeliwat i Moises. Netipon se kedita dan amon meglalang dan aw
eden se inangen dan. Penga niyan, ginapos dan si Jesus, aw inibing dan
sikandin doton te gobirnador si Pilato. 2 Pegdateng dan doton, mig-insa
si Pilato ki Jesus, kagi din, “Sikona lay se Selotan te menge Judiyo?”

Timaba si Jesus, “Ee. Benal se kagi nikaw.”

3 Penga niyan, medita se indimanda te menge pengolo te simbahan
tepad kandin. 4 Minikagi heman si Pilato, “Medita se indimanda dan
tepad kamno. Eden lay se itaba no kandan?”

5Meneng weda den taba si Jesus, aw yan se doun te nepela si Pilato.

Pig-okom si Jesus te imetayan
Mar. 15:6-15; Mat. 27:15-26; Luc. 23:13-25; Juan 18:39-19:16

6 Nayan, kelikit te Pista te Pegpelowa, doen ketanem te gobirnador
te ipelowa din se sebad otaw kineleboso, pengkey sinu se pemellien te
kedita te otaw. 7 Na, dalem niyan, doen menge ribildi kineleboso, so
nemono dan te otaw te peg-ato dan te gobirno. Doen sebad kandan
iningedanan ki Barabas. 8 Pegketipon te medita otaw, nemoyd dan ki
Pilato amon ipelowa din se otaw kineleboso, so yan se ketanem din.
9 Penga niyan, mig-insa si Pilato, “Meibeg kaw lay aw ipelowa ko se
Selotan te menge Judiyo?”

10 Yan se inikagi i Pilato, so netegahan din te impedakep te menge
pengolo te simbahan si Jesus so mininga dan kandin. 11 Meneng gayed
migdeliseg se menge pengolo te simbahan diya te otaw netipon kidoen
amon ipelowa din si Barabas aw eked din pelowai si Jesus. 12 Mig-insa
heman si Pilato, “Menonen ko sikandin egtewalen niyo Selotan te menge
Judiyo?”

13 Migbelobansag dan heman, kagi dan, “Imetayi sikandin. Lensangi
diya te kros.”

14 Mig-insa si Pilato, “Nenga lay? Eden lay se sala ininang din?”

Meneng labi pa dakel se kagi dan, aw migbelobansag dan, “Imetayi
sikandin. Lensangi diya te kros.”

15 Penga niyan, impelowa i Pilato si Barabas lekat te keleboso, so
ibeg din meluba se medita otaw netipon. Impebadas din si Jesus, aw
impeibing din amon ilansang diya te kros.

Tinompuyus te menge sondalo si Jesus
Mar. 15:16-20; Mat. 27:27-31; Juan 19:2-3

16 Penga niyan, inibing te menge sondalo si Jesus doton didalem te
balay te gobirnador, aw migtipon dan te kedita te doma dan sondalo.
17 Penga niyan, pineseolan dan sikandin te melalag saol iling te saol te
selotan. Lineko dan se belagen doen tigis aw yan se insangkob dan diya
te olo diniling te korona te selotan. 18 Penga niyan, migpelingo-lingo dan
te egsegmanen dan sikandin, kagi dan, “Iduyun sikona Selotan te menge
Judiyo.”

19 Penga niyan, binadas dan se olo din te tighaw, aw tineptepan dan
sikandin. Limongken dan heman diya kandin aw migpelingo-lingo dan
te sikandin se selotan egsegmanen dan. 20 Penga te pegtompuyus dan
kandin, linowas dan se melalag saol lekat kandin, aw impesaol dan diya
kandin se kandin saol. Penga niyan, inibing dan sikandin lekat te balay
te gobirnador amon ilansang diya te kros.

Inlansang si Jesus diya te kros
Mar. 15:21-32; Mat. 27:32-44; Luc. 23:26-43; Juan 19:17-27
21 Nayan, kidoen te dalan, netelaan te menge sondalo se sebad tege
Sirene kaling dimateng lekat te saka. Ngadan din si Simon, aw bata din
si Alejandro aw si Rufo. Lineges dan sikandin neniang te kros. 22Inibing

temenge sondalo siJesus doton te bontod iningedanan Golgota. (Se kele-
badan niyan, “Tolan te Olo.”) 23 Pegdateng dan doton, imbegay te sondalo
diya ki Jesus se bino sinengedan te bebolong te saka iningedanan mira
amon eked din imenmani se kesakit. Meneng weda din inemi. 24 Penga
niyan, inlansang dan sikandin diya te kros. Penga niyan, pigtalad-talad
te menge sondalo se penenaktun linowas din, aw mighonot dan aw eden
se penenaktun meabat te teg sebad-sebad kandan. 25 Menge alas nowibi
se oras te peglansang dan kandin diya te kros. 26 Doen solat tepad te
indimanda kandin insawol dan kidoen, kagi niyan, “Seini se Selotan te
menge Judiyo.”

27Doen heman dowa megdedempasay inlansang diya te kros kidoen
te tangkil din, aw si Jesus diya te tenga-tenga. [ 28 Yan netoman se kagi te
Timanem insolat gebii,
“Ipelumun sikandin iling te otaw dakel se sala.”]

29Migtompuyus kandin se menge otaw minokit diya te dalan medapag
kidoen. Migkiling-kiling dan te olo dan te pegsila dan kandin, aw
minikagi dan, “Ehe. Minikagi ka te mekebatog ka meghaet te dakel
simbahan sida, aw toda no iyan ipetindeg dalem te telo se aldaw. 30 Na,
aw mekebatog ka kenyan, pekitai diya kenami te doen tolos no pineokit
te pegtabang no te kamno pegkeotawun amon eked ka kematay. Tena ka

den lekat te kros.” )
317ling heman kenyan se pegtompuyus te menge pengolo te simbahan,

aw menenolada te punu ingkeliwat i Moises. Minikagi dan, “Migtabang
sikandin te menge doma otaw netigdaan amon eked dan pa kematay.
Meneng eked den sikandin peketabang te kandin pegkeotawun amon
eked kematay. 32 Aw benal sikandin se Misiyas aw Selotan te menge
bowad-bowad i Israel, mekebatog sikandin tomena lekat te kros dalem
te pegtengteng tadon kandin, amon memenal kidon kandin.”

Iling heman kenyan se pegtompuyus te doma otaw inlansang diya te
kros kidoen te tangkil din.

Pegkematay i Jesus
Mar. 15:33-41; Mat. 27:45-56, Luc. 23:44-49; Juan 19:28-30

33 Nayan, pegkealas dosi te aldaw, migkengitngit se langit aw tana
lamig alas tris te meapon. 34 Menge alas tris te meapon, timawal si Jesus
te dakel se kagi din, kagi te Hebreo, “Eloi, Eloi, lama sabaktani?” Se
kelebadan niyan, “E Timanem ko, nenga lay tinenanan a nikaw?”

35Pegdineg te menge otaw netipon kidoen, minikagi dan, “Na, nengen-
ganay den sikandin diya ki Elias, siyan telekeliwat te kagi te Timanem
gebii.”

36 Doen otaw ayas minangay te ispongha aw inagem din iyan diya te
bino sinengedan te wayeg. Intangen din iyan diya te toktok te tighaw, aw
impesopsop din iyan ki Jesus. Minikagi heman se otaw, “Pebeyai niyo
sikandin, so kitaen tadon aw domini si Elias amon mengabat kandin.”

37 Penga niyan, timawal si Jesus te dakel se kagi din, aw penga niyan
nematay.

38 Nayan, tigkan nelisi se kayad kidoen te tenga-tenga te dakel simba-
han te Jerusalem. Nelisi iyan lekat diatas lamig diya te ongan. 39 Gayed
timengteng se kapitan te sondalo ki Jesus, aw pegkita din te pegtawal din
aw pegkematay din, minikagi sikandin, “Onto Bata te Timanem se otaw
Slyan.”

40Doen heman menge bayi kidoen kena mediyo te kros, aw kinita dan
se kedita te neinang. Sikandan si Maria tege Magdala, aw kesangay din
si Maria inay te kaling otaw si Santiago aw si Jose. Kidoen heman si
Salome. 41 Sikandan se tapay timaking ki Jesus te peglegeb din kidoen
te probinsya te Galiliya amon megtabang dan kandin. Medita heman se
doma dan bayi timaking ki Jesus te pegdoton din te Jerusalem.

Peglebeng ki Jesus
Mar. 15:42-47; Mat. 27:57-61; Luc. 23:50-56; Juan 19:38-42
42-43 Agpet den somallep se aldaw, aw keeldawan niyan se Sebado aw

aldaw te peg-etod. Doen otaw si Jose tege Arimatiya. Sikandin se sebad
obanen egsegmanen te menge doma din obanen eglowan diya te menge
Judiyo, aw egpeliman sikandin te peglowan te Timanem. Pegkeapon
niyan, impesalig din se pedowan din, aw dimoton ki Pilato, aw pinemoy0
din se lawaiJesus amon ilebeng din. 44 Nepela si Pilato te nematay den si
Jesus. Yan se doun te impeangay din se kapitan te sondalo, aw mig-insa
kandin aw nematay den siJesus. 45 Peg-ikagi te kapitan te benal nematay
den si Jesus, migpunu si Pilato te mepakay aw ebaten i Jose se lawa din.
46 Penga niyan, bineyadan din se sapot, aw inabat din se lawa lekat te
kros, aw ginakes din iyan te sapot, aw inlebeng din kidoen te lebeng
impeawang diya te pangpang. Penga niyan, kinelid din se dakel bato
amon isampeng te lebeng. 47 Timaking heman si Maria tege Magdala aw
kesangay din si Maria inay i Jose, aw kinita dan se linebengan te lawa.

16
Pegkeantay i Jesus
Mar: 16:1-8; Mat. 28:1-8; Luc. 24:1-12; Juan 20:1-10

1 Nayan, penga te aldaw te peg-etod, migpedoma-domaay si Maria
tege Magdala, aw kesangay din si Maria inay i Santiago, aw si Salome.
Minayad dan te metinadeg amon doen itoyong dan diya te lawa i Jesus.
2Peglibtak te aldaw te iselem te Linggo, dimoton dan te lebeng. 3Te weda
dan pa dateng doton, migpeinsaay dan, kagi dan, “Sinu lay se mengelid
te bato insampeng te lebeng amon mekeawop kidon?”

4 Meneng pegtengteng dan, kinita dan te tapay den nekelid se bato
insampeng. Onto dakel se bato siyan. > Penga niyan, minawop dan diya
telebeng, aw kinita dan se anghil nenaol te mepoti aw nenenoo lenged te
kowanan dan. Nepela se menge bayi. 6 Penga niyan, minikagi se anghil,
“Ika niyo egkepela. Netegahan ko te inaha niyo siJesus tege Nasarit, siyan
inlansang diya te kros. Wedad den sikandin dini, so neantay den lekat
te nematay. Tengtengi niyo den se linebengan kandin. 7 Na, doton kaw
den ki Pedro aw menge doma tinoledaan i Jesus, aw indani niyo dan te
nekeona den si Jesus diya kenyo pesalo doton te probinsya te Galiliya.
Kitaen niyo sikandin doton, so yan se inikagi din kenyo.”

8 Penga niyan, limowa dan lekat te lebeng aw kimadas dan, so tine-
gangtang dan, aw onto dan nepela. Wedad palos otaw inindanan dan
tepad te kinita dan, so nelemitan dan.

Migpekita si Jesus ki Maria tege Magdala
Mar. 16:9-11; Mat. 28:9-10; Juan 20:11-18
[ 9 Nayan, penga te pegkeantay i Jesus lekat te nematay te iselem te
Linggo, si Maria tege Magdala se tagna pinekitaan i Jesus. Sikandin se

tapay pinelowaan i Jesus te pito se bosaw. 10 Dimoton sikandin te menge
tinoledaan i Jesus. Gayed dan nepuluk aw migkelag dan. Meneng mig-
indan si Maria diya kandan aw eden se kinita din. 11 Pegdineg dan te
neantay den si Jesus lekat te nematay aw kinita din den sikandin, weda
dan pemenal kenyan.

Migpekita si Jesus diya te doma tinoledaan din
Mar. 16:12-13; Luc. 24:13-35
12Penga niyan, migpekita siJesus diya te didowa tinoledaan din te peg-
ipanaw dan pesalo doton te saka, meneng weda dan sikandin Kkilelai,
so netoda den se bawa din. 13 Pegkilala dan kandin, limiko dan doton
te Jerusalem, aw mig-indan dan diya te menge doma tinoledaan din.
Meneng weda dan pa pemenal kandan.

Migpekita si Jesus diya te sempolo tegusa tinoledaan din

Mar. 16:14-18; Mat. 28:16-20; Luc. 24:36-49; Juan 20:19-23; Ininang
1:6-8

14 Penga niyan, migpekita si Jesus diya te sempolo tegusa tinoledaan

din dalem te pegpengaen dan. Simila sikandin kandan so weda dan
pemenal aw magsen se olo dan, so weda dan pemenal te kagi te menge
otaw kimita kandin penga te pegkeantay din lekat te nematay. 15 Penga
niyan, minikagi si Jesus, “Doton kaw den te kebelad te keneyonan.
Pegtolada kaw te Mépiya Indan tepad kanak diya te kedita te otaw. 16 Aw
memenal se otaw kenyan, aw megpebonyag, ipelowa sikandin lekat te
sala. Meneng aw eked pemenal se otaw, ipelumun sikandin. 17 Seini se
menge pengilala inangen te menge otaw egpemenal kanak. Megpelowa
dan te bosaw lekat te otaw pineokit te ngadan ko. Mikagi dan heman
te kagi eked kelebeti. 18 Pengkey mekeawid dan te memokan, pengkey
mekeinem dan te mekeilo, eked dan elegi. Aw memaed dan te menge
otaw doen mesakit, kegolian dan.”

Neengat si Jesus doton te langit
Mar. 16:19-20; Luc. 24:50-53; Ininang 1:9-11
19 Nayan, penga te peg-ikagi i Jesus diya kandan, neengat sikandin

doton te langit, aw nenenoo kidoen te tangkil te Timanem amon lo-
mowan doma din. 20 Penga niyan, nesayo se menge tinoledaan i Jesus
lekat te Jerusalem aw migtolada dan kidoen te kebelad te keneyonan,
pengkey kenan dan pesalo. Tinebangan dan heman te Pengolo, so
impetaga-taga din te benal se intolada dan pineokit te menge pengilala
ininang dan.]

Seini se Mépiya Indan Insolat i
Lucas

Simolat si Lucas ki Teofilo

1 Elew Teofilo. Medita den se otaw simolat tepad te neinang dini
kenami. 2 Se insolat dan, yan se kagi ingkeliwat te menge otaw onto
kimita te kedita te ininang i Jesus lekat te keteb0 niyan, so ontd dan
kinita se ininang din, aw ingkeliwat dan heman se kagi din diya kenami.
3Elew, nenamay a den mig-iling te kedita niyan, aw yan se doun te mig-
aneng-aneng a den te mépiya aw somolat a heman diya kamno te kedita
te neinang, 4 amon ketegahan no te ontd benal se tapay intolada diya
kamno.

Impetaga-taga se pegtebaw i Juan Memonyagay

5Kedengan, dalem te peglowan i Herod kidoen te probinsya te Judiya,
doen sebad pengolo te simbahan te Judiyo ngadan din si Zacarias.
Sikandin se sebad pengolo te simbahan sakop te gropo i Abias. Doen
esawa din si Elisabet, aw pengolo te simbahan se kemonaan din heman.
6 Siyan teleesawa, ontd dan nelubahan te Timanem so metolid se eg-
inangen dan. Wedad palos otaw mekesila kandan so onto dan egtolo
te menge punu te Pengolo. 7 Wedad palos bata dan, so weda pegbata si
Elisabet, aw lokes den, aw temoay den se esawa din.

8 Dimateng se aldaw te pegpengibing i Zacarias te pegsimba, so
migpetibos-tibosay se menge gropo te pengolo. 9 Se ketanem te menge
pengolo te simbahan, mighbonot dan aw sinu se mawop doton te dakel
simbahan amon menonog te metinadeg. Aldaw siyan, si Zacarias se
nepalli. 10 Pegdateng te oras te pegsonog, medita se otaw migtawal-
tawal doton telowa. 11 Peg-awop din amon menonog, doen anghil insogo
te Timanem migpekita diya kandin doton te sonoganan te metinadeg
lenged te kowanan. 12 Pegkita i Zacarias kandin, migkebulung se aneng-
aneng din aw nelemitan. 13 Meneng minikagi se anghil, “Zacarias, ika
egkelemitan. Nenenalan se Timanem te intawal-tawal nikaw. Doen
bata no meama tomebaw diya te esawa no, aw keilangan ingedanan
no sikandin ki Juan. 14 Yan se doun te ontd ka meluba, aw meluba
heman se medita doma otaw aw tomebaw sikandin, 15 so ipelangkaw
sikandin te Pengolo. Eked palos inem te bino aw pengkey eden se
meKkelasing. Meneng gayed sikandin egbeya-beyaan te Espiritu Santo
lekat te pegtebaw din. 16 Megtabang sikandin te medita bowad-bowad
iIsrael amon toda dan tomaking te Pengolo dan Timanem. 17 Mekeona
sikandin diya te Pengolo amon megpetaga-taga sikandin te kedita te
otaw te agpet den domateng se Pengolo. Megtabang se Espiritu Santo
kandin iling te pegtabang din te telekeliwat te kagi din si Elias gebii.
Pineokit te pegtolada i Juan, megpépiyaay se pedowan te menge telebata.
Megtolada heman sikandin te menge otaw kena egtoldo te Timanem
amon meg-inang dan te metolid. Aw metoman iyan, meketagad den dan
te pegdateng te Pengolo.”

18 Mig-insa si Zacarias, “Menonen ko se pegketaga-taga te metoman
iyan? Eked besi iyan ketoman, so temoay a den, aw lokes den se esawa
ko.”

19Timaba se anghil, “Siak si Gabriel, aw gayed a ipegsogo te Timanem.
Insogo a din dini kamno amon ipetaga-taga ko kamno se mépiya indan
siyan. 20 Nayan, so weda ka pemenal te inikagi ko gina diya kamno,
lekat seini meinang ka den bingelen aw omo lamig metoman se kagi
ko, so onto iyan metoman aw domateng se aldaw tapay pinemalli te

Timanem.” ) . ) _
21Nayan, se menge otaw kidoen te lowa te dakel simbahan, migtagad

dan pa te peglowa din, aw nepela dan so nenamay sikandin doton
didalem. 22 Peglowa din, weda sikandin pekeikagi, aw netegahan dan
te doen migpekita diya kandin lekat te langit. Meneng gayed sikandin
siminyas diya kandan te belad din, so neomo.

23 Pegkepenga te pegpengibing i Zacarias kidoen te dakel simbahan,

minoli sikandin. . ' R
24 Penga niyan te weda kenamay, miglaman se esawa din si Elisabet.

Dalem te lima se bolan, gayed sikandin mig-ogpa kidoen te balay.
25 Minikagi sikandin, “Onto meépiya se tabang te Pengolo kanak, so
neidowan a din. Eked a den lindoi te doma otaw.”

Impetaga-taga se pegtebaw i Jesus

26 pegdateng te ikeenem se bolan te peglaman i Elisabet, insogo te
Timanem se anghil si Gabriel doton te lonsod te Nasarit sakop te probin-
sya te Galiliya. 27 Doen laga kidoen si Maria. Telesala dan si Jose sebad
bowad-bowad te selotan gebii si David. 28 Dimoton si Gabriel ki Maria
aw minikagi, “Doen keluba nikaw. Onto ka neidowan te Timanem aw
gayed ka din eg-ipaten.”

29 Meneng pegdineg i Maria te inikagi te anghil, onto sikandin migke-
bulung. Mig-aneng-aneng sikandin aw eden se kedegdagan niyan.
30 Minikagi heman se anghil, “Maria, ika egkelemitan, so pinemalli ka te
Timanem amon tebangan ka din. 31 Meglaman ka, aw tebawan ka te bata
meama. Ingedanan no se bata ki Jesus. 32 Melangkaw sikandin, aw doen
gulal din Bata te Timanem Melangkaw. Ipelowan sikandin te Timanem
iling te peglowan te kemonaan din si David gebii. 33 Lomowan sikandin
diya te kedita te bowad-bowad i Jacob te wedad temanan. Wedad palos
temanan te peglowan din.”

34 Minikagi si Maria, “Menonen lay iyan? So weda a pa lumun layok te

meama.”

35 Timaba se anghil, “Domateng se Espiritu Santo kamno, aw kete-
bangan ka te tolos te Timanem. Yan se doun te menimanem se bata
tomebaw kamno, aw sikandin se Bata te Timanem. 36 Nayan, se inayen
no si Elisabet, pengkey weda sikandin pegbata aw lokes den, meneng
miglaman den te enem pa se bolan. 37 Wedad palos eked kebatog te
Timanem.”

38 Minikagi si Maria, “Na, gayed a egtolo te Timanem. Mepakay aw
meinang diya kanak se inikagi nikaw.”

Penga niyan, nesayo se anghil.

Limaoy si Maria ki Elisabet
39Penga niyan te weda kenamay, nesayo si Maria aw mig-ayas doton te
bontod taman te sebad lonsod sakop te probinsya te Judiya. 40 Pegdateng
din doton, nenayit te balay te emayen din si Zacarias aw timawal ki
Elisabet. 41 Pegdineg i Elisabet te tawal din, miniwal se bata kidoen te
getek din, aw dimateng se Espiritu Santo diya ki Elisabet. 42 Timawal

sikandin te dakel se kagi din, “Diya te kedita te bayi, sikona se binegayan
te Timanem te onto dakel keluba. Begayan din heman te keluba se bata
tomebaw diya kamno. 43 Nepela a so pengkey sikona se inay te Pengolo
ko, meneng limaoy ka kanak. 44 Pegdineg ko te kagi no, miniwal se
bata kidoen te getek ko tanda te luba din. 45 Doen den keluba nikaw, so
nemenal ka te metoman se kagi ingkeliwat diya kamno lekat te Pengolo.”

Delangan i Maria te pegduyun din te Timanem

46 Penga niyan, minikagi si Maria, “Ipegduyun ko se Pengolo, 47 aw
onto neluba se pedowan ko tanda te Timanem egpelowa kanak, 48 so
pengkey onto a medana diya kandin, meneng neeneng-enengan a din.
Yan se doun te mikagi se kedita te otaw te binegayan a te Timanem te
onto dakel keluba, 49 so ontd mepiya se ininang te Timanem metolos diya
kanak. Onto sikandin metolid. 50 Lekat te ketebo te keneyonan lamig te
temanan, gayed din egkeidowan se kedita te otaw egsagman aw egtolo
kandin. 51 Ipetaga-taga din te metolos sikandin pineokit te eg-inangen
din. Ipekadas din se menge otaw eg-aneng-aneng te melangkaw dan.
52Ebaten din se melangkaw selotan lekat te onsedanan dan te peglowan,
aw inangen din melangkaw se menge otaw medana. 53 Begayan din se
otaw sagkep te mépiya tabang, meneng ipekesayo din se otaw meyaman
te wedad ibegay kandan. 5453 Tebangan din kidon menge bowad-bowad
i Israel pinemalli din, so eked din palos kelibeli se pakang din diya te
menge kemonaan tadon te gayed din keidowan si Abraham aw menge

bowad-bowad din te wedad temanan.”
56 Nayan, mig-ogpa si Maria diya ki Elisabet taman te menge telo se

bolan, aw penga niyan minoli.

Pegtebaw i Juan Memonyagay
57 Nayan, pegdateng te aldaw te pegpetebaw i Elisabet, timebaw
se bata din meama. 58 Pegdineg te menge kedomaan din aw menge
simbalay din kenyan, neluba dan heman so onto sikandin neidowan te

Timanem. . . .
59 Pegdateng te ikewalo te aldaw lekat te pegtebaw din, netipon dan

amon tolien aw ingedanan se bata. Ibeg dan ingedanan heman sikandin
ki Zacarias, onawa te ngadan te amay din. 60 Meneng minikagi si
Elisabet, “Eked iyan kepakay, so ingedanan sikandin ki Juan.”

61 Minikagi dan, “Meneng wedad palos kedomaan no iningedanan
kenyan.”

62 Penga niyan, siminyas dan diya ki Zacarias bingelen pa aw eden se
ibeg din iingadan. 63 Siminyas heman sikandin aw nemoyo te solatan,
aw insolat din se kagi, “Ingedanan sikandin ki Juan.”

Onto nepela se kedita dan. 64 Pegketa negolian se pegkeomo din aw
nekeikagi aw dimuyun sikandin te Timanem. 65 Nelemitan se kedita
te simbalay dan. Onto iyan nedengeg kidoen te menge bontod doton
te Judiya, so yan se pigsempetanen dan. 66 Neeneng-enengan dan se
dinineg dan, aw netegahan dan te meinang medengeg se bata siyan, so
egdomaan sikandin te Pengolo metolos.

Ingkeliwat i Zacarias se kagi te Timanem
67 Nayan, dimateng se Espiritu Santo diya ki Zacarias, aw ingkeliwat
din se kagi te Timanem, kagi din, 68 “Iduyun se Pengolo tadon Timanem
egseligan te kedita tadon menge bowad-bowad iIsrael, so doen isogd din

megpelowa kenitadon menge sakop din, aw imetayan sikandin iselilin
kenitadon. 69 Doen isogo te Timanem metolos megpelowa kenitadon,
siyan bowad-bowad i David egtolo te Timanem gebii. 70 Yan se impakang
te Timanem gebii pineokit te menge telekeliwat te kagi din, so minikagi
sikandin 71 te tebangan kidon din amon mekelowa kidon lekat te belad
te poon tadon. 72 Metoman kidon din keidowan, so yan se impakang
din diya te menge kemonaan tadon. Eked din kelibeli se impakang din
gebii, 73 so ontd migpakang diya te kemonaan tadon si Abraham 74 te
ipelowa kidon din lekat te belad te menge poon tadon, amon mekesimba
kidon diya kandin te wedad kelemitanan. 75Ibeg din menimanem kidon
aw metolid se inangen tadon diya kandin dalem te peg-ogpa tadon dini
te keneyonan. 76 Nayan, sikona bata ko, meinang ka telekeliwat te
kagi te Timanem melangkaw. Mekeona ka doton te menge otaw amon
meketagad dan te pegdateng te Pengolo, 77 so sikona se megpetaga-taga
diya te menge Judiyo te ipelowa din se menge sakop din lekat te pelumun
aw pegwedaden din se sala tadon. 78 Yan se inangen te Timanem so
gayed egkeido aw dakel se pedowan din. Iling te peglibtak te aldaw se
pegdateng din amon megpelowa kenitadon, 79 so manyag sikandin diya
kenitadon pengkey iling kidon te otaw eg-ogpa diya te kengitngitan aw
nelemitan te kemetayun, amon ipeokit kidon din kidoen te dalan pesalo

doton te kelinaw.”
80 Timilles si Juan aw onto sikandin egkeseligan. Pegkedakel din, mig-

ogpa sikandin kidoen te kebigtilan lamig te aldaw te pegpekita din diya
te menge bowad-bowad i Israel.

2

Pegtebaw i Jesus
Luc. 2:1-7; Mat. 1:18-25
1 Nayan, dalem te peglowan i Cesar Augusto doton te Roma, doen
impunudin te keilangan megpelista se kedita te otaw nesakop te gobirno
te Roma. 2Yan se tagna pegpelista te ngadan, aw ininang iyan dalem
te peggobirnador i Cirenio kidoen te Sirya. 3 Migsioli se kedita te otaw
doton te lonsod te kandan kemonaan amon megpelista dan te ngadan.
4 Nayan, se selotan gebii si David, yan se kemonaan i Jose, aw yan se
doun te nesayo si Jose lekat te Nasarit sakop te probinsya te Galiliya aw
dimoton te probinsya te Judiya taman te lonsod te Bitlihim, so yan se

lonsod tinikedowan i David. > Yan se dinotonan te didowa dan si Maria
amon megpelista si Jose. Mebedes den se sala din si Maria. 6 Dalem pa te

kidoen dan te Bitlihim, dimateng se aldaw te pegtebaw te bata din. 7 Yan
timebaw se penganay bata din meama. Linempingan din se bata, aw
impeibat din diya te kénanan te ayam-ayam kidoen te kelokob, so wedad
keombaan dan doton te balay eg-ogpaan te mepanaw.

Inindanan se menge telediyaga tepad te pegtebaw i Jesus

8 Nayan, medapag te lonsod te Bitlihim, doen menge telediyaga migpo-
law se egtonggod te menge ayam-ayam karniro doton te tana doen sagbet.
9 Pegketa migpekita se anghil insogo te Pengolo diya kandan, aw doen
minanyag diya kandan lekat te Pengolo. Onto dan nelemitan. 10 Meneng
minikagi se anghil, “Ika niyo egkelemitan. Na, doen den ikegiyen ko diya
kenyo aw onto ini mépiya, so mekebegay te keluba diya te kedita niyo.
11 Doen timebaw gina seini kidoen te Bitlihim. Sikandin se Pengolo si

Cristo megpelowa kenyo. 12 Seini se pengilala amon ketegahan niyo te
benal se inikagi ko kenyo. Kitaen niyo se bata linempingan aw impeibat
kidoen te kénanan te ayam-ayam.”

13 pegketa kinita dan se ontd medita anghil lekat te langit timaking
kandin. Dimuyun dan te Timanem, kagi dan, 14 “Iduyun tadon den se
Timanem doton diatas te langit. Begayan din te kelinaw te pedowan se
otaw egkelubahan din dini te tana.”

15 Peg-oli te menge anghil doton te langit, gayed migpebelaw-belaway
se telediyaga, kagi dan, “Domoton kidon den te Bitlihim amon kitaen
tadon se neinang seini, siyan impetaga-taga te Pengolo diya kenitadon.”

16 Penga niyan, mig-ayas dan doton aw kimita dan ki Maria aw si
Jose, aw kinita dan heman se bata impeibat kidoen te kénanan te ayam-
ayam. 17 Pegkita dan kandan, in-indan dan se inikagi te anghil tepad
te bata siyan. 18 Nepela se kedita te otaw dimineg te in-indan te menge
telediyaga. 19 Meneng si Maria, insawol din se kedita te kagi dan diya
te pedowan din, aw gayed mig-aneng-aneng kenyan. 20 Penga niyan,
minoli se telediyaga, aw gayed dan induyun se Timanem tanda te kedita
te dinineg aw kinita dan, so netoman den se inikagi te anghil kandan.

Iningedanan ki Jesus
21pegdateng te ikewalo te aldaw lekat te pegtebaw din, tinoli sikandin
aw iningedanan ki Jesus, so yan se ngadan inikagi te anghil te weda pa
peglaman se inay din.

Inibing si Jesus doton te dakel simbahan

22 Dimateng se aldaw, dimoton si Jose aw si Maria te Jerusalem
amon tomold dan te punu ingkeliwat i Moises tepad te bayi kaling
egtebawan. Inibing dan heman se bata si Jesus amon ibegay sikandin
diya te Pengolo, 23 so doen punu impekeliwat te Pengolo te keilangan
ibegay diya te Timanem se bata meama tagna tomebaw. 24 Dimoton dan
te dakel simbahan amon memegay dan te ibowang diya te Timanem,
so timolo dan te punu impekeliwat te Pengolo te keilangan ibegay se
didowa tokmo aw kena didowa selepati dedeitek pa.

25 Nayan, doen sebad tege Jerusalem si Simeon. Eg-inang sikandin
te metolid, aw egtoldo heman te Timanem. Gayed sikandin egpeliman
te megpelowa se Timanem te menge bowad-bowad i Israel. Eg-ogpaan
sikandin te Espiritu Santo, 26 aw impetaga-taga te Espiritu Santo kandin
te eked sikandin kematay singed aw ona din kitaen se Misiyas isogo te
Pengolo. 27 Inibing te Espiritu Santo si Simeon doton te dakel simbahan
kidoen te Jerusalem. Aldaw siyan, inibing heman si Jesus te amay aw
inay din doton te dakel simbahan amon tomold dan te punu ingkeliwat
i Moises tepad te deitek bata. 28 Pegkita i Simeon kandan, inabat din se
bata aw inolid din. Penga niyan, dimuyun sikandin te Timanem, kagi
din, 29 “Pengolo ko, mepakay den diya kanak aw meg-etod a aw matay
a den, so netoman den se pakang no kanak, 30 so ontd a den kimita te
insog0d no megpelowa kenami. 31 Sikandin se ipekita no diya te kedita te
otaw. 32 Sikandin se mekelowa te kengitngit kidoen te pedowan te kedita
te otaw kena Judiyo, aw sikandin se megpetaga-taga diya kenami menge
bowad-bowad i Israel pinemalli no te onto ka melangkaw.”

33Nayan, se amay aw inay te bata, ontd dan nepela te inikagi i Simeon
tepad te bata dan si Jesus. 34 Migtawal-tawal si Simeon te ketebangan

dan te Timanem, aw minikagi sikandin diya te inay te bata si Maria, “Na,
meinang se bata seini pengilala kitaen te medita bowad-bowad i Israel.
Aw komita dan kandin, medita se otaw komulu kandin aw ipelumun
dan, meneng medita se doma otaw somalig diya kandin aw mekelowa
dan lekat te pelumun, 35 so ipetaga-taga din aw eden se aneng-aneng te
kedita te otaw. Pengkey sikona, Maria, ontd ka kelimahan, so iling te
dogsengen se posong nikaw.”

36-37 Doen heman bayi egkeliwat te kagi te Timanem kidoen te dakel
simbahan ngadan din si Ana. Si Panuel se ngadan te amay din, sakop
te pongan iningedanan Aser, so si Aser se kemonaan dan. Nengognan
si Ana te pito se omay, aw penga niyan nebalo. Onto den lokes, so
kewelowan teg epat se omay din. Egdoton sikandin te dakel simbahan,
so egsimba sikandin te aldaw aw delem, aw migpowasa, aw migtawal-
tawal. 38 Dalem pa te minikagi si Simeon diya ki Maria, dimateng si Ana
kidoen kandan, aw migpesiontong diya te Timanem. Mig-indan heman
sikandin tepad te bata diya te kedita te otaw egpeliman te megpelowa se
Timanem te menge Judiyo.

Peg-oli dan doton te Nasarit

39 Nayan, pegtoman i Jose aw si Maria te kedita te punu te Pengolo
ingkeliwat i Moises tepad te bata kaling timebaw, minoli dan doton te
lonsod te Nasarit kidoen te probinsya te Galiliya. 40 Timilles se bata, aw
migketesan, aw migkebiyasa, so egtebangan sikandin te Timanem.

Dimoton si Jesus te dakel simbahan

41 Nayan, kelikit te omay, gayed egdoton se amay aw inay i Jesus te
Jerusalem amon tomanod dan te Pista te Pegpelowa. 42 Sagwa sempolo
teg dowa se omay i Jesus, nemista dan doton te Jerusalem, so yan se
gayed dan eg-inangen. 43 Pegkepenga te pista, minoli dan, meneng
mig-ogpa pa si Jesus kidoen te Jerusalem. Meneng weda iyan ketegahi
te amay aw inay din, 4+ so eden dan aw timaking sikandin te menge
doma dan kidoen te dalan. Minipanaw dan lamig meapon. Pegkeapon,
nengemaha dan kandin kidoen te menge kedomaan dan aw menge
doma otaw minipanaw. 45 Meneng weda dan kitai. Penga niyan, limiko
dan doton te Jerusalem amon mengemaha dan kandin. 46 Te iketelo te
aldaw, kinita dan sikandin kidoen te dakel simbahan doton te Jerusalem.
Dimoma sikandin te menge menenolada, aw nenenalan sikandin diya
kandan aw mig-insa heman diya kandan. 47 Nepela se kedita te otaw
dimineg te inikagi din, so ontd biyasa, aw meépiya heman se intaba din.
48 pegkita te amay aw inay din kandin, ontd dan nepela. Minikagi se inay
din, “At0, eked kepakay se ininang no diya kenami, so onto kay netetana,
aw nengemaha kay kamno.”

49 Minikagi si Jesus, “Nepela a so pinengemaha a niyo. Nepela a so
weda niyo ketegahi te keilangan dini a te balay te Amay ko.”

50 Meneng weda dan kelebeti se kedegdagan te inikagi din diya kan-
dan.

51 Penga niyan, timaking si Jesus kandan aw minoli doton te Nasarit,
aw timolo te amay aw inay din. Si Maria, insawol din se kedita niyan
diya te pedowan din aw mig-aneng-aneng kenyan. 52 Timilles si Jesus
aw migkebiyasa. Labi pa nelubahan te Timanem aw otaw.

3
Pegtolada i Juan Memonyagay
Luc. 3:1-20; Mat. 3:1-12; Mar. 1:1-8; Juan 1:19-28

1 Nayan, pegkenamay, dimateng se ikesempolo teg lima se omay te
peglowan i Tiberio kidoen te Roma. Si Poncio Pilato se gobirnador
kidoen te Judiya. Limowan si Herod kidoen te Galiliya, aw kedowa
din si Felipe se limowan kidoen te Itorya aw Trakoniti. Limowan si
Lisanias kidoen te Abilina. 2Si Anas aw si Caifas se onto pengolo te dakel
simbahan te Jerusalem. Dalem te peg-ogpa i Juan bata i Zacarias kidoen
te kebigtilan, insogo sikandin te Timanem megtolada te kagi din. 3 Yan
se doun te miglegeb sikandin kidoen te kedepagan te wayeg te Jordan.
Migtolada sikandin te kedita te otaw te keilangan megselsel dan te sala
aw bonyagan dan amon ipetaga-taga dan te pigwedad den te Timanem
se sala dan. 4Pegtolada din kenyan, tinoman din se pakang tapay insolat
kidoen te kagi te Timanem ingkeliwat i Isaias,

“Dinegen niyo se otaw doton te kebigtilan, aw dakel se kagi din, ‘Peg-
peketagad kaw te pegdateng te Pengolo. Peg-inang kaw te metolid,
so domateng sikandin.’ 3 Peg-epengen se kedita te baog, aw
inangen mepantal se kedita te bontod. Toliden se dalan belegkong,
aw inangen melenas se dalan megeled-geled. Keilangan iling
kenyan se pegpeketagad niyo te kenyo pedowan, ¢ aw komita se
kedita te otaw te megpelowa se Timanem te otaw lekat te sala.”

7Nayan, pegdineg te otaw te intolada i Juan, medita dan se dimoton
kandin amon bonyagan din dan. Minikagi si Juan, “Tay law. Iling kaw
te memokan egkadas te apoy. Eked kaw pekelowa lekat te pelumun te

Timanem te modi aldaw singed aw megselsel kaw. 8 Aw migselsel kaw

den, petega-tegahi niyo iyan pineokit te eg-inangen niyo. Ika niyo eg-

aneng-aneng te eked kaw pelumuni so bowad-bowad kaw i Abraham.

Eneng-enengi niyo se kagi ko seini. Pengkey se menge bato seini te

lanto te tana, mepakay iyan inangen te Timanem menge bowad-bowad

i Abraham amon somelilin dan kenyo. 9Iling kaw te kayo agpet pilayen.

Aw kena meépiya se pongo te kayo, pilayen iyan aw sonogen.”

10Mig-insa se menge otaw, “Aw iling kay kenyan, eden lay se keilangan
inangen day?”

11 Timaba si Juan, “Seini se inangen niyo. Aw doen dowa saol niyo,
begayi niyo se sebad diya te otaw wedad saol din. Aw doen Kanen niyo,
ilasi niyo se doma otaw wedad Kanen din.”

12Doen heman menge iskribinti dimoton ki Juan amon bonyagan din
dan. Minikagi dan, “Sir, eden lay se keilangan inangen day?”

13 Timaba si Juan, “Ika niyo egpengabat te kwarta labi pa dakel diya te
impunu te gobirno.”

14Doen heman menge sondalo mig-insa diya kandin, “Pengkey sikami,
eden lay se keilangan inangen day?”

Timaba si Juan, “Ika niyo egleges te otaw amon mengabat kaw te
kwarta dan. Ika niyo heman egdimanda pineokit te kebolalaw amon
begayan kaw te kwarta. Meneng pengkey eden se itandan te gobirno
diya kenyo, yan se keilangan kelubahan niyo.”

15 Nayan, pegdineg te menge otaw te intolada i Juan, egdowa-dowa se
aneng-aneng dan aw sikandin se Misiyas pinelimanan dan. 16 Meneng
minikagi si Juan, “Egpemonyag a pineokit te wayeg. Meneng doen pa

domateng labi pa melangkaw diya kanak. Kena botong se kelangkaw
ko amon megtelaban a kandin pengkey meglebad a te sepatos din, so
onto sikandin melangkaw diya kanak. Sikandin se memonyag kenyo
pineokit te Espiritu Santo aw pineokit te apoy. 17 Iling sikandin te otaw
egpepalid te trigo eggiyeken din, amon isawol din te buun aw ibingen
din doton te balay. Meneng se ohot aw tipig, yan se sonogen din te apoy
kena egkepadeng.”

18 Tling kenyan se pegtolada i Juan te Mépiya Indan diya te kedita te
otaw, aw minikagi diya kandan te keilangan tomolo dan te intolada din.

19 Se otaw limowan kidoen te Galiliya, yan si Herod. Sinila sikandin
iJuan so medita se ininang din medaet. Nengagaw heman sikandin te
nayi din si Herodias. Peg-inang din kenyan, simila si Juan kandin, 20 aw
labi pa medaet se ininang i Herod, so impekeleboso din si Juan.

Pegbonyag ki Jesus
Luc. 3:21-22; Mat. 3:13-17; Mar. 1:9-11
21 Meneng dalem pa te pegbonyag i Juan te kedita te otaw, migpe-

bonyag heman si Jesus. Penga niyan, dalem te pegtawal-tawal i Jesus,
neowang se langit, 22 aw kinita dan se Espiritu Santo migpedana diya
kandin iling te bawa te selepati. Dinineg dan heman se kagi te Timanem
lekat te langit, “Sikona se Bata ko. Dakel se pedowan ko kamno, aw onto
aneluba kamno.”

Menge kemonaan i Jesus
Luc. 3:23-38; Mat. 1:1-17
23 Pegtebo i Jesus te pegtolada din, menge ketlowan se omay din.
Neeneng-enengan te kedita te otaw te si Jesus se ontd bata i Jose. Si Jose
se bataiHeli.
24 Sj Heli se bata i Matat.
Si Matat se bata i Levi.
SiLevi se bata i Melki.
Si Melki se bata i Jana.
SiJana se bataiJose.
25Si Jose se bata i Matatias.
Si Matatias se bata i Amos.
Si Amos se bata i Nahum.
Si Nahum se bata i Esli.
SiEsli se batai Nagai.
26 Si Nagai se bata i Maat.
Si Maat se bata i Matatias.,
Si Matatias se bata i Semei.
SiSemei se bataiJose.
SiJose se bata iJoda.
27Si Joda se bata i Joana.
SiJoana se bata i Resa.
SiResa se bata i Sorobabel.
SiSorobabel se bata i Salatiel.
Si Salatiel se bata i Neri.
28 Si Neri se bata i Melki.
Si Melki se bata i Addi.
Si Addi se bata i Cosam.
Si Cosam se bata i EImodam.
Si Elmodam se bata i Er.
29 Si Er se bata i Josue.

SiJosue se bata i Eliezer.

Si Eliezer se bata i Jorim.
SiJorim se bata i Matat.

Si Matat se bata i Levi.
30Si Levi se bata i Simeon.
Si Simeon se bata i Juda.

SiJuda se bataiJose.
SiJose se bata i Jonan.
SiJonan se bata i Eliakim.

31Sj Eliakim se bata i Melea.
Si Melea se bata i Mainan.

Si Mainan se bata i Matata.
Si Matata se bata i Natan.

Si Natan se bata i David.
32Sj David se bata i Isai.
SilIsaise bata i Obed.

Si Obed se bata i Boos.
SiBoos se bata i Salmon.

Si Salmon se bata i Naason.
33Si Naason se bata i Aminadab.
Si Aminadab se bata i Aram.
Si Aram se bata i Arni.
SiArni se bata i Esrom.

Si Esrom se bata i Fares.
SiFares se bata i Juda.

34Si Juda se bata iJacob.
SiJacob se batailIsaac.
Silsaac se bata i Abraham.
Si Abraham se bata i Tare.
Si Tare se bata i Nakor.

358i Nakor se bata i Serug.
Si Serug se bata i Ragaw.
SiRagaw se bata i Peleg.
SiPeleg se bata i Eber.

Si Eber se bata i Sala.

36 Si Sala se bata i Cainan.

Si Cainan se bata i Arfaksad.
Si Arfaksad se bata i Sem.
SiSem se bataiNoe.

Si Noe se bata i Lamek.

37Si Lamek se bata i Matusalen.
Si Matusalen se bata i Enok.
Si Enok se bata i Jared.
SiJared se bata i Mahalaleel.

Si Mahalaleel se bata i Cainan.
38Si Cainan se bata i Enos.
SiEnos se bata i Set.

SiSet se bata i Adam.

Si Adam se bata te Timanem.

4
Pegboyo ki Jesus

Luc. 4:1-13; Mat. 4:1-11; Mar. 1:12-13

Lucas 4:2

1Egbeya-beyaan siJesus te Espiritu Santo. Pegkesayo din lekat te wayeg
te Jordan, inibing sikandin te Espiritu Santo doton te kebigtilan. 2 Mig-
ogpa sikandin kidoen taman te kepatan se aldaw, aw binoyo i Satanas.
Peg-ogpa din kidoen, wedad palos kinaen din, aw penga niyan binallos

sikandin. 3Minikagi si Satanas, “Aw onto ka Bata te Timanem, inangi pan
se bato seini pineokit te tolos no amon doen kanen nikaw.”

4Meneng minikagi siJesus, “Eked a, so doen kagi te Timanem insolat,
‘Kena ol0 kanen se keilangan te otaw amon eked kematay.” ”

5 Penga niyan, inibing i Satanas si Jesus doton te melangkaw bontod,
aw te weda kenamay, impekita din kandin se kedita te ogpeanan te
keneyonan. 6 Minikagi si Satanas, “Inangen ta otaw lomowan diya te
kedita te otaw kidoen, aw begayan ta heman te kepiya niyan, so siak se
eg-awid te kedita niyan diya te belad ko, aw mekebegay a kenyan diya te
pengkey sinu se pemellien ko. 7 Aw simbahen a no, ibegay ko kamno se
kedakel niyan.”

8 Meneng minikagi si Jesus, “Eked a, so doen kagi te Timanem insolat,
‘Timanem se Pengolo niyo aw sikandin se keilangan simbahen niyo, so

sikandin olo se mepakay tekingan niyo.” ”

9Penga niyan, inibingiSatanas siJesus doton diatas te dakel simbahan
te Jerusalem. Minikagi si Satanas, “Nayan, aw onto ka Bata te Timanem,
kahang ka doton te tana. 10 Eked ka elegi, so doen kagi te Timanem
insolat,

‘Isogo te Timanem se menge anghil amon meg-ipat dan kamno.’
11Doen heman kagi te Timanem insolat,
‘Ewidan ka te menge anghil, aw engaten ka dan amon eked ka kesongkol

y»

12Meneng timaba si Jesus, “Eked a, so doen kagi te Timanem insolat,
‘Ika niyo egtanda te Timanem.””

13 Nayan, pegketaga-taga i Satanas te eked keboyo si Jesus aw wedad
den doma iboyo din kandin, nesayo sikandin aw migtagad te doma
aldaw.

Pegtebo i Jesus migtolada
Luc. 4:14-15; Mat. 4:12-17; Mar. 1:14-15
14 0nto egheya-beyaan te Espiritu Santo si Jesus. Dimoton sikandin te
probinsya te Galiliya, aw dimineg se kedita te otaw kidoen te dengeg din.
15 Timeped sikandin te menge simbahan te Judiyo amon megtolada, aw
induyun sikandin te kedita te otaw.

Weda segmani si Jesus kidoen te Nasarit
Luc. 4:16-30; Mat. 13:53-58; Mar. 6:1-6
16 Penga niyan, minoli si Jesus doton te Nasarit. Yan se lonsod
tinillesan din. Pegkesebado, dimoton sikandin te simbahan te Judiyo,
so yan se ketanem din. Timindeg sikandin amon megbasa te kagi te

Timanem. 17 Imbegay dan diya kandin se libro insolat te telekeliwat te

kagi te Timanem gebii si Isaias. Migheka sikandin kenyan aw mighasa

te kagi seini,

18 “Dini kanak se Espiritu Santo, so pinemalli a din amon megtolada a
te Mépiya Indan diya te menge otaw sagkep. Insogo a din amon
mikagi a diya te menge otaw kineleboso te ipelowa den dan te
Timanem. Insogd a heman amon mikagi a diya te menge otaw
bota te komita den dan. Insogo a din amon megpelowa a te kedita
te otaw nelimahan, 19aw amon megpetaga-taga a te dimateng den
se aldaw te ipekita te Pengolo se keido din.”

20 Penga te pegbasa din kenyan, linolon din se libro aw in-oli din
diya te egpengibing te simbahan. Penga niyan, nenenoo si Jesus amon

megtolada. Penga niyan, netingen se kedita te otaw aw timengteng dan
diya kandin. 21 Nayan, migtebo si Jesus migtolada, kagi din, “Seini aldaw,
netoman den se kagi te Timanem dinineg niyo.”

22 Mig-aneng-aneng se kedita te otaw te meépiya se kagi din, aw nepela
dan kenyan so eden dan aw olo sikandin bata i Jose. 23 Minikagi
heman si Jesus, “Meibeg kaw besi megpeaneng-aneng kanak te eg-
ikegiyen tadon, ‘Aw doktor ka, keilangan ipetaga-taga no iyan pineokit
te pegbolong no te kamno pegkeotawun.” Dinineg niyo den te doen
menge kepelahan ininang ko doton te Kapirnaom, aw mikagi kaw besi
heman diya kanak te keilangan inangen ko heman se menge kepelahan
dini te kanak probinsya. 24 Meneng eneng-enengi niyo se kagi ko seini.
Kena egsegmanen se telekeliwat te kagi te Timanem kidoen te kandin
probinsya. 25 Seini se kebenalan ipeaneng-aneng ko kenyo. Gebii dalem
te pegkeliwat i Elias te kagi te Timanem, wedad palos odan taman te
telo se omay aw enem se bolan, aw doen heman ontd medaet bayil
dini te kedita te ogpeanan te kemonaan tadon. Pengkey medita se
bayi balo nelimahan dini te Judiya, 26 meneng kena dan se sinogoan te
Timanem ki Elias, so insogo din si Elias megtabang te bayi balo kena
Judiyo eg-ogpa kidoen te Saripta sakop te Sidon. 27 Iling heman kenyan
se neinang dalem te pegkeliwat i Eliseo te kagi te Timanem. Pengkey
medita se Judiyo pigtompig, meneng kena dan se pinegolian din, so olo
din pinegolian se kena Judiyo si Naaman sakop te Sirya.”

28 Se otaw netipon kidoen, yan se menge Judiyo. Pegdineg dan te
egkeidowan te Timanem se menge otaw kena Judiyo, yan se doun te
neopal se kedita dan. 2% Penga niyan, timindeg dan aw impelowa dan

sikandin lekat te lonsod dan. Kidoen diatas te bontod se lonsod dan.
Yan inibing dan si Jesus doton te pangpang niyan amon idagdag dan

sikandin. 30 Meneng minokit si Jesus diya te tenga-tenga te otaw netipon,
aw nesayo sikandin.

Otaw dinetengan te bosaw
Luc. 4:31-37; Mar. 1:21-28
31Nayan, dimoton si Jesus te lonsod te Kapirnaom sakop te probinsya
te Galiliya. Pegkesebado, migtolada sikandin. 32 0Onto nepela se kedita te
otaw dimineg te intolada din, so tinekingan si Jesus te tolos. 33Kidoen te
simbahan te Judiyo, doen otaw dinetengan te bosaw. Timawal sikandin
aw dakel se kagi din, 34 “Tay, Jesus tege Nasarit. Ika egsamok kenami.
Eked kay keibeg aw pegbatan kay nikaw. Netegahan ko aw sinu ka.
Sikona se metolid otaw insogo te Timanem.”
35Meneng migsagda si Jesus te bosaw, kagi din, “Kepenek ka. Lowa ka

den lekat kandin.” . _ . i
Penganiyan,imbontog te bosaw se otaw siyan aw limowa lekat kandin,

meneng weda elegi se otaw. 36 Nepela se kedita te otaw, aw migpebelaw-
belaway dan, “Tay law. Sebad se ipegtolada din. Onto sikandin metolos,
so aw megpelowa sikandin te menge bosaw, egtold dan kandin.”

37 Penga niyan, ontod nedengeg si Jesus kidoen te kedita te ogpeanan
medapag doton.

PinegoliiJesus se medita otaw
Luc. 4:38-41; Mat. 8:14-17; Mar. 1:29-34
38 Pegkesayo i Jesus lekat te simbahan te Judiyo, dimoton sikandin
te balay i Simon iningedanan din ki Pedro. Pegdateng din doton, onto

netigdaan se oganganiPedro bayipiglegenaw, aw nemoyo0 dan te tabang
din. 39 Penga niyan, dimoton si Jesus kandin, aw migpetunung te keinit
te lawa din. Pegketa migkepiya sikandin, aw minenaw amon meg-inang
te kanen i Jesus aw menge doma din.

40 pegsallep te aldaw, inibing dan doton ki Jesus se kedita te doma

dan doen medjta kemolo te mesakit. Pinemadan din se kedita dan aw
negolian dan. 41 Doen heman medita otaw dinetengan te bosaw inibing

doton ki Jesus. Peglowa te bosaw, timawal dan, “Sikona se Bata te
Timanem.”

Meneng sinagda i Jesus te menge bosaw amon eked dan ikagi, so
netegahan dan te sikandin se Misiyas insogo te Timanem.

Migtolada si Jesus doton te Galiliya
Luc. 4:42-44; Mar. 1:35-39
42 Pegkeiselem niyan, nesayo si Jesus aw dimoton te wedad otaw
eg-ogpa amon megtawal-tawal. Meneng nengemaha se medita otaw
kandin. Pegkita dan kandin, ontdo dan peden sikandin temengan.
43 Meneng minikagi si Jesus, “Keilangan domoton a heman te doma
lonsod amon megtolada a kandan te Mépiya Indan tepad te peglowan te
Timanem, so yan se doun te insogo a din.”
44Penga niyan, migtolada siJesus kidoen te menge simbahan te Judiyo
doton te kedita te ogpeanan dan.

5

PegtawaliJesus te menge tinoledaan
Luc. 5:1-11; Mat. 4:18-22; Mar. 1:16-20

1 Nayan, doen aldaw timindeg si Jesus kidoen te kilid te lanaw
iningedanan Genesarit. Migpesegsegay se Kkedita te otaw amon meg-
pedapag dan diya kandin, so ibeg dan domineg te kagi te Timanem
itolada din. 2 Doen dowa belangay kinita din kidoen te kilid te lanaw,
meneng tinenanan iyan te otaw egpemokot, so mighollaw dan te pokot.
3 Penga niyan, minalin si Jesus doton te belangay i Simon, aw nemoyo
te ipelepaw din iyan kidoen te lanaw medapag te kilid. Penga niyan,
nenenoo siJesus kidoen te belangay aw migtolada te menge otaw kidoen
te tana.

4Penga te pegtolada din, minikagi si Jesus diya ki Simon, “Pegpelawod
ka aw penagdag kaw te pokot amon doen meabat.”

5 Meneng timaba si Simon, “Pengolo, nemokot kay timayod te delem,
meneng wedad palos neabat day. Meneng so simogo ka, megdagdag kay
te pokot.”

6 Pegdagdag dan te pokot, nesaban dan se dakel gapang te ikan. Agpet
den nelisi se pokot so ontd medita se ikan neabat. 7Penga niyan, kinapay
dan se menge otaw kidoen te doma belangay amon megtelaban kandan.
Pegdateng dan doton, miglolan dan te ikan lamig agpet den meteled
se didowa belangay so nepeno te ikan. 8 Si Simon, se doma ngadan
din si Pedro, pegkita din kenyan, limongken diya ki Jesus aw minikagi,
“Pengolo, kesayo ka lekat kanak, so nelegeb a te sala.”

9Yan se inikagi din so onto nepela si Pedro aw menge doma din, so onto
medita se ikan neabat dan. 10 Nepela heman se kedomaan din kidoen te
doma belangay si Santiago aw si Juan, didowa bata i Sebedeo. Minikagi

siJesus diya ki Simon, “Ika egkelemitan. Lekat seini, kena ikan se meabat
no, meneng otaw den se ibingen no diya kanak.”

11Pegdong dan te belangay, timanan dan te kedita, aw timaking dan ki
Jesus.

PinegoliiJesus se tompigun
Luc. 5:12-16; Mat. 8:1-4; Mar. 1:40-45
12Sagwa kidoen si Jesus te sebad lonsod, kinita din se otaw nelegeb se
lawa te tompig. Pegkita din ki Jesus, limongken diya kandin aw nemoyo,
“Sir, aw doen ibeg no, netegahan ko te mekebatog ka megpegoli kanak.”
13 Nemaed si Jesus kandin, aw minikagi, “Meibeg a. Kegolian ka.”
Pegketa, negolian sikandin. 14 Migpunu si Jesus kandin te wedad palos
otaw mepakay indanan din. Minikagi heman sikandin, “Doton ka te
pengolo te simbahan aw pekitai se lawa no diya kandin. Penga niyan,
begayi se ibowang no iling te impunu i Moises amon ketegahan te kedita
te otaw te negolian ka den.”
15 Meneng labi pa medita se otaw dimineg te dengeg i Jesus, aw yan

se doun te onto medita se otaw dimoton kandin amon menenalan dan
kandin aw amon kegolian dan. 16 Meneng melikit egdoton si Jesus te

kebigtilan amon megtawal-tawal.

Pinegoliijesus se otaw kena egpekeiwal
Luc. 5:17-26; Mat. 9:1-8; Mar. 2:1-12

17 Nayan, pegtolada i Jesus, nenenalan kandin se menge Parisiyo, aw
doen heman menge menenolada te punu ingkeliwat i Moises. Lekat
dan te medita ogpeanan kidoen te probinsya te Galiliya aw Judiya, aw
lekat te lonsod te Jerusalem. Doen tolos i Jesus lekat te Timanem amon
megpegoli te menge otaw doen mesakit. 18 Weda kenamay, dimateng
se otaw neningga te otaw kena egpekeiwal. Ibeg dan ipeawop sikandin
diya te balay amon ibingen doton ki Jesus. 19 Meneng wedad okitan
dan so ont0 medita se otaw netipon. Yan nenayit dan doton te atep te
balay siyan, so pantal se atep niyan. Inowang dan se ketenga te atep, aw
intonton dan sikandin sipat inibatan din kidoen te tenga-tenga te otaw
medapag ki Jesus. 20 Pegkita i Jesus te ontd dan simalig diya kandin,
minikagi sikandin, “Elew, pigwedad den se sala nikaw.”

21 Meneng migpebelaw-belaway se menge Parisiyo aw menenolada te
punu ingkeliwat i Moises, kagi dan, “Eked kepakay se inikagi din siyan.
Migtompuyus sikandin te Timanem, so wedad mekebatog megwedad te
sala meneng old Timanem.”

22 Meneng netegahan i Jesus aw eden se pighelaw-belaway dan, aw
minikagi sikandin, “Nenga lay egdowa-dowa se aneng-aneng niyo?
23 Mola megpelingo-lingo se otaw megwedad te sald. Meneng eked
pekebatog se otaw megpegoli te otaw kena egpekeiwal singed aw doen
tolos te Timanem diya kandin. 24 Meneng so Timanem a Migpekeotaw,
ipekita ko den kenyo te mekebatog a megwedad te sala te otaw dini te
tana.”

Penga niyan, minikagi si Jesus diya te otaw kena egpekeiwal, “Enaw
ka. Loloni se inibatan no, aw oli ka den.”

25 Pegketa, dalem te pegtengteng te kedita te otaw diya kandin, mi-
nenaw, aw inibing din se inibatan din, aw minoli sikandin egduyun te
Timanem. 26 Ontd nepela se kedita dan, aw induyun dan se Timanem.



Lucas 5:27 119 Lucas 6:2

Nelemitan dan aw migpebelaw-belaway dan, “Sebad inda se kinita
tadon seini.”

PegtawaliJesus ki Levi
Luc. 5:27-32; Mat. 9:9-13; Mar. 2:13-17

27 Nayan, pegkesayo i Jesus lekat kidoen, doen iskribinti si Levi ne-
nenoo kidoen te opisina din. Pegkita i Jesus kandin, minikagi, “Taking
ka kanak.”

28 Yan timindeg si Levi, aw tinenanan din se kedita, aw timaking
sikandin ki Jesus.

29 Weda kenamay, mig-inang si Levi te dakel kanen kidoen te balay din
te pegsagman din ki Jesus. Medita heman se iskribinti aw doma otaw
kimaen doma dan. 30 Meneng doen menge Parisiyo aw menenolada te
punu ingkeliwat i Moises simila te menge tinoledaan i Jesus, kagi dan,
“Medaet iyan so kimaen kaw doma te mededaet otaw, menge iskribinti
aw doma otaw nelegeb te sala.”

31 Pegketaga-taga i Jesus te insila dan, minikagi sikandin, “Kena otaw
wedad mesakit se bolongen te doktor, meneng otaw doen mesakit se
bolongen din. 32Insogo a dini kena amon tewalen ko se otaw eg-aneng-
aneng te metolid se eg-inangen dan, meneng insogo a amon indanan ko
se otaw mekesesala te keilangan megselsel dan.”

Tepad te pegpowasa
Luc. 5:33-39; Mat. 9:14-17; Mar. 2:18-22

33 Doen heman otaw minikagi diya ki Jesus, “Melikit egpowasa se
menge tinoledaan i Juan, aw egpowasa heman se menge tinoledaan te
Parisiyo. Nenga lay kena egpowasa se kamno menge tinoledaan?”

34 Minikagi si Jesus, “Aw doen peipid, eked kepuluk se menge sigalak
te meama peipiden dalem te kidoen pa sikandin. 35 Meneng doen aldaw
domateng aw meabatlekat kandan se meama peipiden, aw yan se aldaw
megpowasa dan so mepuluk dan.”

36 Mig-indan heman si Jesus te menge tegdeyanan tepad te kaling
itolada din, kagi din, “Aw doen kaling penenaktun, wedad otaw meglisi
kenyan amon doen itompal te pepidit din, so aw yan se inangen din,
kebatan se kaling penenaktun, aw kena onawa se batek te pepidit aw
itompal kenyan. 37 Aw meg-inang heman se otaw te bino, eked din soli se
temek te paras diya te solanan ininang lekat te kindal te kambing tapay
linanit, so aw meghohak se temek, megbeto se solanan tapay linanit, aw
eleg kebatan se bino aw solanan niyan. 38 Yan keilangan isawol se temek
inangen bino diya te solanan kaling linanit. 39 Aw gayed eg-inem se otaw
te tapay bino, eked sikandin keibeg te bino kaling ininang, so labi pa
mepiya se tapay.”

6

Tepad te aldaw te peg-etod
Luc. 6:1-5; Mat. 12:1-8; Mar. 2:23-28
1Nayan, Sebado se aldaw te peg-etod te menge Judiyo. Pegkesebado,
minoKkit siJesus aw menge tinoledaan din kidoen te kilid te pawa te trigo
agpet den geniyen. Kimetel se menge tinoledaan din te oway te trigo,
aw kinoso-koso dan iyan diya te belad, aw kinaen dan, so binallos dan.
2 Meneng minikagi se menge Parisiyo, “Doen punu ingkeliwat i Moises

te keilangan eked pegterbaho se otaw te aldaw te peg-etod. Nenga lay
weda kaw tolo kenyan?”

3TimabasiJesus, “Kena medaet se ininang dan. Nelibelan niyo besi aw
eden se insolat kidoen te kagi te Timanem tepad te ininang i David gebii.
So binallos sikandin aw menge sondalo timaking kandin, 4yan minawop
sikandin diya te balay te Timanem, aw kinaen din se pan imbegay diya
te Timanem. Yan heman se impekaen din diya te menge doma din.
Pengkey doen punu ingkeliwat i Moises te mepakay 0lo iyan kanen te
menge pengolo te simbahan, meneng kena medaet se ininang i David.”

5 Minikagi heman si Jesus, “So siak se Timanem Migpekeotaw,
mepakay aw siak se mikagi aw eden se mepakay inangen aldaw te peg-
etod.”

Pinegoli se otaw nekepis se belad
Luc. 6:6-11; Mat. 12:9-14; Mar. 3:1-6

6 Nayan, pegdateng te doma aldaw te peg-etod, dimoton si Jesus te
simbahan te Judiyo, aw migtolada. Doen otaw kidoen nekepis se belad
din kowanan. 7 Doen heman kidoen menge Parisiyo aw menenolada
te punu ingkeliwat i Moises. Nengemaha dan te idimanda dan tepad
ki Jesus, aw yan se doun te gayed dan timengteng diya kandin aw
megpegoli sikandin te otaw doen mesakit te aldaw te peg-etod. 8 Meneng
netegahanijJesus se aneng-aneng dan, aw minikagi diya te otaw nekepis
se belad, “Tindeg ka, aw diya ka kanak.”

Penga niyan, timolo se otaw ki Jesus aw dimoton kandin. 9 Minikagi si
Jesus diya te otaw timengteng kandin, “Doen insa ko kenyo tepad te punu
ingkeliwat i Moises. Eden lay se mepakay inangen tadon te aldaw te peg-
etod? Meg-inang kidon lay te mepiya, aw meg-inang kidon te medaet?
Megtabang kidon lay te doma otaw, aw mengimatay kidon te doma?”

10 Penga niyan, timengteng si Jesus diya te kedita dan, aw minikagi
diya te otaw nekepis se belad, “Oladi se belad nikaw.”

Pegtolo din, migkeépiya iyan. 11 Meneng onto neopal se menge Parisiyo
aw menenolada te punu. Yan migpebelaw-belaway dan aw menonen
dan si Jesus.

Sempolo teg dowa sogounun i Cristo
Luc. 6:12-16; Mat. 10:1-4; Mar. 3:13-19
12 Nayan, weda kenamay, timikedeg si Jesus doton te bontod amon

megtawal-tawal. Timayod sikandin te delem aw migtawal-tawal diya
te Timanem. 13 Pegkeiselem, tinawal din se kedita te otaw tinoledaan
din. Penga niyan, pinemalli din se sempolo teg dowa otaw megtelaban
kandin, aw iningedanan din dan menge apostol. 14 Sikandan si Simon
iningedanan i Jesus ki Pedro, aw kedowa din si Andres, aw si Santiago,
siJuan, si Felipe, si Bartolome, 15 si Mateo, si Tomas, aw si Santiago bata i
Alfeo, aw si Simon meyseg, 16 aw si Judas bata te kesangay i Santiago, aw
kesangay din si Judas Iscariote, siyan migtolok ki Jesus.

Migtolada aw migpegoli si Jesus te medita otaw
Luc. 6:17-19; Mat. 4:23-25
17 Nayan, timopang si Jesus tinekingan te menge tinoledaan pine-
malli din, aw timindeg dan kidoen te tand mepantal. Onto medita se
otaw gayed egtaking kandan, aw minakop diya kandan se onto medita
otaw lekat te kedita te lonsod sakop te probinsya te Judiya, aw lekat

te Jerusalem, aw pengkey lekat te Tiro aw Sidon medapag te dagat.
Netipon se kedita dan amon menenalan ki Jesus, aw amon kegolian se
mesakit dan. 18 Dimoton heman kandin se otaw dinetengan te bosaw
aw migképiya dan. 19 Migtelaman se kedita te otaw memaed kandin, so
doen tolos din aw yan se doun te nekebatog sikandin migpegoli te kedita
dan.

Keluba aw kelelayo
Luc. 6:20-26; Mat. 5:1-12
20 Penga niyan, timengteng si Jesus diya te menge tinoledaan din aw
minikagi,
“Doen keluba te kedita niyo sagkep, so lomowan se Timanem diya
kenyo.
21“Doen keluba te kedita niyo binallos seini, so mebesog kaw.
“Doen keluba te kedita niyo nelido seini, so sinelayen kaw te Timanem.
22 “Doen keluba te kedita niyo kebensihan te doma otaw, aw pemi-
langen, aw tompuyusen, aw tindaten tanda te pegtaking niyo kanak
Timanem Migpekeotaw, 23 so egtindaten heman te kemonaan dan se
menge telekeliwat te kagi te Timanem gebii. Aw yan se domateng diya
kenyo, keilangan ontd kaw meluba, so ontd meépiya se ontong ibegay
kenyo kidoen te langit.
24“Meneng mekelelayd kaw meyeyaman, so doen den kelubahan niyo
aw wedad pa ibegay diya kenyo.
25 “Mekelelaydo kaw menge otaw doen den kelidoan niyo seini, so

bellosen kaw.
“Mekelelayd kaw egkebebayat seini, so doen aldaw domateng aw

mepuluk kaw aw megkelag kaw.

26 “Mekelelayo kaw aw iduyun kaw te kedita te otaw, so induyun
heman te kemonaan niyo se otaw migpelingo-lingo telekeliwat te kagi
te Timanem.”

Tepad te kedakel te pedowan
Luc. 6:27-36; Mat. 5:38-48; 7:12

27 “Meneng seini se kagi ko diya te kedita niyo nenenalan kanak.
Kedekeli niyo te pedowan se poon niyo. Inangi niyo se mepiya diya te
otaw egkebensi kenyo. 28 Pemoy0 kaw diya te Timanem te keidowan
din se otaw egpenollon kenyo. Pegtawal-tawal kaw heman diya kandin
tepad te otaw egtompuyus kenyo. 29 Aw sempaken kaw diya te pisngi,
pesempaki niyo heman se dibaloy. Aw legesen kaw memegay te ekasan
niyo, begayi niyo heman se saol niyo. 30 Pemegay kaw diya te otaw
memoy0 kenyo. Aw doen mengabat te kedonan niyo, ika niyo egpeoli.
31 Aw meibeg kaw te meépiya se inangen te doma otaw diya kenyo,
keilangan mepiya heman se inangen niyo diya te doma otaw.

32 “Aw 0lo otaw doen dakel pedowan diya kenyo se kedekelan niyo
te pedowan, eked kaw duyuni te Timanem, so pengkey otaw kena
egpenimanem, dakel se pedowan dan diya te otaw doen dakel pedowan
diya kandan. 33 Aw 0l0 otaw eg-inang te meépiya diya kenyo se inangan
niyo te meépiya, eked kaw heman duyuni te Timanem, so iling heman
kenyan se eg-inangen te otaw kena egpenimanem. 34 Aw 0ld otaw
mekeimpas te sala se pebelesan niyo, eked kaw duyuni te Timanem, so
pengkey otaw kena egpenimanem, egpebelesay dan aw egpeimpasay
dan. 35 Meneng sikiyo, seini se keilangan inangen niyo. Kedekeli niyo

te pedowan se poon niyo. Inangi niyo dan te mépiya. Pebelesi niyo dan
pengkey eked dan iyan keoli. Aw yan se inangen niyo, dakel se ontong
ibegay diya kenyo, aw ipetaga-taga niyo te bata kaw te Timanem, so
gayed sikandin egkeido te kedita te otaw pengkey medaet dan aw kena
egpesiontong. 36 Keilangan egkeido kaw te doma iling te keido te Amay
niyo Timanem.”

Tepad te peg-okom
Luc. 6:37-42; Mat. 7:1-5

37 “Ika niyo eg-okom te doma otaw amon eked kaw okomi. Ika niyo
egpemegay te pelumun diya te doma otaw amon eked kaw begayi te
pelumun. Pegwedadi niyo se sala te doma otaw amon pegwedaden
se kenyo sala. 38 Bowangi niyo se doma, aw bowangan kaw heman
te Timanem. Onto dakel se ibowang din kenyo, so deseken din, aw
keyongen din, aw olowan din se ibegay din kenyo amon onto dakel se
kinewaen niyo. Aw bowasag kaw diya te doma otaw, bowasag heman
se Timanem diya kenyo.”

39 Migtegdeyanan si Jesus, kagi din, “Wedad otaw bota mekeagak
te doma din bota, so medagdag se didowa dan doton te awang te
tana. 49 Wedad heman meiskwilahay labi pa biyasa diya te meistro
din. Meneng penga te peg-iling din te kedita, onawa se kebiyasa din aw
kebiyasa te meistro din.

41“Mola niyo egkitaen se sagbet kidoen te mata te doma niyo, meneng
weda niyo ketegahi te doen batang kidoen te kenyo mata. 42 Aw eked
niyo kitai se batang kidoen te kenyo mata, eked kaw peketabang te doma
niyo amon meabat se sagbet lekat te kandin mata. Kolang se aneng-
aneng niyo te wedad sala niyo. Ebati niyo ona se batang lekat te kenyo
mata, aw penga niyan metaen se pegkita niyo amon mengabat kaw
heman te sagbet lekat te mata te doma niyo.”

Aw mépiya se pedowan, mépiya se eg-inangen
Luc. 6:43-45; Mat. 7:16-20; 12:33-35
43 “Aw mepiya se kayo, eked iyan pongo te medaet. Aw medaet se

kayo, eked heman pongo te mepiya. 4¢ Aw kitaen tadon se pongo te kayo,
ketegahan tadon aw eden kemoloi te kayo iyan. Wedad pongo igira
geniyenlekat teligem. Wedad heman parasipoenlekat te telayid. 451ling
heman kenyan se otaw. Aw mepiya se pedowan te otaw, mepiya heman se
eg-inangen din. Meneng aw medaet se pedowan te otaw, medaet heman
se eg-inangen din. Aw mikagi se otaw, yan ipetaga-taga din aw eden se
awop te pedowan din.”

Dowa otaw mig-inang te balay
Luc. 6:46-49; Mat. 7:24-27
46 “Eked kepakay aw mikagi kaw te siak se Pengolo niyo singed aw
tomolo kaw te ipegtolada ko kenyo. 47 Meg-indan a den kenyo tepad te
otaw domini kanak, aw domineg te kagi ko, aw tomolo kenyan. 481ling
sikandin te otaw mig-inang te balay. Nemangbang sikandin te onto
medalem lamig minapet te bato, aw yan se pinetindegan din te tollok.
Pegkepenga te peg-inang din te balay, miglaneg se wayeg aw minapet te
balay din. Meneng weda iyan keagos, so onto dimasel. 49 Meneng aw
domineg se otaw te kagi ko, aw eked tolo kenyan, iling sikandin te otaw

mig-inang te balay diya te lanto te tana weda din bengbangi. Peglaneg te
wayeg, netongan iyan te weda kenamay aw onto iyan nebatan.”

7

Simalig se kapitan ki Jesus
Luc. 7:1-10; Mat. 8:5-13

1 Penga te peg-ikagi i Jesus diya te otaw netipon kidoen, dimoton
sikandin te Kapirnaom. 2 Doen kidoen kapitan te sondalo te gobirno
te Roma. Nesekitan aw onto netigdaan se sebad sineligan din onto din
egkeidowan. 3 Pegdineg te kapitan tepad ki Jesus, doen menge obanen
te Judiyo insogo din mangay ki Jesus amon megpegoli te sineligan din.
4Pegdateng dan doton ki Jesus, ontd dan nemoyo kandin, kagi dan, “Onto
mepiya otaw se kapitan migsogo kenami. Pegtabang ka bag kandin, 3 so
egkedekelan kidon din te pedowan sikitadon menge Judiyo. Sikandin se
migpeinang te simbahan day dini.”

6Yan timaking si Jesus kandan. Pegkedapag din kidoen te balay, doen
menge sigalak te kapitan insogo din doton ki Jesus amon ikeliwat dan
se kagi din seini, “Sir, pebeyai se pegdini no te balay ko, so medana a
diya kamno, aw meyaya a aw ipeawop ta diya te balay ko. 7 Yan se doun
te weda a songon kamno, so medana a diya kamno. Pengkey mediyo
ka pa lekat te balay ko, meneng botong aw o0lo ka mikagi te kegolian se
sineligan ko, so metoman iyan. 8 Gayed a egtolo te otaw simogo kanak,
aw doen heman menge sondalo nesakop diya kanak. Aw doen sondalo
isogo ko, tomolo sikandin. Aw doen doma ipeangay ko, tomolo heman.
Aw doen ipeinang ko te sineligan, yan se inangen din.” Yan se kagi te
kapitan ingkeliwat dan diya ki Jesus.

9PegdinegiJesus kenyan, ontd nepela. Penga niyan, miniling sikandin
aw minikagi diya te medita otaw timaking kandin, “Eneng-enengi niyo
se kagi ko kenyo. Pengkey kidoen te menge bowad-bowad ilsrael, wedad
palos otaw netelaan ko simalig kanak iling te pegsalig din.”

10 Nayan, peg-oli te otaw insogo te kapitan, kinita dan se sineligan
negolian den.

Inantay i Jesus se bata meama lekat te nematay

11 Penga niyan te weda kenamay, dimoton si Jesus te lonsod te Nain.
Timaking se tinoledaan din kandin, aw ontd heman medita se doma
otaw timaking kandin. 12 Pegkedapag dan te lonsod, kinita dan se medita
otaw lekat te lonsod nengibing te lawa te otaw nematay amon ilebeng.
Temisa bata se nematay, aw balo se inay din. Ontd medita se otaw
timaking pesalo doton te lebengan kandin. 13 Pegkita te Pengolo te inay
te nematay, onto sikandin neido aw minikagi, “Ika egkelag.”

14 Penga niyan, migpedapag si Jesus aw nemaed te inibatan te ne-
matay, aw yan simagked se otaw nengibing kenyan. Minikagi si Jesus
diya te nematay, “Ato, enaw ka.”

15 Yan neantay se otaw lekat te nematay, aw minenaw, aw minikagi
diyva kandan. Penga niyan, inibing sikandin i Jesus doton te inay
din. 16 Nelemitan se kedita te otaw kimita kenyan, aw induyun dan
se Timanem, kagi dan, “Migtabang den se Timanem kenitadon menge
sakop din, so insogd din dini kenitadon se metolos telekeliwat te kagi din
seini.”

17 Nedengeg se siyan ininang i Jesus kidoen te kedita te menge lonsod
kidoen te probinsya te Judiya aw kedepagan niyan.

Menge otaw insogo lekat ki Juan Memonyagay
Luc. 7:18-23; Mat. 11:2-6
18 Nayan, se menge tinoledaan i Juan Memonyagay, mig-indan dan
diya ki Juan tepad te kedita te ininang i Jesus. 19 Impeangay i Juan se
dowa tinoledaan din, aw insogo din dan doton te Pengolo amon meg-
insa dan aw sikandin se ontd insogo te Timanem pinelimanan dan,
aw doen pa doma domateng. 20 Pegdoton dan ki Jesus, minikagi dan,
“Insogo kay i Juan amon meg-insa kay kamno aw sikona se ontd insogo
te Timanem pinelimanan day, aw doen pa doma domateng.”
21Dalem te aldaw siyan, migpegoli si Jesus te medita otaw doen mesakit
aw otaw netigdaan aw otaw pighosawan. Migpegoli heman sikandin
te otaw bota amon toda dan komita. 22 Yan se doun te timaba si Jesus,
“Liko kaw den doton ki Juan aw indani niyo sikandin te kedita te kinita
niyo aw dinineg niyo dini. Doen menge bota kimita den. Doen heman
kapig minipanaw den. Doen tompigun negolian den. Doen bingelen
dimineg den. Doen heman nematay neantay den. Doen menge otaw
sagkep tinoledaan te Mepiya Indan. 23 Indani niyo heman sikandin te
doen keluba te otaw eked pegdowa-dowa te pegsalig din kanak.”

Minikagi si Jesus tepad ki Juan Memonyagay
Luc. 7:24-35; Mat. 11:7-19

24 Pegkesayo te otaw insogo i Juan, minikagi si Jesus tepad ki Juan
diya te otaw netipon, kagi din, “Pegdoton niyo te kebigtilan, kena tighaw
egkedogen te kelamag se pinengemaha niyo. 25 Weda kaw heman
doton amon tomengteng te otaw nenaol te ontd meelaga, so se menge
otaw egpenaol te mépiya aw egpengabat te pengkey eden se ibeg dan,
yan se eg-ogpa doton te balay te selotan. 26 Meneng seini inda se tod
niyo. Dimoton kaw te kebigtilan amon kitaen niyo se telekeliwat te
kagi te Timanem. Pengkey melangkaw se kedita te telekeliwat te kagi te
Timanem, meneng labi pa melangkaw si Juan. 27 Sikandin se migtolada
tepad kanak, aw tinoman din se pakang seini tapay insolat kidoen te kagi
te Timanem,

‘Na, doen otaw isogo ko megpetaga-taga te agpet ka den domateng, amon
megpeketagad se kedita te otaw te pegdateng nikaw.””
28Minikagi heman siJesus, “Eneng-enengi niyo se kagi ko seini. Wedad
palos otaw dini lanto te tana labi pa melangkaw diya ki Juan. Meneng
labi pa melangkaw diya ki Juan se kedita te otaw megpesakop diya te
peglowan te Timanem.”

29 Pegdineg dan te intolada i Juan, minikagi se kedita te otaw pengkey
menge iskribinti te metolid se impunu te Timanem aw migpebonyag
dan ki Juan. 30 Meneng se menge Parisiyo aw menenolada te punu
ingkeliwat i Moises, mig-eked dan te ibeg te Timanem kandan, so weda
dan pegpebonyag ki Juan.

31Minikagi siJesus, “Nayan, seini se tegdeyanan iindan ko kenyo amon
ketegahan niyo aw eden se pig-ilingan te menge otaw te aldaw seini.
32 Nling dan te mengisu egdanga doton te pedyanan aw egpetewalay
dan, ‘Pengkey mig-edop kay te seluli amon somayaw kaw, meneng weda
kaw sayaw. Pengkey migdelangan kay tepad te pegkematay, meneng

weda kaw heman kelano.” 33 Iling kaw heman kandan, so pegdini i
Juan Memonyagay, kinita niyo se ketanem din te melikit egpowasa aw
kena palos heman eg-inem. Meneng weda kaw penenalan kandin, aw
minikagi kaw te dinetengan sikandin te bosaw. 34 Pegdini ko Timanem
Migpekeotaw, kinita niyo se ketanem ko te gayed a egpengaen aw eg-
inem. Meneng kunu weda kaw penenalan kanak, aw minikagi kaw te
legoken a aw metiinem a, aw egsigelaken ko se menge iskribinti aw
doma otaw nelegeb te sala. 35 Meneng wedad beloyan, so netegahan te
kedita te otaw migpesakop diya te Timanem te onto sikandin biyasa.”

Pegtoyong te bayi te benis i Jesus

36 Doen sebad Parisiyo nemekaen ki Jesus, aw dimoton si Jesus te
balay din aw kimaen. 37 Nayan, doen bayi eg-ogpa kidoen te lonsod
siyan, aw nedengeg sikandin mig-inang te sala. Pegketaga-taga din te
kimaen si Jesus kidoen te balay te Parisiyo, dimoton sikandin. Inibing
din se lana metinadeg insawol kidoen te deitek botilya. 38 Peg-awop
din kidoen te balay, timikelong diya te benis i Jesus aw migkelag.
Impetedak din se loha diya te benis din, aw logay din se inggalis kenyan.
Gayed egpengadek te benis i Jesus, aw nenoyong heman te lana diya
te benis din. 39 Nayan, siyan Parisiyo migpekaen ki Jesus, pegkita din
te ininang te bayi, mig-aneng-aneng sikandin te kena onto telekeliwat
insogo te Timanem si Jesus. Aneng-aneng din, simpana si Jesus se benal
telekeliwat insogo te Timanem, ketegahan din aw eden se eg-inangen te
bayi siyan, so onto sikandin mig-inang te sala.

40 Minikagi si Jesus diya te Parisiyo, “Simon, doen ikegiyen ko diya
kamno.”

Timaba si Simon, “Ee, Sir. Ikegihi a.”

41 Minikagi si Jesus, “Doen dowa otaw mineles te kwarta diya te otaw
egpebeles. Se sebad, doen sala din lima gatos. Se doma otaw, doen
sala din keliman o0lo. 42 Pengkey weda dan eleg pekebayad te sala dan,
meneng pigwedad din se sala te didowa. Na, sinulay diya te didowa otaw
slyan se doen onto dakel pedowan diya te otaw migpebeles?”

43 Timaba si Simon, “Sikandin besi mineles te lima gatos, so labi pa
dakel se sala din pigwedad.”

Minikagi si Jesus, “Benal se pegtaba nikaw.”

44 Penga niyan, timengteng si Jesus diya te bayi aw minikagi pa diya
ki Simon, “Eneng-enengi se bayi seini. Pegdateng ko dini te balay no,
wedad wayeg imbegay no kanak ionaw te benis ko tepad te ketanem
tadon. Meneng se bayi seini, loha din se in-onaw din te benis ko, aw
logay din se inggalis din kenyan. 45 Peg-awop ko diya te balay no, weda
ka adek kanak. Meneng se bayi seini, gayed egpengadek te benis ko lekat
te pegdateng ko lamig seini. 46 Weda ka pegsawol te lana diya te olo ko
amon segmanen a nikaw. Meneng se bayi seini, meelaga se metinadeg
intoyong din diya te benis ko. 47 Penenalan ka kanak. Pengkey onto
medita se sala te bayi seini, meneng pigwedad den te Timanem se kedita
te sala din, aw yan se doun te impetaga-taga den te bayi te ontd dakel
se pedowan din kanak. Meneng simpana kena medita se sala te otaw
pigwedad te Timanem, eked din onto petega-tegahi te dakel se pedowan
din diya te Timanem.”

48 Penga niyan, minikagi si Jesus diya te bayi, “Pigwedad den se sala
nikaw.”

49 Nepela se menge otaw kimaen doma din, so aneng-aneng dan eked
kepakay aw sikandin se megwedad te sala te otaw. 50 Meneng minikagi
heman si Jesus diya te bayi, “Simalig ka diya kanak, aw yan se doun te
impelowa ka den te Timanem lekat te sala nikaw. Oli ka den. Ibeg ko
doen kelinaw te pedowan nikaw.”

8
Timaking se menge bayi ki Jesus

1Weda kenamay, miglegeb si Jesus aw timeped te menge lonsod aw
doma ogpeanan. Migtolada sikandin te menge otaw te Mépiya Indan
tepad te peglowan te Timanem. Timaking heman kandin se sempolo teg
dowatinoledaan pinemallidin. 2 Timaking heman kandin se menge bayi
tapay pinegolian din aw pinelowaan din te bosaw. Sikandan si Maria
tege Magdala pinelowaan te pito se bosaw, 3 aw si Juana silyan esawa i
Cusa sebad opisyal i Herod, aw si Susana, aw medita heman se doma. Se
menge bayi siyan, yan se migtabang ki Jesus aw menge doma din.

Tegdeyanan tepad te otaw nenabog te beni
Luc. 8:4-8; Mat. 13:1-9; Mar. 4:1-9
4 Gayed dimoton ki Jesus se menge otaw lekat te kedita te lonsod.
Pegketipon te ontd medita otaw, mig-indan si Jesus te tegdeyanan, kagi
din, 5 “Doen otaw dimoton te pawa amon menabog te beni, so yan se
ketanem te pegpenanem din. Pegsabog din, doen beni nesabog diya te
dalan, aw negitan iyan te otaw aw kinaen te menge manok te kebenesan.
6Doen heman beni nesabog diya te tana kebeto-betowan. Pegtobo niyan,
nelanes aw nematay te weda kenamay so nepangkag se tana. 7 Doen
heman beni nesabog diya te pinonoan te sagbet doen tigis. Timilles
heman se sagbet doen tigis aw kinelep se menge tob0 aw nematay.
8 Meneng doen beni nesabog diya te melambo tana. Yan se timilles aw
minongo te ginatos.”
Penga niyan, minikagi si Jesus te dakel se kagi din, “Keilangan mene-
nalan se kedita niyo doen telinga.”

Tod te menge tegdeyanan
Luc. 8:9-10; Mat. 13:10-17; Mar. 4:10-12
9Nayan, mig-insa se menge tinoledaan i Jesus aw eden se kedegdagan

te tegdeyanan siyan. 10 Minikagi si Jesus, “Sikiyo se pinetega-tegahan
te Timanem te kebenalan tepad te peglowan din. Meneng olo pineokit
te tegdeyanan se pegtolada ko te menge doma otaw amon pengkey
tomengteng dan, meneng eked dan kita te kedegdagan niyan. Pengkey
domineg dan, meneng eked dan ketaga-taga te kebenalan.”

Kedegdagan te tegdeyanan tepad te otaw nenabog
Luc. 8:11-15; Mat. 13:18-23; Mar. 4:13-20
11 “Seini se kedegdagan te tegdeyanan siyan. Se beni insabog, yan se
kagi te Timanem. 12 Na, se beni nesabog diya te dalan, yan se iling te
menge otaw domineg te kagi te Timanem intoladad. Penga niyan, doen
inangen i Satanas amon kelibelan dan se kagi te Timanem dinineg dan,
so ibegi Satanas, eked dan pemenal aw eked dan heman pekelowa lekat
te sala. 13 Nayan, se beni nesabog diya te tana kebeto-betowan, yan se
iling te otaw domineg te kagi te Timanem, aw meluba dan, aw tomolo
dan kenyan te eked kenamay. Meneng aw meboyo dan, tenanan dan se

pinemenalan dan, so iling dan te tinanem wedad nael dalid. 14 Nayan, se
beni nesabog diya te pinonoan te sagbet doen tigis, yan se iling te otaw
ontod domineg te kagi te Timanem intolada. Meneng penga niyan, wedad
ontong dan, so dagendan te ibeg dan megkeyaman, aw ibeg dan te keluba
tekeneyonan, aw doma ibeg te pedowan dan. 15Meneng se beni nesabog
diya te melambo tana, yan se iling te otaw ontd melobos se pedowan dan.
Aw domineg dan te kagi te Timanem, ontd dan iyan egtoloen. Egtayod
dan te kelimahan lamig doen ontong dan.”

Tepad te solo isawol diya te kelengkawan
Luc. 8:16-18; Mar. 4:21-25
16 “Aw menemtem se otaw te solo, eked din iyan sengkobi. Eked din
heman elesi doton te siyong te katri. Meneng meépiya aw isawol din
iyan diya te kelengkawan amon keenyagan se didalem te balay. 17 Iling
heman kenyan, wedad in-eles songkani eked kitai te modi aldaw. Wedad
heman imbolon songkani eked keindan te modi aldaw.
18 “Nayan, keilangan toloen niyo se dinineg niyo. Se otaw kominawa te
kebenalan, yan se dogangan te kebenalan. Meneng se otaw eked kinawa
te kebenalan, yan se pegwedadan te kebenalan.”

Inay aw menge kedowa i Jesus
Luc. 8:19-21; Mat. 12:46-50; Mar. 3:31-35
19 Nayan, pegtolada i Jesus, dimateng se inay din aw menge kedowa
din. Meneng weda dan pekedapag diya kandin, so ontd medita se otaw
netipon kidoen kandin. 29 Doen otaw minikagi diya kandin, “Doton te
lowa se inay no aw menge kedowa nikaw. Meibeg dan ekon megkita

kamno.”
21 Timaba si Jesus, “Se menge otaw domineg te kagi te Timanem aw

tomolo kenyan, yan se meinang inay ko aw menge kedowa ko.”

ImpetunungiJesus se kelamag
Luc. 8:22-25; Mat. 8:23-27; Mar. 4:35-41

22Nayan, doen sebad aldaw minikagi si Jesus diya te menge tinoledaan
din, “Meépiya aw matas kidon doton dipag te lanaw.”

Penga niyan, simakay dan te belangay. 23 Pegpesalo dan doton,
neketedogi si Jesus. Weda kenamay, dinetengan dan te kelamag onto
mebandes. Dakel se wayeg nekeawop te belangay, aw agpet dan neteled.
24 Penga niyan, linoka dan si Jesus, kagi dan, “Pengolo, melemes kidon
den.”

Neloka si Jesus aw sinagda din se kelamag aw dakel balud. Timunung

se kelamag aw migkelinaw se lanaw. 25 Penga niyan, minikagi si Jesus,
“Weda pa kedi kelobos se pegsalig niyo kanak.”

Meneng nelemitan dan. Nepela dan aw migpebelaw-belaway dan,
kagi dan, “Onto sikandin metolos, so pengkey kelamag aw balud timolo
kandin.”

PinegoliiJesus se otaw dinetengan te bosaw
Luc. 8:26-39; Mat. 8:28-34; Mar. 5:1-20
26 Penga niyan, dimeleg dan doton medapag te Gerasa dipag te probin-
sya te Galiliya. 27 Pegtena i Jesus, kinita din se tege Gerasa simongon
kandin. Dinetengan sikandin te bosaw, aw nenamay den migpetabeg-
tabeg. Kena eg-ogpa diya te balay, meneng eg-ogpa doton te menge
lebenganan. 28 Pegkita din ki Jesus, mig-olangag sikandin, aw limongken

diya ki Jesus, aw minikagi te dakel se kagi din, “Jesus, Bata te Timanem
ontd melangkaw, ika egsamok kanak. Memoyo a den diya kamno, ika
bag egpeeleg kanak.”

29Yan se inikagi te bosaw, so pinunuan i Jesus se bosaw amon lomowa
diya te otaw. Melikit egdetengan te bosaw se otaw slyan, aw yan
eggeposen sikandin te doma otaw te sengkali, aw egpentongan dan
sikandin, aw gayed dan egbentayan. Meneng egkebogto se ipeggapos
kandin aw eg-ibingen sikandin te bosaw doton te kebigtilan. 30 Na, mig-
insa si Jesus, “Sinu lay se ngadan nikaw?”

Timaba sikandin, “Minelalan.”

Yan se intaba din so onto medita se bosaw egdateng kandin. 31 Gayed
dan egpemoyo diya ki Jesus te eked din dan peibingi doton te kilot aw
ipelumun.

320nto medita se osa nenowal doton te bontod medapag. Nemoyo se
menge bosaw diya ki Jesus aw mepakay diya kandin malin dan doton te
menge osa siyan. Yan impealin din dan. 33 Yan limowa se menge bosaw
lekat te otaw aw minalin dan doton te osa. Penga niyan, kimagnan
se kedita te osa pesalo te keba, aw kimahang dan doton te lanaw, aw
nelemes dan.

34 pegkita te menge telediyaga te osa kenyan, kimadas dan aw mig-
indan dan tepad kenyan doton te lonsod aw kedepagan niyan. 35 Penga
niyan, dimoton se menge otaw inindanan dan amon komita dan kenyan.
Pegdateng dan doton ki Jesus, kinita dan se otaw pinelowaan te bo-
saw. Nenenoo sikandin kidoen te dapag i Jesus, aw nenelowal den,
aw migkeépiya den sikandin. Pegkita dan kenyan, nelemitan dan.
36 Inindanan dan heman te menge otaw kimita te pegpelowa i Jesus te
bosaw lekat kandin. 37 Penga niyan, nemoyo se kedita te tege Gerasa
te mesayo si Jesus lekat kidoen, so ontd dan nelemitan. Penga niyan,
simakay si Jesus te belangay amon moli doton dipag. 38 Meneng nemoyo
se otaw pinelowaan te bosaw aw mepakay sikandin tomaking. Meneng
weda din petekingi, so inikegiyan i Jesus, 39 “Oli ka den aw peg-indan ka
diya te menge kedomaan no tepad te mépiya ininang te Timanem diya
kamno.”

Penga niyan, nesayo sikandin aw mig-indan diya te kedita te otaw te
lonsod tepad te mépiya ininang i Jesus diya kandin.

Pinegoli se dowa bayi
Luc. 8:40-56; Mat. 9:18-26; Mar. 5:21-43

40 Peg-oli i Jesus doton dipag te lanaw, medita se otaw simongon
kandin, so tapay dan migtagad kandin. 41 Penga niyan, dimoton ki Jesus
se sebad obanen te simbahan te Judiyo, ngadan din si Jairo. Limongken
sikandin diya ki Jesus aw nemoyo te domoton si Jesus te balay din, 42 so
ontd netigdaan se bata din bayi. Yan se temisa bata din, aw menge
sempolo teg dowa se omay din.

Penga niyan, timaking si Jesus kandin. Medita se otaw timaking ki
Jesus aw migpesegsegay dan kidoen te dalan.

43 Nayan, doen sebad bayi timaking kandin pigdipenogan te sempolo
teg dowa se omay, aw migkewedad se kedakel te kedonan din imbayad
te menge doktor, meneng wedad otaw nekebolong kandin. 44 Pegtaking
din ki Jesus, migpedapag diya te getan din aw nemaed o0l0 te toktok te

saol din. Pegketa, negoli se mesakit din. 45 Penga niyan, mig-insa siJesus,
“Sinu lay se nemaed kanak?”

Meneng wedad otaw mig-indan. Minikagi si Pedro, “Pengolo, ika eg-
insa aw sinu se nemaed kamno, so pigdenganan ka te medita otaw.”

46 Meneng minikagi si Jesus, “Doen gina otaw nemaed kanak, so mig-
imanman a te doen tolos limowa lekat kanak amon megpegoli te otaw.”

47 Nayan, pegketaga-taga te bayi te eked keeles se ininang din,
migpedapag sikandin diya ki Jesus aw tinegangtang tanda te lamit din.
Limongken sikandin diya ki Jesus aw mig-indan aw eden se tod din.
Dimineg heman se kedita te otaw te kagi din te negoli den se mesakit
din te lekat te pegpemaed din ki Jesus. 48 Minikagi si Jesus, “Ata, simalig
ka diya kanak, aw yan se doun te negolian ka. Oli ka den. Ibeg ko doen
kelinaw te pedowan nikaw.”

49 Telobo pa minikagi si Jesus diya te bayi, dimateng se otaw lekat te
balay te obanen te simbahan, aw minikagi diya ki Jairo, “Nematay den
se bata nikaw. Wedad den kekemowan te pegpedeleg no te Menenolada
doton te balay nikaw.”

50 Meneng pegdineg i Jesus kenyan, minikagi sikandin, “Ika egkepu-
luk, meneng salig ka diya kanak, so meantay pa sikandin.”

51pegdateng dan doton te balay i Jairo, wedad doma otaw impetaking
iJesus doton didalem, meneng 0lo si Pedro, si Juan, si Santiago, aw amay
aw inay te bata. 52 Pengkey migkelag aw migmatay se kedita te doma
otaw, meneng minikagi si Jesus, “Ika egkelag, so weda kematay se bata.
Olo sikandin timedogi.”

53 Meneng nebebeyatan dan si Jesus, so tapay dan netegahan te onto
den nematay se bata. 54 Meneng pinemadan din se belad te bata, aw
minikagi te dakel se kagi din, “Ata, enaw ka.”

55Penga niyan, neantay sikandin aw minenaw. Penga niyan, migpunu
si Jesus te ipekaen dan sikandin. 36 Nepela se amay aw inay din te
neantay sikandin. Meneng migpunu si Jesus te wedad palos otaw
mepakay indanan dan tepad te peg-antay din te bata siyan.

9

Insogo se sempolo teg dowa tinoledaan i Jesus
Luc. 9:1-6; Mat. 10:5-15; Mar. 6:7-13
1 Nayan, doen sebad aldaw migtipon si Jesus te sempolo teg dowa

tinoledaan din, aw imbegay din diya kandan se tolos amon megpelowa
dan te bosaw lekat te otaw aw amon megpegoli dan te otaw doen
mesakit. 2 Penga niyan, insogo din dan tomeped te menge doma og-
peanan amon megtolada dan tepad te peglowan te Timanem aw amon
megpegoli dan te otaw doen mesakit. 3 Doen impunu din kandan, kagi
din, “Ika niyo egpengibing te kedonan, pengkey bangka, kelepi, kanen
aw kwarta, so togpoan kaw te otaw toledaan niyo. Ika niyo heman
egpengibing te ekasan. 4 Aw domateng kaw doton te lonsod, ketingen
kaw diya te sebad balay. Ika niyo eg-alin-alin lamig domeleg kaw doton
te doma lonsod. 5 Aw doen otaw eked pegsagman kenyo, tektaki niyo
se napo te tana lekat te sepatos niyo te pegkesayo niyo lekat te lonsod
dan. Yan metaga-taga se otaw kidoen te doen sala dan, so weda dan
penenalan te intolada niyo.”

6 Penga niyan, nesayo dan aw timeped dan te menge lonsod. Pengkey
kenan dan pesalo, gayed dan migtolada te Mepiya Indan, aw migpegoli
dan heman te menge otaw doen mesakit.

Pegkebulung i Herod tepad ki Jesus
Luc. 9:7-9; Mat. 14:1-12; Mar. 6:14-29
7 Nayan, si Herod se otaw limowan kidoen te Galiliya. Pegdineg din
tepad te ininang i Jesus aw intolada din, migkebulung sikandin, so doen
menge otaw eg-ikagi te yan si Juan Memonyagay neantay den lekat te
nematay. 8 Meneng doen heman menge doma otaw eg-ikagi te sikandin
se telekeliwat te kagi te Timanem gebii si Elias. Eg-ikagi heman se menge
doma otaw te sikandin se sebad telekeliwat te kagi te Timanem gebii
neantay den lekat te nematay. ¥ Meneng minikagi si Herod, “Kena niyan
siJuan, so impesipal ko se lieg din. Sinu lay sikandin? So dinineg ko den
te doen kepelahan eg-inangen din.”
Penga niyan, ibeg i Herod megkita ki Jesus.

ImpekaeniJesus se lima melalan otaw
Luc. 9:10-17; Mat. 14:13-21; Mar. 6:30-44; Juan 6:1-14

10 Nayan, peg-oli te menge sogounun i Cristo doton kandin, mig-
indan dan diya kandin tepad te kedita te ininang dan. Penga niyan,
tinenanan dan se doma otaw aw inibing dan i Jesus doton te sebad
lonsod iningedanan Bitsayda. 11 Meneng pegketaga-taga te kedita te
otaw te dinotonan i Jesus, timelokon dan heman. Neluba si Jesus so
nengemaha dan kandin. Penga niyan, mig-indan si Jesus diya kandan
tepad te peglowan te Timanem. Migpegoli heman sikandin te kedita te
otaw doen mesakit.

12 pegkeapon, dimoton se sempolo teg dowa tinoledaan i Jesus kandin,
aw minikagi dan, “Pekeseyowi se Kkedita te otaw doton te lonsod aw
kedepagan niyan amon midega dan aw mengabat dan te kanen dan
kidoen, so onto ini kebigtilan.”

13 Meneng minikagi si Jesus, “Pemekani niyo dan.”

Minikagi dan, “Meneng doen olo lima se pan, aw didowa se ikan. Kena
iyan botong kanen singed aw isogd kay nikaw mayad te doma kanen, so
onto medita se otaw.”

14 Menge lima melalan se meama netipon kidoen, aw doen heman
menge bayi aw mengisu. Minikagi si Jesus diya te menge tinoledaan din,
“Peonsadi niyo se menge otaw teg keliman se sebad ebong.”

15 Timol6 dan, aw impeonsad dan se kedita te otaw. 16 Penga niyan,
inabat i Jesus se lima pan aw didowa ikan. Limengag sikandin doton te
langit aw migpesiontong diya te Timanem kenyan. Penga niyan, binela-
beld din iyan aw imbegay din diya te menge tinoledaan din amon iteped
dan diya te menge otaw netipon. 17 Kimaen se kedita dan aw nebesog
dan. Penga niyan, inimon dan se sama te pan kinaen dan, aw sempolo
teg dowa se buun nepeno.

Minikagi si Pedro te si Jesus se Misiyas
Luc. 9:18-22; Mat. 16:13-21; Mar. 8:27-29
18 Nayan, doen sebad aldaw migtawal-tawal si Jesus sebad din, aw
medapag heman kidoen se menge tinoledaan din. Penga niyan, mig-insa
si Jesus diya kandan, kagi din, “Eden lay se kagi te kedita te otaw tepad
kanak? Sinu a lay ekon?”

19Timaba dan, “Medita se otaw eg-ikagi te sikona si Juan Memonyagay.
Meneng doen heman eg-ikagi te sikona si Elias. Doen heman eg-ikagi te
sikona se sebad telekeliwat te kagi te Timanem gebii neantay den lekat
te nematay.”

20 Mig-insa si Jesus, “Meneng eden lay se kenyo aneng-aneng tepad
kanak? Sinu a lay?”

Timaba si Pedro, “Sikona se Misiyas insogo te Timanem dini kenami.”

21 penga niyan, onto migpunu si Jesus te keilangan eked dan indani
diya te doma otaw te sikandin se Misiyas. 22 Minikagi heman si Jesus,
“Pengkey Timanem a Migpekeotaw, meneng metoman a onto elegen, aw
kuluwan a te menge obanen te Judiyo aw menge pengolo te simbahan
aw menge menenolada te punu. Imetayan a, meneng penga niyan te
iketelo te aldaw, meantay a lekat te nematay.”

Tepad te otaw tomaking ki Jesus
Luc. 9:23-27; Mat. 16:22-28; Mar. 8:30-9:1
23 Nayan, minikagi si Jesus diya te kedita dan nenenalan kandin,

kagi din, “Aw meibeg se otaw tomaking kanak, keilangan megsagda
sikandin te ibeg te pedowan din, aw tomayod te kelimahan te kelikit te
aldaw pengkey imetayan sikandin, aw keilangan onto tomaking kanak.
24 Pengkey ibeg te otaw megkelayat se omol din dini te keneyonan,
meneng kunu din gayed matay. Meneng aw mepakay diya te otaw
pengkey imetayan sikandin tanda te pegtaking din kanak, begayan
sikandin te kaling pedowan wedad temanan. 25 Simpana tig-epoen te
otaw se kedakel te keneyonan, aw penga niyan matay sikandin aw
ipelumun doton te kilot, wedad ontong din. 26 Aw eked ikagi se otaw
te sikandin se sakop ko, aw eked heman tolo te kagi ko, yan se otaw
eked ko heman ikegihi te sikandin se sakop ko te pegliko ko dini. Siak se
Timanem Migpekeotaw, aw lomiko a pa dini tekingan te keanyag ko, aw
keanyag te Amay ko, aw keanyag te menge anghil te Timanem. 27 Eneng-
enenginiyo se kagi ko seini. Doen otaw dini kenyo eked kematay singed
aw ona dan komita te peglowan te Timanem.”

Pegketoda te bawa i Jesus
Luc. 9:28-36; Mat. 17:1-8; Mar. 9:2-8
28 Nayan, penga te sebad simana lekat te peg-ikagi i Jesus kenyan,
impetaking din si Pedro, si Juan, aw si Santiago, aw timikedeg dan doton
te bontod amon megtawal-tawal dan. 29 Dalem te pegtawal-tawal i Jesus,
netoda se bawa din, aw ontd migkepoti se kedakel te penenaktun din.
30 Pegketa doen dowa otaw mighalaw-balaw kandin, si Moises aw si
Elias. 31 Pegpekita dan, minanyag dan heman. Migpebelaw-belaway
se telo dan tepad te pegkematay i Jesus, so yan se tomanen din te eked
kenamay doton te Jerusalem. 32 Onto neketedogi si Pedro aw doma din.
Meneng pegkeloka dan, kinita dan se anyag i Jesus aw siyan dowa otaw
doma din. 33 Dalem te pegkesayo i Moises aw si Elias lekat ki Jesus,
minikagi si Pedro diya ki Jesus, “Pengolo, mépiya so dini kay. Ibeg day
meg-inang kay den te telo balay amon doen ogpaan te teg sebad-sebad
kenyo si Moises aw si Elias.”
Pengkey yan se inikagi i Pedro, meneng weda din kelebeti aw eden
se inikagi din. 3¢ Telobo pa minikagi si Pedro, doen labon dimateng
diya kandan aw weda dan ebey kita kandan. Pegkeselibeng te labon

kandan, onto nelemitan si Pedro aw doma din. 35 Penga niyan, dinineg
dan se kagi te Timanem lekat te labon, “Seini se Bata ko, aw pinemalli
ko sikandin amon tomanen din se ibeg ko. Keilangan sikandin se
penenelanen niyo.”

36 Penga te pegdineg dan kenyan, kinita dan si Jesus olo sebad din.
Weda dan peg-indan diya te doma otaw tepad te kinita dan kidoen lamig
ontd nenamay.

PinegoliiJesus se bata meama dinetengan te bosaw
Luc. 9:37-43; Mat. 17:14-18; Mar. 9:14-27

37 Keeldawan niyan, timopang dan lekat te bontod aw nesongonan
dan te ontd medita otaw. 38 Nayan, doen sebad otaw timawal ki Jesus,
kagi din, “Sir, keidowi bag se bata ko, so sikandin se temisa bata ko.
39 Melikit sikandin egdetengan te bosaw, aw egpuypuy. Egpemekeseg
iyan kandin, aw egbohak se baha din. Onto melima se pegpelowa te
bosaw lekat kandin, so eked kesayo singed aw ona din peelegen se bata.
40 Nemoyo a diya te menge tinoledaan no te ipelowa dan se bosaw lekat
kandin, meneng weda dan iyan kebatog.”

41 Minikagi si Jesus, “Tay law, sikiyo menge otaw. Onto kolang se
aneng-aneng niyo, so weda kaw pa salig diya kanak. Eked den kenamay
se pegdoma ko kenyo, meneng keilangan tomayod a pa pengkey eked
kaw pemenal. Na, pedinihi se bata nikaw.”

42 Pegpesalo te bata doton ki Jesus, binadas sikandin te bosaw aw
impekeseg din. Meneng sinagda i Jesus se bosaw aw impelowa din iyan
lekat te bata. In-oli din se bata siyan negolian diya te amay din. 43 Onto
nepela se kedita te otaw kidoen, so netegahan dan te ontd melangkaw se
Timanem.

Toda minikagi si Jesus tepad te kemetayun din
Luc. 9:43-45; Mat. 17:22-23; Mar. 9:30-32
Dalem te nepela pa se kedita te otaw tanda te ininang i Jesus, minikagi
sikandin diya te menge tinoledaan din, 44 “Keilangan onto kaw mene-
nalan te kagi ko kenyo seini. Seini se metoman domateng diya kanak
Timanem Migpekeotaw. Metoman a itolok aw ibegay a diya te belad te
doma otaw.”
45 Meneng weda dan ketegahi aw eden se kedegdagan te inikagi din
siyan, so weda iyan keinang mebangal amon eked dan iyan kelebeti.
Meneng wedad otaw mig-insa kandin tepad kenyan, so neyaya dan.

Sinu lay se onto melangkaw?
Luc. 9:46-48; Mat. 18:1-5; Mar. 9:33-37
46 Nayan, migpedindilay se menge tinoledaan i Jesus aw sinu se onto
melangkaw diya kandan. 47 Meneng pegketaga-taga i Jesus aw eden
se pigdindilan dan, tinawal din se sebad bata, aw impetindeg din iyan
kidoen te tangkil din. 48 Penga niyan, minikagi si Jesus, “Aw megsagman
se otaw te bata seini tanda te pegpesakop din kanak, pineokit kenyan
segmanen a din heman. Aw megsagman se otaw kanak, segmanen din
heman se Amay ko simogo6 kanak. Se otaw ontdo megpedana kidoen
kenyo, yan se onto melangkaw.”

Meinang doma niyo se otaw kena poon niyo
Luc. 9:49-50; Mar. 9:38-40

49 Nayan, minikagi si Juan, “Pengolo, doen otaw kinita day migpelowa
tebosaw lekat te menge otaw pineokit te ngadan nikaw. Meneng sinagda
day sikandin so weda pekeakop diya kenitadon.”

50 Meneng minikagi si Jesus, “Ika niyo egsagda kandin, so se otaw kena
poon niyo, meinang sikandin doma niyo.”

Nesayo si Jesus lekat te probinsya te Galiliya
51Sagwa agpet den domateng se aldaw te pegkeengat i Jesus doton te
langit, miglalang sikandin domoton te Jerusalem. 52 Doen menge otaw
insogo din minona diya kandin. Nesayo dan aw dimoton dan te sebad
lonsod sakop te Samarya amon megpetagad dan te ogpaan din aw mapit
kidoen. 53 Kena Judiyo se menge otaw eg-ogpa kidoen, aw yan se doun te
weda dan peepiti siJesus, so netegahan dan te domeleg sikandin doton te
Jerusalem. 54 Pegketaga-taga i Santiago aw si Juan te eked dan segmani
te tege Samarya, minikagi dan, “Pengolo, meibeg ka lay aw ipedagdag
day se apoy lekat te langit amon megela dan?”
55 Meneng miniling si Jesus diya kandan aw sinagda din dan. 36 Penga
niyan, dimeleg dan doton te doma lonsod.

Menge otaw meibeg peden tomaking ki Jesus
Luc. 9:57-62; Mat. 8:19-22

57 Dalem te peg-ipanaw dan, doen otaw minikagi diya ki Jesus,
“Pengkey kenan ka pesalo, gayed a tomaking kamno.”

58 Meneng minikagi si Jesus, “Mépiya pa se menge menenanap te
kebenesan, so doen ogpeanan dan. Mépiya pa heman se menge manok,
so doen heman embonganan dan. Meneng melima aw tomaking ka
kanak Timanem Migpekeotaw, so wedad palos ibatan ko te delem.”

59 Minikagi si Jesus diya te doma otaw kidoen, “Taking ka kanak.”

Meneng timaba sikandin, “Pengolo, eked a taking kamno singed aw
ona matay se amay ko aw ilebeng ko.”

60 Meneng minikagi si Jesus, “Mepiya aw otaw wedad kaling pedowan
se meglebeng te menge doma dan nematay. Meneng aw doen kaling pe-
dowan no, keilangan megtolada ka den te doma otaw tepad te peglowan

te Timanem.”

61 Doen heman doma otaw minikagi diya ki Jesus, “Pengolo, tomaking
a diya kamno. Meneng moli a ona amon megpetaga-taga a te menge
kedomaan ko.”

62 Minikagi si Jesus, “Ika eg-iling te otaw megdaro gayed eglingi, so
kolang se inangen din. Iling heman kenyan se otaw kena melobos
se pedowan din tomaking kanak, so eked kepakay aw megpesakop
sikandin diya te peglowan te Timanem.”

10

Insogo se kepitowan teg dowa tinoledaan i Jesus

1Penga niyan, pinemalli te Pengolo se kepitowan teg dowa otaw, aw
insogod din dan teg dowa-dowa doton te kedita te lonsod aw ogpeanan
agpet dotonan din, amon megpeketagad se kedita te otaw te pegdateng
din. 2 Minikagi si Jesus diya kandan, “Onto dakel se geniyenen, aw
pilabok se otaw meglegani. Timanem se tig-apo te pawa, aw keilangan
megtawal-tawal kaw diya kandin amon isogo din se menge doma otaw
meglegani. 3 Na, kesayo kaw den. Meneng peg-aha kaw amon eked
kaw pemilangi te mededaet otaw, so iling kaw te ayam-ayam karniro

egbenganan te menenanap te kebenesan iningedanan lobo. 41Ika niyo
egpengibing te kwarta, aw kelepi, aw sepatos ekasan niyo. Aw doen
otaw kitaen niyo doton te dalan, ika niyo egsempetanun kandan amon
eked kaw keangga. 5> Aw domateng kaw doton te balay, ona kaw ikagi
diya te otaw eg-ogpa kidoen, ‘Begayan se kedita niyo te kelinaw.” ¢ Na,
aw mepiya se pedowan te otaw eg-ogpa kidoen, begayan sikandin te
kelinaw pineokit te kagi niyo. Meneng aw wedad otaw kidoen mépiya se
pedowan din, lomiko diya kenyo se inikagi niyo. 7 Ika niyo eg-alin-alin,
meneng peg-ogpa kaw kidoen te sebad olo balay. Kaen kaw aw inem
kaw te pengkey eden se lemaken dan kenyo, so keilangan togpoan se
otaw egterbaho. 8 Pengkey kenan kaw doton, aw segmanen kaw te otaw
kidoen, kaen kaw te pengkey eden se ipekaen dan kenyo. 9 Pegpegoli
kaw te otaw doen mesakit. Ikagi kaw diya kandan, ‘Medapag den se
peglowan te Timanem diya kenyo.” 10 Meneng aw eked kaw segmani te
otaw doton te lonsod dotonan niyo, doton kaw te dalan aw ikagi kaw,
11 ‘Pengkey napo te tana niyo dimeket diya te benis day, tektaken day
den,amon ketegahan niyo te doen sala niyo. Keilangan metaga-taga kaw
te medapag den se peglowan te Timanem diya kenyo, meneng kimulu
kaw kenyan.” 12 Eneng-enengi niyo se kagi ko kenyo. Pengkey ipelumun
te Timanem se tege Sodoma te modi aldaw tepad te sala dan onto medaet,
meneng labi din pa ipelumun se otaw eked pegsagman kenyo.”

Menge otaw weda pegselsel
Luc. 10:13-16; Mat. 11:20-24

13 “Mekelelayo kaw tege Korasin. Mekelelayd kaw heman tege Bit-
sayda, so weda kaw pegselsel. Aw impekita diya te tege Tiro aw tege
Sidon gebii se inang metolos impekita ko kenyo, nenaol den dan peden
te sako aw migbodbod den dan peden te abo diya te olo dan amon
ipetaga-taga dan te migselsel dan te sala dan onto medaet. 14 Pengkey
ipelumun te Timanem se tege Tiro aw tege Sidon, meneng labi kaw din
pa ipelumun so weda kaw pemenal kanak. 15 Sikiyo tege Kapirnaom,
pengkey meibeg kaw megpelangkaw-langkaw taman te langit, meneng
idagdag kaw doton te kilot.”

16 Minikagi heman si Jesus diya te menge tinoledaan insogo din, “Aw
menenalan se otaw diya kenyo, siak heman se penenelanen din. Aw
eked penenalan se otaw diya kenyo, siak heman se eked din penenelani.
Aw eked penenalan se otaw diya kanak, eked din heman penenelani se
Amay ko simogo kanak.”

Peg-oli te kepitowan teg dowa tinoledaan

17 Nayan, penga te peg-oli te kepitowan teg dowa tinoledaan insogo i
Jesus doton te kedita te lonsod, neluba dan, aw minikagi dan, “Pengolo,
pengkey bosaw nebatog day impelowa pineokit te pegtawal day te
ngadan nikaw.”

18 Minikagi si Jesus, “Dimaeg kaw kandan so kinita ko se pegkedagdag
i Satanas lekat te langit iling te kilem. 19 Ika niyo egkelibel kani. Doen
tolos imbegay ko kenyo amon domaeg kaw te kedita te sakop i Satanas.
Pengkey gitan niyo se memokan aw doma mekeilo, meneng eked kaw
elegi, so wedad palos meleg kenyo. 20 Meneng pengkey egdaeg kaw te
menge bosaw, kena niyan se ingkeluba niyo, meneng keilangan meluba
kaw so insolat den te Timanem se ngadan niyo kidoen te langit.”

Neluba si Jesus
Luc. 10:21-24; Mat. 11:25-27;13:16-17

21 Nayan, dakel se luba imbegay te Espiritu Santo ki Jesus, aw yan
se doun te migtawal-tawal sikandin, kagi din, “Ama, Pengolo te kedita
doton te langit aw dini heman te tana, egpesiontong a diya kamno,
so weda no petega-tegahi se kebenalan diya te otaw bhiyasa aw dakel
netegahan, meneng impetaga-taga no den iyan diya te otaw medana.
Iduyun ta Ama, so lekat iyan te ibeg nikaw onto mepiya.”

22 Penga niyan, minikagi si Jesus, “Insalig te Amay ko se kedita diya
kanak. Se Amay ko, yan 0l0 se netaga-taga te kedita tepad kanak, so Bata
a din. Siak 0l6 heman se netaga-taga te kedita tepad te Amay ko, aw eked
ketaga-taga se otaw tepad kandin singed aw ipetaga-taga ko iyan diya

kandan.,’ . . . . . . Y . .
23 Penga niyan, minikagi si Jesus diya te menge tinoledaan din te

wedad doma otaw dimineg kandin, “Doen den keluba niyo tanda te
ininang ko kinita niyo. 2% Pengkey medita se telekeliwat te kagi te
Timanem aw menge selotan gebii ibeg komita te inang ko kinita niyo,
meneng weda dan kita kenyan. Pengkey ibeg dan domineg te kagi ko
dinineg niyo, meneng weda dan dineg kenyan.”

Tegdeyanan tepad te otaw tege Samarya

25 Nayan, timindeg se sebad menenolada te menge punu ingkeliwat i
Moises. Ibeg din megtanda kiJesus, aw yan se doun te mig-insa sikandin,
kagi din, “Sir, eden lay se keilangan inangen ko amon metoman a
kominawa te kaling pedowan wedad temanan?”

26 Minikagi si Jesus, “Eden lay se binasa no kidoen te kagi te Timanem
tepad kenyan?”

27Timaba sikandin, “Binasa ko se kagi seini,

‘Kedekeli niyo te pedowan se Pengolo niyo Timanem te ontd melobos
se pedowan niyo kandin, aw aneng-aneng niyo, aw keseg niyo.
Kedekeli niyo heman te pedowan se doma otaw iling te peg-aneng-
aneng niyo te kenyo pegkeotawun.’ ”

28 Minikagi si Jesus, “Benal se taba nikaw. Aw yan se inangen no,
metoman ka kominawa te kaling pedowan wedad temanan.”

29Meneng ibeg te otaw slyan, ipetaga-taga din te metolid se eg-inangen
din, aw yan se doun te mig-insa sikandin, “Sinu lay se doma otaw
keilangan kedekelan ko te pedowan?”

30 Timaba si Jesus, “Doen sebad Judiyo nesayo lekat te Jerusalem
pesalo doton te Jeriko. Peg-ipanaw din, nesaban sikandin te megdedem-
pasay. Inabat dan se kedakel te kedonan din, aw binadas dan sikandin.
Penga niyan, tinenanan dan sikandin iling te nematay. 31 Nayan, weda
kenamay, dimateng se pengolo te simbahan te Judiyo. Meneng pegkita
din te otaw siyan nepelian, migpekediyo sikandin aw limaklak. 32 Penga
niyan, dimateng heman se sebad Judiyo sakop te pongan i Levi. Pegkita
din te otaw siyan nepelian, migpekediydo heman sikandin aw limaklak.
33 Penga niyan, doen mepanaw tege Samarya kena Judiyo dimateng
doton te Judiyo siyan nepelian. Pegkita din kandin, onto din neidowan.
34 Dimoton aw binolong din se pali te lana aw bino, aw binagkes din.
Penga niyan, impesakay din diya te koda din, aw inibing din doton
te balay eg-ogpaan te mepanaw, aw inipat din kidoen. 33 Keeldawan
niyan, imbegay din se kwarta diya te tig-apo te balay siyan aw minikagi

sikandin, ‘Ipati sikandin. Aw labi pa dakel se gasto din, beyadan ko iyan
aw lomiko a dini.” 36 Nayan, eden lay se kamno aneng-aneng? Pengkey
telo se otaw kimita te otaw nepelian te megdedempasay, meneng sinu
lay se migpetaga-taga te dakel se pedowan din diya te doma otaw?”
37Timaba se menenolada, “Siyan tege Samarya doen keido din.”
Minikagi si Jesus, “Pengkey kenan ka pesalo, keilangan iling heman
kenyan se inangen nikaw.”

Minapit si Jesus doton ki Marta aw si Maria

38 Nayan, dimeleg dan aw minokit dan doton te sebad lonsod. Doen
bayi si Marta kidoen migpeapit ki Jesus doton te balay din. 3% Dalem te
peg-inang i Marta te kanen, gayed nenenoo se adi din si Maria diya te
dapagiJesus amon menenalan te itolada din. 490 Meneng ontd nebuyung
si Marta, so sebad din se mig-inang te kanen. Penga niyan, dimoton si
Marta ki Jesus, aw minikagi, “Pengolo, sebad ko se mig-inang te kanen,
so weda pegtelaban se adi ko. Aw doen keido no kanak, sogoi sikandin
megtelaban kanak.”

41 Meneng timaba se Pengolo, “Tay law, Marta. Pelaban ka netetana
tepad te medita eg-inangen nikaw. 42 Meneng sebad 0l0 se kolang nikaw.
Labi pa mépiya se ininang i Maria, aw eked ko segdahi se pegpenenalan
din kanak.”

11
Tepad te pegtawal-tawal
Luc. 11:1-13; Mat. 6:9-13; 7:7-11

1 Nayan, doen sebad aldaw migtawal-tawal si Jesus. Penga te
pegtawal-tawal din, minikagi se sebad tinoledaan din, “Pengolo, toledai
kay megtawal-tawaliling te pegtolada iJuan Memonyagay diya te menge
tinoledaan din.”

2 Minikagi si Jesus, “Iling kani se itawal-tawal niyo. ‘Ama, ibeg day
iduyun ka te kedita te otaw. Ibeg day lomowan ka diya te kedita te otaw.
3 Begayi kay te kanen botong te kelikit te aldaw. 4 Pegwedadi se sala
ininang day diya kamno, so egwedad kay te sala eg-inangen te doma
otaw diya kenami. Ika egpeokit kenami diya te peg-akal.’ ”

5-6 Migtolada heman si Jesus kandan tepad te pegtawal-tawal, kagi din,
“Simpana domateng se mepanaw diya te balay te sigalak din, meneng
wedad ipekaen te tig-apo te balay kandin. Seini se inangen din. Pengkey
tenga te delem, domoton se otaw siyan te simbalay, aw memoyo diya te
sigalak din, kagi din, ‘Elew, tebangi a bag, so doen sigalak ko dimateng
lekat te mediyd, meneng wedad ipekaen ko kandin.” 7 Simpana tomaba
se otaw lekat didalem, ‘Tka egsamok kanak. Netakep den se lelebangan
ko, aw timedogi a den sipat menge mengisu ko. Eked a den enaw amon
memegay a kamno.” 8 Nayan, eneng-enengi niyo ini. Pengkey eked
peden sikandin enaw amon megtabang kandin so sigalak din, meneng
aw eked lenga se otaw memoyo0, yan se doun te keilangan menaw
sikandin amon memegay kandin te pengkey eden se kepulukan din.
9 Eneng-enengi niyo ini. Aw memoyo0 kaw diya te Timanem, begayan
kaw din. Aw mengemaha kaw, doen kitaen niyo. Aw tomawal kaw
doton te lelebangan, ipeawop kaw. 10 Kominawa se kedita te otaw
memoyo0. Komita heman se kedita te otaw mengemaha. Ipeawop heman
se kedita te otaw tomawal. 11 Aw doen bata niyo memoyo te ikan, eked



Lucas 11:12 137 Lucas 11:26

kaw pemegay kandin te memokan. 12 Aw memoyo se bata niyo te bata te
manok, eked kaw heman pemegay kandin te inenipit. 13 Nayan, pengkey
doen medaet eg-inangen niyo, meneng gayed mepiya se ipegpemegay
niyo diya te menge bata niyo. Labi pa se Amay niyo Timanem kidoen
te langit, so egpemegay sikandin te Espiritu Santo diya te kedita te otaw
memoyo diya kandin.”

Si Jesus aw si Satanas
Luc. 11:14-23; Mat. 12:22-30; Mar. 3:20-27

14 Doen sebad aldaw migpelowa si Jesus te bosaw migpeomo te otaw
dinetengan din. Penga te pegpelowa din te bosaw, nekeikagi den se
otaw, aw yan se doun te ontd nepela se doma otaw kimita kenyan.
15 Meneng eg-ikagi se doma otaw, “Binegayan sikandin te tolos lekat te
pengolo te bosaw si Belsebul, se doma ngadan i Satanas, aw yan se doun
te egpelowa sikandin te bosaw lekat te otaw.”

16 Doen heman menge doma otaw migtanda peden ki Jesus aw doen
pengilala ipekita din diya kandan amon ketegahan dan te onto sikandin
insogo te Timanem. 17 Meneng netaga-taga si Jesus aw eden se aneng-
aneng dan, aw yan se doun te minikagi sikandin, “Simpana megbebolaw
se sakop te sebad lonsod, aw megbebolaw se otaw migsebad te balay,
kebatan se lonsod dan te eked kenamay. 18 Nayan, eg-ikagi kaw te
egpelowa a te bosaw lekat te otaw pineokit te tolos imbegay i Satanas
diya kanak. Meneng simpana megbolaw si Satanas diya te menge sakop
din, kebatan se peglowan din. 19 Aw sinila niyo se pegpelowa ko te bosaw
S0 aneng-aneng niyo pineokit iyan te tolos i Belsebul, sinila niyo heman
se kenyo tinoledaan, so egpelowa dan heman te bosaw lekat te otaw.
Yan se doun te sikandan se megpetaga-taga kenyo te kolang se pegsila
niyo kanak. 20 Meneng aw pineokit te tolos imbegay te Timanem se
pegpelowa ko te bosaw lekat te otaw, yan ketegahan niyo te dimateng
den dini kenyo se peglowan te Timanem.

21 “Aw megbantay se otaw te balay din, aw magsen sikandin, aw doen
kekamang din, eked keagaw se kedonan din. 22 Meneng aw domateng
se otaw labi pa magsen diya kandin, yan se domaeg te tig-apo te balay
aw meg-agaw te kedita te kekamang sineligan din, aw iteped heman se
kedonan din diya te menge doma otaw.

23 “Se kedita te otaw eked pegpesakop diya kanak, yan se egpoon
kanak. Aw se kedita te otaw kena egtelaban kanak, yan se egpekadas
te doma otaw lekat kanak.”

Pegliko te bosaw
Luc. 11:24-26; Mat. 12:43-45
24 “Aw ipelowa se bosaw lekat te otaw, meglegeb se bosaw doton

te kebigtilan amon mengemaha te meépiya ogpeanan din. Aw wedad
ketelaan din, mikagi sikandin, ‘Meépiya pa aw lomiko a doton te otaw
tapay ko eg-ogpaan.’ 25 Lomiko se bosaw doton kandin, aw kitaen din se
otaw tapay din inogpaan te meépiya den, iling te balay melinis aw mépiya
pegkesawol. 26 Penga niyan, mangay se bosaw te doma pito bosaw labi
pa medaet. Domoton se kedita dan te otaw siyan aw meg-ogpa dan diya
kandin. Yan labi pa medaet se pegkesawol te otaw siyan diya te tapay
pegkesawol din.”

Benal keluba

27 pegtolada i Jesus te otaw netipon, doen bayi timawal diya kandin,
kagi din, “Doen onto keluba te bayi mighata aw migpesoso kamno.”

28 Meneng minikagi si Jesus, “Labi pa meluba se kedita te otaw
domineg te kagi te Timanem aw tomolo dan heman kenyan.”

Ibeg te menge otaw komita te pengilala
Luc. 11:29-32; Mat. 12:38-42

29 Sagwa labi pa medita se otaw netipon diya ki Jesus, minikagi
sikandin, “Medaet se ibeg te kedita te otaw songkani, so gayed kaw
egkeibeg te ipekita ko diya kenyo se pengilala. Meneng sebad olo se
pengilala ipekita te Timanem diya kenyo, aw yan se iling te neinang
ki Jonas gebii. 30 Pineokit te neinang ki Jonas, netaga-taga se tege
Niniba te onto sikandin insogo te Timanem. Iling heman kenyan, doen
heman meinang diya kanak Timanem Migpekeotaw amon metaga-taga
se kedita niyo te onto a insogo te Timanem. 31 Aw domateng se aldaw te
peg-okom te Timanem te kedita te otaw, tomindeg heman se selotan bayi
limowan doton te Siba gebii, aw mikagi sikandin te keilangan ipelumun
kaw so weda kaw penenalan kanak. Pengkey mediy0 se ogpeanan din,
meneng dimoton sikandin ki Solomon amon menenalan te kebiyasa
ipegtolada din. Na, pengkey melangkaw si Solomon, meneng doen den
dimini labi pa melangkaw diya kandin. 32 Aw domateng se aldaw te
peg-okom te Timanem te kedita te otaw, mikagi heman se tege Niniba
te keilangan ipelumun kaw so weda kaw pegselsel te sala, so pegdineg
te tege Niniba te intolada i Jonas, migselsel dan te sala. Na, pengkey
melangkaw siJonas, meneng doen den dimini kenyo labi pa melangkaw
diya kandin.”

Solo aw mata
Luc. 11:33-36; Mat. 5:15; 6:22-23

33 “Aw menemtem se otaw te solo, eked din iyan elesi kidoen te awang
te tand. Eked din heman sengkobi te gentangan. Meneng meépiya aw
isawol din iyan diya te kelengkawan amon keenyagan se didalem te
balay. 34 Komita se otaw pineokit te mata. Aw mepiya se mata te
otaw, melowa se pegtengteng din. Meneng aw medaet se mata, iling te
mengitngit se pegtengteng din pengkey aldaw. 35 Iling heman kenyan,
keilangan megpekeimanday kaw amon kena medaet se pedowan niyo
pengkey aneng-aneng niyo meépiya se pedowan. 36 Meneng aw meleseb
se pedowan niyo, wedad medaet inangen niyo, so tomalag meépiya se
meinang niyo. Melowa iyan kitaen te doma otaw iling te solo eg-anyag.”

Menge Parisiyo aw menge menenolada te punut
Luc. 11:37-54; Mat. 23:1-36; Mar. 12:38-40
37Penga te pegtoladaiJesus, doen sakop te menge Parisiyo migpekaen
kandin. PegdatengiJesus doton te balay din, minawop aw kimaen doma
din. 38 Meneng onto nepela se Parisiyo ki Jesus, so weda sikandin taking
te ketanem te menge Judiyo tepad te peg-onaw te belad te weda pa kaen.
39 Meneng minikagi se Pengolo, “Sikiyo menge Parisiyo, gayed kaw eg-
ingd aw eglalang te medaet. Iling kaw te otaw 0l0 eg-onaw te lowa te baso
aw lipong pengkey melipa pa se didalem niyan. 40 Wedad inenengen
niyo. Ininang kaw te Timanem, aw ibeg din, tomalag mépiya se pedowan
niyo aw eg-inangen niyo. 41 Keilangan lekat te keido te pedowan niyo se

pegpemegay niyo diya te otaw nelimahan, aw yan meinang kaw onto
mepiya.

42 “Mekelelayo kaw menge Parisiyo, so pengkey egpemegay kaw diya
te Timanem te ikesempolo ketenga te kedita te geniyen niyo pengkey
menge enagay, meneng weda niyo beling inangi se keilangan inangen
tepad te metolid inang diya te doma otaw, aw kedakel te pedowan niyo
diya te Timanem. Yan se keilangan inangen niyo, meneng pedeleg kaw
heman te pegpemegay niyo diya te Timanem.

43 “Mekelelayo kaw menge Parisiyo, so ibeg niyo menenoo kidoen
te onsedanan impetagad kenyo doton te simbahan te Judiyo amon
ipelangkaw kaw te doma otaw. Ibeg niyo heman segmanen kaw te
doma otaw doton te pedyanan. 44 Mekelelayo kaw, so medaet se awop
te pedowan niyo. Iling kaw te lebeng eked kilelai te otaw mokit kidoen.”

45 Doen sebad menenolada te punu ingkeliwat i Moises minikagi diya
ki Jesus, “Sir, peg-ikagi no kenyan diya te menge Parisiyo, sinila kay
heman doma dan.”

46 Minikagi si Jesus, “Mekelelaydo kaw heman menenolada te punu
ingkeliwat i Moises, so gayed niyo egdogangan se punu onto melima
toloen te otaw, meneng kena kaw egtelaban te otaw meibeg tomolo
kenyan. 47 Mekelelayo kaw, so pengkey egpelasan niyo se menge lebeng
te telekeliwat te kagi te Timanem gebii, meneng sikandan se inimetayan
te kenyo kemonaan. 48 Pineokit te pegpalas niyo te lebeng dan, ipetaga-
taga niyo te egtandu kaw te pegpengimatay te kemonaan niyo kandan.
Kemonaan niyo se nengimatay te menge telekeliwat te kagi te Timanem,
aw sikiyo se egpalas te menge lebeng dan. 49 Yan se doun te minikagi se
Timanem,

‘Isogd ko doton kandan se menge telekeliwat te kagi ko aw menge
sogounun ko. Meneng doen imetayan dan, aw pemilangen dan

heman se doma.” S ) .
50 Nayan, ipelumun te Timanem se kedita niyo songkani tanda te peg-

pengimatay te kemonaan niyo te menge telekeliwat te kagi din lekat te
keteboan te keneyonan lamig seini, 51 lekat te peg-imatay dan ki Abel
taman te peg-imatay dan ki Zacarias kidoen te dowangen te dakel sim-
bahan medapag te sonoganan te ayam-ayam ibegay diya te Timanem.
Mikagi a den diya kenyo te metoman ipelumun te Timanem se kedita
niyo songkani tanda te pegpengimatay kandan.

52 “Mekelelayd kaw menge menenolada te punu ingkeliwat i Moises.
Iling kaw te otaw mig-eles te konsi te balay amon wedad mekeawop, so
weda kaw keibeg aw doen otaw mekelabet te kagi te Timanem insolat.
Weda kaw pemenal te kagi din, aw egbelebagan niyo heman se menge
otaw egkeibeg memenal kenyan.”

53 Nayan, nesayo si Jesus lekat te balay siyan. Meneng se menge
Parisiyo aw menenolada te punt, gayed dan mig-insa diya kandin so
medaet se pedowan dan kandin. 54 Ibeg dan peden ketelaan dan se
kemali diya te kagi din amon doen idimanda dan tepad kandin.

12

Tepad te pegpelingo-lingo
Luc. 12:1-3; Mat. 10:26-27



Lucas12:1 140 Lucas 12:17

1 Nayan, dalem te pegtolada i Jesus, minelalan se otaw netipon diya
kandin igsa migpegitay dan te benis. Ona minikagi si Jesus diya te menge
tinoledaan din, “Peg-aha kaw amon eked kaw Kketini te sala te menge
Parisiyo, so eden dan aw egpenimanem dan. 2Meneng kitaen se kedita te
sala dan te modi aldaw, so ipekita te Timanem se kedita pengkey in-eles
den seini. 3 Pengkey eden se inikagi te wedad doma otaw dimineg, yan
se dinegen te kedita te otaw. Pengkey eden se inggomod-gomod doton
didalem te tambi niyo, yan se iindan diya te kedita te otaw.”

Kelemitanan
Luc. 12:4-7; Mat. 10:28-31

4“Menge sigalak ko, penenalan kaw te kagi ko seini. Ika niyo egkelemi-
tan te otaw, so olo lawa niyo se mebatog dan imetayan, aw penga niyan
wedad doma medaet mebatog dan inangen diya kenyo. 5 Meneng sebad
se keilangan kelemitanan niyo, aw yan se Timanem, so aw mepenga se
otaw matay, mebatog te Timanem ipedeleg sikandin doton te kilot. Yan
se doun te keilangan Timanem se kelemitanan niyo.

6 “Meneng onto heman egkeido se Timanem te otaw. Pengkey iling te
wedad keelaga te lima manok te kebenesan aw beyadan niyo, meneng
wedad palos manok te kebenesan egkelibelan te Timanem. 7 So eg-
ipaten te Timanem se Kkedita te manok te kebenesan pengkey iling te
wedad keelaga dan, ontdo kaw din ipaten, so meelaga kaw pa diya
te kedita te manok te kebenesan. Pengkey logay niyo, netegahan te
Timanem aw pila se kedita niyan. Yan ika niyo egkelemitan.”

Peg-indan aw pegbolon ki Jesus
Luc. 12:8-12; Mat. 10:32-33; 12:32; 10:19-20

8 “Penenalan kaw te kagi ko seini. Aw mikagi se otaw diya te doma te
onto sikandin migpesakop diya kanak Timanem Migpekeotaw, mikagi a
heman diya te menge anghil te Timanem te sakop ko sikandin. 9 Meneng
aw mikagi se otaw te kena sikandin sakop ko, eked a heman ikagi diya te
menge anghil te Timanem te sakop ko sikandin.

10 “Aw mikagi se otaw te medaet tepad kanak Timanem Migpekeotaw,
pegwedaden iyan te Timanem aw iselsel din. Meneng aw megtompuyus
se otaw te Espiritu Santo, eked pegwedadi se sala din siyan.

11 “Aw ibingen kaw doton te menge obanen te simbahan te Judiyo aw
menge opisyal te gobirno amon okomen kaw dan tanda te pegtaking
niyo kanak, ika niyo egketetana tepad te itaba niyo, aw ikegiyen niyo
diya kandan, 12 so toledaan kaw te Espiritu Santo aw eden se ikegiyen
niyo kandan te aldaw siyan.”

Tegdeyanan tepad te otaw meyaman wedad inenengen

13 Doen otaw kidoen minikagi diya ki Jesus, “Sir, pegpunu ka diya te
kakay ko te keilangan ibegay din kanak se tenga te kedonan aw tana
tinenanan te amay day te pegkematay din.”

14 Meneng minikagi si Jesus, “Tay law. Kena a howis meg-osay kenyo.”

15 Minikagi heman si Jesus diya te otaw netipon, “Ika niyo eg-inga te
kedonan te doma otaw. Pengkey onto dakel se kedonan te otaw, meneng
eked pegkelayat se omol din pineokit kenyan.”

16 Penga niyan, mig-indan si Jesus te tegdeyanan, kagi din, “Doen otaw
meyaman nekegani te ontd dakel. 17 Penga niyan, mig-aneng-aneng
sikandin, ‘Megmeno a? So wedad den keombaan te pol solanan te ginani

ko. 18 Na, seini se inangen ko. Gobalen ko se tapay pol, aw penga niyan
inangen ko se pol labi pa dakel, aw yan se solanan ko te kedakel te
ginani ko aw kededonan ko. 19 Penga niyan, aneng-aneng ko, botong
den se kepulukan ko te pengkey pila se omay. Mepakay den aw eked
a pegterbaho. Olo a den komaen, aw minem a, aw gayed a meluba’
20 Meneng minikagi se Timanem, ‘Wedad palos inenengen nikaw. Matay
ka den te delem seini. Pengkey dakel den se kededonan no, meneng
ibegay se kedakel niyan diya te doma otaw.” 21 Iling heman kenyan se
meinang diya te otaw egkeyaman, meneng wedad aneng-aneng din diya
te Timanem.”

Salig kaw te Timanem
Luc. 12:22-31; Mat. 6:25-34

22 Minikagi si Jesus diya te menge tinoledaan din, “Yan se doun te
mikagi a den diya kenyo, ika niyo egketetana tepad te keogpa niyo aw
eden se kanen niyo. Ika niyo heman egketetana tepad te lawa niyo aw
eden se ekasan niyo. 23 So binegayan kaw den te Timanem te ontd
meelaga, siyan pedowan niyo aw lawa niyo, yan ika niyo egketetana
tepad te kanen aw ekasan niyo. 24 Eneng-enengi niyo tepad te menge
owak. Kena dan egpenanem. Kena dan heman eglegani. Wedad heman
pol egsolan dan te kanen. Meneng gayed dan egbegayan te Timanem
te kanen. So eg-ipaten te Timanem se Kkedita te manok te kebenesan
pengkey iling te wedad keelaga dan, ontd kaw din ipaten, so meelaga
kaw pa diya te kedita te manok te kebenesan. 25 Pengkey metetana
kaw, meneng eked pegkelayat se omol niyo pineokit te ketetana niyo.
26 Aw eked kaw pekeinang te dedeitek, ika niyo egketetana tepad te
labi pa dakel. 27 Eneng-enengi niyo se bolak te kebenesan. Gayed dan
egtilles pengkey kena dan egterbaho, aw kena dan heman egpengabel
te penenaktun. Meneng eneng-enengi niyo se kagi ko seini. Pengkey
mepiya se bawa te penenaktun te selotan si Solomon gebii, meneng labi
pa meépiya se bawa te bolak te kebenesan. 28 So ininang te Timanem
mepiya se bawa te bolak te kebenesan pengkey sonogen iyan te eked
kenamay, labi pa metoman se peg-ipat din kenyo. Meneng weda pa kedi
kelobos se pegsalig niyo kandin. 29 Ika niyo egketetana tepad te kanen
niyo aw inemen niyo. Ika niyo heman egdowa-dowa. 30Se kedita te otaw
kena egsalig te Timanem, gayed dan egketetana tepad te keogpa dan.
Meneng netegahan den te Timanem se kepulukan niyo. 31 Yan pelowani
niyo se Timanem diya te kenyo pegkeotawun, aw yan begayan kaw din
heman te keilangan niyo.”

Kedonan doton te langit
Luc. 12:32-34; Mat. 6:19-21
32 “Tka niyo egkelemitan. Pengkey pilabok kaw, meneng pine-

malli kaw te Timanem amon megpesakop kaw diya te peglowan din.
33 Keilangan ibeligya niyo se kededonan niyo, aw ipemegay niyo se
kwarta diya te otaw nelimahan. Aw yan se inangen niyo, metipon
kidoen te langit se ontong niyo eked palos pegkedaet, so eked iyan
ketakaw kidoen, aw eked iyan heman kebati. 34 Aw kenan ketipon se
ontong niyo, yan heman se keeneng-enengan niyo.”

Keilangan megpeketagad kaw

35-36 “Keilangan megpeketagad kaw te pengkey eden se domateng.
Mepiya aw iling kaw te menge sineligan egtagad te pegdateng te amo dan
lekat te pista. Pengkey delem, gayed dan egpelegdeg te soldo aw egpenaol
dan amon somongon dan kandin te pegdateng din. 37 Aw domateng
se amo dan, onto dan meluba aw weda dan tedogi aw neketagad dan.
Eneng-enengi niyo se kagi ko seini. Mépiya se inangen din diya kandan.
Meg-ekas se amo dan, aw sikandin se megpepenenoo kandan kidoen
te lemisa aw megpekaen kandan. 38 Pengkey domateng se amo dan
te tenga te delem, aw pengkey mata-mata te iselem, ontd dan meluba
aw meketagad dan te pegdateng din. 39 Meneng ika niyo eg-iling te tig-
apo te balay timedogi aw weda peketagad te pegdateng te menenakaw,
so aw ketegahan din aw kano dateng se menenakaw, yan meketagad
sikandin, aw eked ketekawi se balay din. 40 Yan se doun te keilangan
gayed kaw megpeketagad, so domateng a Timanem Migpekeotaw te
eked niyo ketegahi aw kano.”

Otaw keseligan aw otaw kena keseligan
Luc. 12:41-48; Mat. 24:45-51

41 Mig-insa si Pedro, kagi din, “Pengolo, sinu lay se inikegiyan no te
tegdeyanan siyan? Diya olo kenami, aw diya te kedita te otaw?”

42 Minikagi si Jesus, “Se otaw egkeseligan aw biyasa eg-inang te kedita,
yan se inangen te amo din egpengibing te kedita te doma otaw doton te
balay din, amon memegay kandan te kanen te kelikit te aldaw. 43 Aw
domateng se amo din, ontdo meluba se sineligan aw gayed egtolo te
impunu te amo din. 44 Eneng-enengi niyo se kagi ko kenyo seini. Aw
yan se inangen din, meinang sikandin egpengibing te kedita doton
te balay te amo din. 45 Meneng aw meg-aneng-aneng se sineligan te
menamay pa se pegdateng te amo din, aw egbedasen din se doma
sineligan pengkey meama aw bayi, aw gayed sikandin egpengaen aw eg-
inem aw egkelasing, medaet iyan, 46 so domateng se amo din te aldaw
weda din pelimani. Ipelumun sikandin te amo din, aw eked heman toda
keseligi, so weda tolo.

47 “Nayan, aw metaga-taga se sineligan aw eden se ibeg te amo din,
meneng eked told kenyan, onto sikandin ipelumun. 48 Meneng aw doen
sala inangen te sineligan weda ketaga-taga aw eden se ibeg te amo din,
ipelumun heman sikandin, meneng kena ontd. Se otaw binegayan te
dakel, keilangan ontd mépiya se pegpengibing din kenyan. Se otaw dakel
se insalig te doma otaw kandin, keilangan onto sikandin egkeseligan.”

Kena kelinaw meneng pegpeddtay
Luc. 12:49-53; Mat. 10:34-36
49 “Dimini a amon ibingen ko se iling te apoy dini te tana, aw ibeg

ko peden mekelegeb iyan diya kenyo seini. 50 Meneng keilangan ona
a kelimahan. Onto melima se pegtagad ko kenyan. Ibeg ko peden
mepenga den. 51 Ika niyo eg-aneng-aneng te dimini a amon doen
kelinaw te otaw dini lanto te tana. Meneng penenalan kaw te kagi ko
diya kenyo. Labi pa megpedatay se otaw te pedowan tanda te pegdateng
ko, 52 so lekat seini, eked pegsebad se otaw eg-ogpa diya te sebad balay.
Aw lima dan, telo besi se megpelenged kanak, aw dowa se megpoon
kanak. 53 Pengkey telebata, eked dan pegsebad. Pengkey teleogangan,
megpedatay dan te pedowan tepad kanak.”

Weda kaw pekekilala
Luc. 12:54-56; Mat. 16:2-3
54 Minikagi heman si Jesus diya te otaw netipon, “Aw kitaen niyo te

domelem se egselepan te aldaw, ketegahan niyo te modan te eked ke-
namay, aw penga niyan metoman modan. 55 Aw mebandes se kelamag
lekat te polo, ketegahan niyo te meinit kwani se aldaw, aw penga niyan
metoman iyan. 36 Tay law. Eden niyo aw egpenimanem kaw, so pengkey
egpengilala kaw te ledyawan kidoen te tana aw langit, meneng weda
niyo kilelai aw eden se meinang seini.”

Pegselsel kaw dalem te doen pa aldaw
Luc. 12:57-59; Mat. 5:25-26
57“Nepela a kenyo so weda kaw ketaga-taga aw eden se inang metolid.

58 Pegselsel kaw den dalem te doen pa aldaw. Aw doen otaw megdi-
manda tepad kenyo, mépiya aw megselsel kaw kandin kidoen pa te
dalan, amon eked kaw din peibingi doton te howis, aw ibegay kaw diya
te belad te polis amon kelebosowen kaw. 39 Aw kelebosowen kaw, eked
kaw palos pekelowa singed aw beyadan niyo se kedakel te sala.”

13

Matay se kedita te otaw eked pegselsel

1Na, penga niyan, doen otaw kidoen mig-indan diya ki Jesus te doen
menge sakop te probinsya te Galiliya impeimatay i Pilato dalem pa te
pegsonog dan te ayam-ayam imbegay dan diya te Timanem kidoen te
dakel simbahan doton te Jerusalem. 2 Minikagi si Jesus diya kandan,
“Ika niyo eg-aneng-aneng te inimetayan dan so labi pa medaet se sala
dan diya te menge doma dan menge sakop te probinsya te Galiliya.
3 Penenalan kaw te kagi ko kenyo. Aw eked kaw pegselsel te sala niyo,
matay se kedita niyo iling kandan. 4 Eneng-enengi niyo se sempolo teg
walo otaw netonganan te melangkaw kota kidoen te Siloam. Pengkey
negela dan, meneng ika niyo eg-aneng-aneng te labi pa medaet se sala
dan diya te kedita te tege Jerusalem. 3 Penenalan kaw te kagi ko kenyo.
Aw eked kaw pegselsel te sala niyo, matay se kedita niyo iling kandan.”

Tegdeyanan tepad te kayo igira weda pongo

6 Nayan, mig-indan si Jesus te tegdeyanan seini. “Doen kayo igira
kidoen te tana te sebad otaw. Dimoton sikandin amon mengabat te
pongo niyan, meneng wedad palos kinita din. 7 Penga niyan, minikagi
sikandin diya te otaw impetonggo te tana din, ‘Na, telo pa se omay gayed
a migpeliman te doen pongo te kayo seini, meneng wedad palos. Pilayi
iyan, amon doen ontong ko te tana seini.” 8 Meneng timaba se teletonggo,
‘Sir, pebeyai pa iyan te sebad mendad se omay, so ebwaban ko pa aw
solan ko te tai te baka. 9 Mépiya peden aw mongo iyan te modi omay.
Meneng aw eked pongo, mepakay diya kanak aw pilayen nikaw.” ”

Pinegoli se bayi nebongkog
10 Nayan, migtolada si Jesus kidoen te simbahan te Judiyo te Sebado
aldaw te peg-etod dan. 11 Doen heman bayi kidoen impeeleg te bosaw
te sempolo teg walo se omay, so nebongkog sikandin. 12 Pegkita i Jesus
kandin, timawal sikandin, kagi din, “Tiya, kegolian ka den.”
13 Penga niyan, pinemadan sikandin i Jesus, aw pegketa negolian
sikandin aw dimuyun te Timanem. 14 Meneng onto neopal se obanen

te simbahan so aldaw te peg-etod se pegpegoli i Jesus te bayi siyan. Yan
se doun te minikagi sikandin diya te kedita te otaw kidoen, “Kelikit te
simana, enem se aldaw mepakay megterbaho se otaw, aw yan se aldaw
mepakay aw kegolian kaw. Meneng eked kepakay aw seini, so aldaw te
peg-etod.”

15Minikagi si Jesus diya kandin, “Tay law. Eden niyo aw egpenimanem
kaw. Pengkey aldaw te peg-etod, gayed niyo eg-elinen se baka aw koda
niyo, aw eg-ibingen niyo dan doton te wayeg amon ipeinem niyo. 16 Aw
mepakay tebangan se ayam-ayam te aldaw te peg-etod, mepakay heman
aw kegolian se bayi seini sebad bowad-bowad i Abraham aw impeeleg
1 Satanas te sempolo teg walo se omay. Keilangan tebangan sikandin
pengkey aldaw te peg-etod.”

17 Peg-ikagi din kenyan, ontd neyaya se kedita dan migpoon kandin.
Meneng onto neluba se kedita te otaw so medita se kepelahan eg-
inangen din.

Tegdeyanan tepad te beni onto deitek
Luc. 13:18-19; Mat. 13:31-32; Mar. 4:30-32
18 Nayan, minikagi heman si Jesus, “Meg-indan a den kenyo te
tegdeyanan tepad te peglowan te Timanem. 19Iling iyan te onto deitek
beni intanem te otaw kidoen te pawa din. Timobo iyan aw timilles lamig
neinang onto dakel kayo, aw migsalag se manok kidoen.”

Tegdeyanan tepad te yist
Luc. 13:20-21; Mat. 13:33
20 Minikagi heman sikandin, “Seini se doma tegdeyanan tepad te
peglowan te Timanem. 21 1ling iyan te yist, so aw isanged iyan diya te
dakel arina, lomebag se kedakel niyan.”

Dowa se dalan
Luc. 13:22-30; Mat. 7:13-14,21-23

22 Pegpesaloi]Jesus doton te Jerusalem, minapit sikandin kidoen te teg
sebad-sebad lonsod inokitan din amon megtolada. 23 Doen otaw mig-
insa kandin, kagi din, “Sir, pilabok lay se otaw mekelowa lekat te sala?”

Timaba si Jesus, 24 “Pegpekagsen kaw mokit te lelebangan mesigpit.
Penenalan kaw kanak. Medita se otaw meibeg mokit kidoen pesalo
doton te peglowan te Timanem te modi aldaw, meneng eked dan peopi.
25 Aw megtakep se tig-apo te balay, pengkey tomawal kaw doton te
lowa, eked kaw din peopi. Pengkey mikagi kaw, ‘Sir, owangi bag se
tetakep nikaw.” Meneng tomaba sikandin, ‘Weda ko ketegahi aw kenan
kaw lekat.” 26 Mikagi kaw heman, ‘Meneng kimaen kay doma no, aw
migtolada ka heman kidoen te lonsod day.’ 27 Meneng mikagi sikandin,
‘Weda ko ketegahi aw kenan kaw lekat. Kesayo kaw, kedita niyo eg-
inang te medaet.” 28 Aw domateng se aldaw te peglowan te Timanem,
ontd kaw megkelag aw megyangget-yangget se ngipen niyo tanda te
kegemakan niyo, so kitaen niyo si Abraham, aw si Isaac, aw si Jacob, aw
kedita te telekeliwat te kagi te Timanem gebii impeawop din. Meneng
sikiyo se ipekesayo aw eked kaw peopi. 29 Medita se otaw domateng
lekat te kedita te ogpeanan te keneyonan, pengkey kena dan Judiyo,
aw ipeakop dan diya te peglowan te Timanem. 30 Na, doen menge
otaw medana songkani, meneng meinang dan melangkaw kidoen te

peglowan te Timanem. Doen heman menge otaw melangkaw songkani,
meneng meinang dan kwani medana.”

Nepuluk si Jesus tepad te menge tege Jerusalem
Luc. 13:31-35; Mat. 23:37-39

31Nayan, doen menge Parisiyo dimoton ki Jesus, aw minikagi dan diya
kandin, “Kesayo ka den lekat dini, so ibeg ekon i Herod imetayan ka.”

32 Minikagi si Jesus, “Pengkey biyasa sikandin eg-akal, doton kaw
kandin, aw ikegihi niyo sikandin te eked a kelemitan kandin. Gayed a
pa egpelowa te bosaw lekat te otaw, aw egpegoli a te otaw doen mesakit
te seini aldaw aw kealdaw heman. Meneng ipengahen ko o0lo se inangen
ko te iketelo aldaw. 33 Nayan, keilangan domeleg a pa te seini aldaw aw
kealdaw aw sebad aldaw lamig domateng a doton te Jerusalem, so gayed
eg-imetayan se menge telekeliwat te kagi te Timanem kidoen.

34 “Mekelelayo kaw tege Jerusalem. Gayed niyo eg-imetayan se kedita
te telekeliwat te kagi te Timanem, aw egbontogan niyo te bato se kedita
te otaw insogo te Timanem dini kenyo amon matay dan. Melikit a peden
megtipon kenyo amon meg-ipat a kenyo, iling te omagak lomemlem
diya te menge onsoy din. Meneng weda kaw keibeg. 35 Na, pinebeyaan
den se ogpeanan niyo. Penenalan kaw kanak. Aw mesayo a, eked kaw
kita kanak singed aw mikagi kaw, ‘Iduyun se insogo te Pengolo tadon
Timanem.””

14

Pinegoliijesus se otaw limebag se lawa din

1 Nayan, sebad aldaw te peg-etod, dimoton si Jesus te balay te sebad
obanen te Judiyo migpelenged te Parisiyo, so impekaen din sikandin
kidoen. Onto timengteng se doma otaw kandin aw eden se inangen din.
2Na, kidoen heman se otaw limebag se lawa din. 3 Mig-insa si Jesus diya
te menge Parisiyo aw menenolada te punu ingkeliwat i Moises, kagi din,
“Aw megpegoli se otaw te sebad otaw te aldaw te peg-etod, mekelapang
lay sikandin te punu ingkeliwat i Moises?”

4 Meneng wedad palos intaba dan. Penga niyan, nemaed si Jesus
kandin, aw migpegoli kandin. Penga niyan, impeoli din sikandin.
5Penga niyan, minikagi si Jesus, “Aw doen bata niyo aw baka medagdag
kidoen te sokian medalem, seini inda se inangen niyo. Ayas kaw
megtabang amon mekelowa pengkey aldaw te peg-etod. Sinu lay diya
kenyo se eked pegtabang?”

6 Meneng wedad palos intaba dan kenyan.

Pegpedana aw pegsagman

7Pegpenenoo dan kidoen te lemisa, kinita i Jesus te gayed migpeona-
ona se menge otaw amon menenoo dan diya te bangko impetagad te
otaw melangkaw. Yan se doun te mig-indan sikandin te tegdeyanan
diya te kedita dan, kagi din, & “Aw ipetanod kaw te peipid, ika niyo ona
egpenenoo diya te bangko impetagad te otaw melangkaw, so doen besi
doma otaw ipetanod labi pa melangkaw diya kenyo. 9 Aw tapay kaw den
nenenoo, domateng se tighata aw mikagi diya kenyo, ‘Tindeg kaw den,
so ipepenenoo ko se otaw sida.” Aw yan onto kaw meyaya, so modi kaw
ipekaen. 10Menenglabi pa mépiya aw seini se inangen niyo. Aw ipetanod
kaw te peipid, ikad niyo egpenenoo diya te bangko impetagad te otaw

melangkaw. Aw komita se tighata kenyo, mikagi peden sikandin, ‘Elew,
penenoo kaw dini te onsedanan te otaw melangkaw.” Yan kebegayan
kaw te dengeg kidoen te kedita te doma niyo. 11 Aw megpelangkaw-
langkaw se otaw, meinang sikandin medana. Meneng aw megpedana
se otaw te kandin pegkeotawun, meinang sikandin melangkaw.”

12 Minikagi heman si Jesus diya te otaw migpetanod kandin, “Aw meg-
inang ka te dakel kanen, pengkey alas dosi aw delem, ika egpetanod te
menge sigalak no, aw kedowa no, aw menge gaked no, aw simbalay no
meyeyaman. Aw yan se menge otaw ipetanod no, onawa se inangen dan
kwani, so ipekaen ka dan heman iling te ininang no kandan. 13 Meneng
aw meg-inang ka te kanen, mépiya aw ipetanod no se otaw sagkep, aw
nepantig, aw kapig, aw bota. 14 Aw iling kenyan se otaw ipetanod
no, ontd ka meluba, so eked dan keinang se ininang no diya kandan.
Meneng Timanem se memegay kamno te ontong te aldaw te peg-antay
din lekat te nematay te kedita te otaw mig-inang te metolid.”

Tegdeyanan tepad te dakel kanen
Luc. 14:15-24; Mat. 22:1-10
15 Nayan, sagwa dimineg se sebad otaw kimaen doma din, minikagi
sikandin, “Aw lomowan se Timanem, onto kidon meluba aw ipetanod
kidon din te peg-inang din te dakel kanen.”

16 Meneng minikagi si Jesus, “Doen otaw mig-inang te onto dakel
kanen, aw medita se otaw inindanan din. 17 Pegdateng te aldaw te
pegkaen, doen sineligan insogo din mangay te kedita te otaw inindanan
din, so integilan din den se kedakel te kanen. 18 Meneng mig-eked se
kedita dan. Doen otaw minikagi, ‘Minayad a den te tand, aw keilangan
domoton a amon tomengteng a kenyan. Keidowi a bag, so eked a
peketanod.” 19 Minikagi se doma otaw, ‘Minayad a den te sempold
se baka eglegoyod te daro, aw domoton a den amon telemanen se
peglegoyod dan te daro. Keidowi a bag, so eked a peketanod.’ 20 Minikagi
heman se doma otaw, ‘Kaling a pa nengognan, aw yan se doun te
eked a peketanod.” 21 Penga niyan, minoli se sineligan aw mig-indan
kenyan diya te amo din. Pegdineg te otaw kenyan, neopal sikandin, aw
minikagi, ‘Kegaen ka doton te menge kersada aw menge dalan te lonsod,
aw petekingi dini se otaw ketelaan no pengkey sagkep, aw nepantig,
aw otaw bota, aw kapig.’ 22 Weda kenamay, minikagi se sineligan,
‘Sir, timolo a den te impunu no kanak, meneng doen pa keombaan.’
23 Minikagi heman se amo din, ‘Doton ka heman te ogpeanan mediyo
te lonsod, aw onto ka ikagi diya te otaw amon tomanod dan, so ibeg ko
mepeno se balay ko te otaw ipekaen ko. 24 Meneng se otaw tapay ko
tinawal, eked ko dan palos pekani te dakel kanen seini.” ”

Menge otaw megpesakop ki Jesus
Luc. 14:25-33; Mat. 10:37-38
25 Nayan, ontd medita se otaw timaking ki Jesus kidoen te dalan.
Miniling sikandin aw minikagi diya kandan, 26 “Aw meibeg se otaw
tomaking kanak, eked ko sikandin inangi tinoledaan ko singed aw sebad
ko se tekingan din. Eked kepakay aw tekingan din heman se amay din,
aw inay din, aw esawa din, aw bata din, aw menge kedowa din, aw
pengkey ibeg te pedowan din. 27 Eked ko heman inangi tinoledaan ko

se otaw eked tayod te kelimahan pengkey imetayan sikandin tanda te
pegtaking din kanak.

28 “Keilangan ona meg-aneng-aneng se otaw aw meketayod sikandin
tomaking kanak. Iling sikandin te otaw meg-inang te balay. Ona din
eneng-enengen aw pila se keelaga niyan, aw botong se ibayad din amon
mepenga iyan. 29 Simpana kena botong se kwarta din, eked kepenga se
balay din. Penga te pegtollok din, aw eked deleg, mebebayat se kedita
te otaw komita kenyan, aw somila dan kandin, 30 kagi dan, ‘Pengkey
migtebo sikandin mig-inang te balay, meneng weda din kepenga.’

31 «Se otaw meibeg tomaking kanak, iling heman sikandin te selotan
doen sempold melalan sondalo din. Meneng aw kelowan melalan
se sondalo te poon din, keilangan ona sikandin meg-aneng-aneng aw
botong se keseg te sondalo din amon mekedaeg dan te medita sondalo te
poon din. 32 Simpana aneng-aneng din eked pekedaeg, pengkey mediyo
pa se poon din, doen otaw isogo din somongon kandan amon megsebad
dan aw wedad gira. 33 Iling heman kenyan, keilangan ona meg-aneng-
aneng se otaw meibeg tomaking kanak. Aw eked tanan se otaw te
kedakel te kedonan din amon tomaking kanak, eked ko inangi tinoledaan
ko.”

Tepad te asin wedad kepait
Luc. 14:34-35; Mat. 5:13; Mar. 9:50
34 “Nayan, isanged se asin diya te kanen amon mepiya se nanam.
Meneng simpana megkewedad se kepait te asin, eked iyan ketoda.
35Pengkey isawol iyan doton te pawa, aw isanged iyan diya te bebolong
te tana, wedad den kekemowan kenyan, so keilangan iaghel. Keilangan
menenalan se kedita niyo doen telinga.”

15

Tegdeyanan tepad te karniro netalon
Luc. 15:1-7; Mat. 18:12-14

1 Nayan, medita se iskribinti aw doma otaw nelegeb te sala migpeda-
pag diya ki Jesus amon domineg dan te itolada din. 2 Yan se doun te
migtindaet se menge Parisiyo aw menenolada te punu, aw minikagi dan,
“Medaet se eg-inangen din, so egsigelaken din se menge otaw egpekesala
aw eglapang te punu ingkeliwat i Moises. Medaet so egpengaen sikandin
doma dan.”

3 Pegketaga-taga i Jesus te eg-ikegiyen dan, mig-indan sikandin te
tegdeyanan seini, kagi din, 4 “Aw doen otaw doen sebad gatos ayam-
ayam din karniro, aw metalon se sebad, tenanan din se kesyaman teg
siyam doton te tana doen sagbet, aw pemehaen din se sebad netalon
lamig kitaen din. 5 Pegkita din, ontod sikandin meluba aw ibingen din
moli. 6 Aw moli sikandin, tewalen din se menge sigalak din aw simbalay
din, kagi din, ‘Keilangan meluba kaw heman, so kinita ko den se karniro
netalon.’ 7 Nayan, penenalan kaw te kagi ko. Iling heman kenyan,
pengkey sidebok se otaw nelegeb te sala, aw megselsel sikandin, doen
keluba doton te langit labi pa dakel diya te keluba tepad te kesyaman teg
siyam otaw weda pegselsel so eg-inang dan te metolid.”

Tegdeyanan tepad te kwarta netalon
8 “Aw doen sempolo se kwarta te bayi plata meelaga, aw metalon se
sebad, temteman din se sold, aw ponasan din heman se balay, aw onto

din pemehaen lamig kitaen din. 9 Aw kitaen din iyan, tewalen din se
menge sigalak din aw menge simbalay, kagi din, ‘Keilangan meluba kaw
heman, so kinita ko den se kwarta netalon.” 10 Penenalan kaw te kagi ko.
[ling heman kenyan, meluba se menge anghil te Timanem pengkey 0lo
sebad se otaw megselsel te sala din.”

Tegdeyanan tepad te bata netalon

11 Minikagi heman si Jesus, “Doen otaw dowa se bata din meama.
12 Minikagi se adi diya te amay din, ‘Ama, ibeg ko ibegay no den kanak
se ketenga te tana aw kedonan tenanan no kenami aw matay ka.” Penga
niyan, tinenga te amay se tana din, aw imbegay din iyan diya te didowa
bata din. 13 Penga niyan te weda kenamay, imbeligya te adi se tana
imbegay kandin, aw nesayo sikandin nengibing te kwarta din. Dimoton
sikandin te onto mediy0 ogpeanan, aw pigbatan din se kwarta din kidoen
pineokit te medaet eg-inangen din wedad ontong. 14 Pegkeamin te
kwarta din, dimateng se onto medaet bayil, aw onto den sikandin nelido.
15 Penga niyan, migpeido-ido sikandin diya te sebad otaw doen tana
kidoen, aw impetonggo sikandin te menge osa. 16 Onto sikandin binallos,
aw kanen din peden se egpenganen te osa, so wedad doma kanen din.
Wedad otaw neido kandin, aw wedad heman kanen imbegay kandin.
17 Meneng mig-aneng-aneng sikandin, ‘Se kedita te otaw egterbaho
kidoen te amay ko, onto dakel se kanen dan. Meneng siak, agpet a matay
dini tanda te ballos ko. 18 Mepiya aw moli a den doton te amay ko, aw
megselsel a diya te Timanem aw diya te amay ko. 19 Mikagi a heman
diya kandin te mepakay aw eked a din peden tewali bata din, meneng
inangen a din iling te otaw egtendanan din.” 20 Penga niyan, timindeg
sikandin aw minoli.

“Pengkey mediyo pa se balay, meneng Kkinita sikandin te amay din
aw neidowan din. Kimagnan se amay doton te bata din, aw kimeles
kandin, aw nengadek kandin. 21 Minikagi se bata din, ‘Ama, doen sala
ininang ko diya te Timanem aw diya heman kamno. Eked a no peden
tewali bata nikaw.’ 22 Meneng timawal se amay din diya te menge
sineligan, kagi din, ‘Kegaen kaw. Ibingi niyo se ontd meépiya saol ekasan
din. Pepeningsingi niyo heman sikandin, aw pesepetosi niyo. 23 Engayi
niyo se nati te baka melambo amon iyawen, so meg-inang kidon te dakel
kanen tanda te luba tadon. 24 Eden ko aw nematay den se bata ko seini,
meneng neantay pa kedl. Netalon sikandin, meneng kinitd.” Penga
niyan, migtebo dan se migpista.

25 “Nayan, te peg-oli te adi, doton pa te pawa se kakay din. Meneng
pegkedapag te kakay din diya te balay, dinineg din se menge otaw
migdelangan aw simayaw. 26 Pegdineg din kenyan, tinawal din se sebad
sineligan aw mig-insa aw eden se neinang. 27 Timaba sikandin, ‘Minoli
den se adi no, aw impeiyaw te amay niyo se nati te baka melambo,
so nekeoli den se adi no aw wedad mesakit.” 28 Pegdineg din kenyan,
onto neopal se kakay igsa weda penayit diya te balay. Penga niyan,
timena se amay din amon ipepenayit. 29 Meneng minikagi se kakay
bata din, ‘Tay law. Pengkey pila se omay, gayed a pa timolo kamno,
aw wedad palos punu no linépangan ko. Meneng wedad palos imbegay
no kanak, pengkey kambing deitek, amon lelahen ko se menge sigalak
ko. 30 Meneng se doma bata no sida, pigbatan din den se kwarta no
imbayad din te bayi. Meneng peg-oli din, impeiyaw no ekon se melambo

nati te baka amon meluba sikandin.” 3! Minikagi se amay din, ‘Ato,
gayed ki egpetekingay, aw pengkey eden se kanak, kamno heman iyan.
32 Meneng keilangan megpelelahay kidon aw megpelubahay kidon, so
eden ko aw nematay den se adi no, meneng neantay pa kedi. Netalon
sikandin, meneng kinita.” ”

16

Tegdeyanan tepad te teletonggo

1 Mig-indan heman si Jesus te tegdeyanan seini diya te menge
tinoledaan din, kagi din, “Doen otaw impetonggo te dato diya te kedakel
te keyemanan din. Nayan, dinineg te dato te pigbatan te teletonggo
se keyemanan din. 2 Penga niyan, tinawal te datd se otaw siyan, aw
minikagi, ‘Medaet se dinineg ko tepad kamno. Ibingi dini se kedita
te libro tepad te kwarta insalig ko diya kamno, so eked a den salig
kamno.’ 3 Nayan, mig-aneng-aneng se sineligan, ‘Agpet den wedad otaw
megtandan kanak. Megmeno a? So kena botong se keseg ko amon
meg-inang a te pawa, aw meyaya a aw meinang a metipemoyo. 4 Na,
netegahan ko den aw eden se inangen ko. Aw metoman iyan, pengkey
ipekesayo a te amo ko, meneng medita pa se sigalak ko megsagman
kanak kidoen te balay dan.” 5 Penga niyan, tinawal din se kedita te otaw
teg sebad-sebad doen sala dan diya te amo din. Tinawal din se tagna
aw minikagi, ‘Pila lay se kedakel te sala no diya te amo ko?’ 6 Timaba
sikandin, ‘Sebad gatos lata se lana.” Minikagi se sineligan, ‘Seini se papil
tapay no pigpirmahan. Penenoo ka den aw solat ka te keliman ol0 lata.
Kegaen ka.” 7 Penga niyan, tinawal din se doma otaw, aw minikagi
sikandin, ‘Pila lay se kedakel te sala nikaw?’ Timaba sikandin, ‘Sebad
gatos sako se omay trigo.” Minikagi se sineligan, ‘Seini se papil tapay no
pigpirmahan. Solat ka den te kewelowan olo sako.” 8 Nayan, pengkey
migtostos se sineligan te sala te otaw diya te amo din, meneng dimuyun
se amo kandin, so biyasa sikandin miglalang te képiyaan. Pengkey biyasa
se menge sakop te Timanem egpengabat te ontong, meneng labi pa
biyasa egpengabat te ontong se menge otaw kena egtaking te Timanem.”

9Minikagi heman si Jesus, “Seini se punu ko diya kenyo. Tebangi niyo
se menge doma otaw te kwarta niyo dini te keneyonan. Yan aw meamin
iyan, ipeogpa kaw te Timanem doton te langit aw matay kaw. 10 Aw
keseligan se otaw pengkey deitek se isalig diya kandin, keseligan heman
sikandin aw dakel se isalig diya kandin. Meneng aw eked keseligi se
otaw aw deitek se isalig diya kandin, eked heman sikandin keseligi te
dakel. 11 Nayan, aw eked kaw keseligi dalem te pegpengibing niyo te
kwarta dini te keneyonan, eked kaw heman keseligi te Timanem te onto
keyemanan doton te langit. 12 Aw eked kaw keseligi dalem te pegtonggo
niyo te kedonan insalig te doma otaw diya kenyo, eked kaw heman begayi
te Timanem te ontong niyo doton te langit.

13 “Wedad sineligan meketold te dowa amo din. Aw megpelenged
sikandin diya te sebad, eked sikandin tolo te sebad. Sebad olo se
tekingan din, aw eked din segmani se sebad. Iling heman kenyan, eked
pegsebad se pegpenimanem niyo aw pegpengewarta niyo.”

Menge doma tolada i Jesus
Luc. 16:14-18; Mat. 11:12-13; 5:31-32; Mar. 10:11-12

14Nayan, pegdineg te menge Parisiyo te intolada iJesus, pighatan-batan
dan sikandin, so egkeibegan dan se kwarta. 15 Meneng minikagi si Jesus,
“Sikiyo se egpelingo-lingo te metolid se eg-inangen niyo, meneng netaga-
taga se Timanem te medaet se pedowan niyo. Pengkey megpelangkaw-
langkaw kaw, meneng onto0 iyan medaet diya te Timanem.

16 “Te weda pa pegtolada si Juan Memonyagay, keilangan toloen se
punu ingkeliwat i Moises aw menge telekeliwat te kagi te Timanem.
Menenglekat te pegtebo te pegtolada i Juan lamig seini, gayed ipegtolada
se Mépiya Indan tepad te peglowan te Timanem, aw medita se otaw onto
meibeg megpesakop diya kandin. 17 Pengkey megkewedad se langit aw
tana, meneng eked palos pegkewedad se punu te Timanem te eked pa
iyan ketoman.

18 “Aw somibwan se meama te esawa din, aw mengognan diya te
doma bayi, mekelakad sikandin. Aw mengognan se otaw diya te bayi
sinibwanan te esawa din, mekelakad heman sikandin.”

Otaw meyaman aw si Lazaro

19 “Doen otaw meyaman egpenaol te ontdo meelaga, aw egpengaen te
onto mepiya te kelikit te aldaw. 20 Doen heman otaw sagkep ngadan din
si Lazaro. Nelegeb se lawa din te pali, aw gayed sikandin ipegpeibat
kidoen te lowa te balay te otaw meyaman. 21 Ibeg din peden komaen 0lo
te momo lekat te lemisa te otaw siyan meyaman. Gayed heman egdilaan
te menge toyang se menge pali din. 22 Nayan, nematay se otaw sagkep,
aw inibing sikandin te menge anghil doton te tangkil te kemonaan
din si Abraham kidoen te langit. Penga niyan, nematay heman se
otaw meyaman aw inlebeng. 23 Inibing sikandin doton te ogpeanan te
otaw nematay, aw onto sikandin ineleg kidoen. Limengag sikandin aw
timengteng diya ki Abraham ontd mediyo aw kidoen si Lazaro te tangkil
din. 24 Timawal sikandin, ‘Apd Abraham, keidowi a bag. Sogoi si Lazaro
megbawog te intetodo din diya te wayeg amon ipetedak diya te dila ko,
so onto a ineleg dini te apoy seini.” 25 Meneng minikagi si Abraham,
‘At0, eneng-enengi ini. Te weda ka pa kematay, wedad palos 1ido no so
dakel se keddonan no meépiya, meneng gayed doen kelimahan i Lazaro.
Nayan, onto den sikandin neluba dini, aw sikona den se ineleg kidoen.
26Doen pa sebad mendad egpekeangga. Doen medalem awang kidoen te
tenga-tenga ta eked keokiti te otaw megpesalo peden doton kamno, aw
wedad heman mekedini lekat kamno.” 27 Minikagi se otaw meyaman,
‘Ap0, aw eked no sogoi si Lazaro dini, sogoi sikandin doton te balay te
menge kedowa ko. 28 Doen pa lima kedowa ko, aw ibeg ko indanan din
dan te keilangan megselsel dan te sala, amon eked dan heman peibingi
dini te kededatan.’ 29 Meneng minikagi si Abraham, ‘Gayed doen punu
ingkeliwat i Moises aw menge telekeliwat te kagi te Timanem egbesahen
dan. Meépiya aw menenalan dan kenyan.” 30 Minikagi se otaw meyaman,
‘Ap0, eked dan penenalan kenyan. Meneng aw doen otaw meantay lekat
te nematay isogo no doton kandan, metoman dan megselsel te sala dan.’
31 Minikagi si Abraham, ‘Aw eked dan penenalan te punu ingkeliwat
i Moises aw menge telekeliwat te kagi te Timanem, eked dan heman
pemenal pengkey doen meantay lekat te nematay.’ ”

17
Sala

Luc. 17:1-4; Mat. 18:6-7,21-22; Mar. 9:42

1 Minikagi si Jesus diya te menge tinoledaan din, “Doen gayed meke-
baet te pegpemenal te kedita te otaw, meneng mekelelayd se otaw eg-
inang kenyan, so onto sikandin ipelumun. 2 Labi pa mepiya aw iketan se
lieg din te dakel bato aw idagdag doton te lawod, amon eked din kebati
se pegpemenal te mengisu migpesakop diya kanak, pengkey sebad.
3Keilangan megpekeimanday kaw.

“Na, aw doen otaw meg-inang te sala diya kenyo, ikagi kaw diya
kandin tepad te sala ininang din. Aw megselsel sikandin, pegwedadi
niyo se sala ininang din. 4 Pengkey mekepito sikandin peg-inang te
medaet diya kenyo dalem te sebad 0lo se aldaw, kelikit te pegselsel din
kenyan, keilangan pegwedaden niyo se kedita te sala din.”

Pegsalig
5 Minikagi se menge sogounun i Cristo, “Lobosi se pegsalig day diya
kamno.”
6Minikagi se Pengolo, “Mikagi a den diya kenyo te pengkey deitek pa se
pegsalig niyo diya kanak iling te kedeitek te beni te mostasa, mekebatog
kaw mikagi diya te dakel kayo te pispisen din se lawa din aw malin doton
te dagat, aw tomolo iyan kenyo.”

Eg-inangen te otaw egkeseligan

7“Simpana doen sineligan egdaro aw egtonggo te karniro te amo din.
Aw mepenga se pegterbaho din doton te pawa, aw domoton te balay,
eked kepakay aw sikandin se mona ipekaen te eked pa kaen se amo din.
8 Meneng ona megpunu se amo te keilangan meg-inang se sineligan te
kanen aw meglamak kenyan. Penga te pegkaen te amo, yan mepakay aw
komaen se sineligan. 9 Mepakay heman aw eked pesiontongi te amo se
sineligan timolo te punu din, so yan se terbaho din. 101ling kaw heman
te sineligan siyan, so penga te pegtolo niyo te kedita te punu te Timanem
diya kenyo, eked kaw pesiontongi, meneng keilangan mikagi kaw diya
kandin, ‘Eked kay nikaw duyuni, so 0lo day ininang se keilangan toloen
day.J »

PinegoliiJesus se sempolo otaw tompigun

11 Pegpesalo i Jesus doton te Jerusalem, minokit sikandin diya te
pigkitaan te probinsya te Samarya aw Galiliya. 12 Pegdateng din doton te
sebad baryo, nesongonan sikandin te sempolo otaw tompigun. Pengkey
mediyo dan pa, 13 meneng timawal dan, “Jesus, Pengolo, keidowi kay
bag.”

14 Pegkita din kandan, minikagi sikandin, “Doton kaw te menge pen-
golo te simbahan aw pegpekita kaw diya kandan te lawa niyo.”

Pegdoton dan, negolian se kedita dan te weda dan pa dateng. 13 Doen
sebad otaw kidoen kandan, pegkitd din te negolian den, dimuyun
sikandin te Timanem te dakel se kagi din, aw limiko sebad din diya ki
Jesus. 16 Limongken diya ki Jesus, aw migpesiontong heman sikandin.
Tege Samarya se otaw siyan. 17-18 Penga niyan, minikagi si Jesus,
“Pengkey sempolo se kedita dan pinegolian ko, meneng sidebok se otaw
limikd amon domuyun te Timanem, aw kena sikandin Judiyo. Nepela a,
so weda heman liko se siyam Judiyo doma din.”

19 Minikagi heman siJesus diya te otaw siyan negolian den, “Tindeg ka
den, aw mepakay ka den mesayo. Negolian ka so simalig ka diya kanak.”

Pegdateng te peglowan te Timanem
Luc. 17:20-37; Mat. 24:23-28,37-41

20Doen menge Parisiyo mig-insa ki Jesus aw kano pegtebo se Timanem
lomowan. Timaba sikandin, “Aw megtebo se Timanem lomowan, wedad
pengilala ipekita din diya kenyo. 21 Wedad otaw mekeikagi, ‘Dini den
se peglowan din.” Wedad heman otaw mekeikagi, ‘Kidoen se peglowan
din.” Eneng-enengi niyo ini. Eglowan den se Timanem dini kenyo.”

22 Penga niyan, minikagi si Jesus diya te menge tinoledaan din, “Doen
aldaw domateng aw meibeg kaw peden te megtebo alomowan Timanem
Migpekeotaw, meneng keilangan megtagad kaw pa kenyan. 23 Doen
kwani otaw mikagi, ‘Kidoen se Misiyas” Doen heman doma otaw
mikagi, ‘Dini den sikandin.” Meneng peg-ogpa kaw. Ika niyo egtaking
kandan, 24 so ontd metaen se pegliko ko iling te kilem ontd somiblat
doton te kebelad te langit aw kitaen te kedita te otaw. Iling heman
kenyan se pegdateng ko Timanem Migpekeotaw. 25 Meneng eked a liko
singed aw onto a elegen, aw ona a kuluwan te menge otaw te aldaw seini.
26 Aw lomiko a Timanem Migpekeotaw, medita se otaw eked peketagad
te pegdateng ko, iling te otaw gebii weda penenalan ki Noe. 27 Gayed dan
egpengaen, aw eg-inem dan, aw egpepengognanay dan, lamig te aldaw
te pegsakay i Noe aw pamilya din diya te arka. Meneng negela se menge
doma otaw so nesaban dan te pegkelinep te tana te wayeg, aw nelemes se
kedita dan. 28 Weda heman peketagad se otaw gebii dalem te peg-ogpa i
Lot doton te Sodoma. Gayed dan heman egpengaen, aw eg-inem dan, aw
egbayad dan, aw egpemeligya dan, aw egpenanem dan, aw eg-inang dan
te balay. 29 Meneng aldaw te pegkesayo i Lot lekat te Sodoma, negela se
kedita te doma tege Sodoma, sonematay dan te apoy aw esoprinedagdag
lekat te langit. 30 Kesaban heman iling kenyan se otaw kena egpeketagad
te aldaw aw ipekita a Timanem Migpekeotaw.

31 “Aw domateng se aldaw siyan, eked awop diya te balay din se
otaw doton te lowa amon ebaten din se keddnan, meneng keilangan
tenanan din se kedita. Eked heman oli se otaw egterbaho doton te pawa,
meneng keilangan komadas. 32 Eneng-enengi niyo te nebaloy asin se
esawa i Lot te peglingi din diya te lonsod tinenanan dan. 33 Pengkey
ibeg te otaw megkelayat se omol din, meneng kunu din gayed matay.
Meneng aw mepakay diya te otaw pengkey imetayan sikandin, begayan
sikandin te kaling pedowan wedad temanan. 34 Penenalan kaw te kagi
ko. Aw domateng se aldaw siyan, pengkey tomedogi se dowa otaw
kidoen te sebad ikam, meneng ipetaking se sebad, aw tenanan se sebad.
35 Pengkey meglegiling se dowa bayi, meneng ipetaking se sebad, aw
tenanan se sebad. [ 36 Pengkey megterbaho se dowa meama doton te
pawa, meneng ipetaking se sebad, aw tenanan se sebad.]”

37 Mig-insa se menge tinoledaan din, kagi dan, “Pengolo, kenan lay
iyan keinang?”

Minikagi si Jesus, “Pengkey kenan se lawa te nematay, yan se ketipo-
nan te menge manok egpengaen te lawa te nematay.”

Tegdeyanan tepad te bayi balo egpengenganay

1Mig-indan si Jesus te tegdeyanan amon ketoledaan dan te keilangan
gayed dan megtawal-tawal amon eked dan lenga. 2 Minikagi sikandin,
“Kidoen te sebad lonsod, doen howis kena egpenimanem aw kena
heman egkeido te doma otaw. 3 Doen heman bayi balo eg-ogpa kidoen
gayed egdoton te howis aw egpemoyo, kagi din, ‘Tebangi a amon dagen
ko se otaw egpemilang kanak’ 4 Meneng weda pegtabang se howis
kandin. Nayan, pegkenamay, mig-aneng-aneng se howis, ‘Pengkey kena
a egpenimanem aw kena a heman egkeido te doma otaw, 5 meneng
keilangan tebangan ko se bayi balo seini, so gayed a din egbuyungen.
Megkelomay a kwani aw gayed sikandin megliko-liko.” ”

6 Minikagi heman se Pengolo, “Na, eneng-enengi niyo se inikagi te
howis, so pengkey kena egpenimanem, meneng tebangan din se otaw
gayed egpemoy0. 7 Labi pa metoman se Timanem egpenabang te otaw
pinemalli din aw egpengenganay dan diya kandin te kelikit te aldaw
aw delem. Eked sikandin peg-ala-ala, 8 meneng metoman menabang
kandan te eked kenamay. Yan, ika niyo eglenga te pegtawal-tawal niyo
diya kandin. Metoman a lomikd Timanem Migpekeotaw, aw ibeg ko
kitaen se medita otaw egsalig diya kanak.”

Tegdeyanan tepad te otaw migpelangkaw-langkaw aw migpedana

9 Nayan, mig-indan si Jesus te tegdeyanan seini diya te menge otaw
eden dan aw metolid se eg-inangen dan, aw gayed dan eglindo te doma.
10 Minikagi si Jesus, “Doen dowa otaw dimoton te dakel simbahan te
Jerusalem amon megtawal-tawal dan. Parisiyo se sebad, aw iskribinti
se sebad. 11 Timindeg kidoen se Parisiyo aw migtawal-tawal, kagi din, ‘E
Timanem, egpesiontong a diya kamno, so labi a pa mepiya diya te menge
doma otaw, so kena a iling te otaw eg-akal, aw eglapang te punu, aw
eglakad. Egpesiontong a so kena a medaet otaw iling te iskribinti sida.
12 Kelikit te simana, mekedowa a egpowasa. Gayed ko ipeghowang se
ikesempolo ketenga te kwarta eg-ebaten ko.” 13 Meneng pegtawal-tawal
te iskribinti, migpekediyo sikandin diya te menge doma otaw so neyaya.
Weda heman lengag doton te langit, meneng timikelong sikandin aw
dinapi din se kagpa din tanda te pegselsel din, aw minikagi, ‘Timanem,
keidowi a bag, so nelegeb a te sala.’ 14 Na, penenalan kaw te kagi ko. Peg-
oli te iskribinti siyan, pigwedad den te Timanem se sala din. Meneng se
Parisiyo, weda pegwedadi te Timanem se sala din. Inangen te Timanem
medana se kedita te otaw egpelangkaw-langkaw, meneng inangen din
melangkaw se kedita te otaw egpedana te kandan pegkeotawun.”

Si Jesus aw menge mengisu
Luc. 18:15-17; Mat. 19:13-15; Mar. 10:13-16
15 Nayan, doen menge otaw nengibing te dedeitek mengisu doton ki
Jesus amon pemadan din dan, aw megtawal-tawal te begayan dan te
Timanem te mepiya. Meneng pegkita te menge tinoledaan din kenyan,
migsagda dan kandan. 16 Meneng tinawal i Jesus se kedita dan diya
kandin, aw minikagi sikandin, “Ika niyo egsagda kandan, so lomowan
se Timanem diya te otaw ont0 somalig diya kandin iling te pegsalig te
mengisu diya te amay aw inay dan. 17 Eneng-enengi niyo se kagi ko seini.

Aw eked salig se otaw diya te Timanem iling te pegsalig te mengisu diya
te amay dan, eked sikandin sekopi te Timanem diya te peglowan din.”

Kelimahan te otaw meyaman
Luc. 18:18-30; Mat. 19:16-30; Mar. 10:17-31

18 Doen sebad obanen te Judiyo mig-insa diya ki Jesus, kagi din, “Sir,
onto ka mepiya otaw. Eden lay se keilangan inangen ko amon mekinawa
ko se kaling pedowan wedad temanan?”

19Minikagi siJesus, “Nepela a so minikagi ka te mepiya a otaw. Meneng
wedad otaw ontd mepiya, so 010 Timanem se ontd meépiya. 20 Netegahan
no besi se menge punu ingkeliwat i Moises. Ika eglakad. Ika egbono. Ika
egpenakaw. Ika egkebolalaw tepad te doma otaw. Keilangan memasa ka
te amay aw inay nikaw.”

21 Timaba se obanen, “Gayed ko egtoloen se kedita niyan lekat te
pegkebata ko lamig seini.”

22 Pegdineg i Jesus kenyan, minikagi sikandin, “Sebad mendad se
keilangan inangen nikaw. Beligyai se kedakel te keddnan no, aw iteped
sekwartano diya te menge otaw nelimahan. Aw yan seinangenno, doen
ontong kinewaen no doton te langit. Penga te pegteped no te kedakel
niyan, liko ka dini aw taking ka kanak.”

23 Meneng pegdineg te obanen kenyan, nepuluk se pedowan din,
so ontd sikandin meyaman. 24 Pegkita i Jesus te nepuluk se obanen,
minikagi sikandin, “Ontd melima se pegpesakop te otaw meyaman
diya te peglowan te Timanem. 25 Pengkey ontd melima se peg-okit te
ayam-ayam kamilo diya te awang te dagem, meneng labi pa melima se
pegpesakop te otaw meyaman diya te peglowan te Timanem.”

26 Minikagi se menge doma otaw dimineg kenyan, “Aw iling kenyan,
wedad palos otaw mekelowa lekat te pelumun te Timanem.”

27Timaba si Jesus, “Betogen te Timanem se eked kebatog te otaw.”

28 Minikagi si Pedro, “Meneng sikami, tinenanan day den se kedakel te
kedoOnan day amon tomaking kay kamno.”

29 Minikagi si Jesus, “Eneng-enengi niyo se kagi ko seini. Se otaw
timanan den te kedonan din, aw esawa din, aw kedowa din, aw amay
din, aw inay din, aw bata din, amon megtolada te doma otaw tepad te
peglowan te Timanem, 30 yan se metoman kominawa te ontong labi pa
dakel diya te tinenanan din dalem te eked pa kematay, aw penga niyan,
begayan heman sikandin te kaling pedowan wedad temanan te modi
aldaw.”

Iketelo peg-ikagi i Jesus tepad te kemetayun din
Luc. 18:31-34; Mat. 20:17-19; Mar. 10:32-34
31 Nayan, migtipon si Jesus te siyan sempolo teg dowa tinoledaan din,
aw minikagi sikandin, “Na, domoton kidon den te Jerusalem amon
metoman se kedita te pakang insolat te menge telekeliwat te kagi te
Timanem tepad kanak Timanem Migpekeotaw. 32 Metoman a ibegay
diya te belad te menge otaw kena Judiyo. Kebebeyatan a, aw pemilangen
a, aw teptepan a. 33 Bedasen a dan, aw penga niyan imetayan a dan.
Meneng meantay a lekat te nematay te iketelo te aldaw.”
34 Meneng weda pekelabet se tinoledaan din te siyan inikagi i Jesus.
Weda petega-tegahi se kedegdagan niyan diya kandan, aw yan se doun
te weda dan pekelabet.

Pinegoliijesus se otaw bota
Luc. 18:35-43; Mat. 20:29-34; Mar. 10:46-52

35 Pegkedapag i Jesus doton te lonsod te Jeriko, doen otaw bota ne-
nenoo kidoen te kilid te dalan aw egpemoyo. 36 Pegdineg din te medita
otaw limaklak, mig-insa sikandin aw eden se neinang. 37 Minikagi se
menge doma, “Minokit dini si Jesus tege Nasarit.”

38 Penga niyan, timawal sikandin, “Jesus, bowad-bowad i David, keid-
owi a bag.”

39 Migsagda kandin se menge otaw nekeona ki Jesus, aw migpunu dan
te keilangan mepenek sikandin. Meneng labi beling sikandin timawal,
“Bowad-bowad i David, keidowi a bag.”

40 Pegdineg i Jesus te pegtawal din, simagked sikandin aw impeangay
din se otaw bota. Pegdateng din doton, mig-insa si Jesus, 41 “Eden lay se
ibeg no inangen ko kamno?”

Timaba se bota, “Pengolo, ibeg ko, toda a komita.”

42Minikagi si Jesus, “Kimita ka den. Negolian ka den so simalig ka diya
kanak.”

43 Pegketa, kimita sikandin, aw timaking ki Jesus. Gayed din pinesion-
tongan se Timanem. Dimuyun heman te Timanem se kedita te otaw
kimita te pegpegoli kandin.

19
Nemenal si Sakeo i ) _
1Nayan, minokit si Jesus kidoen te lonsod te Jeriko. 2 Doen tege Jeriko

ngadan din si Sakeo. Sikandin se pengolo te kedita te iskribinti aw onto
meyaman. 3 Ibeg din tomengteng ki Jesus, meneng weda din kebatog, so
medita se otaw netipon, aw onto sikandin mebaba otaw. 4 Na, kimagnan
sikandin doton te mona kidoen te dalan okitan i Jesus, aw nenayit diya
te dakel kayo amon komita ki Jesus. 5 Pegdateng i Jesus doton te kayo
pinenitan i Sakeo, limengag sikandin aw minikagi, “Sakeo, ayas ka tena,
so keilangan meg-ogpa a kidoen te balay no te aldaw seini.”

6 Ayas timena si Sakeo, aw inibing din si Jesus doton te balay din,
aw migsagman kandin, aw neluba se pedowan din. 7 Meneng simila
se kedita te otaw kimita kenyan, kagi dan, “Medaet iyan, so midega
sikandin kidoen te balay te otaw nelegeb te sala.”

8 Migpedapag si Sakeo diya ki Jesus aw minikagi, “Pengolo, seini se
inangen ko. Ibegay ko se ketenga te kedonan ko diya te menge otaw
nelimahan. Aw migleges a te otaw memegay kanak te kwarta, yan se
lintapan ko te mekeepat.”

9 Minikagi si Jesus, “Aldaw seini, mekelowa ka den lekat te sala, so
nemenal ka den kanak iling te pegpemenal i Abraham gebii. 10 Dimini
a te tana Timanem Migpekeotaw amon tewalen ko se otaw nelegeb te
sala, aw ipelowa ko dan.”

Tegdeyanan tepad te sempolo otaw binegayan te kwarta
Luc. 19:11-27; Mat. 25:14-30
11 Gayed egpenenalan se kedita te otaw diya ki Jesus, aw mig-indan
sikandin te tegdeyanan, so medapag den sikandin te Jerusalem, aw eden
dan aw agpet den megtebo se Timanem lomowan diya kandan. 12Yan se
doun te minikagi sikandin, “Doen melangkaw otaw dimoton te mediyo
ogpeanan amon inangen sikandin selotan te lonsod din, aw penga niyan

moli amon lomowan. 13 Te weda pa kesayo, tinawal din se sempolo
sineligan din, aw imbegay din diya kandan se kwarta, sebad gatos diya
te teg sebad-sebad kandan. Minikagi sikandin, ‘Seini se kwarta gemiten
niyo te pegnigosyo dalem te iyogan ko.” 14 Nayan, se doma otaw eg-ogpa
kidoen te lonsod siyan, weda dan keibeg aw meinang sikandin selotan
lomowan diya kandan. Penga te pegkesayo din, doen otaw insogo dan
mikagi diya te gobirno te eked dan keibeg aw otaw siyan se lomowan
diya kandan. 15 Meneng gayed sikandin neinang selotan. Peg-oli din,
impeangay din se sempolo sineligan din, siyan binegayan din te kwarta,
so ibeg din ketegahan aw pila se kedakel te gamad dan. 16 Dimateng se
tagna aw minikagi, ‘Sir, se sebad gatos imbegay no diya kanak, neinang
iyan sebad melalan.’ 17 Minikagi se selotan, ‘Mépiya se ininang nikaw.
Pengkey deitek se imbegay ko diya kamno, meneng keseligan ka, aw
yan se doun te inangen ta den gobirnador lomowan diya te sempolo
lonsod.” 18 Dimateng se ikedowa sineligan aw minikagi, ‘Sir, se sebad
gatos imbegay no diya kanak, neinang iyan lima gatos.” 19 Minikagi
se selotan, ‘Inangen ta den gobirnador lomowan diya te lima lonsod.’
20 Penga niyan, doen sineligan dimateng aw minikagi, ‘Sir, ioli ko den
diya kamno se sebad gatos imbegay no diya kanak, so intago ko iyan
diya te kelobaw aw in-eles ko. 21 Weda ko iyan gemiti, so nelemitan
a kamno, so mebolot ka otaw. Eg-ebaten no se weda no kepegodi, aw
eglegeniyen no se intanem te doma otaw.” 22 Minikagi se selotan, ‘Onto
medaet se ininang nikaw. Pineokit te inikagi no siyan, impetaga-taga
no den te keilangan ipelumun ta. Minikagi ka te ontd a mebolot, so eg-
ebaten ko se weda ko kepegodi, aw eglegeniyen ko se intanem te doma
otaw. Aw netegahan no iyan, 23 keilangan ipebeles no peden se kwarta
ko diya te doma otaw amon ioli iyan diya kanak te peg-oli ko sipat bata
niyan.’ 24 Penga niyan, minikagi se selotan diya te menge doma otaw
kidoen, ‘Ebati niyo se sebad gatos imbegay ko diya kandin, aw begayi
niyo iyan diya te otaw doen sebad melalan.’ 25 Meneng minikagi dan,
‘Pengolo, eked iyan kepakay, so tapay den doen sebad melalan diya
kandin.” 26 Timaba se selotan, ‘Penenalan kaw te kagi ko. Se otaw
egkeseligan, yan se begayan ko te labi pa dakel. Meneng se otaw kena
egkeseligan, yan se ebatan ko te imbegay ko diya kandin. 27 Meneng labi
pa medaet se pelumun ko diya te menge poon ko, siyan weda keibeg te
peglowan ko diya kandan. Ibingi niyo dan dini kanak, aw imetayi niyo
se kedita dan.””

Pegdateng i Jesus doton te Jerusalem
Luc. 19:28-40; Mat. 21:1-11; Mar. 11:1-11; Juan 12:12-19
28 Penga te peg-ikagi i Jesus kenyan, nekeona sikandin te doma otaw
pesalo doton te Jerusalem. 29 Pegkedapag din kidoen te lonsod te Bitpahi
aw Bitanya doton te ongan te bontod te Olibo, insogd din se dowa
tinoledaan din, 30 kagi din, “Ona kaw doton te lonsod sida peselowan
tadon. Aw domateng kaw, ketelaan niyo se nati te koda. Iniketan iyan,
meneng weda iyan lumun kesekayi te otaw. Lebadi niyo, aw ibingi niyo
dini. 31 Aw doen otaw meg-insa kenyo te nenga lay linebad niyo iyan,
ikegihi niyo te keilangan sekayan iyan te Pengolo niyo.”
32 Nesayo se didowa dan insogd din, aw netelaan dan iyan iling te
inikagi din diya kandan. 33 Peglebad dan te lobid in-iket te nati, mig-insa
se tig-apo, “Nenga lay linebad niyo iyan?”

34Timaba dan, “Keilangan sekayan iyan te Pengolo day.”

35Penganiyan, inibing dan se nati doton ki Jesus. Menge saol dan se in-
ampal dan diya te getan te nati, aw impesakay dan si Jesus. 36 Pegsakay
din, inladlad te menge doma otaw se saol dan doton te dalan peselowan
din, so yan se ketanem dan aw segmanen dan se otaw meinang selotan.

37 Pegkedapag i Jesus te lonsod te Jerusalem, te weda pa topang te
bontod te Olibo, migtebo se kedita te otaw timaking kandin dimuyun
te Timanem te dakel se kagi dan. Onto dan neluba aw migpesiontong
dan diya te Timanem so medita se kepelahan ininang i Jesus tapay dan
kinita. 38 Migpegais dan, “Iduyun se Selotan seini insogo te Pengolo
tadon Timanem. Begayan kidon din te kelinaw te pedowan lekat te
langit. Iduyun den se Timanem.”

39 Doen heman menge Parisiyo timaking ki Jesus, aw minikagi dan
diya kandin, “Sir, segdahi se peg-ikagi dan kenyan.”

40 Meneng minikagi si Jesus, “Penenalan kaw kanak. Simpana
mepenek se menge otaw seini, metoman somelilin kandan se menge
bato megpegais aw domuyun kanak.”

Migkelag si Jesus tepad te tege Jerusalem

41pegkedapagi]esus te lonsod te Jerusalem, kinita din iyan aw migke-
lag tanda te keido din te otaw eg-ogpa kidoen. 42 Minikagi sikandin,
“Mekelelayd kaw tege Jerusalem. Ibeg ko peden mekeabat kaw den
te kelinaw te pedowan. Meneng weda niyo kitai se keokit niyan.
43 Metoman kaw pa kelimahan, so lomibed se menge sondalo te poon
niyo kidoen te lonsod niyo, aw onto dan megbhangan kenyo amon eked
kaw palos pekelowa. 44 Imetayan kaw dan, aw onto dan heman pegbatan
se kedakel te lonsod niyo aw gobalen dan heman se kedita te balay niyo.
Yan se metoman domateng diya kenyo so weda niyo ketegahi te seini se
aldaw te pegpelowa te Timanem kenyo.”

Dimoton si Jesus te dakel simbahan
Luc. 19:45-48; Mat. 21:12-17; Mar. 11:15-19; Juan 2:13-22

45 Pegdateng i Jesus doton te Jerusalem, dimoton sikandin te dakel
simbahan, aw impekadas din se kedita te otaw egpemeligya te ayam-
ayam kidoen te dowangen niyan. 46 Minikagi sikandin, “Doen kagi te
Timanem impesolat din gebii,

‘Se balay te Timanem, yan se ingedanan balay te pegtawal-tawal.’
Meneng ininang niyo den ini iling te ogpeanan te megdedempasay.”

47 Migtolada si Jesus kidoen te dakel simbahan te Jerusalem te kelikit
te aldaw. Meneng se kedita te pengolo te simbahan, aw menenolada
te punu ingkeliwat i Moises, aw menge dakel otaw, miglalang dan
te imetayan dan si Jesus. 48 Meneng weda dan peketoman, so onto
egpenenalan se kedita te otaw diya kandin.

20

Insa tepad te pegsogo ki Jesus
Luc. 20:1-8; Mat. 21:23-27; Mar. 11:27-33
1Pegtolada i Jesus te menge otaw netipon kidoen te dakel simbahan,
migtolada sikandin tepad te Mépiya Indan. Dalem te pegtolada din,
dimateng se menge pengolo te simbahan aw menenolada te punu aw

menge obanen te Judiyo. 2 Minikagi dan, “Indani kay te nenga lay eg-
inang ka te kedita nini. Sinu lay se simogo kamno?”

3Timaba siJesus, “Doen heman insa ko kenyo. Na, indani a niyo. 4Sinu
lay se simogo0 ki Juan amon memonyag? Timanem, aw otaw se simogo
kandin?”

5Penga niyan, migpebelaw-belaway dan aw eden se itaba dan kandin.
Minikagi dan, “Simpana tomaba kidon te Timanem se simogo ki Juan,
silahen kidon din, so weda kidon pemenal ki Juan. 6 Meneng simpana
tomaba kidon te old otaw se simogo0 ki Juan, bontogan kidon te kedita
te otaw te bato lamig matay kidon, so nenamay dan mig-aneng-aneng te
onto telekeliwat te kagi te Timanem si Juan.”

7Yan se doun te timaba dan ki Jesus te weda dan ketegahi aw sinu se
simogo ki Juan. 8 Minikagi si Jesus, “So weda kaw taba te insa ko, eked a
peg-indan diya kenyo aw sinu se simogo kanak.”

Tegdeyanan tepad te menge otaw migtonggo te pawa
Luc. 20:9-18; Mat. 21:33-46; Mar. 12:1-12

9 Nayan, mig-indan si Jesus te tegdeyanan seini diya te medita otaw
netipon kidoen, kagi din, “Doen otaw migpawa aw nenanem te paras.
Penga niyan, impetonggo din iyan te menge doma otaw, aw dimo-
ton sikandin te mediy0 ogpeanan amon meg-ogpa te ontd menamay.
10 Pegdateng te aldaw te peglegani, doen sineligan insogo te tig-apd
amon doen talad te paras ebaten din lekat te otaw impetonggo din.
Meneng pegdateng te sineligan doton kandan, binadas dan sikandin
aw impekesayo dan te wedad palos imbegay kandin. 11 Penga niyan,
doen doma sineligan insogo te tig-apd. Meneng binadas dan heman
sikandin, aw onto dan pigyaya, aw impekesayo dan te wedad palos
imbegay kandin. 12 Penga niyan, doen iketelo sineligan insogo te tig-
apd. Meneng onto dan sikandin impeeleg, aw ginoyod dan doton te
lowa te pawa. 13 Penga niyan, mig-aneng-aneng se tig-apo, ‘Megmeno
a? Mepiya aw isogd ko se bata ko egkedekelan ko te pedowan, so
keilangan segmanen dan sikandin.’ 14 Meneng pegdateng te bata din
doton kandan, migpebelaw-belaway dan, ‘Seini se meketig-ap0 te tana
seini aw matay se amay din. Mépiya aw imetayan tadon sikandin amon
sikitadon se meketig-ap0 te tana seini.’ 15 Penga niyan, ginoyod dan
sikandin doton te lowa te pawa aw inimetayan dan sikandin.

“Nayan, meg-indan a den diya kenyo aw eden se inangen te tig-apo
diyakandan. 18Domoton sikandin aw imetayan din se kedita dan. Penga
niyan, ipetonggo din se pawa din te doma otaw.”

Nayan, pegdineg te menge otaw te tegdeyanan siyan, minikagi dan,
“Eked iyan peden ketoman.”

17 Meneng timengteng si Jesus diya kandan aw minikagi, “Meneng
keilangan iyan metoman, so doen kagi te Timanem insolat,

‘Doen bato in-agbel te menge otaw mig-inang te balay, so eden dan aw

wedad kekemowan niyan. Meneng yan se bato onto salig te balay.’
18 Aw mekedogso se otaw kidoen te bato siyan, melosek se menge tolan
din. Meneng aw kedegdagan se otaw te bato siyan, mepolpog sikandin.”

Insa tepad te pegbayad te mihoras
Luc. 20:19-26; Mat. 22:15-22; Mar. 12:13-17
19Na, se menge menenolada te punu aw pengolo te simbahan, netega-
han dan te sikandan se nesogatan te tegdeyanan siyan in-indan i Jesus,

aw yan se doun te ibeg dan megdakep peden kandin te aldaw siyan.
Meneng weda dan peketoman, so nelemitan dan te menge otaw gayed
egpenenalan kandin aw domapit dan kandin. 20 Yan olo dan migtagad
te mepiya aldaw. Doen heman menge otaw insogo dan migpelingo-lingo
te tomaking kandin, meneng o0lo dan nengemaha aw doen kemali te
ikegiyen din amon doen idimanda dan tepad kandin aw ipedakep te
gobirnador. 21 Minikagi dan diya kandin, “Sir, netegahan day te onto
benal se eg-ikegiyen no aw ipegtolada nikaw. Pengkey sinu se otaw
toledaan no, gayed ka egtolada te kebenalan tepad te ibeg te Timanem.
22Nayan, indani kay den. Lomapang kidon lay te menge punu ingkeliwat
1 Moises aw mayad kidon te mihoras diya te gobirno te Roma? Mepakay
lay aw eked?”

23 Meneng netegahan i Jesus te medaet se tod dan te peg-insa dan
kenyan. Yan minikagi sikandin, 24 “Pekitai niyo kanak se kwarta ipeg-
bayad niyo te mihoras. Sinu lay bawa se insawol kidoen? Sinu lay
ngadan se insolat kidoen?”

Timaba dan, “Selotan te Roma.”

25 Minikagi si Jesus, “Yan begayi niyo diya te selotan se keilangan
ibegay niyo diya kandin, aw begayi niyo heman diya te Timanem se
keilangan ibegay niyo diya kandin.”

26 pengkey ibeg dan doen kemali te kagi din diya te otaw netipon
kidoen, meneng wedad palos kemali kinita dan. Nepela dan tanda te
pegtaba din kenyan, aw nepenek dan.

Insa tepad te pegkeantay lekat te nematay
Luc. 20:27-40; Mat. 22:23-33; Mar. 12:18-27

27Doen heman menge Sadusiyo dimoton ki Jesus. Yan se menge otaw
egtolada te eked palos keantay se otaw lekat te nematay. 28 Mig-insa dan
diya ki Jesus, kagi dan, “Sir, doen impunu i Moises kenitadon tepad te
inangen te telekedowa meama. Aw matay se meama te wedad pa bata te
esawa din, keilangan mengognan se kedowa te nematay diya te nayi din
nebalo, amon doen peden bata te kedowa din nematay. 29 Nayan, doen
ekon pito telekedowa meama. Nengognan se kakay dan, aw nematay
sikandin te wedad pa bata dan. 30 Penga niyan, nengognan se ikedowa
meama te nayi din nebalo, meneng nematay heman sikandin. 31 Penga
niyan, nengognan heman kandin se iketelo meama. Migpetibos-tibosay
se pito telekedowa nengognan te bayi siyan, meneng nematay se kedita
dan te wedad pa palos bata dan. 32Penga niyan, nematay heman se bayi.
33Nayan, indani kay. Aw meantay se otaw lekat te nematay, sinu lay lebo
diya kandan se ontd esawa te bayi siyan? So migpetibos-tibosay dan se
pito nengognan kandin.”

34 Minikagi si Jesus, “Gayed pa egpengognan se otaw dini te keney-
onan. 35 Meneng kidoen te langit, eked den pengognan se otaw pine-
malli te Timanem aw entayen din dan lekat te nematay. 36 Eked dan
toda kematay, so iling dan te menge anghil. Meinang dan menge
bata te Timanem, so entayen din dan lekat te nematay. 37 Metoman
dan meantay lekat te nematay, so impetaga-taga iyan heman i Moises.
Pegsolat din tepad te pegpekita te Timanem diya kandin kidoen te saghet
limegdeg, tinawal din se Pengolo ‘Timanem gayed egseligan i Abraham,
aw si Isaac, aw si Jacob.” 3% Kena otaw wedad pedowan se egsalig te
Timanem, meneng otaw doen pedowan se egsalig kandin. Yan se doun te

keilangan ketegahan tadon te doen keentayan te lawa te otaw nematay,
so binegayan dan te Timanem te kaling pedowan wedad temanan.”

39 Doen kidoen menge menenolada te punu, aw minikagi dan, “Sir,
ontd mepiya se intaba no kandan.”

40 Penga niyan, wedad palos otaw migtelaman mig-insa kandin.

Migtolada si Jesus tepad te Misiyas
Luc. 20:41-44; Mat. 22:41-46; Mar. 12:35-37
41MinikagisiJesus, “Pengkey benal se ipegtolada dan te bowad-bowad
i David se Misiyas isog0 te Timanem dini kenyo, 42 meneng minikagi si
David te Pengolo din se Misiyas, so simolat si David kidoen te libro te
Delangan,
‘Minikagi se Timanem diya te Pengolo ko, Penenoo ka dini te tangkil ko
43]lamig dagen ko se menge poon no aw ipetold ko dan kamno.’

44 Na, aw minikagi si David te Pengolo din se Misiyas, kena o0lo bowad-
bowad din se Misiyas, meneng Pengolo din heman.”

Menge menenolada te punu ingkeliwat i Moises
Luc. 20:45-47; Mat. 23:1-36; Mar. 12:38-40
45 Dalem te pegpenenalan te medita otaw ki Jesus, minikagi sikandin

diya te menge tinoledaan din, 46 “Peg-aha kaw te menge menenolada
te punu ingkeliwat i Moises. Gayed dan egpenaol te melayat, aw ibeg
dan segmanen dan te doma otaw doton te pedyanan. Ibeg dan heman
menenoo doton te meépiya onsedanan kidoen te simbahan te Judiyo.
Ibeg dan heman, aw doen dakel kanen, sikandan se mona ipekaen.
47 Meneng sikandan se eg-agaw te kedonan te bayi balo, aw penga
niyan menamay se pegtawal-tawal dan amon megpelingo-lingo dan te
melobos se pedowan dan diya te Timanem. Meneng metoman dan onto
ipelumun labi pa diya te doma otaw.”

21

Imbowang te bayi balo se kedakel te kwarta din
Luc. 21:1-4; Mar. 12:41-44
1Pegtolada i Jesus kidoen te dakel simbahan te Jerusalem, kinita din

se menge otaw meyaman egsawol te kwarta diya te solanan te ibowang
diya te Timanem. 2 Penga niyan, kinita din heman se sagkep bayi balo
migsawol te dowa kedako kidoen. 3 Minikagi si Jesus, “Eneng-enengi
niyo se kagi ko seini. Pengkey dakel seimbowang te kedita te doma otaw,
menenglabipa meelaga seimbowang te bayibalo sida. 4Dakel se kwarta
te doma aw eked dan kelimahi tanda te pegpemegay dan. Meneng se
bayi sida sagkep, tinigkan din imbowang se kedakel te kedonan din,
pengkey nelimahan sikandin.”

Keteboan te kelimahan
Luc. 21:5-19; Mat. 24:1-14; Mar. 13:1-13

5 Doen otaw kidoen migpebelaw-belaway tepad te dakel simbahan
siyan, so ininang iyan te bato mepiya se bawa, aw dakel heman se
kwarta imbowang amon pelasan iyan. Minikagi si Jesus, 8 “Doen aldaw
domateng te pegbatan se dakel simbahan induyun niyo seini. Tigkan
iyan kebatan, aw wedad palos bato ketenanan diya te lanto te doma
bato.”

7Doen otaw mig-insa, “Sir, kano lay ketoman se in-indan nikaw? Eden
lay se pengilala kitaen day aw agpet iyan metoman?”

8 Minikagi si Jesus, “Peg-aha kaw amon eked kaw keekali, so doen
kwani medita otaw megpelingo-lingo te insogd ko dan. Mikagi dan te
sikandan se Misiyas. Mikagi heman se doma te agpet den domateng
se aldaw pinelimanan niyo. Meneng ika niyo egtaking kandan. 9 Aw
domineg kaw te doen gira aw menge samok, ikd niyo egkelemitan.
Keilangan ona iyan meinang, meneng kena pa niyan se temanan te
keneyonan.”

10Minikagi heman sikandin, “Medita se otaw meggira, so doen pongan
megbolaw diya te doma pongan, aw doen heman menge sakop te sebad
selotan megbolaw diya te menge sakop te doma selotan. 11 Doen heman
linog ont0 medaet, aw megela se otaw te medita ogpeanan tanda te
bayil aw mesakit domateng diya kandan. Ipekita heman te Timanem
se kepelahan mekelelamit kidoen te langit. 12 Meneng te eked pa iyan
ketoman, dekepen kaw, aw pemilangen kaw. Okomen kaw doton te
menge simbahan te Judiyo, aw kelebosowen kaw heman. Ipeibing kaw
doton te menge selotan aw gobirnador tanda te pegpesakop niyo diya
kanak, 13 amon meg-indan kaw te kebenalan tepad kanak. 14Ika niyo
egketetana aw megpeketagad kaw tomaba kandan, 15 so dalem te aldaw
silyan, ibegay ko kenyo se kebiyasa amon meketaba kaw kandan. Yan
se doun te wedad poon niyo mekedaeg te kenyo kagi. 16 Pengkey amay
niyo, aw inay niyo, aw kedowa niyo, pengkey doma gaked niyo aw
sigalak niyo, doen heman diya kandan megtolok kenyo. Doen heman
kenyo ipeimatay dan. 17 Kebensihan kaw te keditaan te otaw tanda
te pegpesakop niyo diya kanak. 18 Meneng wedad megkedaet kenyo
pengkey sebad. 19 Pineokit te pegtayod niyo te kedita te kelimahan,
metoman kaw kominawa te kaling pedowan wedad temanan.”

Kedaet te kelimahan

Luc. 21:20-24; Mat. 24:15-21; Mar. 13:14-19

20 “Aw komita kaw te nelibedan te medita sondalo se lonsod te
Jerusalem, yan ketegahan niyo te pegbatan iyan te eked kenamay.

21 Keilangan komadas se kedita te otaw lekat te Judiya pesalo doton
te bontod. Keilangan komadas se kedita te otaw lekat te Jerusalem.
Keilangan eked doton te Jerusalem se otaw doton te lowa. 22 Metoman
ipelumun te Timanem se otaw medaet, aw tomanen din se kedita te
pakang din insolat. 23 Mekelelayo se menge bayi mebedes aw egsosowan
te aldaw siyan. Ontd medaet se kelimahan domateng dini te keneyonan,
aw onto ipelumun te Timanem se menge sakop te Judiya. 24 Medita
se otaw megela tigbasen. Medita heman se doma dekepen aw ibingen
doton te kedita te doma lonsod mediyo. Onto pegbatan te menge otaw
kena Judiyo se lonsod te Jerusalem lamig mepenga se peglowan dan.”

Pegliko te Timanem Migpekeotaw
Luc. 21:25-28; Mat. 24:29-31; Mar. 13:24-27
25 “Doen pengilala ipekita te Timanem kidoen te aldaw aw bolan aw
menge bitoen. Dini heman te tana, metetana aw melemitan se kedita te
otaw, so onto meghalud aw domaging se dagat. 26 Megketetapi se medita
otaw tanda te lamit dan, so eked dan ketaga-taga aw eden se domateng
dini te keneyonan. Pengkey menge bitoen kidoen te langit, mebilit se
kedita dan. 27 Penga niyan, kitaen te kedita te otaw se pegdateng ko,

so lomiko a Timanem Migpekeotaw tekingan te labon. Komita dan te
metolos a aw onto a melangkaw. 28 Na, aw kitaen niyo se pegketoman
niyan, keilangan meluba kaw, so ipelowa kaw te Timanem te eked
kenamay.”

Tegdeyanan tepad te kayo igira
Luc. 21:29-33; Mat. 24:32-35; Mar. 13:28-31
29 Nayan, mig-indan si Jesus te tegdeyanan seini, kagi din, “Tengtengi
niyo se kayo igira aw menge doma kayo heman. 30 Aw kitaen niyo se
kayo tomobed aw domawen, ketegahan niyo te agpet den domateng se
aldaw te pegpemongo niyan. 3! Iling heman kenyan, aw kitaen niyo
te metoman se inikagi ko diya kenyo, yan ketegahan niyo te agpet den

lomowan se Timanem. ) o .
32 “Eneng-enengi niyo se kagi ko seini. Doen menge otaw komita

te pengilala siyan eked kematay singed aw metoman se kedita niyan.
33 Doen temanan te langit aw tana, meneng gayed metoman se kagi ko
te wedad temanan.”

Keilangan meketagad kaw

34 “Peg-aha kaw amon meketagad kaw te aldaw siyan. Eked kaw
peketagad aw egpengemaha kaw te keluba, aw eg-inem kaw, aw gayed
kaw eg-aneng-aneng tepad te peg-ogpa niyo, so metoman domateng se
aldaw siyan pengkey eked kaw peketagad. 35 Metoman iyan domateng
diya te kedita te otaw dinilanto te tana. 3¢ Yan se doun te keilangan gayed
kaw meg-aha, aw megtawal-tawal kaw te begayan kaw te Timanem
te kagsen te pedowan amon meketayod kaw te kedita te kelimahan
siyan. Aw meketayod kaw, eked kaw keyaya aw domateng a Timanem
Migpekeotaw.”

37 Gayed egtolada si Jesus kidoen te dakel simbahan te Jerusalem te
kelikit te aldaw. Meneng te delem, gayed egdoton te bontod te Olibo
aw minidega kidoen. 38 Gayed eglapos se medita otaw netipon kidoen
te dakel simbahan amon menenalan dan kandin.

22

Pegpakang ijudas te pegtolok din ki Jesus
Luc. 22:1-6; Mat. 26:1-5,14-16; Mar. 14:1-2,10-11; Juan 11:45-53
1 Nayan, agpet den se pista te menge Judiyo iningedanan dan Pista te
Pegpelowa. Yan se pegpengaen dan te pan kena eglebag. 2 Gayed mig-
aneng-aneng se menge pengolo te simbahan aw menenolada te punu aw
eden se inangen dan amon imetayan dan si Jesus te eked dan keopali te
kedita te otaw gayed egpenenalan kandin.
3Penga niyan, dimateng si Satanas diya ki Judas Iscariote. Sikandin se
sebad diya te sempolo teg dowa tinoledaan i Jesus. 4 Dimoton si Judas te
menge pengolo te simbahan aw menge kapitan te otaw egtonggo te dakel
simbahan te Jerusalem. Migpebelaw-belaway dan tepad te pegtolok din
ki Jesus amon dekepen dan. 5 Neluba dan, aw minikagi dan te doen
kwarta ibegay dan kandin. ¢ Migsebad dan, aw yan migtagad si Judas
te mépiya aldaw amon itolok din si Jesus te wedad otaw metipon, amon
wedad samok.

Pista te Pegpelowa
Luc. 22:7-13; Mat. 26:17-25; Mar. 14:12-21; Juan 13:21-30

7 Nayan, dimateng se aldaw te pegpengaen te menge Judiyo te pan
kena eglebag. Yan heman se aldaw te pegpengiyaw dan te nati te karniro
kanen dan te Pista te Pegpelowa. 8 Simogo si Jesus ki Pedro aw si Juan,
kagi din, “Peg-inang kaw den te kanen tadon te Pista te Pegpelowa.”

9Mig-insa dan, “Kenan kay lay peg-inang?”

10Minikagi sikandin, “Eneng-enengi niyo ini. Aw domateng kaw doton
te Jerusalem, kitaen niyo se otaw neniang te sibolan nepeno te wayeg.
Taking kaw kandin. Aw domateng sikandin doton te balay, 11 ikagi kaw
diya te tig-apo, ‘Insogo kay te Pengolo amon meg-insa kay kamno aw
kenan se kanan te kedita day te Pista te Pegpelowa.’ 12 Penga niyan,
ipekita din diya kenyo se dakel gibelayan kidoen diatas te balay tapay
doen telepagan niyan. Peg-inang kaw te kanen tadon kidoen.”

13 Penga niyan, dimoton dan aw kinita dan se kedita iling te tapay
inikagi iJesus diya kandan. Penga niyan, mig-inang dan te kanen.

Pegkaen te pengilala te pegkematay te Pengolo
Luc. 22:14-23; Mat. 26:26-30; Mar. 14:22-26; 1Ko. 11:23-25
14Pegdateng te oras te pegkaen, dimoton si Jesus aw menge sogounun
din, aw kimaen dan. 15 Minikagi si Jesus, “Onto a neibeg komaen te
pista seini doma niyo, so agpet a den imetayan. 16 Penenalan kaw te
kagi ko. Eked a toda kaen te Pista te Pegpelowa singed aw metoman se
kedegdagan niyan kidoen te peglowan te Timanem.”

17Penga niyan, inabat din heman se tabo, aw migpesiontong sikandin
diya te Timanem, aw minikagi, “Tepedi niyo ini amon mekeinem se
kedita niyo. 18 Penenalan kaw kanak. Eked a toda inem te ininem tadon
seini singed aw metoman lomowan se Timanem.”

19 Nengabat heman sikandin te pan. Penga te pegpesiontong din,
binela-bela din iyan, aw inteped din diya kandan, aw minikagi, “Se pan
seini, yan se lawa ko [imetayan amon mekelowa kaw. Inangi niyo iling
kani amon gayed a niyo keeneng-enengan.”

20 Penga te pegkaen dan, inabat din heman se tabo aw minikagi
sikandin, “Se meinem seini, yan se pengilala te doen kaling peokit
ininang te Timanem pineokit te dipanog ko amon tebangan kaw.]

21 “Meneng eneng-enengi niyo ini. Migdoma kanak dini se otaw
megtolok kanak. 22 Imetayan a Timanem Migpekeotaw, so yan se ibeg
te Amay ko. Meneng mekelelayo se otaw megtolok kanak.”

23 Penga niyan, migpeinsaay se menge tinoledaan din aw sinu se
megtolok kandin.

Pegdindil aw sinu se onto melangkaw

24 Nayan, migpedindilay heman se menge tinoledaan din aw sinu se
ontd melangkaw diya te kedita dan. 25 Yan minikagi si Jesus, “Gayed
egleges se menge selotan te menge sakop dan, aw ibeg dan iduyun
dan tanda te keido dan. 26 Meneng eked kepakay aw meg-iling kaw
kandan, so se melangkaw otaw diya kenyo, yan se keilangan meinang
iling te adi niyo. Se pengolo niyo, yan se keilangan meinang iling te
sogounun niyo. 27 Aw doen otaw komaen kidoen te lemisa, aw doen
heman otaw egtelaban kandin meglamak te kanen, netegahan niyo te
labi pa melangkaw se otaw egpenenoo. Meneng pengkey siak se Pengolo
niyo, meneng iling a te otaw egsogoen niyo.

28 “pengkey medita se kelimahan ko, meneng sikiyo se gayed timaking
kanak. 29 Migpunu se Amay ko te siak se lomowan, aw megpunu a den
heman te sikiyo 30se megdoma kanak te pegkaen ko kidoen te peglowan
ko. Sikiyo heman se isawol ko lomowan diya te sempolo teg dowa
pongan te menge bowad-bowad i Israel.”

InikagiiJesus se pegbolon i Pedro kandin
Luc. 22:31-34; Mat. 26:31-35; Mar. 14:27-31; Juan 13:36-38
31Penga niyan, minikagi si Jesus diya ki Pedro, “Simon, penenalan ka
kanak. Pinemoyo0 i Satanas diya te Timanem amon megtanda kenyo,
iling te inangen te otaw meg-etap te omay trigo. 32 Meneng migtawal-
tawal a diya te Amay ko tepad kamno amon gayed ka somalig diya
kanak. Pengkey tominayog ka kanak te eked kenamay, meneng aw toda
ka tomaking kanak, meketabang ka te menge doma no tinoledaan ko.”
33 Minikagi si Pedro, “Pengolo, neketagad a den tomaking kamno
pengkey kelebosowen a aw imetayan a.”
34Minikagi siJesus, “Pedro, penenalan ka kanak. Te eked pegkolaak se
manok kealdaw iselem, ibolon no se pegtaking no kanak te meketelo.”

Doen kelimahan agpet domateng

35 Nayan, minikagi si Jesus diya te menge tinoledaan din, kagi din,
“Kedengan, insogo ko sikiyo megtolada, meneng doen impunu ko te
wedad kedonan ibingen niyo, pengkey kwarta aw kelepi, aw sepatos
ekasan niyo. Indani a niyo. Nelimahan kaw lay so wedad kedonan niyo?”

Timaba dan, “Weda kay palos kelimahi.”

36 Minikagi si Jesus, “Meneng lekat seini, aw doen kwarta niyo aw
kelepi, ibingi niyo. Aw wedad ibayad niyo te podok, keilangan ibeligya
niyo se saol amon mekebayad kaw. 37 Metoman den se kagi te Timanem
insolat tepad kanak,

‘Ipelumun sikandin iling te otaw dakel se sala.’

Agpet a den imetayan, so yan se insolat tepad kanak.”
38 Minikagi dan, “Meneng Pengolo, doen dowa podok tadon seini.”
Meneng so weda dan pekelabet, minikagi si Jesus, “Pebeyai niyo.”

Migtawal-tawal si Jesus doton te bontod te Olibo
Luc. 22:39-46; Mat. 26:36-46; Mar. 14:32-42
39 Nayan, nesayo si Jesus aw dimoton te bontod te Olibo, so me-
likit sikandin egdoton. Timaking heman se menge tinoledaan din.
40 pegdateng din doton, minikagi sikandin, “Pegtawal-tawal kaw amon
eked kaw keboyo.”
41 Penga niyan, dimeleg si Jesus te kena mediyo. Limongken sikandin
aw migtawal-tawal, kagi din, 42 “Ama, aw mepakay diya kamno, eked a
no peokiti te kelimahan seini. Meneng ibeg ko, kamno ibeg se metoman,

kena kanak.” . _
[43Penga niyan, doen anghil insogo lekat te langit amon megpekagsen

te pedowan din. 440Onto mebegat se pedowan din, aw yan se doun te onto
sikandin migtawal-tawal. Onto sikandin pig-etingan iling te pegtedak te
dipanog.]

45Penga te pegtawal-tawal din, dimoton sikandin te menge tinoledaan
din, aw timedogi den dan, so migkelomay dan tanda te lido dan.
46 Linoka din dan aw minikagi sikandin, “Tay law. Nepela a so timedogi
kaw. Enaw kaw den. Pegtawal-tawal kaw amon eked kaw keboyo.”

Pegdakep ki Jesus
Luc. 22:47-53; Mat. 26:47-56; Mar. 14:43-50; Juan 18:3-11

47 Telobo pa minikagi si Jesus, dimateng se medita otaw kidoen.
Inibing danijJudas, siyantinoledaaniJesus. Migpedapag sikandin diya ki
Jesus amon mengadek kandin. 48 Meneng minikagi si Jesus diya kandin,
“Tay law, elew. Mengadek ka kedi kanak amon itolok a no Timanem
Migpekeotaw.”

49 pegketaga-taga te menge tinoledaan i Jesus te dekepen sikandin,
minikagi dan, “Pengolo, tighasen day sikandan aw isogo kay nikaw.”

50 Pegketa nenigbhas se sebad tinoledaan diya te sineligan te onto
pengolo te simbahan, aw nepalot se telinga din lenged te kowanan.
51 Meneng minikagi si Jesus, “Ika niyo.”

Penga niyan, nemaed sikandin te telinga te sineligan, aw negoli iyan.

52Se menge otaw dimoton amon megdakep dan ki Jesus, yan se menge
pengolo te simbahan, aw menge kapitan te otaw egtonggo te dakel
simbahan, aw menge obanen te Judiyo. Minikagi si Jesus diya kandan,
“Kolang se pegkekamang niyo te podok aw batota amon megdakep
kaw kanak, so eden niyo aw megdedempasay a. 33 Gayed a migtolada
kidoen te dakel simbahan, meneng weda a niyo dekepi doton. Meneng
mekedakep kaw den kanak, so seini se aldaw pinemalli te Timanem aw
meg-inang si Satanas te medaet.”

Imbolon i Pedro si Jesus
Luc. 22:54-62; Mat. 26:57-58,69-75; Mar. 14:53-54,66-72; Juan 18:12-
18,25-27
54Penga niyan, dinakep dan si Jesus aw inibing dan sikandin doton te
balay te onto pengolo te simbahan. Timelokon heman si Pedro meneng
migpekediyo. 55 Doen apoy kidoen te dowangen inantay te menge otaw
migtonggd, aw migdoma heman si Pedro te menge otaw mig-ingadang
kidoen. 36 Peg-anyag te apoy diya te bawa din, doen bayi kimita kandin
aw minikagi, “Egdoma se otaw seini te otaw sida dinakep.”
57 Meneng migbolon si Pedro, aw minikagi sikandin, “Tay law, ata.

Weda ko sikandin kilelai.” oo
58 Penga niyan te weda kenamay, doen heman doma otaw kimita

kandin, aw minikagi, “Sikona heman se tinoledaan din.”

Meneng minikagi si Pedro, “Kena ko, elew.”

59 Penga te sebad oras minokit, doen heman doma otaw migtedo
kandin, aw minikagi, “Benal sikandin se egdoma te otaw sida, so
sikandin heman se tege probinsya te Galiliya.”

60 Meneng minikagi si Pedro, “Tay law, elew. Weda ko ketegahi se
inikagi nikaw.”

Nayan, dalem pa te peg-ikagi i Pedro, migkolaak se manok. 1 Miniling
si Jesus aw timengteng diya ki Pedro. Yan neeneng-enengan din se
tapay inikagi te Pengolo te ibolon din sikandin te meketelo te eked pa
pegkolaak se manok te iselem. 62 Penga niyan, nesayo si Pedro aw onto
migkelag.

Tinompuyus aw binadas si Jesus
Luc. 22:63-65; Mat. 26:67-68; Mar. 14:65

63 Nayan, se otaw migtonggo ki Jesus, gayed dan nebebayat kandin
aw nemadas dan kandin. 64 Sinempengan dan heman se mata din, aw
minikagi dan, “Etoki aw sinu se nenombag kamno.”

65 Gayed dan migtompuyus kandin aw minikagi dan te medaet.

Inibing si Jesus doton te menge pengolo te simbahan
Luc. 22:66-71; Mat. 26:59-66; Mar. 14:55-64; Juan 18:19-24

66 Nayan, peglibtak te aldaw siyan, netipon se kedita te obanen te
Judiyo, aw menge pengolo te simbahan, aw menenolada te punu ingke-
liwatiMoises. Impeangay dan si Jesus, aw minikagi dan, 67 “Sikona ekon
se Misiyas egpelimanan day. Indani kay den aw benal iyan.”

Meneng minikagi si Jesus, “Pengkey indanan ko sikiyo te kebenalan,
meneng eked kaw pemenal kanak. 68 Pengkey doen peden insa ko kenyo,
meneng eked kaw heman taba kenyan. 6 Meneng te eked kenamay,
menenoo a Timanem Migpekeotaw kidoen te tangkil te Timanem meto-
los amon lomowan a doma din.”

70 Mig-insa se kedita dan, “Aw iling kenyan, Bata ka kedi te Timanem?”

Timaba sikandin, “Benal se inikagi niyo te Bata a te Timanem.”

71 Yan migpebelaw-belaway dan, “Wedad den kekemowan te peg-
indan te doma otaw diya kenitadon tepad kandin, so kandin den kagi
se dinineg tadon.”

23

Inibing si Jesus doton ki Pilato
Luc. 23:1-5; Mat. 27:1-2,11-14; Mar: 15:1-5; Juan 18:28-38
1Penga niyan, timindeg se kedita dan netipon, aw nengibing dan ki
Jesus doton te gobirnador si Pilato. 2 Migdimanda dan tepad ki Jesus,
kagi dan, “Kinita day se otaw seini megsamok peden te pongan day,
so migtolada sikandin te eked kepakay aw mayad kay te mihoras diya
te gobirno te Roma. Migpelingo-lingo heman sikandin Misiyas, siyan
selotan lomowan kenami.”
3 Mig-insa si Pilato diya kandin, “Sikona lay se Selotan te menge
Judiyo?”
Timaba si Jesus, “Ee. Benal se kagi nikaw.”
4Minikagi si Pilato diya te menge pengolo te simbahan aw doma otaw
netipon kidoen, “Wedad palos sala te otaw seini kinita ko.”
5 Meneng labi dan pa migleges kandin, kagi dan, “Gayed sikandin
egsamok te kedita te otaw, so yan se ipegtolada din kidoen te kebelad
te Judiya, lekat te Galiliya taman dini.”

Inibing si Jesus doton ki Herod

6 Pegdineg i Pilato kenyan, mig-insa kandan aw si Jesus se sakop te
probinsya te Galiliya. 7 Pegketaga-taga din te lekat si Jesus te probinsya
nesekopan i Herod, impeibing din doton kandin, so kidoen heman si
Herod te Jerusalem te aldaw siyan. 8 Pegkita i Herod ki Jesus, onto neluba,
so tapay den sikandin dimineg tepad ki Jesus, aw nenamay den te ibeg
din komita kandin aw menge kepelahan inangen i Jesus. 9 Yan se doun
te medita se in-insa i Herod diya ki Jesus, meneng weda palos taba.
10 Migpedapag se menge pengolo te simbahan aw menenolada te punu,
aw neopal dan migdimanda tepad kandin. 11 Gayed nebebayat si Herod
aw kedita te sondalo din, aw migpelingo-lingo dan te pegsagman dan
kandin iling te pegsagman dan te selotan. Penga niyan, pineseolan i
Herod siJesus te ontd meépiya saol iling te ekasan te selotan, aw impeliko

din doton ki Pilato. 12 Pineokit kenyan, migpesigelakay si Herod aw si
Pilato, so tapay dan egpedindilay.

Pig-okom si Jesus te imetayan
Luc. 23:13-25; Mat. 27:15-26; Mar. 15:6-15; Juan 18:39-19:16

13 Nayan, migtipon si Pilato te kedita te pengolo te simbahan, aw
menge obanen te Judiyo aw otaw netipon kidoen. 14 Minikagi sikandin,
“Pegpengibing niyo te otaw seini dini kanak, minikagi kaw te migsamok
sikandin te kedita te otaw. Na, kinita niyo den te mig-insa a kandin,
meneng wedad palos sala din kinita ko iling te indimanda niyo tepad
kandin. 15 Wedad heman sala din kinita i Herod, so impelikd din
sikandin dini kenitadon. Na, eneng-enengi niyo ini. Wedad palos
ininang din te mepakay sikandin ipelumun aw imetayan. 16 Yan se doun
te 0l0 ko sikandin ipebadas, aw penga niyan ipelowa.”

[17Nayan, kelikit te Pista te Pegpelowa, gayed ipelowa din diya kandan
se sebad otaw kineleboso.] 18 Meneng migbelobansag se kedita dan,
“Imetayi se otaw seini. Pelowai si Barabas.”

19 Na, si Barabas se nekeleboso pa, so sikandin se pengolo te otaw mi-
nato te gobirno kidoen te Jerusalem, aw doen heman otaw inimetayan

in.

20 Tbeg i Pilato megpelowa ki Jesus, aw yan toda din dan inikegiyan.
21 Meneng migbelobansag dan, “Imetayi sikandin. Lensangi diya te
kros.”

22 Te iketelo peg-ikagi i Pilato, minikagi sikandin, “Meneng wedad
palos medaet ininang din. Wedad palos sala din kinita ko te mepakay
sikandin ipelumun aw imetayan. Yan se doun te olo ko sikandin
ipebadas, aw penga niyan ipelowa.”

23Meneng gayed dan migbelobansag te dakel se kagi dan, so onto dan
ibeg te keilangan ilansang sikandin diya te kros amon matay. Yan dinaeg
dan si Pilato, so onto dakel se kagi dan. 24 Penga niyan, minikagi si Pilato
te tomanen din se ibeg dan. 25 Yan impelowa din lekat te keleboso se
otaw pinemalli dan, siyan otaw minato te gobirno aw nemono. Meneng
siJesus se impeibing din amon imetayan, so yan se ibeg dan.

Inlansang si Jesus diya te kros
Luc. 23:26-43; Mat. 27:32-44; Mar. 15:21-32; Juan 19:17-27

26 Penga niyan, inibing te sondalo si Jesus lekat te balay i Pilato. Kidoen
te dalan, kinita dan se tege Sirene ngadan din si Simon kaling dimateng
lekat te saka. Lineges dan sikandin neniang te kros aw timetondog ki
Jesus.

27 Ontd medita se otaw timaking ki Jesus, aw medita heman se bayi
ontd migkelag tanda te lano dan kandin. 28 Meneng miniling si Jesus
aw minikagi, “Sikiyo bayi tege Jerusalem, ika niyo egkelag tanda te
kelimahan domateng diya kanak. Meneng keilangan megkelag kaw
tanda te kelimahan metoman domateng diya kenyo aw menge bata niyo.
29 Penenalan kaw kanak. Doen aldaw domateng aw mikagi se otaw te
labi pa meluba se menge bayi wedad palos bata dan. 30 Te aldaw siyan,
tomawal se otaw diya te menge bontod, kagi dan, ‘Bonboni kay niyo.
Imetayi kay niyo.” 31 Aw medaet se kelimahan dimateng den diya kanak
pengkey wedad sala ko, labi pa medaet se kelimahan domateng diya te
otaw doen sala te modi aldaw.”

32Dowa heman se doma otaw inibing dan amon imetayan doma din,
so ontd medaet se ininang dan. 33 Pegdateng dan doton te bontod
iningedanan Tolan te Olo, inlansang dan sikandin diya te kros. Inlansang
heman se dowa otaw medaet kidoen te tangkil din, aw si Jesus diya te
tenga-tenga. 34 Migtawal-tawal si Jesus tepad te menge otaw miglansang
kandin diya te kros, kagi din, “Ama, pegwedadi se sala dan, so weda dan
ketegahi aw eden se ininang dan seini.”

Penga te peglansang dan ki Jesus diya te kros, pigtalad-talad dan se
penenaktun linowas din, aw migbonot dan aw eden se penenaktun
meabat te teg sebad-sebad kandan. 35 Timengteng kandin se kedita te
otaw netipon kidoen. Meneng se menge obanen te Judiyo, migbaet-
baetdan kandin, kagi dan, “Migtabang sikandin te doma otaw netigdaan
amon eked dan pa kematay. Kitaen tadon den aw meketabang sikandin
te kandin pegkeotawun amon eked kematay. Kitaen tadon heman aw
benal sikandin se Misiyas insogo te Timanem, siyan tapay pinemalli din.”

36 Migtompuyus heman se menge sondalo kandin. Dimoton dan
kandin amon ipeinem dan kandin se bino sinengedan te wayeg.
37Minikagi dan, “Aw onto ka Selotan te menge Judiyo, tebangi se kamno
pegkeotawun.”

38 Doen heman solat insawol doton diatas te olo din, kagi niyan, “Seini
se Selotan te menge Judiyo.”

39Se sebad otaw medaet impetangkil ki Jesus, migtompuyus sikandin,
kagi din, “Petega-tegahi kay te onto ka Misiyas. Tebangi se kamno
pegkeotawun, aw tebangi kay heman.”

40 Meneng migsagda se sebad, kagi din, “Tka egtompuyus te Timanem.
Keilangan megselsel ka diya te Timanem, so onawa se pelumun di-
mateng den diya kenitadon. 41 Keilangan ipelumun ki den, so yan se
detengan te medaet ininang ta. Meneng wedad palos medaet ininang
te doma ta seini.”

42 Penga niyan, minikagi sikandin diya ki Jesus, “Keidowi a bag aw
lomowan ka.”

43 Minikagi si Jesus, “Eneng-enengi se kagi ko kamno. Kwani seini,
megdoma ka kanak doton te langit.”

Pegkematay i Jesus
Luc. 23:44-49; Mat. 27:45-56; Mar. 15:33-41; Juan 19:28-30

44 pegkealas dosi te aldaw, migkengitngit se langit aw tana lamig alas
tris te meapon, 45so weda senang se aldaw. Tigkan heman nelisi se kayad
kidoen te tenga-tenga te dakel simbahan te Jerusalem. 46 Penga niyan,
timawal si Jesus te dakel se kagi din, “Ama, isalig ko den se pedowan ko
diya kamno.”

Penga te peg-ikagi din kenyan, nematay sikandin.

47 Kinita te kapitan te sondalo se kepelahan neinang te pegkematay i
Jesus, aw dimuyun sikandin te Timanem, kagi din, “Ontd mepiya se otaw
Slyan.”

48 Nayan, se kedita te otaw netipon kidoen, pegkita dan te kedita niyan
neinang, migsioli dan aw dinapi dan se kagpa dan tanda te lano dan.
49 Meneng se kedita te sigalak i Jesus aw menge bayi timaking kandin
lekat te Galiliya, timindeg dan te kena mediy0 te kros, aw kinita dan se
ininang kandin.

Peglebeng ki Jesus
Luc. 23:50-56, Mat. 27:57-61; Mar. 15:42-47; Juan 19:38-42
50-51 Nayan, doen otaw si Jose tege Arimatiya sakop te probinsya
te Judiya. Meépiya otaw sikandin, aw gayed eg-inang te metolid, aw
egpeliman te peglowan te Timanem. Pengkey sikandin se sebad obanen
diya te menge obanen eglowan diya te menge Judiyo, meneng weda
tandu diya te medaet piglalang te menge doma din obanen, siyan ininang
den dan diya ki Jesus. 32 Dimoton sikandin ki Pilato aw pinemoyo din se
lawa i Jesus amon ilebeng din. 53 Penga niyan, inabat din se lawa lekat
te kros, aw ginakes din iyan te sapot, aw inlebeng din kidoen te lebeng
kaling ininang diya te pangpang, aw wedad pa palos inlebeng. 34 Agpet
den somallep se aldaw, aw keeldawan niyan se Sebado aw aldaw te peg-

tod.
55 Peglebeng i Jose ki Jesus, timelokon heman se menge bayi timaking

ki Jesus lekat te Galiliya. Kinita dan heman se lebeng aw pegsawol te
lawa din kidoen. 36 Penga niyan, minoli dan aw migtegilan dan te menge
kemolo te lana metinadeg isawol dan diya te lawa te nematay. Aldaw te
Sebado, mig-etod dan, so yan se punu ingkeliwat i Moises.

24
Pegkeantay i Jesus
Luc. 24:1-12; Mat. 28:1-10; Mar. 16:1-8; Juan 20:1-10
1 Meneng pegkeiselem te Linggo, limapos se menge bayi nengibing
te metinadeg integilan dan, aw dimoton dan te linebengan ki Jesus.
2 Pegdateng dan doton, kinita dan se lebeng neowang, so tapay den
nekelid se dakel bato insampeng. 3 Peg-awop dan diya te lebeng, kinita
dan te wedad den lawa i Jesus kidoen. 4 Migkebulung dan aw eden se
neinang. Penga niyan, kinita dan se didowa anghil kidoen, aw onto
mepoti se penenaktun dan. 5 Timikelong se menge bayi, so ontd dan
nelemitan. Minikagi se menge anghil, “Ika niyo egpengemaha te otaw
neantay lekat te nematay dini te lebenganan. 6 Wedad sikandin dini,
so neantay den lekat te nematay. Eneng-enengi niyo se inikagi din diya
kenyo kedengan dalem te pegtolada din kidoen te Galiliya. 7 Inikegiyan
kaw din te keilangan ibegay sikandin Timanem Migpekeotaw diya te be-
lad te menge otaw nelegeb te sala amon imetayan dan sikandin ilansang
diya te kros, aw penga niyan, meantay sikandin lekat te nematay te

iketelo te aldaw.” o .
8 Yan neeneng-enengan dan te yan se inikagi i Jesus diya kandan.

9 Penga niyan, minoli dan, aw mig-indan dan te kedakel niyan diya te
sempolo tegusa tinoledaan i Jesus aw diya te menge doma dan kidoen.
10 Se menge bayi siyan, yan si Maria tege Magdala, si Juana, si Maria
inay i Santiago, aw menge bayi doma dan. Peg-indan dan kenyan diya
te menge sogounun i Cristo, 11 weda dan pemenal te neantay den si
Jesus, so eden dan aw kena benal se inikagi dan. 12 Meneng kimagnan si
Pedro pesalo doton te lebeng. Pegdateng din doton, simelib sikandin aw
timengteng doton didalem. Kinita din 0lo se sapot tapay inggakes diya
te lawa, meneng wedad lawa kinita din. Penga niyan, minoli sikandin
gayed mig-aneng-aneng tepad te neinang, so nepela sikandin.

Migpekita si Jesus diya te dowa tinoledaan din
Luc. 24:13-35; Mar. 16:12-13

13 Te aldaw slyan, doen didowa tinoledaan i Jesus minipanaw pesalo
doton te Imaos, sebad lonsod menge sempolo tegusa kilomitro lekat te
Jerusalem. 14 Gayed dan migpebelaw-belaway tepad te kedita te neinang
ki Jesus. 15 Dalem pa te pegpebelaw-belaway dan, migpedapag si Jesus
aw migdoma kandan. 16 Pengkey kinita dan sikandin, meneng weda
dan kilala kandin. 17 Peg-ipanaw dan, minikagi si Jesus, “Eden lay se
eghelaw-belewayen niyo gina?”

Simagked se didowa dan aw onto nelido se pedowan dan. 18 Penga
niyan, timaba se sebad si Cleopas, kagi din, “Tay law, elew. Nepela a, so
pengkey gimemaw ka doton te Jerusalem, meneng weda ka kedi ketaga-
taga aw eden se neinang kidoen te menge aldaw seini.”

19 Minikagi sikandin, “Eden lay se neinang kidoen?”

Minikagi dan, “Doen telekeliwat te kagi te Timanem ngadan din si Je-
sus tege Nasarit. Insogo sikandin te Timanem, aw ontd mepiya se ininang
din aw inikagi din kinita te kedita te otaw. 20 Meneng se menge pengolo
te simbahan aw menge obanen te Judiyo, impedakep dan sikandin te
gobirno, aw penga niyan inimetayan dan sikandin inlansang diya te
kros. 21 Tapay kay migpeliman te sikandin se megpelowa te menge
bowad-bowad i Israel. Meneng inimetayan dan sikandin te netelowan
pa. 22 Meneng pengkey nematay sikandin, nepela kay, so doen menge
kedomaan day bayi limapos doton te lebeng din gina iselem, 23 meneng
wedad lawa din kinita dan kidoen. Peg-oli dan, mig-indan dan diya
kenami te doen menge anghil migpekita diya kandan, aw minikagi dan
ekon heman te neantay den si Jesus lekat te nematay. 24 Doen menge
doma day dimoton heman te lebeng din, aw kinita dan te benal se in-
indan te menge bayi. Meneng weda dan kitai si Jesus.”

25 Penga niyan, minikagi si Jesus, “Tay law. Nepela a kenyo, so weda
kaw pa pemenal te kedita te inikagi te menge telekeliwat te kagi te
Timanem gebii. 26 Nepela a so weda niyo ketegahi te eked lowan se
Misiyas singed aw ona sikandin imetayan iling te neinang den seini.”

27Penga niyan, miglebad-lebad siJesus diya kandan te kedita te insolat
kidoen te kagi te Timanem tepad te pegkeotawun din, lekat te insolat i
Moises aw kidoen te insolat te kedita te telekeliwat te kagi te Timanem
gebii.

28 pegkedapag dan doton te lonsod dinotonan te didowa tinoledaan
siyan, domeleg peden si Jesus. 29 Meneng ontd dan sikandin tinemengan,
kagi dan, “Idega ka den dini kenami, so onto den meapon aw agpet den
delem.”

Penga niyan, timaking si Jesus kandan. 30 Peg-iyambong dan, inabat
din se pan, aw migpesiontong sikandin diya te Timanem, aw binela-
bela din, aw imbegay din diya kandan. 31 Penga niyan, kinilala den dan
te sikandin si Jesus. Meneng pegketad, migkewedad sikandin kidoen.
32 Migpebelaw-belaway dan, “Yan kedi se doun te neantag se pedowan
ta te peg-ikagi din diya kenita kidoen te dalan, aw peglebad-lebad din te
kagi te Timanem diya kenita.”

33 Penga niyan, nesayo dan aw limiko dan doton te Jerusalem. Peg-
dateng dan doton, tapay netipon se sempolo tegusa tinoledaan i Jesus
aw menge doma dan. 34 Minikagi se otaw tapay netipon, “Onto benal
neantay se Pengolo lekat te nematay, so migpekita sikandin diya ki
Simon.”

35 Penga niyan, mig-indan se didowa dan kaling dimateng tepad te
neinang kandan kidoen te dalan, aw pegkilala dan kandin te pegbela-
bela din te pan.

Simogo si Jesus te menge tinoledaan din
Luc. 24:36-49; Mat. 28:16-20; Mar. 16:14-18; Juan 20:19-23; Ininang
1:6-8

36 Dalem pa te peg-indan dan te kinita dan, dimateng si Jesus timindeg
kidoen te tenga-tengd dan. Minikagi sikandin, “Ibeg ko melinaw se
pedowan niyo.”

37 Meneng nelemitan dan, so eden dan aw along din. 38 Minikagi si
Jesus, “Ika niyo egkebulung. Ika niyo heman egdowa-dowa. 39 Tengtengi
niyo se menge pali diya te belad ko aw benis ko. Onto siak. Pemaed kaw
kanak amon ontdo kaw metaga-taga te kena a olo along. Wedad lawa te
along, meneng seini kitaen niyo den te doen lawa ko.”

40 Penga niyan, impekita din kandan se belad din aw benis din.
41 Neluba dan, meneng iling te weda dan pemenal te onto sikandin. So
nepela dan pa, mig-insa si Jesus, “Doen lay kanen dini?”

42Yan nemegay dan kandin te ikan sinognowan. 43 Kininawa din iyan
aw kinaen din dalem te timengteng dan kandin.

44 Penga niyan, minikagi si Jesus, “Pegdoma ko kenyo kedengan te
weda a pa kematay, seini se inikagi ko diya kenyo, te keilangan metoman
se kedita te kagi insolat tepad kanak kidoen te punu ingkeliwat i Moises,
aw insolat te menge telekeliwat te kagi te Timanem, aw kidoen heman
te libro te Delangan.”

45 Penga niyan, migtabang si Jesus kandan amon mekelabet dan te
kedegdagan te kagi te Timanem insolat gebii.

46 Minikagi heman sikandin, “Seini se kagi te Timanem tapay insolat,
te keilangan imetayan se Misiyas, aw meantay sikandin lekat te nematay
te iketelo te aldaw, aw netoman den iyan. 47 Doen heman kagi te
Timanem insolat te keilangan megtolada kaw diya te kedita te otaw te
keneyonan te pegwedaden te Timanem se sala dan aw megselsel dan aw
memenal dan kanak. Keilangan megtebo kaw megtolada kenyan dini te
Jerusalem. 48 Sikiyo se otaw kimita te kedita niyan, aw meg-indan kaw
den diya te doma otaw. 49 Isogo ko diya kenyo se Espiritu Santo tapay
impakang te Amay ko. Meneng peg-ogpa kaw dini te Jerusalem lamig
kinewaen niyo se Espiritu Santo domateng diya kenyo lekat te langit.”

Neengat si Jesus doton te langit
Luc. 24:50-53; Mar. 16:19-20; Ininang 1:9-11
50 Penga niyan, timaking dan ki Jesus, aw nesayo dan lekat te

Jerusalem, aw dimoton dan dapag te Bitanya. Pegdateng dan doton,
timakyaw si Jesus te belad din, aw migtawal-tawal sikandin te tebangan
dan te Timanem. 51 Dalem pa te pegtawal-tawal din, timanan sikandin
kandan aw neengat doton te langit. 52 Penga niyan, migsimba dan
kandin, aw minoli dan doton te Jerusalem, aw onto neluba se pedowan
dan. 33 Melikit dan egdoton te dakel simbahan te Jerusalem aw egduyun
dan te Timanem kidoen.

Seini se Mépiya Indan Insolat i
Juan

Migpekeotaw se Kagi te Timanem

1 Gebii te weda pa inangi se keneyonan, tapay sikandin doen
iningedanan Kagi te Timanem. Sikandin se doma te Timanem, aw
sikandin heman se onto Timanem. 2 Lekat te ketebo te kedita, sikandin
se doma te Timanem. 3Wedad palos ininang aw kena pineokit kandin, so
ininang te Timanem se kedita pineokit kandin. 4 Sikandin se eglekatan
te pedowan te kedita, aw yan se lowa eg-anyag diya te kengitngit kidoen
te pedowan te kedita te otaw. 5 Yan heman se mekelowa te kengitngit.
Weda palos pekedaeg se kengitngit diya te lowa siyan.

6 Doen otaw ngadan din si Juan Memonyagay. Insogo sikandin te
Timanem 7 meg-indan diya te kedita te otaw te si Jesus se lowa te
Timanem, amon memenal se kedita te otaw diya ki Jesus pineokit te
itolada din. 8 Kena si Juan se lowa, meneng sikandin se insogd amon
meg-indan tepad te lowa. 9 Se benal lowa, yan se dimini te keneyonan
amon mekelowa te kengitngit kidoen te pedowan te kedita te otaw.

10 Dimini si Jesus te keneyonan, meneng pengkey ininang te Timanem
se kedita dini te keneyonan pineokit kandin, weda sikandin kilelai te
menge otaw. 11 Pengkey dimoton te ogpeanan te kandin kedomaan,
meneng weda dan pegsagman kandin. 12 Meneng pengkey sinu se
migsagman kandin aw nemenal kandin, yan se otaw mepakay meinang
menge bata te Timanem. 13 Pegkeinang dan bata te Timanem, kena iyan
iling te pegtebaw te otaw dini te keneyonan. Kena iyan heman lekat te
ibeg aw aneng-aneng te otaw. Meneng lekat te ibeg te Timanem, ininang
din dan menge bata din.

14 Migpekeotaw sikandin iningedanan Kagi te Timanem, aw mig-ogpa
sikandin doma kenami. Kinita day se kelangkaw din. Onto sikandin
melangkaw so sikandin se temisa Bata te Amay din. Onto sikandin
egpenabang, aw onto benal se kagi din. 15 Sikandin se in-indan i Juan
Memonyagay te peg-ikagi din, “Seini se otaw tapay ko in-indan kenyo,
so minikagi a te doen pa otaw meketetondog kanak aw somelilin kanak.
Labi pa sikandin melangkaw diya kanak, so tapay den sikandin doen te
weda a pa tebaw.”

16 Onto kidon din neidowan, aw gayed kidon din egtebangan te wedad
temanan. 17 Nemegay se Timanem kenitadon te punu din pineokit ki
Moises. Meneng pineokit ki Jesu Cristo, nemegay se Timanem kenitadon
te tabang din aw kebenalan. 18 Wedad palos otaw kimita te Timanem.
Meneng se Bata din temisa, yan se migpetaga-taga diya kenitadon tepad
te Amay din, so gayed dan egpedomaay.

Kena Misiyas si Juan Memonyagay
Juan 1:19-28; Mat. 3:1-12; Mar. 1:1-8; Luc. 3:1-18
19-20 Doen menge pengolo te simbahan te Judiyo aw menge bowad-
bowad i Levi dimoton ki Juan Memonyagay. Insogd dan te menge
obanen te Judiyo lekat te Jerusalem amon meg-insa dan ki Juan aw
sinu sikandin. Seini se inikagi i Juan, so weda din boloni se kebenalan,

meneng timaba sikandin, kagi din, “Kena ko se Misiyas megpelowa
kenyo.”

21 Mig-insa dan, “Sinu ka lay? Si Elias ka lay?”

Timaba si Juan, “Kena ko.”

Minikagi dan, “Sikona besi se siyan doma telekeliwat te kagi te
Timanem pinelimanan day.”

Timaba sikandin, “Kena ko.”

22 Toda dan minikagi, “Indani kay aw sinu ka, amon doen itaba day
diya te menge otaw simogo kenami. Eden lay se inangen no dini?”

23 Timaba si Juan, “Siak se otaw impakang te telekeliwat te kagi te
Timanem gebii si Isaias,

‘Doen otaw kidoen te kebigtilan megpunu te keilangan meketagad se
kedita te otaw, so agpet den domateng se Pengolo.” ”

24 Se menge otaw mig-insa kandin, yan se insogd te menge Parisiyo.
25 Mig-insa dan heman, “Aw kena nikaw se Misiyas megpelowa kenami,
aw kena nikaw heman si Elias limiko dini, aw kena nikaw heman se
siyan doma telekeliwat te kagi te Timanem egpelimanan day, nenga lay
egpemonyag ka?”

26 Timaba si Juan, “Egpemonyag a pineokit te wayeg. Meneng doen
sebad otaw doma niyo weda niyo kilelai. 27 Sikandin se meketetondog
aw somelilin kanak. Kena botong se kelangkaw ko amon megtelaban a
kandin pengkey meglebad a te sepatos din, so onto sikandin melangkaw
diya kanak.”

28 Neinang se kedita niyan kidoen te lonsod te Bitanya doton dipag te
wayeg te Jordan egbonyagan i Juan.

SiJesus se Nati te Karniro imbegay te Timanem
Juan 1:29-34; Mat. 3:13-17; Mar. 1:9-11; Luc. 3:21-22

29 Keeldawan niyan, kinita i Juan si Jesus migpesalo diya kandin.
Pegkita din kandin, minikagi diya te menge otaw kidoen, “Na, yan se
Nati te Karniro imbegay te Timanem, so sikandin se mengabat te sala
te kedita te otaw. 30 Seini se otaw tapay ko in-indan kenyo, so minikagi
a te doen pa otaw meketetondog aw somelilin kanak. Labi pa sikandin
melangkaw diya kanak, so tapay den sikandin doen te weda a pa tebaw.
31Kedengan, weda ko pa ketegahi aw sinu sikandin, meneng yan se tod
te pegbonyag ko pineokit te wayeg amon metaga-taga se kedita niyo
bowad-bowad i Israel tepad te pegdateng din.”

32 Minikagi heman si Juan, “Kinita ko se Espiritu Santo migpedana
diya kandin lekat te langit iling te selepati, aw mig-ogpa kidoen kandin.
33 Kedengan, weda ko pa ketegahi aw sinu sikandin, meneng insogo
a te Timanem amon memonyag a pineokit te wayeg, aw inindanan a
din te komita a te Espiritu Santo megpedana kidoen te otaw aw meg-
ogpa kandin. Sebad heman kemolo se pegbonyag din, so sikandin se
memonyag pineokit te Espiritu Santo. 34 Yan se kinita ko den, aw iindan
ko den kenyo te sikandin se Bata te Timanem.”

Menge mona tinoledaan i Jesus
35Keeldawan niyan, kimidoen heman toda si Juan Memonyagay sipat
dowa tinoledaan din. 36 Pegkita din te peg-okit i Jesus kidoen, minikagi
sikandin, “Na, yan se Nati te Karniro imbegay te Timanem.”

37 Pegdineg te dowa tinoledaan din kenyan, timaking dan ki Jesus.
38 Peghiling i Jesus, kinita din te timaking dan kandin, aw mig-insa,
“Eden lay se pinengemaha niyo?”

Timaba dan, “Rabi.” (Se kelebadan niyan, “Menenolada.”) “Kenan ka
lay peg-ogpa?”

39 Minikagi si Jesus, “Taking kaw kanak amon kitaen niyo.”

Yan timaking dan kandin, aw kinita dan se eg-ogpaan din. Miglegeana
dan kandin lekat te menge alas kwatro te meapon lamig delem.

40Sj Andres se sebad diya te didowa dan dimineg ki Juan aw timaking
ki Jesus. Telekedowa dan si Andres aw si Simon, se doma ngadan
din si Pedro. 4! Pegketa nengemaha si Andres te kakay din si Simon,
aw minikagi sikandin, “Kinita day se Misiyas.” (Se kedegdagan niyan,
“Cristo.”)

42 Impetaking din se kakay din doton ki Jesus. Pegkita i Jesus kandin,
minikagi, “Sikona si Simon, bata i Juan. Meneng ingedanan ka ki Cefas.”
(Onawa se kelebadan te ngadan Cefas aw Pedro, yan se kagi “Bato.”)

Timaking si Felipe aw si Natanael ki Jesus

43-44 Keeldawan niyan, migpetagad si Jesus domoton te probinsya te
Galiliya. Ona din pinengemaha si Felipe tege Bitsayda. Yan heman se
lonsod eg-ogpaaniAndres aw si Pedro. PegkitaiJesus ki Felipe, minikagi
sikandin, “Taking ka kanak.”

45 Penga niyan, nengemaha si Felipe ki Natanael aw minikagi, “Kinita
day se otaw impakang i Moises aw menge doma telekeliwat te kagi te
Timanem te pegsolat dan gebii. Yan se tege Nasarit si Jesus, bata i Jose.”

46 Minikagi si Natanael, “Wedad palos mépiya lekat te Nasarit.”

Minikagi si Felipe, “Ayas ka amon komita ka kandin.”

47 Pegdateng dan doton, minikagi si Jesus tepad ki Natanael, “Na, yan
se benal bowad-bowad i Israel, so wedad palos ipegbolon din.”

48 Minikagi si Natanael, “Nemeno lay se pegketaga-taga no kanak?”

Minikagi si Jesus, “Te weda ka pa engayi i Felipe, tapay ta kinita kidoen
te kayo igira.”

49 Minikagi si Natanael, “Sir; sikona se onto Bata te Timanem. Onto
sikona se selotan impakang amon lomowan diya kenami menge bowad-
bowad ilsrael.”

50 Minikagi si Jesus, “Nemenal ka den so minikagi a 0l0 te kinita ta
kidoen te kayo igira. Meneng komita ka kwani te inang ko labi pa

metolos kani.” ) ) ) .
51Minikagi heman siJesus, “Eneng-enengi se kagi ko kamno, so komita

kaw te langit meowang, aw Kkitaen niyo heman se menge anghil te
Timanem menayit aw tomena diya kanak Timanem Migpekeotaw.”

2

Peipid doton te Kana
1Te iketelo te aldaw, doen peipid kidoen te Kana sakop te probinsya te
Galiliya. Timanod se inay i Jesus te peipid. 2 Dimoton heman si Jesus aw
menge tinoledaan din, so impeangay dan. 3 Pegkeamin te bino, minikagi
seinayiJesus diya kandin, “Neamin den se bino.”
4 Minikagi si Jesus, “Ina, ika egpunt kanak, so weda pa dateng se oras
aw ipekita ko se tolos ko.”

5Minikagi se inay din diya te menge sineligan, “Pengkey eden se ipunu
din kenyo, tolo kaw.”

6 Kidoen se enem dedakel sibolan egsolan te wayeg ipeglinis dan, so
yan se ketanem te menge Judiyo. Menge lima lata se awop te teg sebad-
sebad kenyan. 7 Minikagi si Jesus diya te menge sineligan, “Ipenoi niyo
te wayeg se sibolan.”

Yaninipeno dan se enem sibolan taman te sisl. 8 Penga niyan, minikagi
heman si Jesus, “Segadi niyo aw ibingi niyo doton te pengolo niyo.”

Yan inibing dan iyan diya kandin. 9 Timimtim se pengolo te wayeg
ininang bino. Weda din ketegahi aw kenan lekat se bino, meneng
netaga-taga se menge sineligan so simalok dan te wayeg. Pegtimtim din
kenyan, tinawal din se meama, siyan impeipid, 19 aw minikagi, “Tepad
te ketanem tadon, se ona ipeinem, yan se bino ontd meépiya nanam.
Meneng penga te peg-inem te otaw te dakel bino, yan ipeinem dan te
bino kena ontd mépiya. Yan nepela a, so sebad se pegpeinem no seini,
so tinemengan nikaw kedi se ontd mépiya bino lamig seini.”

11 Peg-inang i Jesus kenyan kidoen te Kana sakop te probinsya te
Galiliya, yan se tagna kepelahan ininang din amon ipekita din te doen
kelangkaw din. Nemenal se menge tinoledaan din kandin.

12 Penga te peipid, dimoton si Jesus te Kapirnaom tinekingan te inay
din, aw menge kedowa din, aw menge tinoledaan din. Mig-ogpa dan
kidoen te weda kenamay:.

Dimoton si Jesus te dakel simbahan

Juan 2:13-22; Mat. 21:12-13, Mar. 11:15-17; Luc. 19:45-46

13 Agpet den domateng se aldaw te Pista te Pegpelowa, aw yan dimoton
si Jesus te Jerusalem. 14 Pegdateng din doton, doen menge otaw kinita
din kidoen te dowangen te dakel simbahan te Judiyo, menge otaw
egpemeligya te menge baka sonogen aw ibegay diya te Timanem, aw
karniro, aw selepati. Doen heman menge otaw kinita din nenenoo
kidoen egliwan te kwarta. 15 Pegkita din kenyan, ininang din se olisi
lobid, aw impekadas din se kedita dan sipat menge karniro aw baka
lekat te dowangen te dakel simbahan. Impelias din se menge lemisa
dan, aw in-ola din heman se kwarta te menge otaw egliwan. 16 Minikagi
heman diya te menge otaw egpemeligya te selepati, “Ibingi niyo iyan
lekat dini. Ika niyo eg-inang pedyanan te balay te Amay ko Timanem.”

17 Pegkita te menge tinoledaan din te ininang din, neeneng-enengan
dan se kagi insolat kidoen te kagi te Timanem gebii,

“E Timanem, ontd meinit se pedowan ko, so ontd meelaga se balay no
diya kanak.”

18 Penga niyan, mig-insa se menge obanen te Judiyo, “Doen lay pengi-
lala ipekita no kenami amon ketegahan day te insogd ka meg-inang
kenyan?”

19 Timaba si Jesus, “Aw pegbatan niyo se balay seini eg-ogpaan te
Timanem, penga niyan toda ko iyan ipetindeg dalem te telo se aldaw.”

20 Minikagi dan, “Kepatan teg enem se omay te peg-inang te balay te
Timanem seini. Eked no iyan petindegi dalem te telo se aldaw.”

21 Meneng weda dan ketegahi te lawa din se balay siyan inikagi din.
22 Meneng penga te pegkeantay i Jesus lekat te nematay, neeneng-
enengan te tinoledaan din se inikagi din siyan, aw nemenal dan te

netoman se kagi te Timanem tapay insolat te meantay sikandin lekat te
nematay, aw benal heman se inikagi i Jesus.

Netegahan i Jesus se pedowan te kedita te otaw
23 Peg-ogpa i Jesus doton te Jerusalem dalem te Pista te Pegpelowa,
medita se otaw nemenal kandin, so kinitd dan se menge kepelahan
ininang din. 24 Meneng weda salig si Jesus kandan, 25 so netegahan din
aw eden se awop te pedowan te kedita te otaw. Pengkey wedad mig-
indan kandin tepad te awop te pedowan te otaw, meneng netegahan din
den iyan, so tapay din netegahan aw eden se pedowan te otaw.

3

Migtolada si Jesus ki Nicodemo

1 Doen otaw ngadan din si Nicodemo. Sikandin se sebad diya te
menge kelengkawan te menge Judiyo, aw migpelenged sikandin te
menge Parisiyo. 2 Dimoton sikandin ki Jesus te delem, aw minikagi, “Sir,
netegahan day den te insogo ka te Timanem amon megtolada kenami, so
wedad otaw mekebatog meg-inang te kepelahan iling te ininang no den
singed aw doen tolos ibegay te Timanem kandin.”

3 Minikagi si Jesus, “Eneng-enengi se kagi ko kamno. Aw eked toda
tebaw se otaw, eked sikandin kesakop diya te peglowan te Timanem.”

4 Minikagi si Nicodemo, “Meneng eked kepakay aw tomebaw se oba-
nen, so eked pekeliko doton te getek te inay din amon toda tomebaw.”

5 Minikagi si Jesus, “Eneng-enengi se kagi ko kamno. Aw eked tebaw
se otaw pineokit te wayeg aw pineokit heman te Espiritu Santo, eked
sikandin kesakop diya te peglowan te Timanem. ¢ Se tomebaw olo diya te
otaw, otaw heman iyan. Meneng se tomebaw pineokit te Espiritu Santo,
yan se otaw ogpaan te Espiritu Santo. 7 Ika egkepela diya te inikagi ko
kamno te keilangan toda kaw tomebaw. 8 Egkedog se kelamag egpesalo
pengkey kenan. Meneng pengkey egdinegen no se logo-logo niyan, eked
no ketegahi aw kenan iyan lekat aw kenan pesalo. Iling heman kenyan
se pegtebaw te otaw pineokit te Espiritu Santo.”

9 Mig-insa si Nicodemo, “Menonen se peg-inang kenyan?”

10 Timaba si Jesus, “Nepela a, so pengkey sikona se meistro te menge
bowad-bowad i Israel, meneng weda no pa iyan kelebeti. 11 Eneng-
enengi se kagi ko kamno. Eg-ikegiyen day se netegahan day, aw ipeg-
indan day se benal kinita day, meneng weda kaw pemenal te inikagi
day. 12 Aw eked kaw pemenal te in-indan ko tepad te meinang dini te
tana, eked kaw heman pemenal aw meg-indan a kenyo tepad te meinang
doton te langit. 13Wedad palos otaw nenayit doton te langit, meneng 0lo
siak Timanem Migpekeotaw se timena lekat te langit.

14 “Gebii te pegkegela te menge Judiyo lekat te pegtongka te menge
memokan kidoen te kebigtilan, ininang i Moises se memokan lekat te
galang, aw insawol din iyan kidoen te kayo intollok amon eked ke-
matay se otaw tomengteng kenyan. Iling heman kenyan, siak Timanem
Migpekeotaw se isawol kidoen te kayo itollok. 15 Meinang iyan amon ke-
begayan te kaling pedowan wedad temanan se kedita te otaw memenal

kanak.”
16 Onto nedekelan te Timanem te pedowan se kedita te otaw, aw yan se

doun te insogo din se Bata din temisa amon eked pelumuni se kedita te
otaw memenal kandin, meneng begayan dan te kaling pedowan wedad

temanan. 17Insogo te Timanem se Bata din dini te keneyonan kena amon
ipelumun din se otaw, meneng insogo din amon megpelowa te otaw.

18 Aw memenal se otaw diya te Bata te Timanem, eked dan pelumuni
te Timanem. Meneng aw eked dan pemenal, netegahan den te metoman
dan ipelumun, so weda dan pemenal diya te Bata te Timanem temisa.
19 Seini se doun te ipelumun dan. Pegdateng te iningedanan Lowa dini
te keneyonan, neibeg dan te kengitngitan aw kimulu dan te kelowahan,
so medaet se eg-inangen dan. 20 Se otaw eg-inang te medaet, yan se
eked keibeg te kelowahan, aw megpekediyo dan kidoen te kelowahan
amon eked ketegahi se inang din medaet. 21 Meneng se otaw egtaking te
kebenalan, yan se megpedapag diya te kelowahan, amon ketegahan te
eg-inangen din se ibeg te Timanem.

Impelangkaw i Juan Memonyagay Ssi Jesus

22Penganiyan, dimoton siJesus aw menge tinoledaan din te probinsya
teJudiya. Mig-ogpa dan kidoen aw mighonyag. 23-24Migbonyag heman si
Juan Memonyagay so weda pa kelebosowi. Mighonyag sikandin kidoen
te Inon medapag te Salim, so dakel se wayeg kidoen. Dimoton se menge
otaw kandin aw binonyagan din dan.

25Doen menge tinoledaan i Juan aw sebad Judiyo migpedindilay tepad
te pegpelinis. 26 Dimoton dan ki Juan aw minikagi, “Sir, se doma no
kedengan doton dipag te Jordan, siyan in-indan no, yan se egpemonyag
den ekon heman, aw medita den se otaw limenga te pegtaking dan
kamno aw timaking den dan diya kandin.”

27Minikagi si Juan, “Wedad mebatog te otaw singed aw isogo sikandin
te Timanem. 28 Netegahan niyo den te minikagi a te kena ko se Misiyas
megpelowa kenyo. Meneng insogo a amon megpetagad a te pegdateng
din. 29 Se meama peipiden, yan se tekingan te bayi. Meneng se sigalak
te meama peipiden, yan se megtagad kandin aw menenalan heman
kandin, aw meluba se pedowan din te pegdineg din te kagi te sigalak din
peipiden. Iling a heman kenyan, so nesikop den se keluba te pedowan
ko te pegdineg ko te medita se otaw egtaking ki Jesus. 30 Keilangan
megkedakel se dengeg i Jesus, aw metostos se kanak dengeg.”

Si Jesus se insogo lekat te langit

31 Se insogo dini lekat te langit, yan se ontd melangkaw diya te
kedita. Meneng se otaw dini te tana, yan se otaw lekat dini te tana,
aw lekat heman te tana se ipegtolada din. Meneng se insogo dini lekat
te langit, yan se ontdo melangkaw diya te kedita. 32 Eg-indan sikandin
te benal kinita din aw dinineg din kidoen te langit, meneng pilabok se
egpenenalan te kagi din. 33 Meneng se otaw memenal te kagi din, yan se
otaw megpetaga-taga te benal se kagi te Timanem. 34 Eg-ikagi se insogo
te Timanem te kagi lekat te Timanem, so tigkan imbegay te Timanem se
Espiritu Santo diya kandin. 350Onto dakel se pedowan te Timanem Amay
diya te Bata din, aw insalig din diya kandin se peglowan diya te kedita.
36 Se otaw memenal diya te Bata te Timanem, yan se otaw doen kaling
pedowan wedad temanan. Meneng se otaw eked tolo te kagi te Bata te
Timanem, yan se otaw eked begayi te kaling pedowan, meneng detengan
dan te pelumun te Timanem te wedad temanan.

4

SiJesus aw bayi tege Samarya

1Nayan, dinineg te menge Parisiyo te medita se otaw timaking ki Jesus
aw binonyagan din labi pa medita diya te timaking aw binonyagan i
Juan Memonyagay. 2 Meneng se kebenalan, kena si Jesus se nemonyag,
meneng menge tinoledaan din se nemonyag. 3 Pegdineg i Jesus kenyan,
nesayo sikandin lekat te probinsya te Judiya aw dimoton te probinsya te
Galiliya. 4 Pegpesalo din doton te Galiliya, minokit dan te probinsya te
Samarya.

5Peg-ipanaw dan, dimateng dan te lonsod te Sikar sakop te probinsya
te Samarya, medapag te tana imbegay i Jacob diya te bata din si Jose
gebii. 6 Kidoen heman se sokian binengbangan i Jacob. Nenenoo si
Jesus medapag te sokian, so migkelomay sikandin tanda te peg-ipanaw
din. Menge alas dosi den. 7-8 Sebad din se kidoen so dimeleg den se
menge tinoledaan din doton te lonsod amon mayad dan te kanen. Dalem
niyan, dimateng se bayi tege Samarya amon somalok. Minikagi si Jesus,
“Peinemi a.”

9 Onto nepela se bayi, so doen ketanem te menge Judiyo te eked dan

kaen aw inem diya te telepagan te menge tege Samarya, aw eked dan
heman pegdoma kandan. Yan minikagi se bayi, “Sikona se sakop te
Judiya, aw siak se sakop te Samarya. Nenga lay nemoyo ka kanak te
wayeg inemen?”

10 Timaba si Jesus, “Aw netegahan no pa aw eden se ibowang te
Timanem kamno, aw netegahan no heman aw sinu se nemoyo te wayeg
diya kamno, sikona se memoy0 diya kanak, aw begayan ta te wayeg
egpemegay te pedowan.”

11 Minikagi se bayi, “Sir, wedad kamno segaday, aw mediyo heman se
wayeg doton didalem te sokian. Kenan no lay ebati se wayeg egpemegay
te pedowan? 12Kemonaan tadon gebii si Jacob se nemangbang te sokian
seini egselokan tadon. Seini se eg-ineman din, aw kedita te bata din, aw
ayam-ayam din. Labi ka lay pa melangkaw diya kandin?”

13 Timaba si Jesus, “Aw minem se otaw te wayeg seini, toda sikandin
melao. 14 Meneng se otaw minem te wayeg ibegay ko kandin, yan se
eked toda palos kelao. Se wayeg ibegay ko kandin, yan se meinang selep
kidoen kandin egtebolan te wayeg mekebegay te kaling pedowan wedad
temanan.”

15 Minikagi se bayi, “Sir, peinemi a te wayeg siyan amon eked a palos
kelao, aw amon wedad den palos keilangan te toda a somalok dini.”

16 Minikagi si Jesus, “Engayi se esawa no, aw liko kaw dini.”

17 Minikagi se bayi, “Wedad esawa ko.”

Minikagi si Jesus, “Benal se inikagi no te wedad esawa no, 18 so
mekelima ka pa pengognan, aw kena ontd kamno esawa se meama
migdoma kamno. Benal se inikagi nikaw.”

19 Minikagi se bayi, “Sir, netegahan ko den te telekeliwat ka insogo te
Timanem. 20 Se menge kemonaan day tege Samarya, yan se migsimba
te Timanem dini te bontod seini. Meneng sikiyo menge Judiyo, egtolada
kaw te keilangan megsimba kidon doton te Jerusalem.”

21 Minikagi si Jesus, “Penenalan ka kanak. Doen aldaw domateng
aw kena 0lo dini te bontod seini se simbahan te otaw, aw kena olo
heman doton te Jerusalem, meneng mepakay aw simbahen se Timanem

Amay pengkey kenan. 22 Sikiyo tege Samarya, weda kaw ketaga-taga
aw sinu se egsimbahen niyo. Meneng sikami Judiyo, netaga-taga kay
aw sinu se egsimbahen day, so pineokit kenami Judiyo, megpelowa se
Timanem te kedita te otaw. 23 Dimateng den se aldaw te keilangan
melobos se pedowan te otaw megsimba kandin, aw keilangan ketegahan
dan heman se kebenalan tepad kandin egsimbahen dan, so yan se ibeg
te Timanem te megsimba se otaw kandin iling kenyan. 24 Wedad lawa
te Timanem, aw eked heman sikandin kitai. Yan se doun te keilangan
melobos se pedowan te otaw megsimba kandin, aw keilangan ketegahan
dan heman se kebenalan tepad kandin egsimbahen dan.”

25 Minikagi se bayi, “Netegahan ko te domateng se Misiyas amon
megpelowa kenitadon, siyan isogd te Timanem iningedanan Cristo. Aw
domateng sikandin, lebaden din se kedita te kebenalan diya kenitadon.”

26 Minikagi si Jesus, “Se minikagi diya kamno, yan se insogo te
Timanem.”

27Dalem pa te peg-ikagiiJesus kandin, dimateng se menge tinoledaan
din. Onto dan nepela te minikagi si Jesus diya te bayi. Meneng wedad
palos mig-insa aw eden se ibeg te bayi kandin. Weda dan heman peg-
insa te nenga lay minikagi si Jesus diya kandin. 28 Penga niyan, tine-
nanan te bayi se sibolan din, aw ayas minoli doton te lonsod. Pegdateng
din doton, minikagi sikandin diya te menge otaw, 29 “Taking kaw kanak
amon kitaen niyo heman se otaw mig-indan kanak te kedita te ininang
ko. Sikandin besi se Misiyas megpelowa kenitadon.”

30Yan nesayo dan aw dimoton dan ki Jesus.

31 Pegtanan te bayi ki Jesus, minikagi se menge tinoledaan din, “Sir,
kaen ka den.”

32 Minikagi si Jesus, “Doen kanen ko weda niyo ketegahi.”

33Yan migpeinsaay dan, “Doen lay lebdo nemegay kandin te kanen?”

34 Minikagi si Jesus, “Iling te kanen ko se pegtoman ko te ibeg te simogo
kanak aw peg-epos ko te sogo din kanak. 35 Eg-ikegiyen niyo te doen
epat se bolan te eked pa peglegani. Meneng mikagi a den kenyo te
dimateng den se aldaw te peglegani. Tengtengi niyo se medita otaw
seini meibeg memenal, so iling dan te tinanem neketagad den geniyen.
36 Doen ontong kinewaen te otaw meglegani te otaw memenal, aw kaling
pedowan wedad temanan se ibegay te Timanem diya te otaw memenal.
Pengkey sebad otaw se menanem, aw doma otaw se meglegani te pongo
niyan, meneng se kedita dan eleg meluba. 37 Yan benal se eg-ikegiyen,
‘Menanem se sebad, meneng meglegani se doma.” 38 Isogo ko den sikiyo
meglegani kidoen te pawa weda niyo tenemi. Meneng tanda te pagod te
doma otaw, medita se otaw geniyen niyo megpesakop diya te peglowan
te Timanem.”

39Doen medita tege Samarya nemenal diya ki Jesus tanda te peg-ikagi
te bayi, “Inindanan a din te kedita te ininang ko.” 40 Yan pegdateng
te menge tege Samarya doton ki Jesus, ontdo dan nemoyo0 kandin te
meg-ogpa kidoen kandan. Yan mig-ogpa si Jesus kidoen te dowa se
delem. 41 Pegtolada din kidoen, labi pa medita se otaw nemenal kandin.
42 Minikagi dan diya te bayi, “Nemenal kay den kena olo pineokit te
inikagi no kenami, meneng nemenal kay den so nenenalan kay den
kandin, aw netegahan day den te onto sikandin se megpelowa te kedita
te otaw.”

Pinegoliijesus se bata te opisyal te gobirno

43 Nayan, pegkepenga te dowa se delem, nesayo si Jesus aw dimoton te
probinsya te Galiliya. 44 Tapay minikagi si Jesus te kena egsegmanen se
menge telekeliwat te kagi te Timanem kidoen te probinsya tinebawan
dan. 45 Meneng pegdateng din doton te probinsya te Galiliya, nepela
sikandin so limiyag se menge tege Galiliya kandin, so medita dan se
timanod te Pista te Pegpelowa kidoen te Jerusalem, aw kinita dan se
menge kepelahan ininang din kidoen.

46 Limiko si Jesus doton te lonsod te Kana sakop te Galiliya. Yan se
lonsod ininangan din te kepelahan, so binaloy din bino se wayeg kidoen.
Doton te doma lonsod te Kapirnaom, doen sebad opisyal te gobirno te
Roma, aw nesekitan se bata din. 47 Pegdineg din te nesayo den si Jesus
lekat te probinsya te Judiya aw dimateng den kidoen te probinsya te
Galiliya, dimoton sikandin ki Jesus, aw nemoyo te domoton sikandin
te Kapirnaom amon megpegoli te bata din, so ontd den netigdaan.
48 Minikagi si Jesus, “Aw wedad pengilala aw kepelahan kitaen niyo,
eked kaw pemenal kanak.”

49 Minikagi se opisyal, “Sir; ayas ka taking kanak te eked pa kematay se
bata ko.”

50 Minikagi si Jesus, “Oli ka den, so negolian den se bata nikaw.”

Nemenal se opisyal te inikagiiJesus kandin, aw nesayo. 51 Te weda pa
dateng doton te balay din, pig-isongon din se menge sineligan din kidoen
te dalan, aw mig-indan dan kandin te negolian den se bata din. 52 Penga
niyan, mig-insa sikandin aw eden orasi se pegkepiya din. Timaba dan,
“Gebenini te ala ona te meapon, minowas se keinit te lawa din.”

53Penga niyan, neeneng-enengan din te yan se oras te peg-ikagiiJesus
te negolian den se bata din. Yan se doun te nemenal sikandin ki Jesus aw
kedita te doma otaw mig-ogpa kidoen te balay din.

54Yan se ikedowa kepelahan ininang i Jesus. Ininang din iyan kidoen
te probinsya te Galiliya te pegdateng din lekat te probinsya te Judiya.

5

PinegoliiJesus se otaw kidoen te lanaw

1 Penga niyan, doen pista ininang te menge Judiyo, aw yan dimoton
si Jesus te Jerusalem amon tomanod. 2 Doen lanaw kidoen te Jerusalem
doton dapag te lelebangan te kota nekelibed te lonsod, siyaniningedanan
Lelebangan te Karniro. Iningedanan se lanaw Bitsata te menge otaw
eg-ikagi te Hebreo, aw doen lima elonganan kidoen te kilid niyan.
3 Medita se otaw doen mesakit eg-ogpa diya te lima elonganan niyan,
aw migtagad dan te pegpegoli kandan. Doen menge bota. Doen menge
kapig. Doen heman menge otaw kena egpekeiwal. [Gayed dan migtagad
te pegketigaw te wayeg kidoen, 4so seleta doen anghil te Timanem mebo
kidoen te lanaw, aw megtigaw te wayeg kidoen. Penga niyan, aw ayas
mebo se otaw diya te wayeg, kegolian dan.] 3 Doen sebad otaw kidoen
nesekitan te ketlowan pa teg walo se omay. 6 Kimita si Jesus kandin
minibat, aw netegahan din te onto sikandin nenamay nesekitan. Mig-
insa si Jesus, “Meibeg ka lay kegolian?”

7 Timaba se otaw, “Meneng Sir, aw metigaw se wayeg, wedad otaw
megsawol kanak kidoen te wayeg. Pengkey megtelaman a, meneng
gayed mekeona se doma te eked a pa dateng kidoen.”

8 Minikagi si Jesus, “Enaw ka. Loloni se inibatan no, aw ipanaw ka.”

9Keta negolian sikandin. Linolon din se inibatan din aw minipanaw.

Neinang iyan te Sebado, aldaw te peg-etod. 10 Yan neopalan te menge
obanen te Judiyo se otaw negolian. Minikagi dan, “Seini se aldaw te peg-
etod. Nekelapang ka te punu so nengibing ka te ikam.”

11 Meneng timaba sikandin, “Se otaw migpegoli kanak, yan se
migpunu kanak te peglolon ko te ikam aw peg-ipanaw ko.”

12 Mig-insa dan, “Sinu lay se otaw migpunu te peglolon no te ikam aw
peg-ipanaw nikaw?”

13 Meneng weda ketegahi te otaw negolian aw sinu se ngadan te
migpegoli kandin, so dimeleg den si Jesus, aw medita se otaw netipon

kidoen.
14 Penga niyan te weda kenamay, nengemaha si Jesus kandin kidoen

te dakel simbahan te Judiyo. Pegkita din kandin, minikagi si Jesus, “Na,
negolian ka den. Lenga ka den te peg-inang no te sala amon eked ka
detengi te labi pa medaet.”

15 Penga niyan, nesayo se otaw negolian, aw mig-indan diya te menge
obanen te Judiyo te si Jesus se migpegoli kandin. 16 Yan se doun te
pinemilang dan si Jesus, so neopal dan te pegpegoli din te otaw aldaw
te Sebado. 17 Meneng doen intaba i Jesus kandan, so minikagi sikandin,
“Gayed egterbaho se Amay ko pengkey aldaw seini, aw yan se doun te
gayed a heman egterbaho.”

18 Pegdineg dan kenyan, labi dan pa meibeg mengimatay kandin.
Neopal dan kandin so weda sikandin taking te ketanem dan tepad te
aldaw te peg-etod. Neopal dan heman so minikagi sikandin te Timanem
se Amay din, aw pineokit kenyan onawa se kelangkaw din diya te
Timanem.

Doen kaling pedowan pineokit ki Jesus

19 Minikagi si Jesus diya te menge obanen te Judiyo, “Eneng-enengi
niyo se kagi ko kenyo. So Bata a te Timanem, wedad palos inangen ko
lowa te ibeg te Amay ko. 010 ko inangen se tapay kinita ko eg-inangen
te Amay ko. Se inangen din, yan heman se inangen ko, 20 so dakel se
pedowan te Amay ko kanak, aw pinekitaan a din te kedita te eg-inangen
din. Doen pa inangen din ipekita din pineokit kanak labi pa metolos
te ininang ko den amon onto kaw mepela. 21 Eg-antay se Amay ko te
otaw nematay, aw egpemegay kandan te kaling pedowan. Iling heman
kenyan se inangen ko, so memegay a heman te kaling pedowan diya
te kedita te otaw pemellien ko. 22 Kena Amay ko se meg-okom te otaw,
meneng binegayan a din te peg-okom, 23 so ibeg din segmanen a heman
te kedita te otaw, onawa te pegsagman dan kandin. Aw eked pegsagman
se otaw kanak, yan se pengilala te kena heman sikandin egsagman te
Amay ko simogo kanak.

24 “Eneng-enengi niyo se kagi ko kenyo seini. Se otaw menenalan te
kagi ko, aw memenal heman diya te Amay ko simogo kanak, yan se otaw
begayan te kaling pedowan wedad temanan. Eked sikandin pelumuni,
so nekelowa den sikandin lekat te kemetayun, aw doen den kaling
pedowan din wedad temanan. 25 Eneng-enengi niyo se kagi ko kenyo.
Doen aldaw domateng, igsa dimateng den iyan, aw domineg te kagi ko se
menge otaw wedad pedowan. Aw memenal dan kanak, begayan dan te
kaling pedowan wedad temanan. 26 So Amay ko Timanem se eglekatan

te kaling pedowan wedad temanan, ininang a din heman eglekatan te
kaling pedowan wedad temanan. 27 So siak se Timanem Migpekeotaw,
binegayan a din heman te peg-okom te otaw. 28 Ika niyo egkepela te kagi
ko seini, so doen aldaw domateng aw domineg se kedita te otaw nematay
te tawal ko kandan. 29 Penga niyan, meantay dan lekat te nematay. Se
otaw tapay mig-inang te mepiya, yan se entayen amon eked dan palos
toda kematay. Meneng se otaw tapay mig-inang te medaet, yan se otaw
entayen amon ipelumun dan.”

Benal si Jesus se insogo te Timanem

30“Weda ko teboki se inang ko. Iling te intolada din kanak se peg-okom
ko, aw metolid se peg-okom ko, so kena kenaken ibeg se egtekingan ko,
meneng egtekingan ko se ibeg te Amay ko migsogo kanak.

31 “Simpana o0lo sebad ko se meg-indan kenyo tepad kanak, eked
niyo besi pemenali se kagi ko. 32 Meneng doen doma mekeindan te
benal tepad kanak, aw netegahan ko te keseligan se kagi din tepad
kanak. 33 Doen otaw insogod niyo amon meg-insa diya ki Juan Mem-
onyagay tepad kanak, aw mig-indan heman sikandin te benal tepad
kanak. 34 Wedad keilangan ko te doen otaw meg-indan te benal tepad
kanak. Meneng pineeneng-enengan ko sikiyo tepad te inikagi i Juan
Memonyagay amon memenal kaw kanak, aw mekelowa kaw lekat te
sala. 35 Si Juan Memonyagay, iling sikandin te solo ontd meanyag, aw
neluba kaw tanda te intolada din kenyo te weda kenamay. 36 Meneng
doen pa meg-indan te benal labi pa keseligan diya ki Juan, so lekat te
Amay ko se kedita te kepelahan eg-inangen ko, aw yan se egpetaga-
taga te onto a insogo te Amay ko. 37 Sikandin se mig-indan te benal
tepad kanak, meneng weda kaw keibeg menenalan te kagi din kenyo.
Weda kaw heman keibeg komita kandin. 38 Eked niyo heman soli se
kagi din kidoen te pedowan niyo, so pengkey insogo a din, eked a niyo
pemenali. 39 Gayed kaw egbasa te kagi te Timanem tapay insolat, so
aneng-aneng niyo, kebegayan kaw te kaling pedowan wedad temanan
pineokit te pegbasa niyo kenyan. Eg-indan se kagi te Timanem te benal
tepad kanak, 40 meneng eked kaw pa pemenal kanak, aw yan eked kaw
begayi te kaling pedowan wedad temanan. 41 Kena aw egkeibegan ko se
duyun te otaw, 42 meneng netegahan ko te wedad kedakel te pedowan
niyo diya te Timanem. 43 Pengkey insogo a te Amay ko amon megtolada
a kenyo tepad kandin, meneng weda a niyo pemenali. Meneng aw
doen doma otaw megtolada weda sogoi te Timanem, yan se pemenalen
niyo. 44Ibeg niyo iduyun kaw te menge doma otaw, meneng eked kaw
keibegiduyun te sebad 0lo Timanem. Yan se doun te eked kaw pemenal.
45 Kena ko se megdimanda diya te Timanem tepad kenyo te modi aldaw,
so se kemonaan niyo si Moises egseligan niyo, yan se megdimanda te
aldaw siyan amon ipelumun kaw. 46 Simpana ontd kaw nemenal te
kagi i Moises, nemenal kaw heman kanak, so simolat si Moises tepad
kanak. 47 Meneng aw eked kaw pemenal te insolat din, eked kaw heman
pemenal te ikegiyen ko.”

6

ImpekaeniJesus se lima melalan otaw
Juan 6:1-5; Mat. 14:13-21; Mar. 6:30-44; Luc. 9:10-17

1Penga niyan, dimoton si Jesus dipag te Lanaw te Galiliya, yan heman
se iningedanan Lanaw te Tibiryas. 2 Ont0o medita se otaw timaking
kandin, so kinita dan se kepelahan ininang din te pegpegoli din te menge
otaw doen mesakit. 3 Timikedeg si Jesus aw menge tinoledaan din te
bontod, aw nenenoo dan kidoen. 4 Neinang ini te agpet domateng se
pista te menge Judiyo iningedanan Pista te Pegpelowa. 5 Pegtengteng i
Jesus, kinita din se medita otaw migpesalo diya kandin. Minikagi si Jesus
diya ki Felipe, “Kenan lay beyadi se ipekaen tadon kandan?”

6 Yan se ininsa din amon tendaen din se pegsalig i Felipe diya kandin,
so tapay netegahan din aw eden se inangen din. 7 Timaba si Felipe,
“Simpana doen ontod dakel kwarta tadon, pengkey doen dowa gatos
se kwarta dinaryo ibayad tadon te pan, kolang pa se pan iteped diya
kandan, so ontd dan medita.”

8Kidoen heman se sebad tinoledaan i Jesus si Andres, siyan adi i Pedro.
Minikagi sikandin, 9 “Doen telaki dini nengibing te bawo din lima se
pan ininang lekat te sebada, aw dowa se ikan din. Meneng iling iyan te
wedad, so onto medita se otaw netipon.”

10 Minikagi si Jesus diya te menge tinoledaan din, “Peonsadi niyo se
menge otaw.”

Nayan, mebelad se sagbet kidoen aw yan minonsad dan kidoen.
Menge lima melalan se kedita te meama kidoen, aw doen heman menge
bayi. 11 Inabat i Jesus se lima pan, aw migpesiontong kenyan diya
te Timanem, aw impeteped din iyan diya te menge otaw minonsad.
Onawa heman se ininang din diya te ikan lamig nebesog se kedita
dan. 12 Pegkebesog dan, minikagi si Jesus diya te menge tinoledaan din,
“Imoni niyo se sama te kanen amon wedad kebatan.”

13 Peg-imon dan te sama te pan weda kani, doen sempolo teg dowa
buun nepeno te pan. 14 Pegkita te menge otaw te kepelahan ininang
1 Jesus, minikagi dan, “Sikandin se ontd benal telekeliwat te kagi te
Timanem insogo din dini te keneyonan.”

15 Meneng nesayo den si Jesus lekat kidoen sebad din, aw dimeleg
doton didaya, so netegahan din te doen ibeg dan megleges kandin amon
inangen dan sikandin selotan dan, meneng kena niyan se ibeg din.

Minipanaw si Jesus diya te lanto te lanaw

Juan 6:16-21; Mat. 14:22-33; Mar. 6:45-52

16 Pegsallep te aldaw, timegbeng se menge tinoledaan i Jesus doton
te kilid te lanaw. 17 Pegkedelem, simakay dan te belangay, so weda pa
dateng si Jesus. Minatas dan pesalo doton te Kapirnaom. 18 Meneng
weda kenamay, migkedakel se balud so migkebandes. 19 Pegbugsay
dan te menge lima kilomitro, kinita dan si Jesus migpesalo kandan,
aw minipanaw sikandin diya te lanto te lanaw. Onto dan nelemitan.
20 Meneng timawal si Jesus, “Siaken ini. Ika niyo egkelemitan.”

21 Penga niyan, onto dan neluba aw impesakay dan sikandin. Weda
kenamay, dimateng dan kidoen te tana dinotonan dan.

SiJesus se kanen mekebegay te kaling pedowan
22Keeldawan niyan, nengemaha ki Jesus se menge otaw tinenanan te
menge tinoledaan doton dipag te lanaw, so netegahan dan te gebenini
doen old sebad belangay kidoen, aw netegahan dan heman te weda
taking si Jesus diya te menge tinoledaan din te pegsakay dan kenyan.

23 Weda dan pegkita ki Jesus, meneng doen menge belangay lekat te
Tibiryas migdong dapag te tana kinanan dan te pan impesiontong i Jesus.
24 Penga niyan, pegketaga-taga dan te wedad kidoen si Jesus aw menge
tinoledaan din, simakay dan heman minatas pesalo doton te Kapirnaom,
amon mengemaha dan ki Jesus.

25Pegdateng dan doton te Kapirnaom, kinita dan si Jesus, aw mig-insa
dan, “Sir, kano ka lay dini?”

26 Timaba si Jesus, “Eneng-enengi niyo se kagi ko kenyo. Nengemaha
kaw kanak kena so nemenal kaw pineokit te kepelahan impekita ko
kenyo, meneng nengemaha kaw kanak so nebesog kaw te pan impekaen
ko kenyo gebenini. 27 Ika niyo egpengemaha te kanen megkewedad te
eked kenamay. Meneng pengemaha kaw te kanen eked pegkewedad
aw mekebegay te pedowan wedad temanan. Yan se ibegay ko kenyo,
so siaken se Timanem Migpekeotaw, aw impetaga-taga te Amay ko
Timanem te siak se insogo din.”

28 Minikagi dan diya ki Jesus, “Toledai kay aw eden se inangen day
amon metoman day se ibeg te Timanem.”

29 Timaba si Jesus, “Seini se ibeg te Timanem inangen niyo. Pemenal
kaw kanak, so insogo a te Timanem.”

30Mig-insa dan heman, “Eden lay se pengilala ipekita no kenamiamon
memenal kay kamno? Eden lay se inangen no kenami? 31 So gebii te peg-
ogpate menge kemonaan tadon doton te kebigtilan, kinaen dan se kanen
iningedanan mana, so doen kagi te Timanem insolat,

‘Binegayan din dan te kanen lekat te langit.” ”

32 Minikagi si Jesus, “Eneng-enengi niyo se kagi ko kenyo. Kena
si Moises se nemegay te kanen lekat te langit, meneng Timanem se
egpemegay kenyo te benal kanen lekat te langit. 33 Insogo dini lekat te
langit se benal kanen ipegpemegay te Timanem, aw yan se mekebegay te
kaling pedowan wedad temanan diya te kedita te otaw.”

34Minikagi dan, “Pengolo, begayi kay te kanen siyan te kelikit te aldaw.”

35 Minikagi si Jesus, “Siaken se kanen mekebegay te kaling pedowan
wedad temanan. Se otaw tomaking aw memenal kanak, yan se otaw
eked palos bellosi aw eked heman palos kelao. 36 Meneng tapay ko
inikagi kenyo, te pengkey kinita a niyo, meneng weda kaw pa pemenal
kanak. 37 Se kedita te otaw insalig te Amay ko diya kanak, yan se otaw
tomaking kanak. Pengkey sinu se otaw tomaking kanak, eked ko palos
sikandin pekedasi. 38 Insogo a dini lekat te langit kena amon inangen
ko se kanak ibeg, meneng dimini a amon toloen ko se ibeg te Amay ko
simogo kanak. 39 Aw seini se ibeg din, te tonggoan ko se kedita te otaw
insalig din diya kanak amon wedad metalon kandan, aw entayen ko se
kedita dan te temanan aldaw. 40 Meibeg se Amay ko te begayan te kaling
pedowan wedad temanan se kedita te otaw nengemaha aw nemenal
kanak, aw entayen ko dan te temanan aldaw.”

41pegdineg te menge obanen te Judiyo kenyan, nebensi dan, so minik-
agi si Jesus te sikandin se kanen imbegay te Timanem kandan lekat te
langit. 42 Migpebelaw-belaway dan, kagi dan, “Meneng sikandin si Jesus,
aw si Jose olo se amay din. Netegahan tadon aw sinu se amay aw inay
din. Yan nenga lay minikagi sikandin te insogo sikandin lekat te langit?”

43 Minikagi si Jesus, “Ika niyo egkebensi. 44 Wedad otaw meketaking
kanak singed aw ona entagen se pedowan din te Amay ko simogo kanak.

Se otaw tomaking kanak, yan se entayen ko te temanan aldaw. 45 Doen
insolat te telekeliwat te kagi te Timanem, kagi din,

‘Toledaan te Timanem se kedita te otaw.’

Se kedita te otaw menenalan aw tomolo te itolada te Amay ko, yan se
tomaking kanak. 46 Wedad otaw kimita te Amay ko Timanem, meneng
sebad ko se kimita kandin, aw insogo0 a din dini. 47 Eneng-enengi niyo se
kagi ko kenyo. Doen kaling pedowan wedad temanan te kedita te otaw
nemenal kanak. 48 Siaken se kanen egpemegay te kaling pedowan wedad
temanan. 49 Peg-ogpa te menge kemonaan niyo kidoen te kebigtilan,
nematay dan pengkey kimaen dan te mana imbegay te Timanem kandan
lekat te langit. 39 Meneng sebad kemolo se kanen seini insogo den dini
lekat te langit, so se kedita te otaw komaen kani, yan se otaw eked
palos kematay se pedowan din. 5! Siaken se kanen insogo dini lekat te
langit mekebegay te kaling pedowan. Aw komaen se otaw te kanen seini,
wedad temanan te pedowan din. Se kanen seini ibegay ko, yan se onod
ko, amon mekekinawa se kedita te otaw te kaling pedowan.”

52 Pegdineg te menge obanen te Judiyo kenyan, migpedindilay dan,
kagi dan, “Eked sikandin pemegay te onod din kenitadon amon mekaen
tadon iyan.”

53 Minikagi si Jesus, “Eneng-enengi niyo se kagi ko kenyo. Aw eked
kaw kaen te onod ko, aw eked kaw heman inem te dipanog ko, wedad
kaling pedowan ibegay kenyo. Siak se Timanem Migpekeotaw, 54 aw se
otaw komaen te onod ko aw minem te dipanog ko, yan se otaw begayan
ko te kaling pedowan wedad temanan, aw entayen ko pa sikandin te
temanan aldaw. 35 Onto mekaen se onod ko, aw onto heman meinem
se dipanog ko. 56 Se otaw komaen te onod ko aw minem te dipanog ko,
yan se eg-ogpa diya kanak, aw siak diya kandin. 57 Insogo a te Amay
ko wedad temanan din, aw doen heman pedowan ko wedad temanan
lekatkandin. Iling heman kenyan se otaw komaen kanak, so yan se otaw
begayan te pedowan wedad temanan pineokit kanak. 38 Seini se kanen
lekat te langit. Kena ini iling te mana, so nematay se kemonaan niyo
pengkey kimaen dan kenyan. Meneng se otaw komaen te kanen seini,
wedad palos temanan te pedowan din.”

59Yan se intolada i Jesus kidoen te simbahan te Judiyo doton te lonsod
te Kapirnaom.

Medita se tinoledaan timanan ki Jesus

60 Pegdineg te menge tinoledaan i Jesus te intolada din seini, medita
kandan se migpebelaw-belaway, kagi dan, “Eked nael pemenali se into-
lada din seini. Wedad besi palos otaw mekepemenal kenyan.”

61 NetegahaniJesus te doen menge tinoledaan din nebensi te intolada
din, aw minikagi sikandin, “Nepela a so nebensi kaw te inikagi ko seini.
62 Labi pa besi se kebensi niyo aw kitaen a niyo Timanem Migpekeotaw
aw megpeengat a doton te langit eg-ogpaan ko kedengan. 63 Timanem
0l0 se mekebegay te kaling pedowan. Eked iyan keabat pineokit te
pagod te otaw. Meneng se kebenalan intolada ko kenyo, yan se lekat te
Timanem aw mekebegay te kaling pedowan. 64 Doen dini kenyo eked
pemenal kanak.”

Yan se inikagi i Jesus so tapay din netegahan aw sinu se otaw eked
pemenal, aw netegahan din heman aw sinu se otaw megtolok kandin.

65 Minikagi heman si Jesus, “Yan se doun te minikagi a diya kenyo te
wedad otaw meketaking kanak singed aw ona entagen se pedowan din
te Amay ko.”

66 Lekat niyan, medita se tinoledaan timanan ki Jesus aw limenga dan
te pegtaking kandin. 67 Minikagi si Jesus diya te siyan sempolo teg dowa
tinoledaan din, kagi din, “Meibeg kaw lay heman tomanan kanak?”

68 Timaba si Simon, se doma ngadan din si Pedro, kagi din, “Pengolo,
wedad palos doma tekingan day, so sebad no se egtolada tepad te kaling
pedowan wedad temanan. 69 Nemenal kay den kamno, aw netegahan
day te wedad sala no aw sikona se insogo te Timanem.”

70 Minikagi si Jesus, “Pengkey pinemalli ko sikiyo sempolod teg dowa,
meneng doen sebad diya kenyo sakop i Satanas.”

71Yan se inikagi din tepad ki Judas bata i Simon Iscariote, so pengkey
si Judas se sebad diya te sempolo teg dowa tinoledaan din, meneng
sikandin se migtolok kandin.

7

Si Jesus aw menge kedowa din

1Penga niyan, miglegeb si Jesus kidoen te probinsya te Galiliya. Weda
sikandin doton te probinsya te Judiya, so doen menge obanen te Judiyo
meibeg mengimatay kandin. 2 Nayan, agpet den domateng se pista te
menge Judiyo iningedanan Pista te Bolongabong. 3 Minikagi se menge
kedowa i Jesus diya kandin, “Meépiya aw mesayo ka dini aw memista
ka heman kidoen te probinsya te Judiya amon komita se menge otaw
tinoledaan no te kepelahan eg-inangen nikaw. 4 Aw meibeg se otaw te
medengeg se ngadan din, eked din elesi se inangen din. Yan aw doen
kepelahan inangen no, mépiya aw ipekita no iyan diya te kedita te otaw
dini te keneyonan.”

5Yan se inikagi dan, so pengkey telekedowa dan si Jesus, meneng weda
dan pemenal kandin. 6 Minikagi si Jesus, “Weda pa dateng se kanak
aldaw. Meneng pengkey eden eldawi se mepakay diya kenyo. 7 Eked
kaw kebensihi te menge otaw egtaking te ibeg te keneyonan, meneng
kebensihan a dan, so gayed a eg-ikagi diya kandan te medaet se eg-
inangen dan. & Ona kaw doton te pista. Eked a pa doton so weda pa
dateng se aldaw te pegdoton ko.”

9 Penga te peg-ikagi din kenyan, mig-ogpa pa sikandin kidoen te
probinsya te Galiliya.

Dimoton si Jesus te Pista te Bolongabong

10 Penga te pegdoton te menge kedowa i Jesus te pista kidoen te
Jerusalem, dimoton heman sikandin te eles-eles, so ibeg din wedad
otaw metaga-taga te pegdoton din. 11 Kidoen te Jerusalem, doen menge
obanen te Judiyo nengemaha kandin, aw migpeinsaay dan, “Kenan lebo
sikandin?”

12 Medita se otaw netipon kidoen te pista, aw migpedindilay dan tepad
ki Jesus. Doen menge otaw minikagi, “Meépiya otaw sikandin.” Doen
heman menge doma otaw minikagi, “Kena, so eg-akal sikandin te otaw
pineokit te ipegtolada din.” 13 Meneng in-eles dan se peg-ikagi dan
kenyan, so nelemitan dan te menge obanen te Judiyo neopal kandin.

14 pegketenga te pista, dimoton si Jesus te dakel simbahan te Judiyo
kidoen te Jerusalem, aw migtolada te otaw netipon kidoen. 15 Pegtolada

din, onto nepela se menge obanen te Judiyo, aw minikagi dan, “Kenan
lebo lekat se kebiyasa te otaw seini? So weda sikandin toledai te menge
pengolo te simbahan.”

16 Timaba si Jesus kandan, kagi din, “Weda ko teboki se kebenalan
intolada ko seini, meneng lekat iyan te Timanem simogo kanak. 17 Aw
meibeg se otaw tomolo te ibeg te Timanem kandin, yan se otaw metaga-
taga aw kenan lekat se kebenalan ipegtolada ko, aw lekat iyan te
Timanem aw tinebok ko. 18 Aw teboken te otaw se itolada din, ibeg din
domuyun te kandin pegkeotawun. Meneng aw pineokit te pegtolada din,
iduyun din se simogod kandin, yan se pengilala te benal se ipegtolada
din, aw kena sikandin bolelawun. 19 Kineliwatan kaw i Moises te menge
punu, meneng wedad palos otaw kidoen kenyo timold kenyan. Nenga
lay ibeg niyo pa mengimatay kanak?”

20 Timaba se menge otaw netipon, kagi dan, “Migkebook ka den so
dinetengan ka te bosaw. Wedad man otaw meibeg mengimatay kamno.”

21 Minikagi si Jesus, “Doen olo sebad kepelahan ininang ko, aw nepela
se kedita niyo so aldaw te peg-etod. 22 Gebii, migpunu si Moises te
keilangan tolien se dedeitek bata niyo meama. Pengkey yan se impunu
din, meneng old din ingkeliwat se ketanem tapay pa tinekingan te
kemonaan tadon gebii. Yan keilangan tolien se bata niyo pengkey aldaw
te peg-etod. 23 Yan eked kepakay aw keopalan a niyo, so aw mepakay
se pegtoli niyo te otaw dalem te aldaw te peg-etod amon toloen se punu
ingkeliwat i Moises, mepakay heman se pegpegoli ko te kedakel te lawa
te otaw dalem te aldaw te peg-etod. 24 Yan ika niyo egsila te otaw singed
aw ketegahan niyo se onto kebenalan.”

SiJesus lebo se Misiyas?

25 Doen menge tege Jerusalem migpebelaw-belaway, kagi dan, “Inda,
sikandin se otaw egpemehaen amon imetayan. 26 Meneng nepela kay so
egtolada sikandin kinita te kedita tadon, aw wedad palos otaw migsagda
kandin. Netaga-taga den besi se menge pengolo te simbahan tadon te
onto sikandin se Misiyas megpelowa kenitadon. 27 Meneng kena din besi
se pinelimanan tadon, so aw domateng se Misiyas isogo te Timanem,
wedad otaw metaga-taga aw kenan sikandin lekat. Meneng netegahan
tadon se tinikedowan te otaw seini.”

28 Pegtolada i Jesus kidoen te dakel simbahan te Jerusalem, minikagi
sikandin, “Eden niyo aw netegahan niyo te sinu a aw kenan a lekat. Di-
mini a kena pineokit te kenaken ibeg, meneng insogo a dini. Egkeseligan
se simogo kanak, meneng weda kaw ketaga-taga kandin. 29 Netaga-taga
a kandin so dimini a lekat kandin, aw sikandin se simogo kanak.”

30 Peg-ikagi din kenyan, doen menge otaw meibeg megdakep kandin,
meneng weda dan deleg, so weda pa dateng se aldaw pinemalli te
Timanem te pegdakep kandin. 31 Meneng medita se doma otaw nemenal
te sikandin se insogo te Timanem. Minikagi dan, “Aw domateng se
Misiyas megpelowa kenitadon, wedad kepelahan inangen din labi pa
mepiya diya te eg-inangen te otaw seini.”

Insogo se menge teletonggo amon dekepen si Jesus
32 Pegdineg te menge Parisiyo te eg-ikegiyen te otaw netipon, migse-
bad dan diya te menge pengolo te simbahan te Judiyo, aw insogo dan se
menge teletonggo te simbahan amon dekepen dan si Jesus. 33 Minikagi



Juan 7:34 188 Juan 7:49

si Jesus diya te otaw netipon, “Te eked kenamay, mesayo a lekat dini,
so moli a doton te simogo kanak. 34 Pengkey mengemaha kaw kanak,
meneng eked kaw kita kanak, so eked kaw pekedoton te ogpeanan ko.”

35 Pegdineg te menge obanen te Judiyo kenyan, migpeinsaay dan,
“Kenan lay pesalo sikandin te eked tadon kitai? Domoton lay sikandin te
mediy0 lonsod eg-ogpaan te menge Judiyo nesakop te kena Judiyo amon
megtolada te menge otaw kena Judiyo? 36 Eden lay se kedegdagan te
inikagi din te eked kidon pekekita kandin pengkey mengemaha kidon
kandin? Nenga lay minikagi sikandin te eked kidon pekedoton te
ogpeanan din?”

Ibegay se Espiritu Santo
37Se temanan aldaw te Pista te Bolongabong, yan se ontd melangkaw
aldaw diya te kedita te Judiyo. Pegdateng te temanan aldaw te pista,
timindeg si Jesus kidoen te dakel simbahan aw minikagi te dakel se kagi
din, “Aw sinu se nelao, domiya kanak, so ipeinem ko. 38 Aw memenal se
otaw kanak, metoman diya kandin se kagi te Timanem insolat,
‘Kidoen te pedowan din, tomebol se wayeg mekebegay te kaling pe-

dowan wedad temanan.’ ” )
39 Se inikagi din tepad te wayeg, yan se tegdeyanan din tepad te

Espiritu Santo ibegay diya te kedita te otaw memenal kandin. Meneng
weda pa dateng se Espiritu Santo kandan, so weda pa pegpeengat si Jesus
doton te langit.

Weda pegsebad se menge otaw
40 Pegdineg dan te inikagi din, doen menge otaw minikagi, “Sikandin
se onto benal telekeliwat te kagi te Timanem tapay din impakang.”
41 Minikagi se menge doma otaw, “Sikandin se Misiyas megpelowa

kenitadon.” o ) )
Meneng doen heman menge doma otaw minikagi, “Kena sikandin

se egpelimanan tadon, so kena tege Galiliya se Misiyas megpelowa
kenitadon. 42 Doen kagi te Timanem insolat te keilangan pelimanan
tadon se Misiyas bowad-bowad te kemonaan tadon si David. Tomebaw
se Misiyas egpelimanan tadon kidoen te Bitlihim, so yan se lonsod
inogpaaniDavid.”

43 Weda dan pegsebad, aw yan se doun te migpedindilay dan tepad
kandin. 44 Doen menge otaw kidoen kandan meibeg megdakep kandin,
meneng wedad otaw minawid kandin.

Weda pemenal se menge pengolo te simbahan

45 Peg-oli te menge teletonggo te simbahan kidoen te menge otaw
simogo kandan, mig-insa se menge Parisiyo aw pengolo te simbahan,
kagi dan, “Nenga lay weda niyo ibingi?”

46 Timaba se menge teletonggo, kagi dan, “So wedad palos otaw
migtolada te kebenalan iling te pegtolada din.”

47 Minikagi se menge Parisiyo, “Neekalan kaw din kedi heman.
48 Weda kay din keekali, so wedad palos pengolo te simbahan nemenal
diya kandin. Wedad palos heman diya kenami menge Parisiyo nemenal
kandin. 49 Meneng se medita otaw sagkep timaking kandin, yan se
nemenal kandin so weda dan toledai te kebenalan tepad te kagi te
Timanem insolat, aw yan ipelumun dan te Timanem.”

50 Kidoen heman si Nicodemo, so sikandin se sebad doma dan.
Sikandin se dimoton ki Jesus kedengan te delem. Minikagi diya te menge
doma din netipon, kagi din, 51 “Eked kepakay diya te punu ingkeliwat i
Moises aw ipelumun se otaw singed aw ona sikandin insaan aw eden se
eg-inangen din, amon meketaba.”

52 Meneng minikagi dan, “Sikona besi heman se sakop te probinsya
te Galiliya. Pengemaha ka kidoen te kagi te Timanem insolat, aw yan
ketegahan no te wedad palos sakop te probinsya te Galiliya neinang
telekeliwat te kagi te Timanem.”

Bayi kinita te miglakad
[ 33 Penga niyan, nesayo se kedita dan aw migsioli dan.

1Meneng dimoton si Jesus te bontod iningedanan Olibo. 2 Keeldawan
niyan te peglibtak te aldaw, limiko si Jesus doton te dakel simbahan.
Pegketipon te kedita te otaw, nenenoo sikandin aw migtolada kandan.

3 Dalem te pegtolada din, dimateng se menge menenolada te punu
ingkeliwat i Moises aw menge Parisiyo. Inibing dan se sebad bayi kinita
dan limakad. Inibing dan sikandin doton te mona i Jesus 4 aw minikagi
dan, “Sir, kinita day gina se bayi seini limakad. 5 Doen punu ingkeliwat i
Moises te keilangan bontogan te bato se otaw limakad amon matay. Na,
menonen lay sikandin. Eden lay se aneng-aneng nikaw?”

6Yan se ininsa dan amon tendaen dan si Jesus, so ibeg dan idimanda
dan sikandin diya te howis. Meneng timibakang sikandin aw simolat
te intetodo din diya te tana. 7 Sagwa weda dan lenga te peg-insa dan
kandin, timindeg si Jesus aw minikagi, “Se otaw diya kenyo wedad palos
sala ininang din, yan se mekeona memontog kandin te bato.”

8 Penga niyan, toda timibakang si Jesus, aw simolat te intetodo din
kidoen te tana. 9 Pegdineg te menge Parisiyo te inikagi din, neyaya dan
aw nesayo se kedita dan teg sebad-sebad. Menge obanen se ona nesayo.
Nesama 0lo se bayi aw si Jesus. 10 Penga niyan, timindeg si Jesus aw mig-
insa, “Ata, kenan lay den se menge otaw neopal kamno? Wedad lay den
migpelumun kamno?”

11 Timaba se bayi, “Wedad, Sir.”

Minikagi si Jesus, “Eked a heman pegpelumun kamno. Oli ka den, aw
ika toda egpekesala.”]

Si Jesus se kelowahan

12 Pegtolada i Jesus te menge otaw netipon, minikagi, “Siaken se
kelowahan eg-anyag diya te kedita te otaw te keneyonan. Aw tomaking
se otaw kanak, wedad kengitngit diya te pedowan din, so doen keanyag
diya kandin mekebegay te kaling pedowan wedad temanan.”

13 Pegdineg te menge Parisiyo te inikagi din, minikagi dan, “Ol0 sebad
no se mig-indan kenami tepad te kamno pegkeotawun. Eked kepemenali
se inikagi nikaw.”

14 Timaba si Jesus, “Pengkey 0ld sebad ko se mig-indan tepad kanak,
meneng benal se inikagi ko, so netegahan ko aw kenan a lekat, aw
netegahan ko heman aw kenan a pesalo. Meneng sikiyo, weda kaw
ketaga-taga aw kenan a lekat aw kenan a pesalo. 15 Aw meg-okom kaw
te otaw, lekat 0lo te kenyo aneng-aneng se peg-okom niyo. Meneng siak,

kena tod ko dini se peg-okom ko te otaw. 16 Meneng aw meg-okom a,
keseligan se peg-okom ko, so kena ko sidebok se meg-okom, meneng
meg-okom kay te Amay ko simogo kanak. 17 Doen punu ingkeliwat i
Moises egtoloen niyo te keseligan se ikegiyen te dowa otaw aw eg-onawa
se kagi dan. 18 Yan egkeseligan a, so siak se eg-indan kenyo tepad kanak,
aw Amay ko simogo kanak, sikandin heman se eg-indan te benal tepad
kanak.”

19 Migtompuyus se menge Parisiyo kandin aw minikagi dan, “Kenan
lay se amay nikaw?”

Timaba si Jesus, “Weda niyo ketegahi aw sinu a. Weda niyo heman
ketegahi aw sinu se Amay ko. Aw netegahan niyo aw sinu a, netegahan
niyo heman aw sinu se Amay ko.”

20Yan se inikagi i Jesus te pegtolada din kidoen te dakel simbahan te
Judiyo, doton te tambi niyan iningedanan Solanan te Kwarta Ihowang.
Wedad otaw nekedakep kandin, so weda pa dateng se aldaw pinemalli
te Timanem te pegdakep dan kandin.

Eked kaw pekedoton te dotonan ko
21 Toda minikagi si Jesus diya te menge otaw netipon, “Agpet den se
pegkesayo ko. Pengkey mengemaha kaw kanak, meneng matay kaw te
eked pegwedadi se sala niyo. Eked kaw pekedoton te dotonan ko.”
22 Yan migpeinsaay se menge obanen te Judiyo, “Megpekematay lay
sikandin? So minikagi sikandin te eked kidon pekedoton te dotonan

23 Minikagi si Jesus, “Sikiyo se tege tana, meneng siak se tege langit.
Keneyonan se tinikedowan niyo, meneng kena keneyonan se tinike-
dowan ko. 24Yan se doun te minikagi a te matay kaw te eked pegwedadi
se sala niyo, so aw eked kaw pemenal te benal se inikagi ko tepad te
pegkeotawun ko, eked pegwedadi se sala niyo.”

25 Mig-insa dan, “Sinu ka lay?”

Timaba si Jesus, “Yan se melikit ko in-indan kenyo lekat te ketebo
te pegtolada ko. 26 Dakel pa se itolada ko aw isila ko kenyo. Meneng
egkeseligan se simog0 kanak, aw keilangan meg-indan a diya te kedita
te otaw te kebenalan impetaga-taga din kanak.”

27 Meneng weda dan pa ketegahi te Amay din Timanem se simogo
kandin.

28 Minikagi siJesus, “Penga te pegsawol niyo te Timanem Migpekeotaw
kidoen te kayo intollok, yan ketegahan niyo te benal se inikagi ko
tepad te pegkeotawun ko. Ketegahan niyo heman te weda ko teboki
se pegtolada ko, meneng ipegtolada ko se intolada te Amay ko kanak.
29 Gayed a egtebangan te simogo kanak. Weda a din tenani, so gayed ko
eg-inangen se ibeg din.”

30 Peg-ikagi i Jesus kenyan, medita se otaw nemenal kandin.

Menge bowad-bowad i Abraham
31 Minikagi si Jesus diya te menge Judiyo nemenal kandin, “Aw ebey
kaw tomolo te itolada ko, meinang kaw onto tinoledaan ko. 32 Yan
ketegahan niyo se kebenalan, aw pineokit te kebenalan, mekelowa kaw
heman lekat te nekeallang kenyo.”
33Timaba dan, “Nenga lay minikagi ka te mekelowa kay? Wedad palos
mig-allang kenami, so onto kay menge bowad-bowad i Abraham.”

34 Minikagi si Jesus, “Eneng-enengi niyo se kagi ko kenyo. Se kedita
te otaw eg-inang te sala, yan se allang te sala. 35 Eked gayed peg-ogpa
se allang diya te balay te amo din te wedad temanan. Meneng se bata,
mepakay aw gayed sikandin meg-ogpa diya te balay te amay din te
wedad temanan. 36 Yan aw Bata te Timanem se megpelowa kenyo lekat
te sala, ontdo kaw mekelowa. 37 Netegahan ko te bowad-bowad kaw i
Abraham. Meneng ibeg niyo mengimatay kanak, so weda niyo soli se
kebenalan ipegtolada ko diya te pedowan niyo. 38 Se ipegtolada ko, yan
se kebenalan impetaga-taga te Amay ko kanak. Meneng se eg-inangen
niyo, yan se medaet pig-ilingan niyo diya te kenyo kemonaan.”

39 Minikagi dan, “Si Abraham se kemonaan day.”

Minikagi si Jesus, “Simpana ontd kaw bowad-bowad i Abraham, meg-
iling kaw heman te mépiya ininang din gebii. 40 Meneng pengkey migto-
lada a kenyo te kebenalan impetaga-taga te Timanem kanak, meneng
ibeg niyo mengimatay kanak. Kena niyan se ininang i Abraham. 41 Yan
iling kaw te amay niyo.”

Minikagi dan, “Kena kay bata te lowa. Sebad 0lo se Amay day, aw yan
se Timanem.”

42 Minikagi si Jesus, “Simpana Timanem se amay niyo, yan kedekelan
a niyo peden te pedowan, so pegdini ko, Timanem se linekatan Kko.
Dimini a kena lekat te kanak ibeg, meneng insogo a din dini. 43 Weda
niyo kelebeti se inikagi ko, so eked kaw keibeg menenalan te kebenalan
itolada ko. 44 Si Satanas se ontd amay niyo, aw se ibeg din medaet,
yan heman se ibeg niyo inangen. Lekat te keteb0 te keneyonan, eg-
pengimatay sikandin. Wedad palos labut din te kebenalan, so wedad
kebenalan diya kandin. Aw megkebolalaw sikandin, yan se ketanem te
pedowan din, so bolelawun sikandin, aw sikandin se eglekatan te kedita
te kebolalaw. 45 Meneng onto benal se kagi ko kenyo, aw yan se doun
te eked a niyo pemenali. 46 Wedad sebad kenyo mekeindan te benal
doen sala ininang ko. Olo kebenalan se intolada ko, meneng weda kaw
pemenal kanak. 47 Egpenenalan se menge bata te Timanem diya te kagi
te Timanem. Meneng kena kaw bata te Timanem, aw yan se doun te eked
kaw penenalan.”

Si Jesus aw si Abraham

48 Pegdineg te menge obanen te Judiyo te inikagi i Jesus, minikagi
dan, “Benal besi te kena ka doma day Judiyo, meneng sakop ka besi te
probinsya te Samarya eglindoan day. Migkebook ka so dinetengan ka te
bosaw.”

49 Minikagi si Jesus, “Wedad bosaw diya kanak. Ipegpelangkaw ko
0ldo se Amay ko, meneng eglinddo kaw kanak. 50 Kena ibeg ko aw
megpelangkaw-langkaw a, meneng doen meibeg te ipelangkaw a te
otaw, aw sikandin se megpetaga-taga te benal se kagi ko. 5! Eneng-
enengi niyo se kagi ko kenyo. Eked detengi te kemetayun se kedita te
otaw tomolo te ipegtolada ko.”

52 Minikagi se menge obanen te Judiyo, “Onto day den netegahan te
doen bosaw diya kamno. Pengkey si Abraham aw kedita te telekeliwat te
kagi te Timanem gebii, dinetengan se kedita dan te kemetayun. Meneng
minikagi ka te eked detengi te kemetayun se otaw tomolo te ipegtolada
nikaw. 53 Kena ka melangkaw diya te kemonaan day si Abraham, so

nematay sikandin aw kedita te telekeliwat te kagi te Timanem gebii. Sinu
lay peden se pelingo-lingowan nikaw?”

54 Timaba si Jesus, “Simpana megpelangkaw-langkaw a, wedad on-
tong ko. Meneng ipegpelangkaw a te Amay ko, aw eg-ikagi kaw te
sikandin se Timanem egsimbahen niyo. 55 Meneng weda kaw ketaga-
taga kandin. Netaga-taga a kandin, aw simpana mikagi a te weda a
ketaga-taga kandin, bolelawun a heman iling kenyo. Meneng seini se
kebenalan, te netaga-taga a kandin, aw egtoloen ko se menge punu din.
56 Se kemonaan niyo si Abraham, onto sikandin neluba so metoman din
kitaen se pegdateng ko. Kinita a din den aw onto den sikandin neluba.”

57 Minikagi se menge obanen te Judiyo, “Weda ka pa apet te keliman
se omay. Onto ka lay kimita ki Abraham?”

58 Minikagi si Jesus, “Eneng-enengi niyo se kagi ko. Te weda pa tebaw
si Abraham, tapay a den doen.”

59 Pegdineg dan te inikagi din siyan, nengimon dan te menge bato
ibontog kandin, so ibeg dan imetayan dan sikandin. Meneng mineles
siJesus aw nesayo lekat te dakel simbahan.

9

Pinegoli se otaw bota lekat te pegtebaw din

1 Peg-ipanaw i Jesus, kinita din se otaw bota lekat te pegtebaw din.
2Mig-insa se menge tinoledaan i Jesus, “Sir, sinu lay se mig-inang te sala
doun te bota se otaw seini lekat te pegtebaw din? Sikandin lay se mig-
inang te sala, aw amay aw inay din?”

3 Timaba si Jesus, “Kena lekat te kandin sala se pegkebota din. Kena
heman lekat te sala te amay aw inay din. Meneng bota sikandin amon
pineokit kandin ipekita te metolos se Timanem. 4 Dalem te doen pa
aldaw, keilangan inangen tadon se ibeg te Timanem simogo kanak, so
wedad meketerbaho te delem. 5 Aw dini a pa te keneyonan, siaken se
kelowahan eg-anyag diya te pedowan te kedita te otaw te keneyonan.”

6 Penga te peg-ikagi din kenyan, neneptep sikandin diya te tana, aw
inlotek se ngingi diya te tana, aw insawol din diya te mata te otaw bota.
7Minikagi sikandin, “Doton ka te lanaw iningedanan Siloam, aw onawi
se bawa no kidoen.” (Se kelebadan te Siloam, yan se kagi “impeibing.”)

Penga niyan, dimoton se otaw bota aw migdapog. Peg-oli din, kimita
den. 8 Nepela se menge otaw simbalay din aw otaw tapay kimita
kandin egpemoyo, aw minikagi dan, “Sikandin se gayed egpenenoo aw
metipemoyo0.”

9Doen otaw minikagi, “Sikandin goman iyan.”

Meneng doen doma otaw minikagi, “Kena sikandin. Tabag olo onawa
se bawa dan.”

Meneng minikagi sikandin, “Siaken se bota.”

10 Mig-insa dan, “Aw sikona se bota, eden lay se neinang te kimita ka
den?”

11 Timaba sikandin, “Doen otaw ngadan din si Jesus neneptep diya te
tana aw inlotek din se ngingi din diya te tana, aw insawol din diya te
mata ko, aw insogo a din doton te Siloam amon megdapog a te bawa ko.
Timolo a kandin, aw yan kimita a den.”

12 Mig-insa dan, “Kenan lay den sikandin?”

Timaba se otaw, “Inday. Weda ko ketegahi.”

Mig-insa se menge Parisiyo tepad te pegpegoli

13 Penga niyan, inibing dan se otaw negoli se mata din doton te menge
Parisiyo. 14 Aldaw te peg-etod te menge Judiyo se aldaw te peglotek i
Jesus te ngingi diya te tana aw migpegoli te mata te otaw bota. 15 Mig-
insa heman se menge Parisiyo diya kandin aw nemeno se pegkegoli te
mata din. Mig-indan sikandin, kagi din, “Insawol din se pasak diya te
mata ko, aw migdapog a te bawa ko, aw yan kimita a.”

16 Penga niyan, doen menge Parisiyo minikagi tepad ki Jesus, “Kena
sikandin insogo te Timanem, so eglapang sikandin te punu tepad te
aldaw te peg-etod.”

Meneng doen menge doma otaw minikagi, “Simpana sikandin se
metilapang te punu, eked sikandin pekebatog meg-inang te menge ke-
pelahan iling kani.”

Yan migpedindilay dan. 17 Penga niyan, mig-insa dan diya te otaw
negoli se mata, “Eden lay se kamno aneng-aneng tepad kandin? So
kamno mata se pinegoli din.”

Timaba sikandin, “Telekeliwat sikandin te kagi te Timanem.”

18 Weda pemenal se menge obanen te Judiyo te tapay sikandin bota
aw negoll den se mata din, aw yan impeangay dan se amay aw inay
din. 19 Pegdateng dan doton, mig-insa dan kandan, “Bata niyo lay se
otaw seini? Bota lay sikandin lekat te pegtebaw din? Nenga lay sikandin
kimita den?”

20 Timaba se amay aw inay din, “Netegahan day te sikandin se bata
day, aw netegahan day heman te bota sikandin lekat te pegtebaw din.
21 Meneng weda day ketegahi aw nenga lay sikandin kimita den. Weda
day heman ketegahi aw sinu se migbolong kandin. Meneng mepiya aw
sikandin se insaen niyo, so dakel den sikandin. Sikandin se meketaba te
menge insa niyo.”

22 Yan se inikagi te amay aw inay din, so nelemitan dan te menge
obanen te Judiyo. Tapay migsebad se menge obanen te eked den dan
peopi te simbahan se otaw mikagi te si Jesus se Misiyas. 23 Yan se doun te
minikagi se amay aw inay din, “Dakel den sikandin. Mépiya aw sikandin
se insaan niyo.”

24Yan toda dan impeangay se otaw negolian te mata din, aw minikagi
dan, “Na, peg-indan ka den te benal, so kinita ka den te Timanem.
Netegahan day den te limapang sikandin te punu ingkeliwat i Moises.”

25 Timaba se otaw, “Weda ko ketegahi aw benal aw kena benal te
sikandin se limapang te punu ingkeliwat i Moises. Meneng sebad olo se
netegahan ko, te bota a kedengan, meneng egpengita a den songkani.”

26 Minikagi dan, “Eden lay se ininang din kamno? Pigmeno lay se
pegbolong din te mata nikaw?”

27Timaba sikandin, “Tapay ko iyan in-indan kenyo, meneng weda kaw
penenalan. Meibeg kaw lay domineg toda kenyan amon meinang kaw
tinoledaan din?”

28 Pegdineg dan kenyan, neopal dan, aw minikagi dan, “Sikona se
tinoledaan din, meneng sikami se tinoledaan te telekeliwat te kagi te
Timanem gebii si Moises. 29 Netegahan day te si Moises se insogo te
Timanem. Meneng otaw siyan, weda day ketegahi aw sinu se simogo
kandin.”

30 Minikagi se otaw negolian, “Ontd a den nepela kenyo. Pengkey
migpegoli sikandin te mata ko pineokit te tolos din, meneng weda
niyo pa ketegahi aw sinu se simogo kandin. 31 Netegahan tadon te
kena egtebangan te Timanem se otaw eglapang te punu. Meneng se
otaw egsimba te Timanem aw egtolo te ibeg din, yan se egtebangan te
Timanem. 32 Lekat te ketebo te keneyonan lamig seini, wedad palos
otaw netegahan tadon nekebatog migpegoli te mata te otaw bota lekat
te pegtebaw din. 33 Simpana kena sikandin insogo te Timanem, wedad
palos kepelahan mebatog din inangen.”

34 Minikagi dan, “Pegtebaw no, bota ka so doen sala nikaw. Yan eked
kepakay aw sikona se megtolada kenami.”

Penga niyan, impelowa dan sikandin lekat te simbahan.

Menge otaw weda kita te kebenalan

35 Pegdineg i Jesus te impelowa dan lekat te simbahan se otaw nego-
lian, pinengemaha din sikandin. Pegkita din kandin, mig-insa si Jesus,
“Nemenal ka lay te doen Timanem Migpekeotaw?”

36 Timaba sikandin, “Sir, indani a aw sinu iyan amon memenal a
kandin.”

37 Minikagi si Jesus, “Kinita no den sikandin, so se minikagi diya
kamno, siaken iyan.”

38 Minikagi se otaw, “Pengolo, nemenal a den kamno.”

Penga niyan, migsimba sikandin ki Jesus.

39 Minikagi si Jesus, “Insogo a dini te keneyonan amon ipekita ko se
awop te pedowan te kedita te otaw. Se otaw iling te bota so weda dan
kita te kebenalan, yan se tebangan ko amon komita dan. Meneng se otaw
eden dan aw kimita dan te kebenalan, yan se pekitaan ko te iling dan te
otaw bota.”

40 Doen menge Parisiyo medapag kandin aw dimineg dan te kagi din,
aw minikagi dan, “Bota kay lay heman?”

41 Timaba si Jesus, “Aw iling kaw te otaw bota so weda kaw Kkita te
kebenalan, mepakay aw megselsel kaw amon pegwedaden te Timanem
se sala niyo. Meneng so migpelingo-lingo kaw te ontd kaw kimita te
kebenalan, yan doen pa sala niyo.”

10

Tegdeyanan tepad te Pengolo aw menge karniro eg-ibingen din

1Mig-indan si Jesus kandan te tegdeyanan tepad te menge sakop din,
aw sinu se mepakay mengibing kandan. Minikagi sikandin, “Eneng-
enengi niyo se kagi ko kenyo. Aw doen kelokob te ayam-ayam karniro,
se otaw eked okit te lelebangan niyan meneng lomapang te alad, yan se
menenakaw. 2 Meneng se otaw mokit te lelebangan niyan, yan se onto
telediyaga te karniro. 3 Aw mawop se pengolo diya te kelokob, meg-
owang kandin se otaw egtonggo te tetakep te kelokob. Se menge karniro
din doton didalem, yan se nenadam te kagi din. Tewalen din se menge
ngadan dan, aw tomaking dan heman kandin pesalo doton te lowa. 4 Aw
ibingen din se kedita te kandin karniro doton te lowa, mipanaw sikandin
diya te mona dan, aw tomaking dan kandin, so nenadam dan te kagi din.
5Meneng eked dan taking te doma otaw. Komadas dan kandin, so weda
dan kenadam te kagi din.”

6 Yan se tegdeyanan in-indan i Jesus kandan, meneng weda dan
kelebeti aw eden se kedegdagan niyan.

SiJesus seiling te meépiya telediyaga te karniro

7Yan minikagi heman siJesus, “Eneng-enengi niyo se kagi ko kenyo. II-
ing atelelebangan te kelokob te karniro. 8 Se menge doma otaw nekeona
kanak, yan se iling te menenakaw aw megdedempasay, meneng weda
dan penenelani te karniro. 91Iling a te lelebangan. Aw mokit se otaw
diya kanak, mekelowa sikandin. Iling sikandin te karniro mepakay
meglegeb doton te kelokob, aw doton heman te lowa, aw yan mekekaen.
10Domoton se menenakaw te kelokob amon menakaw, aw mengimatay,
aw megbaet. Meneng dimini a amon memegay a te kaling pedowan
wedad temanan diya te kedita te otaw, siyan kaling pedowan wedad
kekolangan.

11 “Tling a te mepiya telediyaga te karniro. Se mepiya telediyaga
te karniro, yan se egpeketagad pengkey matay amon megpelowa te
karniro lekat te kededatan. 12 Meneng aw megtonggo se otaw tendanan,
aw kitaen din se toyang te kebenesan iningedanan lobo, yan komadas
sikandin aw tomanan te menge karniro. So kena din se tig-apo kenyan,
kena din se onto megtonggo kenyan. Yan bengaen te lobo se karniro aw
mebilit se doma. 13 Komadas se otaw tendanan so kena din se tig-apo, aw
wedad kedakel te pedowan din diya te menge karniro egtonggoan din.
14-157ling a te mepiya telediyaga te karniro. Netegahan a te Amay ko aw
netegahan ko heman sikandin. Ilingheman kenyan se kedita te sakop ko,
so netegahan ko dan, aw netegahan a dan heman. Mepakay diya kanak
aw imetayan a amon megpelowa a te otaw megpesakop diya kanak.
16 Doen pa menge doma weda pa pegpesakop diya kanak. Keilangan
sekopen ko dan heman, aw menenalan dan heman kanak. Yan inangen
ko dan sebad 0l0 pongan, aw siak se mengibing kandan.

17 “Dakel se pedowan te Amay ko kanak, so mepakay diya kanak aw
imetayan a amon meantay a. 18 Wedad megleges kanak, meneng lekat te
kanak ibeg, mepakay aw imetayan a. Mepakay aw matay a, aw mepakay
heman aw meantay a, so yan se doun te insogo a te Amay ko.”

19 Pegdineg te menge obanen te Judiyo te inikagi i Jesus, toda dan
migpedindilay, so weda dan pegsebad. 20 Doen kandan minikagi,
“Doen bosaw diya kandin. Migkebook sikandin. Ika niyo egpenenalan
kandin.”

21 Meneng doen heman doma otaw minikagi, “Simpana doen bosaw
diya kandin, eked sikandin pekebatog mikagi iling kani, so ontd mepiya
seinikagi din. Se otaw doen bosaw, eked heman pekebatog megpegoli te
mata te otaw bota.”

Weda pemenali te menge Judiyo si Jesus

22Penga niyan, dimateng se aldaw te pista te peg-aneng-aneng dan te
pegtoda te dakel simbahan kidoen te Jerusalem. 23 Yan se pengodan, aw
minipanaw si Jesus kidoen te balkon te dakel simbahan iningedanan
Balkon i Solomon. 24 Migpedapag se menge obanen te Judiyo kidoen
kandin, aw minikagi dan, “Nenamay den weda day onto ketegahi aw
eden se tod nikaw. Ika den egbolon diya kenami aw sinu ka. Indani kay
aw sikona se Misiyas megpelowa kenami. Ibeg day ontd mebangal se
kagi no kenami.”

23 Timaba si Jesus, “Pengkey tapay ko iyan in-indan kenyo, meneng
weda a niyo pemenali. Eg-inangen ko se menge kepelahan so insogo
a te Amay ko, aw yan se pengilala ipekita ko kenyo amon ketegahan
niyo aw sinu a. 26 Meneng weda kaw pa pemenal, so weda kaw pa
akop diya te menge karniro ko. 27 Egpenenalan se karniro ko te kagi
ko, aw netegahan ko dan, aw egtaking dan heman kanak. 28 Egpemegay
a kandan te kaling pedowan wedad temanan, aw eked dan detengi te
kemetayun. Wedad palos mekeagaw kandan diya kanak. 29 Amay ko se
nemegay kandan diya kanak amon ipaten ko dan, aw sikandin se labi pa
metolos diya te kedita te doma. Yan se doun te wedad palos mekeagaw
kandan diya kandin. 30 Siak aw Amay ko migsebad.”

31 pegdineg te menge obanen te Judiyo te inikagi din siyan, toda dan
nengimon te menge bato ibontog kandin amon imetayan dan sikandin.
32Meneng minikagi siJesus, “Medita se mepiya ininang ko aw kinita niyo,
so insogo a te Amay ko Timanem. Eden lay se ininang ko te imetayan a
niyo?”

33 Timaba se menge obanen te Judiyo, “Bontogan day sikona te bato
kena so mig-inang ka te kepelahan, meneng bontogan ka so migtom-
puyus ka te Timanem. Pengkey 0l0 ka otaw, meneng minikagi ka den
seini te Timanem ka.”

34 Minikagi si Jesus, “Netegahan niyo inda te doen kagi te Timanem
insolat te tinawal din timanem se menge otaw. 35 Nayan, eked kepakay
aw todaen se kagi te Timanem. Yan so tinawal din menge timanem
se otaw insogo din gebii, 36 eden niyo aw migtompuyus a te Timanem
pineokit te inikagi ko seini te siak se Bata te Timanem, so pinemalli a
din aw insogo a din heman dini te keneyonan. 37 Simpana kena insogo
te Timanem se kepelahan eg-inangen ko, ika niyo egpemenal kanak.
38 Meneng aw yan se eg-inangen ko, pengkey eked kaw pemenal kanak,
pemenal kaw te Timanem se eglekatan te kepelahan eg-inangen ko,
amon ketegahan niyo pa te diya kanak se Amay ko, aw diya a te Amay
ko.”

39 Pegdineg dan kenyan, ibeg dan megdakep kandin, meneng
nekelowa sikandin lekat kandan.

Minatas si Jesus te wayeg te Jordan
40 Nesayo siJesuslekat te Jerusalem, aw minatas te wayeg iningedanan
Jordan, aw dimoton te ogpeanan egbonyagan i Juan Memonyagay ke-
dengan. Mig-ogpa si Jesus kidoen. 41 Medita se otaw dimoton kandin, so
minikagi dan, “Pengkey wedad kepelahan ininang i Juan Memonyagay,
meneng benal se kedita te inikagi din tepad ki Jesus.”
42 Medita se otaw kidoen nemenal kandin.

11

Pegkematay i Lazaro
1Penga niyan, doen otaw nesekitan si Lazaro tege Bitanya. Doen dowa
etebay din si Maria aw si Marta. Tege Bitanya dan heman. 2 Si Maria se
migtoyong te lana diya te benis te Pengolo, aw logay din se inggalis din
kenyan. Nesekitan se meama dan si Lazaro. 3 Doen otaw insogd dan
doton ki Jesus minikagi, “Sir, nesekitan se sigalak no nedekelan no te
pedowan.”

4 Pegdineg i Jesus kenyan, minikagi, “Pengkey nesekitan sikandin,
meneng se tod kena amon matay, meneng amon ipekita te melangkaw
se Timanem. Ipekita heman te melangkaw a Bata te Timanem pineokit
kenyan.”

5 Pengkey nedekelan i Jesus te pedowan si Marta aw si Maria aw
si Lazaro, 8 meneng pegdineg din te nesekitan si Lazaro, mig-ogpa pa
kidoen taman te dowa se delem. 7 Pegkeobos te dowa se delem, minikagi
si Jesus diya te menge tinoledaan din, “Lomikd kidon den doton te
probinsya te Judiya.”

8 Minikagi se menge tinoledaan din, “Sir, mepiya aw eked ka pa liko
doton, so doen pa ibeg te menge obanen te Judiyo memontog kamno te
bato amon imetayan ka.”

9 Minikagi si Jesus, “Egsenang se aldaw te sempolo teg dowa oras
te kelikit te aldaw. Aw mipanaw se otaw te aldaw, eked sikandin
pekedogso so melowa se aldaw. 10 Meneng aw mipanaw se otaw te
delem, mekedogso sikandin so wedad den aldaw.”

11Yan se tegdeyanan inikagi i Jesus amon ketegahan dan te wedad pa
medaet domateng diya kandin kidoen te Judiya. Penga niyan, minikagi
heman sikandin, “Timedogi den se sigalak tadon si Lazaro. Yan domoton
a amon lokahen ko.”

12 Minikagi se menge tinoledaan din, “Pengolo, mépiya aw timedogi
den, so yan se pengilala te megképiya sikandin.”

13Yan se inikagi dan so eden dan aw olo timedogi si Lazaro. Meneng
se kedegdagan te inikagi i Jesus, nematay den sikandin. 14 Yan minikagi
si Jesus kena pineokit te tegdeyanan, kagi din, “Nematay den si Lazaro.
15 Mépiya so wedad a kidoen te pegkematay din, so ketebangan kaw
den amon lobosen se pegpemenal niyo kanak. Nayan, domoton kidon
kandin.”

16 Si Tomas, se doma ngadan din si Pingin, minikagi diya te menge
doma tinoledaan, “Tomaking kidon te Pengolo pengkey imetayan kidon
heman doma din.”

Sinelayen i Jesus si Marta aw si Maria

17 pegdateng i Jesus doton te Bitanya, epat den se delem te peglebeng
ki Lazaro. 18 Medapag se lonsod te Bitanya kidoen te Jerusalem, menge
telo kilomitro se kediyo niyan. 19 Yan se doun te medita se menge Judiyo
tege Jerusalem limaoy ki Marta aw si Maria amon sinelayen dan tanda te
kedowa dan nematay. 20 Pegdineg i Marta te medapag den dan si Jesus,
simongon sikandin. Meneng mig-ogpa pa se adi din si Maria kidoen te
balay. 21 Pegkita i Marta ki Jesus, minikagi, “Pengolo, simpana dini ka,
eked peden kematay se kedowa ko. 22 Pengkey nematay den, meneng
netegahan ko te pengkey eden se pemoyoen no diya te Timanem, yan se
ibegay din kamno.”

23 Minikagi si Jesus, “Meantay pa se kedowa nikaw.”

24 Minikagi si Marta, “Netegahan ko te meantay sikandin te temanan
aldaw aw entayen te Timanem se kedita te otaw lekat te nematay.”

25 Minikagi si Jesus, “Siaken se meg-antay te otaw lekat te nematay.
Siak se egpemegay te kaling pedowan. Pengkey matay se otaw nemenal
kanak, meneng meantay sikandin. 26 Aw memenal kanak se otaw weda
pa kematay, eked palos sikandin detengi te kemetayun. Nemenal ka lay
kenyan?”

27 Timaba si Marta, “Ee, Pengolo. Nemenal a te sikona se Bata te
Timanem. Sikona se Misiyas insogo din dini te keneyonan.”

Migkelag si Jesus

28 Penga te peg-ikagi i Marta kenyan, minoli sikandin amon mangay
te adi din si Maria. Minikagi sikandin te wedad doma otaw dimineg,
“Dimateng den se Menenolada, aw impeangay ka din.”

29 Pegdineg i Maria kenyan, ayas timindeg aw dimoton kandin.
30Weda pa datengsiJesus telonsod, so kidoen pa sikandin te sinongonan
i Marta kandin. 31 Na, se menge Judiyo migsinalay kandin kidoen te
balay, pegkita dan te pegkesayo i Maria lekat te balay, timaking dan
kandin, so eden dan aw domoton te lebeng amon megkelag. 32 Meneng
pegdateng i Maria doton ki Jesus, limongken sikandin, aw minikagi,
“Pengolo, simpana dini ka, eked peden kematay se kedowa ko.”

33 Sagwa kimita si Jesus te migkelag si Maria aw kedita te Judiyo
timaking kandin, neantag se pedowan din aw onto nelido. 34 Minikagi
sikandin, “Kenan lay lebengi?”

Minikagi dan, “Pengolo, taking ka kenami.”

35Penga niyan, migkelag heman si Jesus. 36 Pegkita te menge Judiyo te
migkelag sikandin, minikagi dan, “Onto kedi dakel se pedowan din diya
te nematay.”

37Meneng minikagi se menge doma, “Sikandin se migpegoli te mata te
otaw bota. Simpana dini sikandin, weda peden kematay si Lazaro.”

Inantay iJesus si Lazaro lekat te nematay

38 Pegdateng i Jesus doton te lebeng, toda neantag se pedowan din. Ilib
se linebengan ki Lazaro, aw doen dakel bato insampeng diya te awang
niyan. 39 Minikagi si Jesus, “Owangi niyo se lebeng din.”

Meneng minikagi se etebay te nematay si Marta, “Pengolo, nemaho
den, so epat pa se aldaw lekat te peglebeng kandin.”

40 Minikagi si Jesus, “Eneng-enengi se inikagi ko diya kamno. Aw
memenal ka kanak, komita ka te melangkaw se Timanem.”

41 Penga niyan, inabat dan se bato insampeng te lebeng. Limengag
si Jesus aw migtawal-tawal, “Ama, egpesiontong a te dinineg no den se
pinemoyo ko kamno. 42 Netegahan ko te gayed a no egpenenelanen.
Meneng migtawal-tawal a den kamno seini amon ketebangan se menge
doma otaw dini, so ibeg ko memenal dan te sikona se simogo kanak dini

te tana.”
43 Penga te pegtawal-tawal i Jesus, timawal sikandin te dakel se kagi

din, “Lazaro, lowa ka den kidoen.”

44 Limowa si Lazaro neantay den lekat te nematay. Ginakes pa se
kedakel te lawa din te sapot pengkey diya te benis din aw bebenayun.
Doen kelobaw imbagkes diya te bawa din. Minikagi si Jesus, “Lebadi
niyo sikandin amon mekeipanaw.”

Peglalang te medaet inangen ki Jesus
Juan 11:45-57; Mat. 26:1-5; Mar. 14:1-2; Luc. 22:1-2
45 Se medita Judiyo timaking ki Maria doton te lebeng, pegkita dan
te kepelahan ininang i Jesus, nemenal dan kandin. 46 Meneng doen
menge doma dan Judiyo dimoton te menge Parisiyo, aw mig-indan dan
kandan te ininang i Jesus. 47 Pegdineg te menge pengolo te simbahan aw
Parisiyo, migtipon dan te kedita te doma dan obanen te simbahan, aw

minikagi dan, “Megmeno kidon? So medita se kepelahan eg-inangen te
otaw siyan. 48 Aw eked kidon pegsagda kandin, kedita te Judiyo memenal
eleg kandin. Aw domineg se gobirno kidoen te Roma te doen sebad otaw
megpeinang selotan amon lomowan dini, medaet iyan, so isogod dan dini
se menge sondalo amon pegbatan dan se ogpeanan tadon, aw imetayan
dan heman se kedita tadon Judiyo.”

49 Meneng doen sebad otaw diya kandan si Caifas. Sikandin se ininang
onto pengolo te simbahan dalem te omay siyan. Minikagi sikandin,
“Kolang se aneng-aneng niyo. 50 Weda niyo besi eneng-enengi te mépiya
aw sebad o0l0 se otaw matay iselilin te kedita te otaw. Labi pa mépiya aw
sikandin se imetayan amon eked imetayi se kedita tadon Judiyo.”

51Se inikagi din siyan, kena iyan lekat te kandin aneng-aneng. Meneng
so sikandin se ontd pengolo te simbahan te omay siyan, impeikagi
sikandin te Timanem te metoman imetayan si Jesus amon somelilin
sikandin te kedita te Judiyo. 52Kena olo menge Judiyo se ketebangan din,
meneng sekopen te Timanem se kedita te otaw inangen din menge bata
din, pengkey kenan dan peg-ogpa.

53Lekat te aldaw siyan, gayed dan miglalang te pegpengimatay kandin.
54Yan se doun te limenga si Jesus te peglegeb din kidoen te menge lonsod
te Judiyo. Meneng nesayo sikandin aw dimoton te lonsod iningedanan
Ipraim, medapag te kebigtilan. Mig-ogpa sikandin kidoen aw menge
tinoledaan din.

55Penga niyan, agpet den domateng se aldaw te pista te menge Judiyo,

siyan Pista te Pegpelowa. Te weda pa dateng se aldaw te pista, medita
se otaw dimoton te Jerusalem lekat te menge doma lonsod amon toloen
dan se ketanem te menge Judiyo tepad te pegpelinis. 56 Nengemaha
dan ki Jesus kidoen. Pegketipon dan kidoen te dakel simbahan te
Judiyo, migpeinsaay dan, “Eden lay se kenyo aneng-aneng? Tomanod
lay sikandin te pista, aw eked?”

57 Tapay migpunu se menge pengolo te simbahan aw menge Parisiyo
tekeilangan indanan dan aw kenan si Jesus amon dekepen dan sikandin.

12

Pegtoyong ki Jesus kidoen te Bitanya

Juan 12:1-8; Mat. 26:6-13; Mar. 14:3-9

1Enem pa se aldaw te weda pa dateng se aldaw te Pista te Pegpelowa,
dimoton si Jesus te Bitanya. Yan se lonsod eg-ogpaan iLazaro, Siyan otaw
inantay i Jesus lekat te nematay. 2Pegdateng din doton, mig-inang dan te
kanen te pegsagman dan ki Jesus. Pegpengaen dan, migtelaban si Marta
miglamak, aw si Lazaro se sebad diya te menge otaw kimaen doma ki
Jesus. 3 Si Maria, siyan adi i Lazaro, inibing din se sebad sopa te lana
metinadeg iningedanan nardo ontod meelaga. Yan se intoyong din diya
te benis i Jesus, aw logay din se inggalis din te benis i Jesus. Nelegeb se
kedakel te balay te nadeg niyan. 4 Minikagi se sebad tinoledaan i Jesus,
siyan migtolok kandin si Judas Iscariote, kagi din, 5 “Tay law. Onto iyan
meelagd. Mépiya peden aw ibeligya iyan amon doen kwarta ibegay diya
te menge otaw sagkep.”

6Yan se inikagi din kena so egkeidowan din se otaw sagkep, meneng
menenakaw sikandin, so gayed din eg-ebaten se kwarta insalig diya
kandin, so sikandin se egtonggo te kwarta te kedita dan. 7 Minikagi si

Jesus, “Pebeyai sikandin. Yan se ininang din amon ipetagad a din te
peglebeng kanak. 8 Gayed doen otaw sagkep mebatog niyo tebangan.
Meneng eked a gayed peg-ogpa dini kenyo.”

Peglalang te imetayan si Lazaro
9 Medita se Judiyo dimineg te kidoen si Jesus te Bitanya, aw dimoton
dan. Pengkey nengemaha dan ki Jesus, meibeg dan heman komita ki
Lazaro inantay din lekat te nematay. 10 Yan se doun te miglalang se
menge pengolo te simbahan te imetayan dan heman si Lazaro, 11 so peg-
antay kandin lekat te nematay, medita se Judiyo limenga te pegtaking
kandan, so nemenal den dan ki Jesus.

Pegdateng ijesus doton te Jerusalem
Juan 12:12-19; Mat. 21:1-11; Mar. 11:1-11; Luc. 19:29-40
12Keeldawan niyan, dimineg se medita otaw timanod te pista te agpet
den domateng si Jesus kidoen te Jerusalem. 13 Simongon dan kandin, aw
inibing dan se menge pelapa te palmera sinagpi dan, so yan se ketanem
dan te pegsongon dan te selotan. Migpegais dan, “Iduyun se Timanem.
Iduyun heman se insogo din dimateng den. Iduyun sikandin Selotan te

kedita tadon bowad-bowad i Israel.”
14 Impeangay i Jesus se nati te koda egtewalen asno, aw yan se

sinekayan din. Pineokit kenyan, tinoman din se pakang tapay insolat

kidoen te kagi te Timanem,

15 “Na, kedita niyo tege Sion, ika niyo egkelemitan. Domateng se selotan
niyo somakay te nati te asno.”

16 pegdateng i Jesus doton te Jerusalem, weda pa ketaga-taga se menge
tinoledaan din te yan se pegketoman te pakang tapay insolat. Meneng
penga te pegkeantay din lekat te nematay, aw pegpeengat din doton te
langit, mig-aneng-aneng den dan te yan se impakang tepad kandin gebii,
aw netoman den iyan.

17Medita se otaw kimita te pegtawal i Jesus ki Lazaro kidoen te lebeng
aw peg-antay din kandin lekat te nematay. Mig-indan dan te menge
doma otaw, 18 aw yan se doun te medita se otaw simongon ki Jesus te
pegdateng din doton te Jerusalem, so dinineg dan tepad te kepelahan
ininang din. 19 Pegkita te menge Parisiyo te medita se otaw timaking ki
Jesus, migpebelaw-belaway dan, “Dinaeg kidon den, so timaking kandin
se kedita te otaw te keneyonan.”

Ibeg te menge Griego komita ki Jesus

20Doen heman menge otaw Griego timaking te menge Judiyo dimoton
te Jerusalem amon megsimba dan kidoen dalem te pista. 21 Nengemaha
dan ki Felipe tege Bitsayda, sakop te Galiliya. Minikagi dan, “Sir, meibeg
kay komita ki Jesus.”

22 Mig-indan si Felipe diya ki Andres te ibeg dan, aw didowa dan se
dimoton ki Jesus amon meg-indan kandin. 23 Minikagi si Jesus, “Agpet
den se aldaw ipekita te Amay ko te melangkaw a. 2¢Eneng-enenginiyo se
kagi ko kenyo. Wedad ontong te beni singed aw ona itanem diya te tana
aw ilebeng. Aw ilebeng aw tomobo, dakel se pongo niyan. 25 Pengkey
ibeg te otaw megkelayat se omol din dini te keneyonan, meneng kunu
din gayed matay. Meneng aw mepakay diya te otaw pengkey eked
keleyati se omol din dini te keneyonan, begayan sikandin te kaling
pedowan wedad temanan. 26 Aw meibeg se otaw meinang sogounun ko,

keilangan tomaking kanak, so pengkey kenan a pesalo, doton heman se
sogounun ko. Iduyun te Amay ko se sogounun ko.”

Minikagi si Jesus tepad te kemetayun din

27 Minikagi si Jesus, “Onto den nepuluk se pedowan ko. Megmeno
a? Eked a pemoy0 diya te Amay ko te ipelowa a din lekat te kelimahan
domateng diya kanak, so yan se doun te dimini a te keneyonan amon
tomayod a kenyan.”

28 Penga niyan, migtawal-tawal si Jesus, “Ama, pekitai diya te menge
otaw dini te onto ka melangkaw.”

Peg-ikagi din kenyan, dinineg dan se kagi te Timanem lekat te langit,
kagi din, “Tapay ko den iyan impeKkita, aw toda ko heman ipekita.”

29 Medita se otaw kidoen dimineg kenyan, meneng eden dan aw kilat.
Minikagi se menge doma otaw, “Doen anghil minikagi diya kandin.”

30 Minikagi si Jesus, “Kena siak se tod te peg-ikagi te Timanem kenyan,
meneng sikiyo, amon memenal kaw. 3! Lekat seini, ipelumun te
Timanem se kedita te poon din dini te keneyonan. Dagen din heman
se pengolo te medaet dini te keneyonan si Satanas. 32 Meneng penga te
pegsawol kanak kidoen te kayo intollok, ipetaking ko se kedita te otaw
kanak lekat te kebelad te keneyonan.”

33 Yan se inikagi i Jesus amon ketegahan dan aw eden se keokit te
pegkematay din. 34 Meneng minikagi se menge otaw, “Doen intolada
kenami kidoen te kagi te Timanem insolat, te wedad palos temanan
te peglowan te Misiyas megpelowa kenitadon. Meneng minikagi ka
te keilangan isawol se Timanem Migpekeotaw kidoen te kayo intollok.
Nenga lay iyan? Sinu lay se siyan Timanem Migpekeotaw?”

35 Minikagi si Jesus, “Domaan kaw pa te kelowahan te eked kenamay.
Yan keilangan tomaking kaw te kelowahan amon eked kaw kesabi te
kengitngit. Se otaw mipanaw te kengitngit, yan se eked ketaga-taga
aw kenan pesalo. 36 Meneng dalem te doen pa kelowahan dini kenyo,
keilangan tomaking kaw te kelowahan, amon meinang kaw sakop te
kelowahan.”

Weda pemenal se keditaan te Judiyo
Penga te peg-ikagi i Jesus kenyan, nesayo kidoen aw mineles.

37 Pengkey kimita dan te ontd medita kepelahan ininang din, meneng

weda dan pa pemenal kandin. 38 Pineokit kenyan, netoman den se

impakang te telekeliwat te kagi te Timanem gebii si Isaias, kagi din,

“Pengolo, wedad nael otaw memenal te itolada day. Wedad nael heman
memenal pengkey doen kepelahan ipekita no kandan.”

39 Doen angga kidoen te pedowan dan, aw yan se doun te weda dan
pemenal, so minikagi heman si Isaias,

40 “Yan ipelumun dan te Timanem amon eked dan Kkita te kebenalan.
Ipekagsen heman te Timanem se olo dan amon eked dan pemenal,
aw amon eked dan pengenganay diya kandin te tabang.”

41Yan se inikagi i Isaias gebii, so tapay din netegahan te melangkaw se
isogo te Timanem, aw yan se intolada din.

Doen migbolon te pegpemenal dan
42 Medita se otaw nemenal te si Jesus se insogo te Timanem, aw
doen heman menge obanen te Judiyo nemenal. Meneng migholon dan
kenyan so nelemitan dan te eked dan peopi te menge Parisiyo kidoen te

simbahan. 43 Migbolon dan te pegpemenal dan, so pengkey doen ibeg

dan iduyun te Timanem, meneng labi dan pa meibeg iduyun te doma
otaw.

Ipegkeliwat i Jesus se kagi te Amay din

44 Timawal si Jesus aw dakel se kagi din, “Aw memenal se otaw kanak,
kena 0lo siak se pemenalen din, meneng pemenalen din heman se Amay
ko simogd kanak. 45 Se otaw kimita kanak, yan se kimita heman te Amay
ko simogo kanak. 46 Siak se lowa dimini te keneyonan amon mekelowa
lekat te kengitngitan se otaw memenal kanak. 47 Aw doen otaw dimineg
te kebenalan intolada ko meneng eked tolo kenyan, kena ko se eglekatan
te pelumun kandin. Insogd a dini kend amon megpelumun a te otaw,
meneng amon megpelowa a te otaw lekat te pelumun. 48 Meneng se
otaw eked pemenal kanak aw eked heman tolo te kebenalan intolada ko,
yan se metoman ipelumun te temanan aldaw pineokit te kagi intolada
ko weda din toloi. 49 Weda ko teboki se pegtolada ko, meneng insogo a
te Amay ko, aw sikandin se migpunu kanak aw eden se ikegiyen ko aw
itolada ko. 50 Netegahan ko te punu te Timanem se kelekatan te kaling
pedowan wedad temanan. Yan se doun te gayed ko ipegkeliwat se kagi
impunu din kanak.”

13

Inonawan i Jesus se benis te menge tinoledaan din

1Te weda pa dateng se aldaw te Pista te Pegpelowa, tapay netegahan i
Jesus te agpet den se pegkesayo din lekat te keneyonan amon moli doton
te Amay din. Gayed dakel se pedowan din diya te menge tinoledaan
din dini te keneyonan, aw nedekelan din dan te pedowan lamig te
pegkematay din.

2 Kimaen dan te iyambong. Kidoen heman si Judas Iscariote, bata
i Simon, tapay binoyo i Satanas amon megtolok ki Jesus. 3 Meneng
si Jesus, tapay netegahan din te insalig diya kandin se pegpengibing
te kedita. Netegahan din heman te Timanem se migsogd kandin aw
sikandin se olian din heman. 4 Yan dalem pa te peg-iyambong dan,
timindeg si Jesus, aw miglowas te saol din, aw nemagkes te towalya
diya te pawak din. 5 Penga niyan, nenoyong sikandin te wayeg diya te
pelenggana, aw mig-onaw te benis te menge tinoledaan din teg sebad-
sebad. Miglegalis heman sikandin te benis dan te towalya diya te pawak
din. 6 Pegdateng din doton ki Simon, iningedanan din ki Pedro, nepela si
Pedro aw minikagi, “Pengolo ko, eked kepakay aw sikona se meg-onaw
te benis ko.”

7Timaba si Jesus, “Weda no pa kelebeti aw eden se inangen ko seini.
Meneng kelebetan no te modi aldaw.”

8 Minikagi si Pedro, “Eked ka palos peg-onaw te benis ko.”

Minikagi si Jesus, “Aw eked ta onawi, wedad labut no kanak.”

9 Meneng weda pekelabet si Pedro, aw yan se doun te minikagi
sikandin, “Pengolo, kena old benis ko se onawan no, meneng belad ko
heman aw olo ko.”

10 Minikagi si Jesus, “Se otaw nemedigos den, o0lo benis din se keilan-
gan onawan amon melinis se kedakel te lawa din. Melinis kaw den,
meneng kena melinis se kedita niyo.”

11 Netegahan i Jesus aw sinu se megtolok kandin, aw yan se doun te
peg-ikagi din te kena melinis se kedita dan.

12 Penga te peg-onaw din te benis dan, nenaol sikandin aw limiko
kidoen te lemisa. Penga niyan, minikagi sikandin, “Weda niyo besi
kelebeti aw eden se ininang ko gina diya kenyo. 13 Eg-ikagi kaw te siak
se Menenolada, aw egtewalen a niyo Pengolo. Neketotok iyan, so onto a
Pengolo niyo, aw egtolada a kenyo. 14 Nayan, pengkey siak se Meneno-
lada aw Pengolo niyo, meneng migpedana a te kanak pegkeotawun aw
mig-onaw a te kenyo benis. Yan keilangan megpedana kaw heman te
kenyo pegkeotawun aw megpeonaway kaw te benis niyo. 15 Yan se
ininang ko amon meg-iling kaw kanak. 16 Eneng-enengi niyo se kagi ko
kenyo. Se sineligan, kena melangkaw diya te amo din. Se sogounun,
kena heman melangkaw diya te otaw simogo kandin. 17 Aw kelebetan
niyo se kebenalan intolada ko den kenyo seini, yan onto kaw meluba aw
tomolo kaw kenyan. 18 Meneng kena kedita niyo se pinunuan ko kani.
Netegahan ko aw eden se awop te pedowan te kedita niyo pinemalli ko,
aw keilangan metoman se kagi te Timanem insolat,

‘Pengkey tomogen se sebad otaw kanak, meneng peelegen a din pa.’

19 Mig-indan a den kenyo tepad kani te eked pa iyan ketoman, amon aw
kitaen niyo se pegketoman niyan, memenal kaw te benal se inikagi ko
tepad te pegkeotawun ko. 20 Eneng-enengi niyo se kagi ko kenyo. Aw
megsagman se otaw te menge sogounun ko, segmanen a din heman. Aw
megsagman se otaw kanak, segmanen din heman se Amay ko simogo
kanak.”

InikagiiJesus se pegtolok kandin
Juan 13:21-30; Mat. 26:20-25; Mar. 14:17-21; Luc. 22:21-23

21 Penga te peg-ikagi i Jesus kenyan, onto nelido se pedowan din,
aw minikagi, “Eneng-enengi niyo se kagi ko kenyo. Doen sebad kenyo
megtolok kanak.”

22 pegdineg te menge tinoledaan din kenyan, nepela dan aw migpe-
tengtengay dan, so weda dan ketegahi aw sinu se nepeselowan te inikagi
din siyan. 23 Se timangkil ki Jesus, yan se tinoledaan ontd nedekelan i
Jesus te pedowan. 24 Kimapay si Pedro kandin, aw minikagi, “Insai si
Jesus aw sinu otawi se nepeselowan te inikagi din.”

25 Yan minonsalig sikandin ki Jesus aw mig-insa, “Pengolo, sinu lay
otawi diya kenami se megtolok kamno?”

26 Timaba siJesus, “Yan se otaw begayan ko te pan tapay imbawog diya
te lipong.”

Penga niyan, mighbawog si Jesus te pan, aw imbegay din ki Judas, bata
i Simon Iscariote. 27 Penga te pegkinawa i Judas te pan, dimateng si
Satanas diya kandin. Minikagi si Jesus, “Eyasi se inangen nikaw.”

28 Meneng se menge doma tinoledaan kidoen te lemisa, weda dan
ketegahi aw eden se tod te inikagi i Jesus diya ki Judas. 29 Si Judas se
egtonggo te kwarta te kedita dan, aw yan se doun te mig-aneng-aneng
dan te insogo sikandin amon mayad te menge kelidoan dan tepad te
pista. Mig-aneng-aneng se doma te insogo sikandin amon memegay te
kwarta diya te menge otaw sagkep. 30 Na, penga te pegkaen i Judas te
pan imbegay i Jesus kandin, limowa te balay, aw delem den.

Doen den kaling puntt

31 Penga te pegkesayo i Judas, minikagi si Jesus, “Ipekita den te
siak se Timanem Migpekeotaw, aw pineokit kanak ipekita heman te
melangkaw se Timanem. 32 Aw ipekita te melangkaw se Timanem
pineokit kanak, sikandin heman se megpekita te melangkaw a, aw yan
se ipekita din te eked den kenamay:.

33 “Menge bata ko, eked den kenamay se pegdoma ko kenyo. Penga
niyan, pengkey pemehaen a niyo, meneng onawa se kagi ko kenyo te
inikagi ko kedengan diya te menge obanen te Judiyo, te eked kaw pa
pekedoton te dotonan ko. 34 Doen den kaling punu ko kenyo seini. Peg-
pedekelay kaw te pedowan. Keilangan megpedekelay kaw te pedowan
iling te kedakel te pedowan ko kenyo. 35 Aw megpedekelay kaw te
pedowan, yan se pengilala amon metaga-taga se kedita te otaw te menge
tinoledaan ko sikiyo.”

InikagiiJesus se pegbolon i Pedro kandin
Juan 13:36-38; Mat. 26:31-35; Mar: 14:27-31; Luc. 22:31-34
36 Mig-insa si Pedro, “Pengolo, kenan ka lay doton?”
Timaba si Jesus, “Eked ka pa pekedoma kanak doton te dotonan ko.
Meneng tomelokon ka kanak te modi aldaw.”
37 Minikagi si Pedro, “Pengolo, nenga lay eked a den pekedoma
kamno? Neketagad a den pengkey imetayan a tanda te pegtaking ko

kamno.”
38 Timaba si Jesus, “Eden no aw neketagad ka den imetayan tanda

te pegtaking no kanak. Eneng-enengi se kagi ko kamno. Te eked pa
pegkolaak se manok te iselem, ibolon a nikaw te meketelo.”

14

Si Jesus se dalan pesalo doton te Timanem
1 Minikagi si Jesus diya te menge tinoledaan din, “Ika niyo egketetana.

Pemenal kaw te Timanem. Pemenal kaw heman kanak. 2 Medita se
tambi kidoen te balay eg-ogpaan te Amay ko. Simpana kena iyan benal,

eked a peden peg-indan kenyo. Meneng domoton a den amon ipetagad
ko kenyo se ogpaan niyo. 3 Aw mepenga se pegpetagad ko te ogpaan
niyo, lomiko a dini aw ipetaking ko sikiyo amon meg-ogpa kaw doma
ko. 4Netegahan niyo den heman se dalan pesalo doton te dotonan ko.”

5 Minikagi si Tomas, “Pengolo, weda day ketegahi se dotonan nikaw.
Yan eked day heman ketegahi se dalan.”

6 Minikagi siJesus, “Siak se dalan. Siak se kebenalan. Siak se eglekatan
te kaling pedowan. Eked pekedoton se otaw te Amay ko singed aw ona
dan mokitkanak. 7 Aw netegahan a niyo, yan ketegahan niyo den heman
se Amay ko. Lekat seini, netegahan niyo den sikandin, aw kinita niyo
den heman sikandin.”

8 Minikagi si Felipe, “Pengolo, pekitai den se Timanem kenami, aw yan
wedad den doma pemoyoen day.”

9 Minikagi si Jesus, “Felipe, onto den nenamay se pegdoma ko kamno.
Yan nepela a so weda ka pa ketaga-taga aw sinu a. Se kedita te otaw
kimita kanak, kimita den dan heman te Amay ko. Nepela a te meibeg
ka ipekita ko kenyo se Amay ko. 101Iling te weda ka pemenal te diya a
te Amay ko, aw diya heman sikandin kanak. Pengkey se eg-ikegiyen ko
kenyo, kena ko iyan egteboken, meneng yan se eg-inangen te Amay ko
eg-ogpa diya kanak. 11 Pemenal ka te inikagi ko, te diya a te Amay ko,

aw diya heman sikandin kanak. Aw eked ka pemenal kenyan pengkey
siak se minikagi kenyan, pemenal ka kenyan tanda te menge kepelahan
ininang ko.

12“Eneng-enengi niyo se kagi ko kenyo. Se otaw memenal kanak, iling
heman te eg-inangen ko se inangen din, aw labi pa dakel se inangen
din, so mesayo a den aw moli a doton te Amay ko. 13 Pengkey eden se
pemoyoen niyo diya te Amay ko pineokit te ngadan ko, yan se inangen
ko kenyo, amon kitaen niyo te melangkaw se Timanem pineoKkit te eg-
inangen ko. 14 Aw memoy0 kaw pineokit te ngadan ko, siak se meg-inang
kenyan.”

Pakang tepad te Espiritu Santo

15 “Aw dakel se pedowan niyo kanak, yan tomold kaw heman te
impunu ko kenyo. 16 Memoy0 a diya te Amay ko amon memegay kenyo
te Teletabang somelilin kanak, aw meg-ogpa sikandin kidoen kenyo
te wedad temanan. 17 Yan se Espiritu Santo egtolada te kebenalan.
Eked sikandin kinewai te menge otaw egtaking te medaet ketanem
te keneyonan, so kena dan egkita kandin, aw kena dan egketaga-taga
aw sinu sikandin. Meneng sikiyo, netaga-taga kaw den kandin, so
egdomaan kaw din aw ogpaan kaw te wedad temanan.

18 “Aw mesayo a, eked kaw keinang iling te menilo, so lomiko a dini
kenyo. 19 Te eked kenamay, eked a den toda kitai te menge doma otaw.
Meneng sikiyo, toda kaw komita kanak. So doen pedowan ko wedad
temanan, begayan kaw heman te pedowan wedad temanan. 20 Aw
domateng se aldaw siyan, onto niyo ketegahan te diya a te Amay ko, aw
diya kaw kanak, aw diya a kenyo.

21 «“Se otaw menenalan te impunu ko aw tomolo kenyan, yan se otaw
onto dakel se pedowan din kanak. Se otaw dakel se pedowan din kanak,
yan se egkedekelan te Amay ko te pedowan, aw dakel heman se pedowan
ko kandin, aw megpekita a heman kandin.”

22 Minikagi si Judas, siyan kesangay i Judas Iscariote, kagi din, “Pen-
golo, menonen no se pegpekita no kenami, meneng eked ka pegpekita te
menge doma otaw?”

23 Timaba si Jesus, “Aw dakel se pedowan te otaw kanak, tomolo
sikandin te punu ko. Kedekelan heman sikandin te Amay ko te pedowan,
aw domoton kay kandin aw meg-ogpa kay kidoen te pedowan din. 24 Se
otaw wedad kedakel te pedowan din kanak, yan se otaw kena egtolo te
punu ko. Se intolada ko kenyo, kena iyan lekat te kanak aneng-aneng,
meneng lekat iyan te Amay ko simogo kanak.

25 “Migtolada a kani kenyo dalem te dini a pa kenyo. 26 Meneng doen
Teletabang isogd te Amay ko somelilin kanak, aw yan se Espiritu Santo.
Sikandin se megtolada kenyo te kedita, aw megpeaneng-aneng kenyo te
kedita te intolada ko kenyo.

27 “Ipbegay ko den kenyo se kelinaw te pedowan. Kenaken kelinaw se
ibowang kenyo. Eked pekebegay se otaw dini te keneyonan te kelinaw
te pedowan ibowang ko den kenyo. Yan ika niyo egketetana. Ika niyo
heman egkelemitan. 28 Dinineg niyo se inikagi ko gina kenyo, te agpet
a den mesayo, aw lomiko a pa heman dini kenyo. Aw onto dakel se
pedowan niyo kanak, meluba kaw heman kenyan, so moli a doton te
Amay ko. Sikandin se labi pa melangkaw diya kanak. 29 Te eked pa iyan

ketoman, tapay a den minikagi kenyan diya kenyo, amon aw metoman
iyan, memenal kaw te insogo a te Timanem. 30 Wedad den nael aldaw
te pegtolada ko kenyo, so agpet den domateng se pengolo te medaet dini
te keneyonan, amon domaeg peden kanak. Eked a din dagi, 3! meneng
gayed ko egtoloen se impunu te Amay ko kanak, amon ketegahan te
kedita te otaw te dakel se pedowan ko diya te Amay ko. Tindeg kaw den,
so agpet kidon den mesayo lekat dini.”

15

Pinonoan aw belagen te paras

1«Tling a te onto pinonoan te belagen te paras, aw Amay ko se iling
te otaw eg-ipat te paras. 2 Aw doen metesan belagen kidoen kanak kena
egpongo, yan se tepoen din. Meneng se kedita te belagen egpongo kidoen
kanak, yan se linisan din amon labi pa dakel se paras mongo kidoen
kenyan. 3 Lininisan kaw den pineokit te kebenalan intolada ko kenyo.
4Keilangan meg-ogpa kaw diya kanak aw meg-ogpa a heman diya kenyo,
so eked pongo se belagen singed aw meg-ogpa diya te pinonoan. Iling
kaw heman kenyan, so wedad ontong niyo singed aw meg-ogpa kaw diya
kanak.

5 “Siaken se iling te pinonoan, aw sikiyo se iling te menge belagen ko.
Aw meg-ogpa se otaw diya kanak aw meg-ogpa a heman diya kandin,
yan se otaw mongo te dakel. Meneng aw tomani kaw kanak, wedad
palos mebatog niyo. 8 Aw eked peg-ogpa se otaw diya kanak, iagbel ko
sikandin iling te menge belagen tepoen aw iagbhel. Aw melangkay iyan,
tiponen aw sonogen. 7 Meneng aw meg-ogpa kaw diya kanak, aw isawol
niyo se menge kagi ko kidoen te pedowan niyo, mepakay aw memoyo
kaw te keibegan niyo, aw yan se inangen ko kenyo. 8 Iduyun se Amay
ko pineokit te pegpemongo niyo te dakel, aw yan se kitaen te tinoledaan
ko sikiyo. 9 Dakel se pedowan te Amay ko kanak. Iling heman kenyan
se kedakel te pedowan ko kenyo. Peg-ogpa kaw diya kanak amon gayed
dakel se pedowan ko kenyo. 10 Aw tomolo kaw te impunu ko kenyo, yan
ketegahan niyo te dakel se pedowan ko kenyo, iling te timolo a te impunu
te Amay ko kanak, aw netegahan ko te dakel se pedowan din kanak.

11 “Seini se intolada ko kenyo amon makop kaw heman diya te keluba
ko, so ibeg ko onto kaw meluba. 12 Seini se ipunu ko kenyo. Keilangan
megpedekelay kaw te pedowan iling te kedakel te pedowan ko kenyo.
13 Aw meketagad se otaw somelilin te menge sigalak din imetayan, yan
se pengilala te ontd dakel se pedowan din kandan. 14 Aw tomolo kaw te
menge punu ko kenyo, sikiyo se menge sigalak ko. 15 Lekat seini, eked
ko sikiyo tewali menge sineligan ko, meneng tewalen ko sikiyo menge
sigalak ko. Se menge sineligan, eked dan ketegahi aw eden se tod te amo
dan. Meneng sikiyo se menge sigalak ko, so impetaga-taga ko kenyo se
kedita te intolada te Amay ko kanak. 16 Kena sikiyo se nemalli kanak,
meneng siak se nemalli kenyo, aw isogd ko den sikiyo amon megterbaho
kaw kanak aw mongo kaw heman te dakel pongo wedad keeminan. Yan
aw doen pemoyoen niyo diya te Amay ko pineokit te ngadan ko, yan se
ibegay din kenyo. 17 Seini se impunu ko kenyo. Keilangan megpedekelay
kaw te pedowan.”

Kebensihan te doma otaw se menge sakop i Jesus

18 “Aw kebensihan kaw te menge otaw egtaking te ketanem te keney-
onan, keilangan eneng-enengen niyo te tapay a dan heman nebensihan
te weda kaw dan pa kebensihi. 19 Simpana sakop kaw te menge otaw
siyan, sigalak kaw dan so onawa kaw kandan. Meneng kena kaw den
sakop dan, so nemalli a den kenyo aw impelowa ko den sikiyo lekat
kandan. Yan se doun te kebensihan kaw dan. 20 Eneng-enengi niyo se
inikagi ko diya kenyo kedengan. Wedad sineligan labi pa melangkaw
diya te amo din. Aw nemilang se menge doma otaw kanak, memilang
dan heman kenyo. Aw timolo dan te kanak tolada, tomolo dan heman
te kenyo tolada. 21 Meneng weda dan ketaga-taga te simogo kanak, aw
yan se doun te memilang dan heman kenyo, so migpesakop kaw diya
kanak. 22 Simpana weda a dini amon megtolada a kandan, yan eked
heman petega-tegahi se sala dan seini. Meneng so dimini a, eked den
dan pekeikagi te wedad sala dan. 23 Aw mebensi se otaw kanak, mebensi
dan heman te Amay ko. 24 Simpana weda dan kita te menge kepelahan
ininang ko eked keinang te doma otaw, eked dan heman petega-tegahi te
doen sala dan. Meneng nebensi dan kanak aw Amay ko, pengkey kinita
dan se kepelahan ininang ko. 25 Pineokit te pegkebensi dan, netoman
den se kagi tapay insolat diya te kagi te Timanem,

‘Wedad tindegan te kebensi dan kanak.’

26 “Isogo ko dini kenyo se Teletabang lekat te Amay ko. Yan se Espiritu
Santo megtolada kenyo te kebenalan. Aw domateng sikandin lekat te
Amay ko, meg-indan sikandin te kebenalan tepad kanak. 27 Meg-indan
kaw heman diya te doma otaw tepad kanak, so migdoma kaw kanak
lekat te ketebo te pegtolada ko lamig seini.

1“Migtolada a kenyo te kedita nini amon eked kealin se pegsalig niyo
kanak. 2Domateng se aldaw eked kaw peopi kidoen te menge simbahan
te Judiyo. Imetayan kaw heman te otaw meg-aneng-aneng te yan se
ibeg te Timanem. 3 Meneng memilang dan kenyo so weda dan ketaga-
taga te Amay ko, aw weda dan heman ketaga-taga kanak. 4 Intolada
ko den kenyo se kedita nini, so aw detengan kaw te pegpemilang, yan
meg-aneng-aneng kaw te siak se tapay migtolada kenyo te metoman iyan
domateng diya kenyo.”

Inangen te Espiritu Santo

“Pegteb0 te pegtaking niyo kanak, weda a pegtolada kenyo te kedita
nini, so migdoma a pa kenyo. 5 Meneng agpet a den moli doton te Amay
ko simogo kanak. Nepela a kenyo so pengkey mesayo a den, weda kaw
peg-insa tepad te pegkesayo ko. ¢ Meneng nelido beling se pedowan niyo
so migtolada a kenyo aw eden se domateng kwani diya kenyo. 7 Meneng
seini se kebenalan. Begayan kaw pa te képiya pineokit te pegkesayo ko, so
simpana eked a kesayo, eked dateng se Teletabang diya kenyo. Meneng
aw mesayo a, somogo a kandin diya kenyo. 8 Aw domateng sikandin,
ipetaga-taga din diya te kedita te otaw tepad te sala, aw tepad te metolid
inang, aw tepad te pelumun. % Ipetaga-taga din kandan te doen sala dan,
so weda dan pemenal kanak. 10 Ipetaga-taga din tepad te metolid inang,
so moli a doton te Amay ko, aw eked a niyo den kitai. 11 Ipetaga-taga din
heman te metoman dan ipelumun te Timanem, so dinaeg se pengolo te
medaet dini te keneyonan.

12«poen pa medita kebenalan ibeg ko itolada kenyo, meneng eked kaw
pa pekelabet kenyan. 13 Meneng aw domateng se Espiritu Santo amon
megtolada te kebenalan, sikandin se megpetaga-taga kenyo te kedita te
kebenalan. Eked din teboki se pegtolada din kenyo, meneng kedita te
intolada te Amay ko kandin, yan se ikeliwat din heman kenyo. Iindan
din heman kenyo aw eden se metoman domateng. 14 Iduyun a din, so
lekat kanak se kagi itolada din kenyo. 15 So insalig te Amay ko se kedita
diya kanak, yan minikagi a te lekat kanak se kagi itolada din kenyo.”

Pengkey melido kaw, meinang kaw meluba

16 “Te eked kenamay, eked a niyo den kitai. Penga niyan te eked
kenamay, toda a niyo kitaen.”

17 Pegdineg te menge tinoledaan din kenyan, migpeinsaay dan,
“Nenga lay sikandin minikagi te eked kenamay, eked kidon den kita
kandin, aw penga niyan te eked kenamay, toda kidon komita kandin?
Nenga lay heman sikandin minikagi te yan se meinang so moli doton te
Amay din?”

18 Migpeinsaay dan heman, “Eden lay se kedegdagan te kagi din te eked
kenamay? Weda tadon ketegahi se kedegdagan niyan.”

19Netaga-taga siJesus te doen insaen dan peden kandin, aw yan minik-
agi sikandin, “Migpeinsaay kaw den tepad te kedegdagan te inikagi ko
gina, te eked kenamay, eked a niyo den Kkitai, aw penga niyan te eked
kenamay, toda a niyo kitaen. 20 Eneng-enengi niyo se ikegiyen ko den
diya kenyo. Megkelag aw megmatay kaw tepad kanak, meneng meluba
se medaet otaw dini te keneyonan. Pengkey melido kaw, meneng toda
kaw meluba. 21 Eneng-enengi niyo ini. Aw doen bayi tebawan, yan
se kesekitan aw domateng se aldaw te pegtebaw. Meneng penga te
pegtebaw te bata din, kelibelan din se kesakit tanda te keluba din, so
doen bata din timebaw. 22Iling kaw heman kenyan, so pengkey melido
kaw den, meneng toda kaw komita kanak. Toda heman meluba se
pedowan niyo, aw wedad otaw mekeabat te keluba kidoen kenyo. 23 Aw
metoman iyan, wedad keilangan te peg-insa niyo kanak aw eden se
kedegdagan te inikagi ko. Eneng-enengi niyo se kagi ko seini. Aw doen
pemoyoen niyo diya te Amay ko pineokit te ngadan ko, yan se ibegay din
kenyo. 24 Lamig seini, weda kaw pa pemoyo kandin pineokit te ngadan
ko. Meneng lekat seini, pemoy0 kaw kandin pineokit te ngadan ko, aw
metoman kaw kominawa amon onto kaw meluba.”

Dinaeg denijesus se kedita te medaet

25 “Migtolada a kenyo kani pineokit te menge tegdeyanan melima
kelebetan. Meneng te eked kenamay, domateng se aldaw eked ko peokiti
te tegdeyanan se itolada ko kenyo, so bengalen ko se pegtolada ko kenyo
tepad te Amay ko. 26 Aw domateng se aldaw siyan, mepakay aw sikandin
se pemoyoan niyo pineokit te ngadan ko. Yan se doun te weda a ikagi
te siak se memoyo kandin tepad kenyo, 27 so dakel se pedowan din
kenyo. Dakel se pedowan te Amay ko kenyo, so dakel se pedowan niyo
kanak, aw nemenal kaw te insogd a te Amay ko. 28 Insogo a din dini te
keneyonan, aw mesayo a den lekat te keneyonan amon moli a doton te
Amay ko.”

29 Pegdineg te menge tinoledaan din kenyan, minikagi dan, “Neban-
gal den se inikagi no seini so weda no iyan peokiti te tegdeyanan.

30 Netegahan day den te netaga-taga ka te kedita, aw wedad keilangan
te meg-insa kay kamno. Yan se doun te nemenal kay den te insogo ka te
Timanem.”

31 Minikagi si Jesus, “Nemenal kaw den, 32 meneng doen pa aldaw
agpet domateng te mebilit kaw. Dimateng den se aldaw te megsioli se
kedita niyo, so tenanan a niyo sebad ko. Meneng doen pa doma ko,
so domaan a te Amay ko. 33 Minikagi a kani diya kenyo amon doen
kelinaw te pedowan niyo tanda te pegpesakop niyo diya kanak. Pengkey
pemilangen kaw te otaw dini te keneyonan, meneng pegpekagsen kaw,
so dinaeg ko se kedita te medaet dini te keneyonan.”

17

Migtawal-tawal si Jesus

1 Pegkepenga te peg-ikagi i Jesus diya te menge tinoledaan din, li-
mengag sikandin doton te langit aw migtawal-tawal, kagi din, “Ama,
dimateng den se oras pinemalli nikaw. Pekitai te melangkaw se Bata
nikaw, amon ipekita ko heman te melangkaw ka. 2 Insalig no kanak se
peglowan diya te kedita te otaw amon mekebegay a te kaling pedowan
wedad temanan diya te kedita te otaw imbegay no kanak. 3 Seini se
otaw doen kaling pedowan wedad temanan, se otaw netaga-taga kamno,
sebad no se ontd benal Timanem, aw netaga-taga heman kanak, si
Jesu Cristo insogd no dini te keneyonan. 4 Impekita ko den dini te
keneyonan te melangkaw ka, so tinoman ko den se kedita te impunu no
kanak. 5 Nayan Ama, pekitai heman kidoen te langit te melangkaw a,
iling te kelangkaw ko gebii te pegdoma ko kamno te weda pa inangi se
keneyonan.

6“Migpetaga-taga a kamno diya te kedita te otaw seini insalig no kanak
dini te keneyonan. Pinemalli no dan, aw imbegay no dan kanak, aw
timolo dan te impunu no kandan. 7 Netegahan den dan te lekat kamno
se kedita te insalig no kanak. 8 Ingkeliwat ko diya kandan se kebenalan
insalig no kanak, aw nemenal den dan kenyan. Netegahan den dan
heman te benal sikona se tinikedowan ko. Nemenal den dan te insogo
a nikaw.

9 “Doen den pemoyoen ko kamno tepad te menge otaw seini. Kena
tepad te menge otaw egtaking te medaet dini te keneyonan se pemoyoen
ko kamno, meneng tepad te menge otaw insalig no diya kanak, so sakop
no dan. 10 Se kedita te sakop ko, yan se sakop no heman. Se kedita
dan diya kamno, diya dan heman kanak, aw impekita te melangkaw a
pineokit kandan. 11 Nayan, agpet a den moli doton kamno, aw eked a
peg-ogpa dini te keneyonan. Meneng meg-ogpa pa dini te keneyonan
se kedita te sakop ta. Ama, metolid se kedita te eg-inangen nikaw. Peg-
ipatkakandan amon eked dan soway lekat te kebenalan tepad te kamno
pegkeotawun insalig no kanak. Peg-ipat ka kandan amon megsebad dan
te pedowan, iling te pegsebad te pedowan ta. 12 Dalem te pegdoma ko
kandan, mig-ipat a kandan amon eked dan soway lekat te kebenalan
tepad te kamno pegkeotawun insalig no diya kanak. Migtonggd a
kandan, aw yan se doun te wedad palos nebatan kandan. Meneng sebad
se kebatan, siyan sakop te medaet, amon metoman se kagi tapay no
impesolat tepad kandin. 13Nayan, agpet a den moli doton kamno. Dalem
te dini a pa te keneyonan, minikagi a kani amon ontd dan meluba iling

te keluba ko. 14 Ingkeliwat ko den kandan se kagi no, so netegahan
ko te kebensihan dan kwani te menge otaw medaet dini te keneyonan.
Kebensihan dan so kena dan egtaking te otaw medaet dini te keneyonan.
Iling heman kanak, kena a egtaking te otaw medaet dini te keneyonan.
15Memoy0 a den kamno kena amon ebaten no dan lekat te otaw egtaking
te medaet dini te keneyonan, meneng ibeg ko meg-ipat ka kandan amon
eked dan keekali i Satanas. 16 Kena a egtaking te otaw medaet dini
te keneyonan, aw iling heman kanak se menge sakop ta, so kena dan
egtaking te otaw medaet dini te keneyonan. 17 Se kedita te sakop ta,
ibeg ko inangen no dan otaw onto egpenimanem pineokit te kebenalan
lekat kamno, so benal se kedakel te kagi nikaw. 18 Insogo a no dini te
keneyonan, aw yan isogo ko den dan megtolada te kedita te otaw dini
te keneyonan. 19 Amon ketebangan ko dan, ibegay ko den kamno se
pegkeotawun ko tomolo te ibeg no, amon memegay dan heman kamno te
pegkeotawun dan aw melobos heman se pegtolo dan te ibeg no kandan.

20 “Kena olo sakop ta seini se intawal-tawal ko den diya kamno,
meneng kedita heman te doma otaw memenal kwani kanak pineokit
te itolada dan kandan. 21 Ibeg ko megsebad dan te pedowan, iling
te pegsebad te pedowan ta seini, so sikona Ama, diya ka kanak, aw
diya a heman kamno. Iling heman kenyan, ibeg ko diya dan kenita,
amon memenal se kedita te otaw dini te keneyonan te insogod a nikaw.
22 Tmbegay ko den kandan se kelangkaw imbegay no kanak, amon
megsebad dan te pedowan iling te pegsebad te pedowan ta, 23 so diya
a kandan aw diya ka kanak. Ibeg ko, ontd dan megsebad te pedowan
amon ketegahan te kedita te otaw dini te keneyonan te sikona se simogo
kanak, aw dakel se pedowan no kandan iling te kedakel te pedowan no
kanak.

24“Ama, se menge otaw insalig no diya kanak, ibeg ko gayed dan meg-
ogpa doma kanak kidoen te langit, amon komita dan te kelangkaw ko
imbegay no kanak, so dakel se pedowan no kanak gebii te weda painangi
se keneyonan. 25 E Ama, metolid se kedita te eg-inangen nikaw. Se otaw
egtaking te medaet dini te keneyonan, weda dan ketegahi aw sinu ka,
meneng netaga-taga a kamno, aw netegahan heman te menge sakop
ta seini te insogo a nikaw. 26 Impetaga-taga ko den kandan tepad te
pegkeotawun no, aw doen pa ipetaga-taga ko kandan tepad kenyan, so
ibeg ko, megpedekelay dan te pedowan iling te kedakel te pedowan no
kanak, aw meg-ogpa a heman diya te pedowan dan.”

18

Pegdakep ki Jesus

Juan 18:1-11; Mat. 26:47-56, Mar. 14:43-50; Luc. 22:47-53

1 Penga te pegtawal-tawal i Jesus, nesayo sikandin aw menge
tinoledaan din, aw dimoton dan dipag te baog iningedanan Kidron.
Dimeleg dan doton te kekeyowan. 2 Si Judas, siyan migtolok kandin,
tapay netegahan din se dotonan dan, so melikit dimoton si Jesus
tinekingan te menge tinoledaan din. 3 Nayan, minangay si Judas te
menge sondalo aw menge otaw egtonggo te simbahan insogo te menge
pengolo te simbahan aw Parisiyo, aw timaking dan kandin doton te
kekeyowan. Nengibing dan te menge solo, aw gansa, aw kekamang dan.
4 Nayan, tapay netaga-taga si Jesus aw eden se domateng kandin. Yan

pegdateng te menge otaw timaking ki Judas, simongon si Jesus kandan
aw mig-insa, “Sinu lay se inaha niyo?”

5Timaba dan, “Si Jesus tege Nasarit.”

Minikagi si Jesus, “Siak se inaha niyo.”

Kidoen heman doma te menge sondalo se migtolok ki Jesus si Judas.
6 Pegdineg dan te inikagiiJesus te sikandin se inaha dan, migpeosos dan
aw nekelias dan. 7 Toda mig-insa si Jesus, “Sinu lay se inaha niyo?”

Timaba dan, “Si Jesus tege Nasarit.”

8 Minikagi si Jesus, “Tapay a minikagi diya kenyo te siak se inaha niyo.
Na, aw benal siak se inaha niyo, pebeyai niyo se menge doma ko seini.”

9Pineokit te inikagi din siyan, netoman se kagi tapay intawal-tawal din,
te eked kebati se otaw insalig te Timanem diya kandin.

10Na, tinagnos iPedro se podok din aw tinigbhas din se sineligan te onto
pengolo te simbahan, aw nepalot se telinga din lenged te kowanan. Si
Malco se ngadan din. 11 Minikagi si Jesus diya ki Pedro, “Olii se podok
diya te loma, so keilangan detengan a te kelimahan imbegay te Amay ko
diya kanak.”

Inibing si Jesus doton ki Anas
12 Penga niyan, se menge sondalo aw kapitan dan, aw menge otaw
egtonggo te simbahan te Judiyo, dinakep dan si Jesus aw ginapos dan
sikandin. 13Inibing dan ona doton ki Anas, so si Anas se ogangan i Caifas
ininang onto pengolo te simbahan dalem te omay siyan. 14 Si Caifas se
tapay minikagi diya te menge obanen te Judiyo te mépiya aw 0l0 sebad
se otaw imetayan amon mekelowa se kedita te otaw.

Imbolon i Pedro si Jesus

Juan 18:15-18; Mat. 26:69-70; Mar. 14:66-68; Luc. 22:55-57

15 Nayan, si Simon, se doma ngadan din si Pedro, aw doma din sebad
tinoledaan i Jesus, timelokon dan ki Jesus. Pegdateng dan doton te
balay te onto pengolo te simbahan, timaking se siyan sebad tinoledaan
ki Jesus doton te dowangen te balay, so kinilala sikandin te ontd pengolo
te simbahan. 16 Meneng mig-ogpa si Pedro kidoen te lowa te alad
medapag te lelebangan. Na, siyan doma tinoledaan, kinilala sikandin te
onto pengolo te simbahan. Limowa sikandin, aw nemoyo diya te bayi
migtonggo te lelebangan te alad te ipeawop din heman si Pedro. 17 Mig-
insa se bayi migtonggo te lelebangan ki Pedro, kagi din, “Inda? Sikona se
sebad tinoledaan te otaw sida dinakep.”

Meneng timaba si Pedro, “Kena ko.”

18 Nayan, mig-antay te apoy se menge sineligan aw otaw egtonggo
te simbahan amon meg-ingadang dan, so megenaw se delem siyan.
Migdoma-doma si Pedro kandan aw mig-ingadang heman.

Ininsa te onto pengolo te simbahan si Jesus

Juan 18:19-24; Mat. 26:59-66; Mar: 14:55-64; Luc. 22:66-71

19 Nayan, mig-insa se onto pengolo te simbahan diya ki Jesus tepad te
menge tinoledaan din aw intolada din. 20 Timaba si Jesus, “Netegahan
te kedita te otaw se inikagi ko, so gayed a egtolada kidoen te menge sim-
bahan te Judiyo aw kidoen heman te dakel simbahan dini te Jerusalem
egtiponan te kedita te Judiyo. Weda ko elesi se intolada ko. 21 Meneng
ika eg-insa kanak. Labi pa mépiya aw meg-insa ka diya te menge otaw
dimineg kanak, so netegahan dan aw eden se intolada ko.”

22Ppeg-ikagi din kenyan, doen sebad otaw egtonggo nenampak ki Jesus.
Minikagi heman sikandin, “Eked kepakay aw iling kenyan se pegtaba no
diya te ontd pengolo te simbahan.”

23 Minikagi si Jesus, “Simpana medaet se inikagi ko, indani kay aw
eden se kedaet niyan. Meneng aw wedad kedaet diya te inikagi ko,
medaet se pegpenampak no kanak.”

24Penga niyan, toda ginapos se belad i Jesus, aw impeibing sikandin i
Anas doton te ontd pengolo te simbahan si Caifas.

Toda imbolon i Pedro si Jesus
Juan 18:25-27; Mat. 26:71-75; Mar. 14:69-72; Luc. 22:58-62

25 Dalem niyan, mig-ingadang pa si Pedro. Mig-insa se doma otaw,
“Inda? Sikona besi heman se sebad diya te menge tinoledaan din.”

Meneng migbolon si Pedro aw minikagi, “Kena ko.”

26 Kidoen heman se sebad sineligan te ontd pengolo te simbahan.
Sikandin se kedowa te sineligan pinelotan i Pedro te telinga din. Minik-
agi sikandin diya ki Pedro, “Sikona besi se kinitad ko migdoma kandin
kidoen te kekeyowan.”

27 Toda heman migholon si Pedro, aw penga niyan migkolaak se
manok.

Inibing si Jesus doton ki Pilato

Juan 18:28-38; Mat. 27:1-2,11-14; Mar. 15:1-5; Luc. 23:1-5

28 Penga niyan, inibing dan si Jesus lekat te balay i Caifas pesalo doton
te balay inogpaan te gobirnador insawol te gobirno te Roma. Onto
dan limapos se pegpesalo dan doton. Weda awop se menge obanen te
Judiyo diya te balay te gobirnador amon eked dan pekelapang te punu
ingkeliwat i Moises kandan tepad te pegpelinis, so simpana mawop
dan diya te balay te otaw kena Judiyo, eked kepakay aw makop dan
komaen te Pista te Pegpelowa. 29 Yan se doun te limowa diya kandan
se gobirnador si Pilato, aw minikagi, “Eden lay se dimanda niyo tepad te
otaw seini?”

30 Timaba dan, “Simpana wedad sala ininang din, eked day ibingi dini
kamno amon ipelumun nikaw.”

31 Minikagi si Pilato, “Meépiya aw sikiyo se megpelumun kandin tepad
te menge punu egtoloen niyo.”

Minikagi se menge obanen te Judiyo, “Meneng eked kepakay diya te
gobirno te Roma aw sikami se mengimatay te otaw ipelumun day.”

32 Neinang iyan amon metoman se inikagi i Jesus tepad te keokit te
pegkematay din.

33 Minawop si Pilato te balay din. Impeangay din heman si Jesus aw
mig-insa, “Sikona lay se Selotan te menge Judiyo?”

34Minikagi si Jesus, “Lekat lay te kamno aneng-aneng se ininsa no, aw
lekat lay iyan te doma otaw mig-indan kamno tepad kanak?”

35 Timaba si Pilato, “Kena a Judiyo. Meneng menge doma no Judiyo
aw menge pengolo te simbahan niyo se nengibing kamno dini kanak.
Indani a aw eden se sala ininang nikaw.”

36 Timaba si Jesus, “Kena dini te keneyonan se peglowan ko. Simpana
dini te keneyonan se peglowan ko, yan domapit se menge sakop ko
kanak amon eked a dekepi te menge obanen te Judiyo. Meneng kena
dini te keneyonan se peglowan ko.”

37 Minikagi si Pilato, “Onto ka kedi selotan.”

Minikagi si Jesus, “Ee. Benal se inikagi no te selotan a, so yan se
doun te migpekeotaw a. Insogo a dini te keneyonan amon meg-indan
a te kebenalan. Egpenenelanen a te kedita te otaw migpesakop diya te
kebenalan.”

38 Minikagi si Pilato, “Wedad palos otaw metaga-taga aw eden se onto
kebenalan.”

Pig-okom si Jesus te imetayan
Juan 18:38-19:16; Mat. 27:15-31; Mar. 15:6-20; Luc. 23:13-25
Nayan, penga te peg-ikagi i Pilato kenyan, toda limowa diya te balay
din, aw minikagi diya te menge obanen te Judiyo netipon kidoen,
“Wedad palos sala din kinita ko. 39 Na, kelikit te Pista te Pegpelowa, doen
ketanem niyo dini te doen ipelowa ko diya kenyo sebad otaw kineleboso.
Meibeg kaw lay aw ipelowa ko se Selotan te menge Judiyo?”
40 Mighelobansag dan, “Kena otaw seini se ipelowa no, meneng ibeg
day si Barabas.”
(Na, si Barabas se megdedempasay.)

1Penga niyan, impeibing i Pilato si Jesus doton didalem te balay aw
impebadas. 2Penga te pegbadas te menge sondalo kandin, lineko dan se
belagen doen tigis, aw yan se insangkob diya te olo din iling te korona te
selotan. Impesaol dan heman sikandin te melalag saol te selotan. 3Penga
niyan, migpelingo-lingo dan dimuyun kandin iling te pegduyun dan te
selotan, aw minikagi dan, “Iduyun sikona Selotan te menge Judiyo.”

Nenampak dan heman kandin.

4 Toda limowa si Pilato te balay, aw minikagi diya te menge otaw
netipon, “Na, ipelowa ko den sikandin dini kenyo amon ketegahan niyo
te wedad palos sala din kinita ko.”

5 Penga niyan, limowa si Jesus te balay. Sinengkoban pa sikandin te
belagen doen tigis, aw impesaol pa te melalag saol te selotan. Minikagi
si Pilato, “Na, tengtengi niyo sikandin.”

6 Meneng se menge pengolo te simbahan aw otaw egtonggo te sim-
bahan, pegkita dan ki Jesus, mighelobansag dan, “Imetayi sikandin.
Lensangi diya te kros.”

Minikagi si Pilato, “Sikiyo se mengibing kandin aw meglansang
kandin diya te kros amon matay, so se kenaken, kinita ko te wedad sala
din.”

7Minikagi se menge obanen te Judiyo, “Doen punu ingkeliwat i Moises
diyad kenami linépangan din, aw yan se doun te keilangan ipelumun
sikandin aw imetayan, so minikagi te sikandin se Bata te Timanem.”

8 Pegdineg i Pilato te Bata te Timanem si Jesus, labi pa nelemitan.
9 Toda din inibing si Jesus doton didalem te balay aw toda din ininsa,
“Kenan ka lay lekat?”

Meneng weda taba si Jesus. 10 Nepela si Pilato, aw minikagi, “Meépiya
aw tomaba ka, so netegahan no te siak se mepakay somogo aw ipelowa
ka aw ipelansang ka diya te kros amon imetayan.”

11 Minikagi si Jesus, “Simpana weda ka pelowani te Timanem, eked ka
pekelowan diya kanak seini. Yan se doun te labi pa mebegat se sala te
otaw migpeibing kanak dini kamno.”

12 Pegdineg i Pilato kenyan, ibeg din megpelowa ki Jesus. Meneng
migbelobansag se menge obanen te Judiyo, “Aw ipelowa no sikandin,
meinang ka poon te selotan tadon si Cesar, so aw megpelingo-lingo se
otaw selotan, poon sikandin i Cesar.”

13 Pegdineg i Pilato te kagi dan, inibing din si Jesus doton te lowa
te balay, aw nenenoo kidoen te oseyanan iningedanan Gabata te otaw
eg-ikagi te Hebreo, meneng se kelebadan niyan, “Tindeganan Bato.”
14 Aldaw siyan, yan se aldaw te pegtegilan dan te Pista te Pegpelowa.
Sagwa agpet den alas dosi, minikagi si Pilato, “Na, seini se selotan niyo.”

15 Meneng migbelobansag dan, “Imetayi sikandin. Imetayi. Lensangi
diya te kros.”

Minikagi si Pilato, “Meibeg kaw lay te ipelansang ko se selotan niyo
diya te kros?”

Timaba se menge pengolo te simbahan, “Sebad olo se selotan day, aw
yan si Cesar.”

16 Penga niyan, impeibing i Pilato si Jesus amon ilansang diya te kros.

Inlansang si Jesus diya te kros
Juan 19:17-27; Mat. 27:32-44; Mar. 15:21-32; Luc. 23:26-43

17Nayan, inibing si Jesus te menge sondalo, aw impetiang dan kandin
se kros lensangan kandin. Nesayo dan lekat te Jerusalem aw dimoton
dan te bontod iningedanan Golgota te otaw eg-ikagi te Hebreo, meneng
se kelebadan niyan, “Tolan te Olo.” 18 Pegdateng dan doton, inlansang
dan sikandin diya te kros. Doen heman dowa otaw doma din inlansang
diya te kros intollok diya te tangkil din, aw si Jesus diya te tenga-tenga.
19 Doen insolat i Pilato aw impesawol din iyan doton diatas te olo i
Jesus, kagi niyan, “Seini si Jesus tege Nasarit, Selotan te menge Judiyo.”
20 Medita se Judiyo migbasa kenyan, so medapag kidoen se lonsod te
Jerusalem. Insolat iyan te telo kemolo te kagi, Hebreo, aw Latin, aw
Griego. 21 Minikagi se menge pengolo te simbahan te Judiyo diya ki
Pilato, kagi dan, “Meépiya aw eked no solati se kagi, ‘Seini se Selotan te
menge Judiyo.” Keilangan iselilin no se kagi, ‘Migpelingo-lingo se otaw
seini Selotan te menge Judiyo.””

22 Timaba si Pilato, “Eked ko den todai se insolat ko.”

23 Penga te peglansang te menge sondalo ki Jesus diya te kros, inabat
dan se penenaktun linowas din. Pigtalad-talad dan iyan te epat talad
amon doen meabat te teg sebad-sebad kandan. Inabat dan heman se
melayat saol i Jesus tinibok se inabel weda palos tebili. 24 Yan se doun
te minikagi dan, “Mépiya aw eked tadon lisii se saol din. Meneng labi pa
mepiya aw megbonot kidon aw sinu se mekeabat kenyan.”

Peghbonot dan kenyan, yan netoman se pakang insolat diya te kagi te
Timanem,

“Megtalad-talad dan te penenaktun ko, aw megbonot dan heman tepad
te saol ko.”

25Yan se ininang te menge sondalo.

Dalem niyan, doen menge bayi timindeg kidoen medapag te kros
linensangan ki Jesus. Yan se inay din, aw kedowa te inay din, aw esawa
i Clopas si Maria, aw si Maria tege Magdala. 26 Pegkita i Jesus te inay din
aw slyan sebad tinoledaan nedekelan din te pedowan, minikagi diya te
inay din, “Ina, siya den se bata nikaw.”

27 Penga niyan, minikagi heman si Jesus diya te siyan tinoledaan din,
“Siya den se inay nikaw.”

Lekat te aldaw siyan, impeogpa te tinoledaan siyan se inay i Jesus
kidoen te balay din.

Pegkematay i Jesus
Juan 19:28-30; Mat. 27:45-56; Mar: 15:33-41; Luc. 23:44-49

28 Penga niyan, netegahan i Jesus te nepenga din den se kedita te
insogo te Amay din kandin, aw minikagi, “Nelao a.”

Pineokit kenyan, netoman se pakang tepad kandin tapay insolat diya
te kagi te Timanem. 29 Doen sibolan sinolan te bino sinengedan te
wayeg. Inagem dan se ispongha intangen diya te panga te kayo hisopo,
aw impesopsop dan iyan ki Jesus. 30 Penga te pegsopsop din, minikagi,
“Nepenga den.”

Penga niyan, timikelong sikandin aw nematay:.

Dinogseng se kilid i Jesus

31 Nayan, neinang iyan te meapon te aldaw te pegtegilan dan te Pista
te Peglaklak. Ibeg te menge obanen te Judiyo, meabat lekat te kros se
lawa te otaw nematay te eked pa sallep se aldaw, so se keeldawan niyan,
yan se Sebado ontd melangkaw aldaw diya te menge Judiyo. Yan se
doun te nemoyo dan ki Pilato te pentigen te sondalo se benis te menge
otaw inlansang diya te kros amon ayas dan matay. 32 Yan insogo din
se menge sondalo, aw pigpantig dan se benis te sebad otaw inlansang
diya te tangkil i Jesus, aw penga niyan diya heman te sebad tangkil din.
33 Meneng pegdateng dan doton ki Jesus, kinita dan te nematay den
sikandin, aw yan se doun te weda dan pentigi se kandin benis. 34 Meneng
doen sebad sondalo nenogseng te kilid din te dilek, aw yan dimelog se
dipanog aw wayeg lekat te kilid din. 35 Kinita ko se kedita nini in-indan
ko den kenyo, aw benal se kagi ko. Netegahan ko te benal iyan neinang,
aw ibeg ko memenal kaw heman. 36 Peg-inang te menge sondalo kenyan,
netoman se pakang tapay insolat diya te kagi te Timanem,
“Wedad palos tolan din pentigen.”
37Doen heman doma pakang tapay insolat diya te kagi te Timanem tepad
te menge Judiyo,
“Kitaen dan sikandin tapay dan dogsengen.”

Peglebeng ki Jesus

Juan 19:38-42; Mat. 27:57-61; Mar. 15:42-47; Luc. 23:50-56

38 Nayan, doen sebad otaw si Jose tege Arimatiya timaking ki Jesus,
meneng mig-eles-eles te pegtaking din kandin so nelemitan sikandin
te menge obanen te Judiyo. Dimoton si Jose ki Pilato aw mig-insa aw
mepakay aw ebaten din se lawa i Jesus lekat te kros amon ilebeng din.
Mepakay iyan diya ki Pilato, aw yan dimoton aw inabat din se lawa.
39 Doen heman timaking kandin si Nicodemo. Sikandin se dimoton ki
Jesus kedengan te delem. Inibing din heman se menge keliman kilo
bebolong metinadeg iningedanan mira aw alos pigsanged. 40 Inibing
dan se lawa i Jesus, aw ginakes dan iyan te sapot sipat te metinadeg,
so yan se ketanem te menge Judiyo aw ilebeng se lawa te nematay.
41 Doen kekeyowan medapag te bontod linensangan ki Jesus. Doen
lebeng kidoen kaling inewangan diya te pangpang, aw wedad pa palos

inlebeng. 42 Yan se linebengan dan te lawa din, so medapag, aw agpet
den somallep se aldaw, aw keeldawan niyan se aldaw te peg-etod.

Pegkeantay i Jesus
Juan 20:1-10; Mat. 28:1-8; Mar: 16:1-8; Luc. 24:1-12

1Nayan, te weda pa libtak se aldaw te iselem te Linggo, onto limapos
si Maria tege Magdala dimoton te lebeng iJesus. Kinita din se lebeng din
neowang so tapay den nekelid se dakel bato insampeng. 2 Penga niyan,
kimagnan sikandin aw dimoton ki Pedro aw siyan sebad tinoledaan onto
nedekelan i Jesus te pedowan. Minikagi sikandin, “Neabat se lawa te
Pengolo tadon lekat te lebeng. Weda day ketegahi aw kenan iyan soli.”

3 Penga niyan, timindeg si Pedro aw siyan sebad tinoledaan aw di-
moton dan te lebeng. ¢ Kimagnan se didowa dan, meneng siyan sebad
tinoledaan, labi pa megaen diya ki Pedro, aw yan se ona dimateng
doton te lebeng. 5 Simelib sikandin amon tomengteng doton didalem.
Kinita din se sapot kidoen, meneng weda sikandin awop. 6 Penga niyan,
nekemodisiPedro dimateng aw dimeleg doton didalem te lebeng. Kinita
din se sapot kidoen. 7 Kinita din heman se kelobaw intenges diya te olo.
Wedaiyan pesipati diya te sapot, menenglinepi aw tinani. 8Penga niyan,
minawop heman se tinoledaan nekeona dimateng. Pegkita din te kedita
niyan, nemenal sikandin te ontd benal neantay si Jesus lekat te nematay,
9solamig te aldaw siyan, weda pa kelebeti te menge tinoledaan se pakang
tapayinsolatdiya te kagi te Timanem, te keilangan meantay siJesuslekat
te nematay. 19Penga niyan, minoli se didowa tinoledaan i Jesus doton te
balay dan.

Migpekita si Jesus diya ki Maria tege Magdala
Juan 20:11-18; Mat. 28:9-10; Mar. 16:9-11

11 Nayan, mig-ogpa pa si Maria tege Magdala doton te lowa te lebeng
aw migkelag. Dalem te pegkelag din, simelib amon tomengteng doton
didalem. 12 Kinita din kidoen se didowa anghil nenaol te mepoti.
Nenenoo dan kidoen te linebengan ki Jesus, sebad se lenged te olo, aw
sebad se lenged te benis. 13 Mig-insa dan, “Ata, nenga lay migkelag ka?”

Timaba sikandin, “So neabat se lawa te Pengolo ko, aw weda ko
ketegahi aw kenan iyan soli.”

14Penga te peg-ikagi din kenyan, miniling sikandin aw kimita ki Jesus
timindeg kidoen te lowa te lebeng, meneng weda kilala kandin. 15 Mig-
insa si Jesus, “Ata, nenga lay migkelag ka? Sinu lay se inaha nikaw?”

Meneng mig-aneng-aneng si Maria te sikandin se otaw egtonggo te
kekeyowan siyan, aw yan se doun te minikagi sikandin, “Sir, aw sikona
se nengabat te lawa din, indani a aw kenan iyan soli, so ibingen ko.”

16 Minikagi si Jesus, “Maria.”

Yan siminalo si Maria diya kandin aw minikagi te kagi te Hebreo,
“Raboni.” (Se kelebadan niyan, “Menenolada.”)

17 Minikagi si Jesus, “Ika eg-awid kanak, so weda a pa pegpeengat
doton te Amay ko. Meneng doton ka te menge kedowa ko, aw peg-indan
ka kandan te moli a pa doton te Amay ko, doton te Timanem ko. Sikandin
se Amay niyo heman aw Timanem niyo.”

18 Penga niyan, dimoton si Maria tege Magdala te menge tinoledaan i
Jesus aw minikagi, “Kinita ko den gina se Pengolo.”

Penga niyan, in-indan din diya kandan se kedita te inikagi i Jesus diya
kandin.

Simogo si Jesus te menge tinoledaan din
Juan 20:19-23; Mat. 28:16-20; Mar. 16:14-18; Luc. 24:36-49

19 Pegkedelem te Linggo siyan, netipon se menge tinoledaan i Jesus
kidoen te sebad balay, aw tinakep dan se lelebangan niyan amon eked
dan kitai, so nelemitan dan te menge obanen te Judiyo. Pengkey netakep
se lelebangan, meneng pegketa dimateng si Jesus timindeg kidoen te
tenga-tenga dan, aw minikagi, “Ibeg ko melinaw se pedowan niyo.”

20 Penga niyan, impekita din diya kandan se menge pali diya te belad
din aw kilid din. Onto neluba se menge tinoledaan din te pegkita dan
te Pengolo. 21 Penga niyan, toda minikagi si Jesus, “Ibeg ko melinaw
se pedowan niyo. Iling te pegsogo te Amay ko kanak, yan isogo ko den
heman sikiyo.”

22 Penga te peg-ikagi din kenyan, mig-edop sikandin diya kandan aw
minikagi, “Domateng se Espiritu Santo kenyo. 23 Aw pegwedaden niyo se
sala te doma otaw, pegwedaden iyan te Timanem. Meneng aw eked niyo
pegwedadi se sala te doma otaw, eked iyan pegwedadi te Timanem.”

Migpekita si Jesus diya ki Tomas

24 Nayan, si Tomas, se doma ngadan din si Pingin, sikandin se sebad
diya te sempolo teg dowa tinoledaan i Jesus. Pegpekita i Jesus diya
kandan, wedad kidoen si Tomas. 25 Yan minikagi se doma tinoledaan
diya ki Tomas, “Migpekita se Pengolo kenami.”

Meneng minikagi si Tomas, “Eked a pemenal te neantay sikandin lekat
te nematay singed aw ona ko kitaen se pali te lansang diya te belad din,
aw isawol ko se intetodo ko diya te awang niyan, aw ilamen ko heman
se kilid din.”

26 Penga te sebad simana, toda netipon se menge tinoledaan i Jesus

doton te balay, aw kidoen heman si Tomas doma dan. Netakep se
lelebangan, meneng pegketa dimateng si Jesus timindeg diya te tenga-
tenga dan, aw minikagi, “Ibeg ko melinaw se pedowan niyo.”

27 Penga niyan, minikagi sikandin diya ki Tomas, “Soli se intetodd no
dini. Tengtengi se belad ko. Ilami heman se kilid ko. Ika egdowa-dowa,
meneng pemenal ka kanak.”

28 Meneng old minikagi si Tomas, “Sikona se Pengolo ko. Sikona se
Timanem ko.”

29 Minikagi siJesus, “Nemenal ka den so kimita ka den kanak. Meneng
labi pa meluba se menge otaw memenal pengkey weda dan kita kanak.”

Tod te pegsolat i Juan te indan seini
30 Medita pa se kepelahan ininang i Jesus kinita te menge tinoledaan
din, meneng weda ko solati se kedita niyan diya te libro seini. 31 Meneng
insolat ko ini amon memenal kaw den te si Jesus se Misiyas megpelowa
kenitadon aw sikandin se Bata te Timanem. Aw memenal kaw kandin,
begayan kaw te kaling pedowan wedad temanan.

21

Migpekita si Jesus diya te pito tinoledaan din

1 Penga niyan, toda migpekita si Jesus diya te menge tinoledaan din
kidoen te kilid te Lanaw te Tibiryas. Meg-indan a den kenyo tepad te
pegpekita din kandan. 2 Netipon kidoen se menge tinoledaan i Jesus.
Se kedita dan si Simon, se doma ngadan din si Pedro, aw si Tomas, se
doma ngadan din si Pingin, aw si Natanael tege Kana sakop te Galiliya,
aw siyan didowa bata i Sebedeo, aw dowa heman se doma tinoledaan i
Jesus. 3 Minikagi si Pedro, “Memokot a.”

Minikagi heman se doma, “Tomaking kay heman kamno.”

Penga niyan, timegheng dan doton te lanaw, aw simakay dan te
belangay. Pengkey timayod dan te delem, meneng wedad neabat dan.

4 Te weda pa onto libtak se aldaw, kimidoen si Jesus timindeg diya te
kilid te lanaw, meneng weda pa ketegahi te menge tinoledaan din aw
sinu iyan, so mediyo dan pa. 5 Timawal si Jesus kandan, “Elew, doen
neabat niyo?”

Timaba dan, “Wedad palos.”

6 Minikagi si Jesus, “Toda niyo degdagi se pokot doton te kowanan, aw
yan doen meabat niyo.”

Penganiyan, toda danindagdag se pokot. Meneng weda dan kelolan se
ikan so ontd medita se neabat. 7 Siyan tinoledaan onto nedekelan i Jesus
te pedowan, yan se minikagi diya ki Pedro, “Sikandin se Pengolo.”

Pegketaga-taga i Pedro kenyan, nenaol sikandin so wedad saol din
te nemokot. Kimahang sikandin doton te lanaw amon ayas domateng
doton te kilid. & Nekemodi se menge doma tinoledaan simakay te
belangay. Ginoyod dan se pokot nepeno te ikan, so medapag dan diya
te kilid te lanaw, 0l0 menge kesyaman mitros se kediyo dan.

9 Pegdateng dan doton te kilid, kinita dan se pan, aw doen heman
menge ikan tinoeg den diya te baga. 10 Minikagi si Jesus, “Ibingi niyo
diya se menge ikan neabat niyo gina.”

11 Yan nenayit si Pedro diya te belangay aw inanggin din se pokot.
Nepeno iyan te dedakel ikan, sebad gatos keliman teg telo se kedita
niyan. Pengkey ontd medita se ikan, meneng weda kelisi se pokot.
12Penga niyan, minikagi si Jesus, “Ayas kaw den, aw kaen kaw.”

Wedad tinoledaan mig-insa ki Jesus aw sinu sikandin, so netegahan
den dan te sikandin se Pengolo. 13 Penga niyan dimoton si Jesus aw
inabat din se pan aw ikan, aw inteped din diya kandan. 14 Yan se iketelo
te pegpekita i Jesus diya te menge tinoledaan din penga te pegkeantay
din lekat te nematay.

Minikagi si Jesus diya ki Pedro

15 Penga te pegkaen dan, mig-insa si Jesus diya ki Pedro, “Simon, bata
iJuan, pengkey dakel se pedowan te menge doma no kanak, labi lay pa
dakel se kamno pedowan kanak?”

Timaba siPedro, “Ee, Pengolo. Netegahan no te onto dakel se pedowan
ko kamno.”

Minikagi si Jesus, “Peg-ipat ka te menge sakop ko.”

16 Mig-insa si Jesus te ikedowa, “Simon, bata i Juan, dakel lay se
pedowan no kanak?”

Timaba siPedro, “Ee, Pengolo. Netegahan no te onto dakel se pedowan

ko kamno.”
Minikagi si Jesus, “Pegtonggd ka heman te menge sakop ko.”

17 Mig-insa si Jesus te iketelo, “Simon, bata i Juan, onto lay dakel se
pedowan no kanak?”

Nelidd se pedowan i Pedro so mig-insa si Jesus kandin te iketelo
aw onto dakel se pedowan din kandin. Timaba sikandin, “Pengolo,
netegahan no se kedita. Netegahan no te onto dakel se pedowan ko

kamno.”
Minikagi si Jesus, “Peg-ipat ka te menge sakop ko egkedekelan ko te

pedowan. 18 Eneng-enengi se ikegiyen ko kamno. Te kaling ka pa otaw,
sikona se nenaol te kamno pegkeotawun, aw sikona heman se nemalli
aw kenan ka pesalo. Meneng aw megketemoay ka, ibegay no se belad
no amon geposen ka te menge doma otaw, aw ibingen ka dan doton te
kena no ibeg.”

19 Yan se inikagi i Jesus amon ipetaga-taga din kandin aw eden se
keokit te pegkematay i Pedro amon iduyun se Timanem. Penga niyan,
minikagi si Jesus, “Gayed ka taking kanak.”

SiJesus aw si Juan

20 Penga niyan, miniling si Pedro, aw kinita din kidoen se siyan
tinoledaan ontd nedekelan i Jesus te pedowan. Yan se timangkil diya te
Pengolo kedengan te pegpengaen dan aw mig-insa aw sinu se megtolok
kandin. 21 Na, pegkita i Pedro kandin, mig-insa sikandin, “Pengolo, eden
lay heman se domateng kwani kandin?”

22 Timaba si Jesus, “Simpana ibeg ko eked sikandin kematay lamig te
aldaw te pegliko ko, wedad labut no kenyan. Meneng keilangan gayed
ka tomaking kanak.”

23 Yan migpeindanay se menge otaw egpemenal ki Cristo te eked
kematay se tinoledaan siyan. Meneng kena niyan se inikagi i Jesus, so
se inikagi din, “Simpana ibeg ko eked sikandin kematay lamig te aldaw
te pegliko ko, wedad labut no kenyan.”

24 Se siyan tinoledaan ontd nedekelan i Jesus te pedowan, yan se mig-
indan te kedita nini aw simolat kani. Nedengeg heman sikandin so onto
keseligan se kagi din.

Eked kesolat se kedita ) . .
25 Meneng medita pa se ininang i Jesus weda ko solati dini. Simpana

isolat se kedita niyan, aneng-aneng ko eked besi pekeomba se kedita te
libro dini te keneyonan.

Seini se
Menge Ininang
te Menge Sogounun i Cristo

Simolat si Lucas ki Teofilo

1 Elew Teofilo. Tagna pegsolat ko kamno kedengan, mig-indan a
te kedita te ininang i Jesus aw intolada din heman lekat te ketebo te
pegtolada din 2-3 taman te pegkeengat din doton te langit. Pegkeantay
din lekat te nematay, melikit si Jesus migpekita diya te menge sogounun
tapay pinemalli din. Migtolada heman kandan tepad te peglowan te
Timanem. Dalem te kepatan se aldaw, melikit sikandin migpekita diya
kandan. Yan onto dan netegahan te neantay sikandin lekat te nematay,
so kinita dan sikandin. Te weda pa keengat doton te langit, migpunu si
Jesus kandan pineokit te Espiritu Santo.

Minikagi si Jesus diya te menge tinoledaan din
4 Pegdoma i Jesus kandan, migpunu sikandin te eked dan pa kesayo
lekat te Jerusalem, so minikagi sikandin, “Keilangan megtagad kaw te
pegketoman te impakang te Timanem, so yan se tapay ko intolada kenyo.
5 Kedengan, pineokit te wayeg se pegbonyag i Juan. Meneng sebad
kemolo se peghonyag te Timanem kenyo, so te eked kenamay, domateng
se Espiritu Santo kenyo.”

Pegkeengat i Jesus doton te langit

6 Pegketipon te menge sogounun i Cristo, mig-insa dan kandin, kagi
dan, “Pengolo, megpelowa ka lay den aw lomowan ka lay den kenami
menge Judiyo?”

7Timaba siJesus, kagi din, “Eked niyo ketegahi aw kano iyan ketoman,
so Timanem Amay ko ol0 se netaga-taga aw kano iyan, so lekat iyan te
kandin ibeg. 8 Meneng ika niyo egkelibel kani. Aw domateng se Espiritu
Santo kenyo, ketebangan kaw din amon meg-indan kaw tepad kanak
doton te Jerusalem, aw kidoen heman te kedita te ogpeanan te Judiya
aw Samarya, aw pengkey taman te kebelad te keneyonan.”

9 Penga niyan te telobo dan pa timengteng ki Jesus, neengat sikandin
doton te langit. Neselibengan sikandin te labon. 10 Peglengag dan
doton te langit, pegketa dimateng se didowa anghil nenaol te mepoti.
11 Minikagi se anghil, “Sikiyo tege Galiliya, ika niyo eglengag. Neengat
den si Jesus doton te langit, meneng toda sikandin lomiko dini te tana
onawa te pegkeengat din kinita niyo seini.”

12 Penga niyan, nesayo se menge sogounun i Cristo lekat te bontod
siyan iningedanan Olibo. Minoli dan doton te Jerusalem. Sebad kilo-
mitro se kediyo niyan lekat te bontod siyan. 13 Pegdateng dan doton te
Jerusalem, netipon dan doton te gibelayan te balay inogpaan dan. Seini
se otaw netipon. Si Pedro aw si Juan aw si Santiago aw si Andres, si
Felipe aw si Tomas, si Bartolome aw si Mateo, si Santiago bata i Alfeo,
si Simon meyseg, aw si Judas bata te kesangay i Santiago. 14 Melikit dan
netipon aw migsebad se pedowan te kedita dan migtawal-tawal diya te
Timanem. Netipon heman kidoen se menge bayi, aw menge kedowa i
Jesus, aw inay din si Maria.

Pinemalli si Matias ) .
15 Doen aldaw netipon se medita otaw egpemenal, dagpo dan menge

sebad gatos kelowan. Timindeg si Pedro kidoen aw minikagi, 16 “Menge
kedowa ko, netoman den se kagi te Timanem impesolat te Espiritu Santo
ki David tepad ki Judas. Sikandin se nengibing te menge otaw migdakep
ki Jesus. 17 Benal si Judas se doma day, so sikandin heman se pinemalli i
Jesus amon megtelaban kandin.”

18 (Doen kwarta imbegay ki Judas tanda te peg-inang din te medaet, aw
yan se imbayad din te pawa. Penga niyan, nedagdag siJudas aw migheto
se getek din. Nelowa se tegaken din aw nematay. 19 Netegahan iyan te
kedita te otaw dini te Jerusalem. Iningedanan se pawa siyan Akeldama.
Se kelebadan niyan, “Pawa te Dipanog.”)

20 “Doen kagi tapay insolat diya te libro te Delangan,

‘Kebatan se inogpaan din. Wedad otaw meg-ogpa kidoen.’

Doen heman insolat,

‘Meépiya aw isawol se doma otaw somelilin kandin.’

Yan se kagi impesolat te Timanem. 21-22 Nayan, meépiya aw pemellien
day se doma otaw kimita ki Jesus neantay. Mepakay olo aw pemellien
se otaw gayed egtaking kenami kedengan dalem te pegdoma i Jesus
kenami, lekat te pegbonyagiJuan ki Jesus lamig te pegkeengat din doton
te langit.”

23 Penga niyan, impesolat dan se ngadan te dowa otaw, si Matias aw
si Jose iningedanan ki Justo, se doma ngadan din si Barsabas. 24 Penga
niyan, migtawal-tawal dan diya te Timanem, “Pengolo, netegahan no se
pedowan te kedita te otaw. Yan petega-tegahi kenami aw sinu se otaw
pinemalli no 25 somelilin ki Judas aw meinang sogounun megtelaban
kenami, se terbaho tinenanan i Judas pesalo doton te temanan din.”

26 Penga te pegtawal-tawal dan, migbonot dan. Penga niyan, si Matias
se nepalli. Impeakop sikandin doma te sempolo tegusa sogounun i
Cristo.

2

Pegdateng te Espiritu Santo

1 Pegdateng te aldaw te pista iningedanan Pentekostes, netipon se
kedita te otaw nemenal ki Jesus doton te sebad balay. 2 Pegketa dinineg
te kedita dan se logo-logo lekat te langit, iling te kelamag ontd mebandes.
Migbelinut se logo-logo doton didalem te balay netiponan dan. 3 Penga
niyan, kinita dan se legdeg iling te apoy timeped diya te teg sebad-sebad
kandan, aw simela iyan diya te olo dan. 4 Yan dimateng se Espiritu Santo
kandan. Nekeikagi den dan te medita kemolo kagi te doma otaw weda
dan peg-ilingi, so impeikagi dan te Espiritu Santo.

5 Doen medita Judiyo egpenimanem kidoen te Jerusalem lekat te
kedita te ogpeanan te keneyonan. ¢ Pegdineg dan te kagi te otaw
nebegayan te Espiritu Santo, ontd medita se otaw netipon. Ontd dan
nepela, so dinineg te teg sebad-sebad kandan se kemolo te kagi din
inikagi te menge otaw egpemenal. 7 Ont0 nepela se otaw netipon.
Minikagi dan, “Pengkey tege Galiliya se kedita dan, 8 meneng nekeikagi
dan te medita kemolod kagi tadon weda dan palos peg-ilingi. 9 Medita
se ogpeanan tinikedowan tadon, so doen menge tege Partya, aw tege
Medya, aw tege Elam. Doen menge otaw lekat te Mesopotamya, aw

Judiya, aw Kapadosya, aw Ponto, aw Asya. 10 Doen heman otaw tikedo te
Frigya, aw Pampilya, aw Ehipto, aw menge ogpeanan te Libya medapag
te Sirene. Doen menge kedowa tadon Judiyo lekat te Roma. Doen heman
menge otaw kena Judiyo egtolo te ketanem tadon Judiyo. 11 Doen tege
Kreta aw tege Arabya. Mig-indan se menge tege Galiliya siyan te mepiya
ininang te Timanem. Onto kidon mekelabet te inikagi dan, so nekeikagi
dan te medita kemolo kagi tadon.”

120nto dan nepela aw migkebulung se aneng-aneng dan. Migpeinsaay
dan, “Eden lay ini?”

13 Meneng doen heman menge doma otaw migtompuyus, kagi dan,
“Nelangot dan te bino.”

Migtolada si Pedro

14 Timindeg si Pedro sipat doma sempolo tegusa sogounun i Cristo
kidoen. Penga niyan, minikagi sikandin amon domineg se kedita te otaw
netipon. Kagi din, “Menge kedowa ko Judiyo, aw kedita niyo dini te
Jerusalem, penenalan kaw, so doen ikegiyen ko kenyo. 15 Eden niyo
aw nelangot kay te bino, so simpana minem se otaw te bino, eked pa
kelangot, so medana pa se aldaw. 18 Meneng sebad se neinang gina, so
netoman den se kagi insolat te sebad telekeliwat te kagi te Timanem si
Joel gebii, 17 kagi din,

‘Seini se kagi te Timanem. Aw agpet den se temanan te keneyonan,
ibegay ko se Espiritu Santo diya te kedita te otaw. Yan komeliwat
se menge bata niyo te kagi ko. Komita se menge kaling pa otaw te
ipekita ko kandan. Megtegeinep heman se menge obanen kenyan.
18 Aldaw siyan, ibegay ko se Espiritu Santo diya te kedita te otaw
egtolo kanak, pengkey meama aw bayi. Komeliwat dan te kagi ko.
19 Ipekita ko se kepelahan doton te langit. Ipekita ko heman dini
te tana se ledyawan te dipanog aw apoy aw ebel. 20 Megkengitngit
se aldaw. Megkelalag se bolan iling te dipanog. Metoman iyan te
eked pa okomi te Pengolo tadon se kedita te otaw. Yan se aldaw
ontd medengeg. 2! Meneng mekelowa lekat te sala se kedita te
otaw memoyo0 diya te Pengolo tadon.’

Yan se kagi te Timanem ingkeliwat i Joel.

22 “Na, menge kedomaan ko Judiyo, penenalan kaw te ikegiyen ko.
Si Jesus tege Nasarit, yan se impetaga-taga te Timanem te sikandin se
insogod din. Impetaga-taga din iyan pineokit te peg-inang din te inang
metolos, aw kepelahan, aw ledyawan. Ont0 niyo netegahan iyan so
neinang iyan dini kenyo. 23 Pengkey tapay netegahan te Timanem aw
eden se inangen niyo ki Jesus, meneng lekat te ibeg te Timanem se
pegdakep niyo ki Jesus. Impelansang niyo sikandin te medaet otaw diya
te kros aw impeimatay niyo, 24 meneng inantay sikandin te Timanem
lekat te nematay. Impelowa din si Jesus diya te kemetayun, so eked daeg
se kemetayun kandin. 25 Simolat se kemonaan tadon si David tepad ki
Jesus, kagi din,

‘Netegahan ko te tebangan a te Pengolo aw wedad mekelamit kanak, so
gayed a din egtekingan. 26 Yan ontd neluba se pedowan ko. Iduyun
ko sikandin. Pengkey matay se lawa ko, doen pelimanan ko, 27 so
eked a din pebeyai doton te lebeng. Eked kepakay diya kandin aw

meledak se lawa ko, so pinemalli a din. 28 Entayen a din lekat te
nematay. Onto neluba se pedowan ko so egdomaan a din.’
Yan se kagi ingkeliwat i David.

29 “Menge kedowa ko, ontd ko bengalen se kagi ko kenyo. Siyan
inikagi te kemonaan tadon gebii si David, kena iyan tepad te kandin
pegkeotawun, so nematay sikandin aw inlebeng se lawa din doton te ilib
inewangan, aw penga niyan neledak. Kidoen pa se linebengan kandin
lamig songkani. 30 Meneng te weda pa kematay si David, sikandin se
telekeliwat te kagi te Timanem. Doen impakang te Timanem te meinang
selotan se sebad bowad-bowad i David, amon doen selotan lomowan
iling te peglowan i David. 31 Migpeliman si David te pegketoman niyan,
aw yan minikagi sikandin te meantay se Misiyas pelimanan din, so kagi
din,

‘Eked sikandin pebeyai doton te lebeng. Eked kepakay diya te Timanem
aw meledak se lawa te Misiyas isogo din.’
32Netoman deniyan, soinantay te Timanem siJesuslekat te nematay, aw
kinita te kedita day te neantay sikandin lekat te nematay. 33 Ininang den
si Jesus melangkaw doton te langit aw timangkil te Amay din. Tinoman
den te Timanem se pakang din ki Jesus te isogo se Espiritu Santo, aw yan
se kinita niyo gina aw dinineg niyo. 34 Siyan inikagi i David, kena iyan
tepad te kandin pegkeotawun, so weda keengat se lawa i David doton te
langit, meneng diya pa te lebeng. Gebii minikagi si David,
‘Minikagi se Timanem diya te Pengolo ko, Penenoo ka dini te tangkil ko
35]amig dagen ko se menge poon no aw ipetolo ko dan kamno.’
36 Eneng-enengi niyo. Pengkey inlansang niyo si Jesus diya te kros amon
matay, meneng sikandin se ininang te Timanem Pengolo aw Misiyas.”
37Pegdineg te menge otaw te inikagi i Pedro, ontd neantag se pedowan
dan. Mig-insa dan ki Pedro aw doma sogounun i Cristo, kagi dan, “Elew,
megmeno kay?”

38 Timaba si Pedro, “Pegselsel kaw te sala niyo. Pegpebonyag kaw
tanda te pegpemenal niyo ki Jesu Cristo. Aw memenal kaw, peg-
wedaden te Timanem se sala niyo, aw Espiritu Santo se ibegay kenyo.
39Migpakang se Timanem te ibegay din se Espiritu Santo diya kenyo, aw
diya te bata niyo, aw diya te otaw mediy0, so ibegay din diya te kedita te
otaw tewalen din.”

40Nenamay pa minikagi si Pedro diya kandan. Migpunu sikandin, kagi
din, “Ika niyo egdoma te kedomaan niyo eg-inang te medaet, amon eked
kaw pelumuni.”

41 Penga niyan, binonyagan dan se menge otaw nemenal te inikagi i
Pedro. Doen menge telo melalan otaw nemenal te Timanem te aldaw
siyan, aw nekeakop dan diya te otaw tapay nemenal. 42 Ebey dan
nenenalan te intolada te menge sogounun i Cristo. Egpetekingay se otaw
egpemenal, aw egtipon dan amon megtawal-tawal diya te Timanem, aw
amon megbela-bela te pan, iling te pegtolada i Jesus kandan kedengan.

Ininang te menge otaw egpemenal
43 Mig-inang se sogounun i Cristo te inang metolos aw kepelahan.
Yan ontd nepela se kedita te otaw. 44 Melikit netipon se menge otaw
egpemenal. Sebad se ketig-epoan dan te kedonan dan, 45 aw imbeligya
dan se kedonan amon doen kwarta ibegay dan diya te doma otaw tepad te
kelimahan dan. 46 Kelikit te aldaw, netipon se kedita dan doton te dakel

simbahan te Jerusalem, aw mighbela-bela dan te pan doton te kandan
balay. Neluba se pedowan dan te pegsebad dan pegpengaen. 47 Gayed
danipegduyun se Timanem. Sinagman dan te menge doma otaw. Kelikit
te aldaw, dinogangan te Pengolo se otaw nemenal.

3

Pegkegoli te otaw kapig

1 Doen aldaw dimoton si Pedro aw si Juan te dakel simbahan te
Jerusalem alas tris te meapon, so yan se oras te pegtawal-tawal kidoen.
2 Doen sebad otaw kapig lekat te pegtebaw din nenenoo kidoen te
lelebangan te simbahan iningedanan Pelasan. Kelikit te aldaw, egkele-
langen te doma din doton te lelebangan te simbahan amon memoyo te
kwarta diya te otaw mawop. 3 Agpet den mawop si Pedro aw si Juan,
kimita se kapig kandan aw nemoyo sikandin te kwarta diya kandan.
4Pegkita dan kandin, minikagi si Pedro, “Tengtengi kay.”

5Yan timengteng se kapig kandan, so eden din aw doen kwarta ibegay
kandin. ¢ Meneng minikagi si Pedro, “Wedad palos kwarta ko, meneng
tebangan ta te mebatog ko. Pineokit te ngadan i Jesu Cristo tege Nasarit,
ipanaw ka.”

7 Penga niyan, inewidan i Pedro se belad din digsel te kowanan
aw impetindeg din. Pegketa migkagsen se benis din. 8 Yan timindeg
sikandin aw migpanaw-panaw. Penga niyan, minawop sikandin doton
didalem te simbahan doma ki Pedro aw si Juan. Migpanaw-panaw
sikandin, aw migtolayun, aw induyun din se Timanem. 9 Kinita te
kedita te otaw kidoen se peg-ipanaw din aw pegduyun din te Timanem.
10 Kinilala dan sikandin se otaw tapay metipemoyo gayed egpenenoo
doton te lelebangan iningedanan Pelasan. Yan onto dan nepela kandin
so kinita dan negolian den.

Migtolada si Pedro doton te dakel simbahan

11 Kidoen si Pedro aw si Juan te sebad balkon te dakel simbahan
iningedanan Balkon i Solomon. Inewidan dan te otaw negolian tanda
te luba din. Netipon se kedita te otaw kidoen kandan so nepela dan.
12 pegkita i Pedro te otaw netipon, minikagi, “Menge kedomaan ko
Judiyo, ika niyo egkepela kenyan. Ika niyo egtengteng kenami. Kena
kenami tolos se nekegoli te otaw kapig. Kena heman lekat te ketolid day.
13 Timanem se egseligan te kemonaan tadon si Abraham, si Isaac, aw si
Jacob. Timanem se migpegoli kandin amon iduyun se Bata te Timanem
si Jesus. Kedengan insogo din si Jesus dini te tana, meneng sikiyo se
otaw nemegay kandin diya te belad te gobirno. Pengkey ibeg i Pilato
ipelowa din si Jesus, meneng simagda kaw kandin amon imetayan se
insogo te Timanem. 14 Pengkey wedad palos sala din, meneng weda
kaw keibeg kandin. Nemoy0 kaw te ipelowa i Pilato se otaw metibono.
15 Inimetayan niyo se egpemegay te kaling pedowan lekat te Timanem,
meneng inantay sikandin te Timanem lekat te nematay. Benal iyan, so
kinita day sikandin neantay. 16 Pineokit te ngadan i Jesus egseligan day,
negolian den se otaw seini kinita aw kinilala niyo. Pineokit te pegsalig
ki Jesus, nekeipanaw den sikandin aw yan se kinita niyo.

17 “Menge kedowa ko, netegahan ko te impeimatay niyo si Jesus so
weda niyo ketegahi te sikandin se Misiyas. Weda heman ketaga-taga

se menge otaw limowan kenyo. 18 Yan netoman se kagi te Timanem

ingkeliwat te kedita te telekeliwat din gebii, te pemilangen aw imetayan

se Misiyas isogo din. 19 Yan pegselsel kaw aw taking kaw te Timanem
amon pegwedaden din se sala niyo, 20 aw begayan kaw din te kaling
pedowan. Ipelikd din heman se Misiyas tapay pinemalli din si Jesus,

21 meneng songkani eg-ogpa pa sikandin doton te langit lamig te todaen

te Timanem se kedita, so yan se impakang te Timanem kenitadon Judiyo

aw impekeliwat din iyan pineokit te telekeliwat te kagi din. 22-23 Gebii
minikagi si Moises diya te menge bowad-bowad i Israel,

‘Isogod te Timanem se doma telekeliwat te kagi din. Yan se sebad
bowad-bowad niyo. Keilangan tomolo kaw te kedita te kagi din
kenyo. Eked sekopi te Timanem se otaw eked penenalan te kagi te
telekeliwat din so ipekesayo din dan.’

24«Kedita te telekeliwat te kagi te Timanem gebii, si Samuel aw menge
doma telekeliwat neketetondog kandin, minikagi se kedita dan tepad te
netoman den seini. 25 Sikitadon heman se pinekangan te Timanem, so
ingkeliwat se pakang siyan diya kenitadon. Netoman den songkani se
pakang te Timanem diya te kemonaan tadon, so minikagi se Timanem
diya ki Abraham,

‘Tebangan ko se kedita te otaw te keneyonan pineokit te bowad-bowad

nikaw.
Yan se impakang te Timanem ki Abraham. 26 Sikitadon ona se sinogoan

te Timanem ki Jesus amon tebangan kidon aw megselsel kidon te sala.”

4

Kineleboso si Pedro aw si Juan

1Telobo pa minikagi si Pedro aw si Juan diya te menge otaw netipon,
dimateng diya kandan se menge pengolo te simbahan, aw kapitan te
polis egtonggd te dakel simbahan. Dimateng heman se menge otaw
Sadusiyo egtolada te wedad palos keentayan. 2 Neopal dan, so migtolada
si Pedro aw si Juan te neantay si Jesus lekat te nematay aw doen aldaw
te meantay heman se menge otaw lekat te nematay. 3 Dinakep dan si
Pedro aw si Juan. Kineleboso dan te sebad se delem amon meinsa dan te
keeldawan niyan, so simallep den se aldaw.

4 Meneng nemenal se medita otaw nenenalan ki Pedro aw si Juan.
Menge lima melalan se kedita te otaw nemenal, sipat siyan otaw tapay
nemenal.

Kidoen te kelengkawan te oseyanan

5 Keeldawan niyan, netipon se kedita te egpengibing aw obanen te
simbahan te Jerusalem aw menenolada te punu ingkeliwat i Moises, so
se kedita dan, yan se menge otaw eglowan te menge Judiyo. 6 Netipon
se onto pengolo te simbahan si Anas, aw si Caifas, aw si Juan, aw si Ale-
jandro, aw menge doma gaked i Anas eleg netipon kidoen. 7 Impeangay
dan si Pedro aw si Juan aw mig-insa dan kandan, kagi dan, “Sinu lay se
nemegay kenyo te tolos? Sinu lay ngadan se inikagi niyo te nekeinang

kaw kani?” ) o ) o
8 Penga niyan, tinebangan te Espiritu Santo si Pedro aw yan minikagi,

“Menge egpengibing aw obanen te simbahan, % mig-insa kaw kenami
tepad te mépiya ininang day diya te otaw kapig. Mig-insa kaw aw ne-
meno se pegkegoli din. 10 Indanan ko den sikiyo aw kedita te doma niyo

bowad-bowad i Israel. Negolian se otaw kindoen pineokit te ngadan i
Jesu Cristo tege Nasarit. SiJesus se inimetayan niyo, meneng inantay te
Timanem lekat te nematay. 11 Si Jesus se ketomanan te kagi te Timanem
insolat,
‘Doen bato in-agbel te menge otaw mig-inang te balay, so eden dan aw
wedad kekemowan niyan. Meneng yan se bato onto salig te balay.’
12Wedad doma mekepelowa kenitadon lekat te sala. Pengkey dini te ke-
belad te keneyonan, wedad doma insogo te Timanem dini te keneyonan
amon megpelowa te otaw lekat te sala.”

13 Penga niyan, onto nepela se kedita te obanen te simbahan netipon,
so weda pegketalaw si Pedro aw si Juan te pegtaba dan, pengkey weda
dan onto pekeiskwila. Meneng mig-aneng-aneng den dan te timaking
si Pedro aw si Juan ki Jesus kedengan. 14 Meneng wedad neinang te
menge obanen te simbahan kandan ki Pedro so kidoen se otaw negolian.
15 Penga niyan, impelowa dan si Pedro aw si Juan te weda kenamay. Te
iyogan dan, migpeinsaay se menge obanen, 16 “Megmeno kidon? Eked
kidon pekeikagi te weda iyan keinang. Netegahan te kedita te otaw dini
te Jerusalem te neinang dan se kepelahan. 17 Meneng mépiya aw lemiten
tadon dan amon eked dan ebey ikagi te ngadan te egtekingan dan siyan,
amon eked iyan ketegahi te menge otaw kidoen te doma lonsod.”

18 pegtawal dan ki Pedro aw si Juan, migpunu dan te eked dan ebey
ikagi te ngadan i Jesus, aw eked dan heman pegtolada tepad kandin.
19 Meneng timaba si Pedro aw si Juan, kagi dan, “Peg-aneng-aneng kaw
aw eden se ibeg te Timanem inangen day, aw sikiyo se toloen day, aw
kena sikandin. 20 Eked kay lenga te peg-indan te benal kinita aw dinineg
day.”

21 Meneng labi pa miglamit se menge obanen te simbahan kandan aw
migpelowa dan kandan, so weda dan ketegahi aw eden se ipelumun dan
kandan, so dimuyun se kedita te otaw te Timanem te pegkegoli te otaw
kapig. 22 Lampas te kepatan se omay te otaw negolian.

Pegtawal-tawal te menge otaw egpemenal

23 Pegkelowa i Pedro aw si Juan, dimoton dan te menge doma otaw
egpemenal. In-indan dan se kedita te inikagi te menge pengolo aw
obanen te simbahan. 24 Pegdineg dan kenyan, migtawal-tawal se kedita
dan diya te Timanem, kagi dan, “E Pengolo, sikona se Timanem mig-
inang te langit, aw tana, aw dagat, aw kedita heman niyan. 25 Sikona
heman se minikagi pineokit te kemonaan day si David egtolo kamno
gebii, so pineokit te Espiritu Santo, minikagi sikandin,

‘Meopal se menge otaw kena Judiyo, aw meglalang se menge Judiyo te
medaet, meneng wedad detengan niyan. 26 Megsebad se pedowan
te menge otaw eglowan dini te keneyonan amon mato dan te
Pengolo aw isogo din.’

27 Netoman den iyan, so dini te Jerusalem, migsebad se pedowan i

Herod, aw si Poncio Pilato, aw menge bowad-bowad i Israel, aw menge

doma otaw kena Judiyo, amon imetayan dan se insogo no si Jesus,

pengkey wedad kandin sala. Sikandin se ininang no Misiyas. 28 Pengkey
inimetayan dan sikandin, meneng se pegketoman niyan, yan se tapay
lekat te kamno ibeg. 29 E Pengolo, netegahan no den se peglamit
dan kenami. Yan tebangi kay menge sogounun no amon eked kay
pegketalaw te peg-indan te kagi nikaw. 30 Pekitai se ketolos nikaw, aw

pegolii se menge otaw doen mesakit. Pekitai se kepelahan aw doma
inang no metolos pineokit te ngadan te insogo no si Jesus.”

31pegtawal-tawal dan diya te Timanem, nekayong se balay netiponan
dan, so dimateng se Espiritu Santo kandan. Lekat niyan, weda dan
kf[alemitan te peg-indan dan te kagi te Timanem diya te menge doma
otaw.

Pegpetebangay te menge otaw egpemenal

32 Migsebad se pedowan te kedita te otaw egpemenal. Wedad migta-
meng te kedonan din, meneng gayed dan egpetebangay. 33 Mig-inang
se menge sogounun i Cristo te kepelahan, aw mig-indan dan te benal
neantay se Pengolo si Jesus lekat te nematay. Ontd tinebangan te
Timanem se kedita te otaw egpemenal. 3435 Yan wedad puluk te kanen
aw kedonan dan, so imbeligya te menge otaw se tana dan aw balay,
aw imbegay dan se kwarta diya te menge sogounun i Cristo. Inteped
dan iyan diya te menge doma otaw nelimahan. 36 Doen sebad otaw
tege Sipro, bowad-bowad i Levi, ngadan din si Jose. Iningedanan
sikandin te menge sogounun i Cristo ki Bernabe. (Se kelebadan niyan,
“Egpenabang.”) 37 Imbeligya din se tana din aw imbegay din se kwarta
diya te menge sogounun i Cristo.

5

Si Ananias aw si Sapira

1Doen sebad meama si Ananias aw esawa din si Sapira. Imbeligya dan
se tana dan. 2 Meneng migsebad se pedowan dan migtameng te ketenga
te kwarta. Inibing i Ananias se sama diya te menge sogounun i Cristo aw
migpelingo-lingo te tinigkan din imbegay se kwarta. 3 Nayan, minikagi
si Pedro, “Pighaya-baya ka i Satanas. Ibeg no peden megkebolalaw ka
diya te Espiritu Santo. Kena nini se kedakel te keelaga te tana imbeligya
nikaw. 4Te weda no pa pemeligyai se tana, kamno pa iyan. Penga te
pegpemeligya no kenyan, kamno pa heman se kwarta. Wedad migleges
kamno te pegpemegay no te kwarta. Meneng medaet den se aneng-
aneng nikaw. Eden no aw olo otaw se pigkebolelawan nikaw, meneng
Timanem se pigkebolelawan nikaw.”

5-6 Pegdineg i Ananias te kagi i Pedro, netongan sikandin aw nematay.
Penganiyan, ginakes te menge telaki se lawa din, aw kinelalang dan iyan
doton telowa, aw inlebeng dan. Onto nelemitan se kedita te otaw kimita
kenyan.

7Pegkepenga te menge telo oras, dimateng si Sapira, meneng weda pa
ketaga-taga te pegkematay te esawa din. 8 Minikagi si Pedro, “Tebahi a.
Seini lay se kedakel te kwarta imbayad te tana imbeligya niyo?”

Timaba si Sapira, “Ee. Taman iyan.”

9 Minikagi si Pedro, “Medaet se pegsebad te pedowan niyo amon
megtanda kaw te Espiritu Santo. Kidoen den te lowa se menge otaw
miglebeng gina te esawa nikaw. Kelelangen ka dan heman amon
ilebeng.”

10pegketa nematay heman sikandin. Pegdateng te menge telaki doton,
nematay den si Sapira. Yan kinelalang dan heman se lawa din doton te
lowa, aw inlebeng dan diya te tangkil te lebeng te esawa din. 11 Onto
nelemitan se kedita te otaw egpemenal aw kedita heman te doma otaw
netaga-taga kenyan.

Kepelahan ininang te menge sogounun i Cristo

12 Medita se kepelahan ininang te menge sogounun i Cristo kinita
te doma otaw. Gayed egketipon se otaw egpemenal doton te balkon
te simbahan iningedanan Balkon i Solomon. 13 Doen menge doma
otaw weda akop diya te otaw egpemenal tanda te ketalaw dan, meneng
dimuyun dan te menge otaw egpemenal. 14 Migkedita se otaw nemenal
diya te Pengolo. Doen meama aw bayi heman nekeakop diya te otaw
egpemenal ki Jesus.

15 So doen kepelahan ininang te menge sogounun i Cristo, inibing te
doma se otaw doen mesakit doton te lowa te menge balay. Insawol
dan se kama aw ikam te otaw doen mesakit doton dapag te dalan amon
keelongan dan i Pedro so ibeg dan kegolian. 16 Dimoton te Jerusalem se
medita otaw tikedo te menge doma lonsod medapag kidoen. Nengibing
dan te menge otaw doen mesakit aw doma otaw pigdetengan te bosaw.
Negolian se kedita te otaw nesekitan, aw impelowa se bosaw lekat te
doma.

Pinemilang se menge sogounun i Cristo

17 Nayan, onto neopal se onto pengolo te simbahan aw menge otaw
ketondog kandin, yan se menge Sadusiyo. Mininga dan te menge
sogounun i Cristo aw 18 impedakep dan. Penga niyan, kineleboso dan.
19 Meneng pegkedelem niyan, inowang te anghil te Timanem se tetakep
te keleboso aw impelowa din dan. Doen impunu din kandan, kagi din,
20 “Doton kaw te dakel simbahan. Peg-indan kaw te menge otaw tepad
te kaling pedowan ibegay te Timanem kandan.”

21 peglibtak te aldaw, minawop se menge sogounun i Cristo doton
te dakel simbahan aw toda dan migtolada. Dalem niyan, migtipon se
onto pengolo te simbahan, aw menge otaw neketetondog kandin, aw
kedita te doma obanen te simbahan. Impeangay dan se sogounun i
Cristo lekat te keleboso. 22 Meneng pegdateng te otaw insogo doton
te keleboso, wedad den dan kidoen. Penga niyan, limikd dan doton
te menge obanen netipon aw minikagi dan, 23 “Pegdateng day doton,
netakep pa se keleboso, aw egtonggo pa se sondalo. Meneng peg-owang
day te tetakep, wedad den dan kidoen.”

24 Monda netaga-taga se menge pengolo te simbahan aw kapitan te
polis egtonggo te dakel simbahan, onto migkebulung se aneng-aneng
dan aw kenan den se menge sogounun i Cristo. 25 Penga niyan, di-
mateng se sebad otaw kidoen kandan. Minikagi sikandin, “Se menge
otaw kineleboso niyo gebenini, kidoen den dan te dakel simbahan aw
migtolada dan.”

26 Penga niyan, dimoton se polis aw kapitan dan amon mangay dan
te sogounun i Cristo. Weda pegleges se polis kandan so nelemitan dan
aw bontogan dan te menge otaw te bato. 27 Peg-ibing dan kandan
doton te menge obanen netipon, minikagi se onto pengolo te simbahan,
28 “Kedengan, migpunu kay kenyo te eked kaw palos pegtolada tepad te
otaw egtekingan niyo. Meneng weda kaw tolo, so songkani, netaga-taga
se kedita te otaw dini te Jerusalem te intolada niyo. Eg-ikagi kaw heman
te sikami se otaw migpeimatay te egtekingan niyo.”

29Nayan, timaba si Pedro aw menge doma sogounun i Cristo, “Pengkey
megsagda kaw kenami, meneng eked kay lenga, so Timanem se toloen
day. 30 Se Timanem sineligan te kemonaan tadon, yan se simogo ki

Jesus dini te tana. Meneng impeimatay niyo sikandin inlansang diya te
kros. 31 Penga niyan, inantay sikandin te Timanem metolos aw ininang
din melangkaw doton te langit, so sikandin se lomowan kenitadon aw
megpelowa kenitadon lekat te sala. Ibeg din megselsel kaw te sala amon
pegwedaden din se sala niyo. 32 Mig-indan kay te benal iyan neinang so
impeikagi kay te Espiritu Santo, siyan ibegay te Timanem diya te kedita
te otaw tomolo kandin.”

33Pegdineg dan kenyan, onto den neopal se pedowan dan, aw ibeg dan
imetayan se menge sogounun i Cristo. 34 Meneng doen sebad Parisiyo
egtolada te punu ingkeliwat i Moises si Gamaliel. Egsegmanen sikandin
te menge doma otaw. Timindeg sikandin amon mikagi, meneng ona din
impelowa se menge sogounun i Cristo dalem te peg-ikagi din. 35 Penga
niyan, minikagi si Gamaliel diya te menge doma din netipon, “Menge
kedomaan ko bowad-bowad i Israel, peg-imanday kaw aw eden se
inangen niyo diya te menge otaw siyan. 36 Kedengan, doen sebad otaw
iningedanan ki Teudas meibeg megkedakel otaw, aw menge epat gatos
se otaw timaking kandin. Meneng inimetayan sikandin, aw penga
niyan nebilit se otaw timaking kandin, so wedad den mengibing kandan.
37 Pegbilang te gobirno te kedita te otaw, doen heman tege Galiliya
si Judas. Pengkey medita heman se otaw timaking kandin, meneng
inimetayan sikandin, aw yan nebilit se otaw timaking kandin. 38 Nayan,
ikegiyen ko kenyo te mépiya aw pebeyaan tadon se menge otaw seini, aw
ipekesayo tadon dan olo. Pebeyai niyo sikandan, so aw kena Timanem
se simogo kandan, yan wedad detengan te eg-inangen dan. 39 Meneng
aw Timanem se simogo kandan, eked kidon pekedaeg kandan. Meg-aha
kidon amon eked kidon keinang poon te Timanem.”

40 Penga niyan, aneng-aneng dan, mepiya se inikagi i Gamaliel. Peg-
angay dan te menge sogounun i Cristo, impebadas dan pa. Migpunu
dan kandan te eked dan palos peg-indan tepad ki Jesus. Penga niyan,
impelowa dan.

41 Pegkesayo te sogounun i Cristo, onto neluba se pedowan dan, so
aneng-aneng dan, pinemalli dan te Timanem amon pemilangen dan
tanda te pegpemenal dan ki Jesus. 42 Migtolada dan pa aw migkeliwat te
kagi te Timanem, pengkey doton te dakel simbahan, aw doton te menge
balay. Kelikit te aldaw, migtolada dan te si Jesus se Misiyas insogo te
Timanem.

6

Pinemalli se pito meama megtelaban

1 Nayan, migkedita se otaw egpemenal. Meneng migpedindilay se
menge otaw egpemenal eg-ikagi te Griego aw doma eg-ikagi te Hebreo,
so minikagi se menge otaw eg-ikagi te Griego te deitek 0l0 se togpo
inteped diya te kandan menge bayi balo te kelikit te aldaw.

2 Penga niyan, pigtipon te sempolo teg dowa sogounun i Cristo se
kedita te otaw egpemenal. Minikagi dan, “Medaet diya kenami aw
lomenga kay te pegtolada te kagi te Timanem amon meteped se togpo
diya te otaw nelimahan. 3 Menge kedowa day, mepiya aw pemellien
niyo se pito meama, siyan meépiya otaw egheya-beyaan te Espiritu Santo
aw onto biyasa. Penga niyan, sikandan se meneped te togpo, 4 amon

megtawal-tawal kay se kenami diya te Timanem aw megtolada kay
heman.”
5 Pegdineg te kedita te otaw egpemenal kenyan, aneng-aneng dan,

mepiya iyan inangen. Yan pinemalli dan si Esteban, so egpemenal
sikandin diya te Timanem te kedakel te pedowan din, aw egheya-beyaan
heman te Espiritu Santo. Se doma otaw pinemalli dan, yan si Felipe, aw
siProcoro, aw siNicanor, aw si Timon, aw si Parmenas, aw si Nicolas tege
Antyokya timolo te ketanem te menge Judiyo pengkey kena sikandin
Judiyo. 6 Impeasdang dan diya te menge sogounun i Cristo. Migtawal-
tawal se menge sogounun i Cristo aw pinemadan dan se pito otaw siyan.

7 Penga niyan, gayed in-indan se kagi te Timanem doton te menge
doma ogpeanan. Migkedita se otaw nemenal doton te Jerusalem, aw
medita heman se pengolo te simbahan te Judiyo nemenal.

Pegdakep ki Esteban

8 Onto tinebangan te Timanem si Esteban, aw ininang din se inang
metolos, aw impekita din se kepelahan diya te doma otaw. 9 Doen
menge otaw migdindil kandin. Sikandan se menge tege Sirene aw
tege Alejandriya egsimba doton te simbahan iningedanan “Tengke Otaw
Nekelowa,” aw menge doma dan tege Silisya, aw tege Asya. 10 Meneng
weda dan pekedaeg kandin, so biyasa pa sikandin mikagi kandan aw
tinebangan te Espiritu Santo. 11 Penga niyan, binoyo dan se menge
doma otaw amon mikagi dan te dinineg dan si Esteban migtompuyus
te Timanem aw si Moises. 12 Pineokit kenyan, migsamok dan te menge
doma otaw, aw menge obanen te simbahan, aw menenolada te punu
ingkeliwat i Moises. Penga niyan, ayas dan inewidan si Esteban. Inibing
dan sikandin doton te menge obanen te simbahan amon okomen dan.
13 Timindeg se menge doma otaw migkebolalaw, kagi dan, “Sikandin
se eglindd te simbahan seini egpenimeneman. Egtompuyusen din
heman se punu egtoloen tadon ingkeliwat te kemonaan tadon si Moises.
14 Dinineg day sikandin minikagi te meglegobal se tege Nasarit si Jesus
te dakel simbahan seini, aw elinen din heman se menge ketanem
ingkeliwat i Moises.”

15 Penga niyan, onto nenginoet se kedita te obanen te simbahan diya
ki Esteban. Nekesapit se bawa din te bawa te anghil.

7

KagiiEsteban

1Mig-insa se onto pengolo te simbahan ki Esteban, kagi din, “Benal lay
se kagi dan?”

2 Timaba si Esteban, kagi din, “Menge kedowa aw emayen Ko,
penenalan kaw kanak. Gebii pa te peg-ogpa i Abraham doton te
Mesopotamya, te weda pa alin doton te Haran, migpekita se Timanem
diya kandin lekat te langit. 3 Minikagi se Timanem, ‘Tanan ka te
kedomaan no aw ogpeanan no seini. Doton ka te ogpeanan tedoan ko
kamno.” 4 Timolo si Abraham, aw nesayo lekat te Kaldiya, aw mig-
ogpa doton te Haran. Pegkematay te amay din, impealin te Timanem
si Abraham dini te ogpeanan tadon. 5 Wedad tana imbegay te Timanem
kandin pengkey deitek. Pengkey wedad palos bata i Abraham, meneng
migpakang se Timanem te doen tana ibegay kandin aw menge bowad-
bowad din. § Minikagi se Timanem te meg-ogpa se menge bowad-bowad



Menge Ininang 7:7 231 Menge Ininang 7:28

din doton te ogpeanan tinig-apo te menge doma otaw. Kelimahan dan
aw ellangen dan te doma otaw taman te epat gatos se omay. 7 Minikagi
se Timanem, ‘Ipelumun ko se otaw meg-allang te bowad-bowad no,
aw ipelowa ko dan lekat kidoen. Penga niyan, meg-ogpa dan dini aw
megsimba dan kanak.” Yan se pakang te Timanem ki Abraham. 8 Penga
niyan, migpunu se Timanem te keilangan tolien si Abraham aw kedita
te bowad-bowad din meama amon eked dan Kkelibeli se impakang te
Timanem kandan. Yan pegkepenga te sebad simana lekat te pegtebaw te
bata dinsiIsaac, tinoli din. Iling kenyan, tinoliiIsaac se bata din siJacob.
Nenoli heman si Jacob te sempolo teg dowa bata din meama. Sikandan
se kemonaan tadon.

9 “Doen sebad bata i Jacob si Jose. Mininga se menge kedowa din,
aw imbeligya dan sikandin, aw yan pig-allang doton te Ehipto. Meneng
tinebangan te Timanem sikandin 10 aw yan neketayod te kelimahan.
Onto sikandin biyasa, aw yan neluba se selotan te Ehipto si Paraon.
Ininang din si Jose gobirnador doton te Ehipto aw amo te kedita doton
te balay din. 11 Doen bayil doton te Ehipto aw Canaan. Onto nelimahan
se kedita te otaw. Wedad heman kanen te kemonaan tadon. 12Pegketaga-
taga i Jacob te doen kanen doton te Ehipto, insogo din se menge bata
din doton te Ehipto. Yan se tagna pegdoton dan amon mayad dan te
kanen. 13Tkedowa te pegdoton dan te Ehipto, migpekilala siJose te menge
kedowa din, aw mig-indan ki Paraon te sikandan se menge kedowa din.
14 Nayan, impeangay i Jose se amay din aw menge nayi aw anak din.
Kepitowan teg lima se kedita dan. 15 Minalin si Jacob aw mig-ogpa doton
te Ehipto. Pegkepenga niyan, migkemematay se teg sebad-sebad kandan
doton te Ehipto, si Jacob aw bata din menge kemonaan tadon. 16 Inibing
se lawa te nematay doton te Sikem, aw inlebeng dan kidoen te ilib doton
te tana tapay bineyadan i Abraham diya te menge bata i Hamor.

17 “Sagwa agpet den metoman se pakang te Timanem ki Abraham,
migkedita se kemonaan tadon doton te Ehipto. 18 Limowan se sebad
selotan weda ketaga-taga ki Jose. 19 Nemilang se selotan siyan te menge
kemonaan tadon, aw migleges kandan igsa kedita te kaling bata time-
baw impeibing din dan te amay doton te mediy0 aw tinenanan dan
amon matay. 20 Dalem niyan, timebaw si Moises pinemalli te Timanem.
In-eles sikandin te amay aw inay din kidoen te balay dan taman te telo se
bolan. 21 Pegtanan dan kandin doton te kilid te wayeg, netelaan te bata
i Paraon bayi. Yan pigbata-bata din si Moises. 22 Pigtoledaan sikandin
te kedakel te kebiyasa te tege Ehipto. Pegketesan din, ontd biyasa se
peg-ikagi aw peg-inang din. 23 Monda kepatan se omay din, limaoy si
Moises te kedomaan din menge bowad-bowad iIsrael. 24 Netelaan din se
sebad tege Ehipto nemilang te sebad kedomaan din Judiyo. Penga niyan,
dimapit si Moises te kedomaan din, aw dinaeg din se tege Ehipto, aw
inimetayan din, 25 so eden din aw meg-aneng-aneng se menge Judiyo te
sikandin se insogo te Timanem amon mengibing kandan lomowa lekat
te Ehipto. Meneng weda dan peg-aneng-aneng kenyan. 26 Keeldawan
niyan, netelaan din se didowa Judiyo migbolaw. Migtelaman si Moises
mig-osay kandan. Minikagi sikandin, ‘Elew, telekedowa kaw. Ika niyo
egbolaw.’ 27 Meneng neopal heman ki Moises se otaw neopal te doma
din. Inseging din si Moises aw minikagi, ‘Wedad migsogo kamno amon
lomowan ka aw megtolada kenami. 28 Imetayan a no lay heman iling

te ininang no te tege Ehipto gebenini?” 29 Pegdineg i Moises kenyan,

nelemitan aw kimadas doton te Midian, sebad lonsod mediyo. Mig-ogpa

sikandin kidoen, aw nengognan, aw migbata te dowa meama.

30 “Penga te kepatan se omay, kidoen si Moises te kebigtilan doton te
ongan te bontod iningedanan Sinay. Migpekita se anghil diya kandin
doton te sagbet limegdeg. 31 Pegkita i Moises kenyan, ontd nepela.
Migpedapag sikandin amon tomengteng. Meneng dinineg din se kagi
te Pengolo lekat te apoy, 32 ‘Siaken se Timanem egseligan te kemonaan
no gebii si Abraham, si Isaac, aw si Jacob.” Pegdineg din kenyan, weda
ebey tengteng, so onto sikandin nelemitan aw tinegangtang. 33 Minikagi
se Pengolo, ‘Lowasi se sepatos no amon memasa ka kanak, so egpen-
imeneman se tana seini. 34 Netegahan ko te onto nelimahan se menge
kedomaan no pinemalli ko doton te Ehipto. Dinineg ko se pegtawal-
tawal dan diya kanak. Megpelowa a den kandan. Na, sikona den se isogo
ko doton te Ehipto.’

35 “Si Moises se tapay kinuluwan te kedomaan din bowad-bowad i
Israel, so tapay dan minikagi, ‘Wedad migsogdo kamno amon lomowan
ka aw megtolada kenami’ Meneng sikandin se insogd te Timanem
amon lomowan aw mengibing kandan. Migtabang kandin se anghil
migpekita diya kandin doton te sagbet limegdeg. 36 Si Moises se mig-
inang te kepelahan doton te Ehipto. Sikandin se nengibing kandan te
pegkesayo dan lekat te Ehipto. Sikandin se nengibing kandan te peg-okit
dan te dagat iningedanan Dagat Melalag, aw doton heman te kebigtilan
te kepatan se omay. 37 Si Moises se mig-indan diya te menge bowad-
bowad ilsrael te doen kwani sebad kedomaan dan inangen te Timanem
telekeliwat te kagi din iling te pegsogo din ki Moises. 38 Si Moises se
inindanan te anghil te kagi te Timanem kidoen te bontod iningedanan
Sinay. Sikandin heman se migkeliwat te kagi te Timanem diya te menge
kemonaan tadon netipon kidoen te kebigtilan, aw ingkeliwat den heman
iyan diya kenitadon. 39 Meneng weda tolo se kemonaan tadon kandin.
Weda dan penenalan kandin, so ibeg dan lomiko doton te Ehipto.
40 pegtikedeg i Moises te bontod, nemoyo dan diya ki Aaron, ‘Inangi
kay te inotaw amon doen mengibing kenami, so weda day ketegahi aw
nemeno si Moises, slyan nengibing kenitadon lekat te Ehipto.” 41 Penga
niyan, ininang dan se inotaw iling te bawa te nati te baka. Migdogso
dan aw migtawal-tawal dan kenyan. Induyun dan se ininang dan siyan.
42Yan timinayog se Timanem kandan. Pinebeyaan din se pegsimba dan
te bolan, aw bitoen, aw aldaw. Gebii, simolat se sebad telekeliwat te kagi
te Timanem, kagi din,

‘Menge bowad-bowad i Israel, pegliko-likd niyo doton te kebigtilan
taman te kepatan se omay, kena ko se binegayan niyo te ayam-
ayam indogso niyo. 43 Meneng doen menge inotaw ininang niyo
amon simbahen niyo dan. Inibing niyo se dogsoanan te sebad
diwata si Molok. Inibing niyo heman se egdogsoan niyo iling
te bitoen iningedanan Refan. Yan ipelumun ko den sikiyo, so
meibing kaw digsel doton te mediyo ogpeanan Babilonya.’

Yan se kagi te Timanem.

44 “Gebii te pegliko-likdo te menge kemonaan tadon doton te ke-
bigtilan, eg-ibingen dan se balay sinolan te bato sinolatan te menge
punu te Timanem, so insogo dan te Timanem meg-inang dan te balay

slyan inetepan te penenaktun, iling te impekita te Timanem ki Moi-
ses. 45 Pegkematay i Moises, si Josue se nengibing te menge Judiyo
te pegpesalo dan doton te ogpeanan impakang te Timanem kandan.
Pengkey kenan dan pesalo, gayed dan eg-ibingen se balay siyan inetepan
te penenaktun. Migtabang se Timanem kandan, aw impekadas din
se menge doma otaw kidoen amon doen ogpaan dan. Nenamay dan
migtawal-tawal kidoen te balay siyan eg-ibingen dan lamig te peglowan
i David.

46 “Neluba se Timanem te peglowan i David. Ibeg i David meg-
inang peden te dakel simbahan te pegtawal-tawal dan diya te Timanem.
47Meneng bata i David si Solomon se nekeinang kenyan. 48 Meneng eked
peg-ogpa se Timanem Melangkaw diya te lowang te simbahan inangen
te otaw, so simolat se telekeliwat te kagi te Timanem gebii, kagi din,
49-50 ‘Langit se onsedanan ko, aw keneyonan se gitanan ko. Siaken se mig-

inang te kedita. Eked kaw pekebatog te peg-inang te balay ogpaan
ko. Wedad etodanan inangen niyo kanak, so ininang ko se kedita.’
Yan se kagi te Pengolo.

51 “Ontd kaw metugul, so kena kaw egtolo te Timanem. Eked kaw
penenalan te kebenalan. Iling kaw te kemonaan tadon, so gayed kaw
eg-eked te Espiritu Santo. 52 Pinemilang te kemonaan tadon se kedita
te telekeliwat te kagi te Timanem, so inimetayan dan se otaw mig-indan
kandan te domateng se isogo te Timanem wedad sala din. Pegdatengdin,
migtolok aw nemono kaw kandin. 33 Pengkey sikiyo se otaw kineliwatan
te menge anghil te kagi te Timanem, meneng weda kaw tolo kenyan.”

Pegpengimatay ki Esteban

54 Pegdineg te menge obanen te simbahan te kagi i Esteban, onto
dan neopal, aw nengiteb-kiteb dan tanda te keopal dan. 55 Meneng
gayed egheya-beyaan te Espiritu Santo si Esteban. Peglengag din doton te
langit, kinita din se kelangkaw te Timanem aw si Jesus timangkil kandin.
56 Minikagi si Esteban, “Tay. Kinita ko se langit neowang, aw kidoen se
Timanem Migpekeotaw eglowan den tangkil te Timanem.”

57 Meneng sinempengan te kedita te otaw se telinga dan amon eked
dan dineg te kagi din. Migpuypuy dan tanda te keopal dan. Penga niyan,
linimpongan dan si Esteban, 38 aw inseging doton te lowa te Jerusalem.
Binontogan dan sikandin te bato amon matay. Doen sebad telaki si
Saulo migtonggo te saol linowas te menge otaw nemontog ki Esteban.
59 Pegbontog dan kandin, migtawal-tawal sikandin, kagi din, “E Jesus
Pengolo ko, kinewai se pedowan ko, so matay a den.”

60 Penga niyan, limongken si Esteban aw timawal te dakel se kagi din,
“E Pengolo, ika egpelumun kandan te sala ininang dan kanak.”

Penga niyan, nematay.

1-2 Tinandu i Saulo se pegpengimatay dan ki Esteban. Inlebeng te
menge otaw egpenimanem se lawa din. Onto dan migkelag tanda te lano
dan kandin.

Pinemilang i Saulo se menge otaw egpemenal
Lekat te aldaw te pegkematay i Esteban, onto pinemilang se kedita te
otaw egpemenal doton te Jerusalem. Yan nesayo dan aw migbilit-bilit
dan doton te menge lonsod te Judiya aw Samarya. Meneng mig-ogpa pa

se menge sogounun i Cristo doton te Jerusalem. 3 Nemilang si Saulo te
menge otaw egpemenal, aw timeped te menge balay dan amon dekepen
din dan aw kelebosowen, pengkey meama aw bayi.

Migtolada si Felipe kidoen te Samarya

4 Pegkebilit te otaw egpemenal, migtolada dan te menge doma otaw
tepad ki Jesus pengkey kenan dan pesalo. 5 Dimoton si Felipe te sebad
lonsod doton te Samarya. Migtolada sikandin te otaw kidoen te si Jesus
se Misiyas insogo te Timanem. % Migsebad se menge otaw nenenalan
kandin, so dinineg dan se intolada din, aw kinita dan se kepelahan
ininang din. 7 Doen menge bosaw migpuypuy aw impelowa din lekat te
otaw. Pinegolian din heman se menge otaw kena egpekeiwal aw doma
otaw kapig. 8 Yan onto neluba se kedita te otaw kidoen.

9 Doen sebad otaw biyasa ekon egdelikmata si Simon. Nenamay
den sikandin nepelahan te tege Samarya, so eg-ikagi te sikandin se
melangkaw otaw. 10 Egpenenalan se kedita te otaw diya kandin,
pengkey sagkep aw melangkaw otaw, so eden dan aw doen tolos te
Timanem diya kandin. 11 Yan egpenenalan dan kandin, so nenamay dan
nepela te pegdelikmata din.

12 Meneng pegtolada i Felipe kandan tepad te peglowan te Timanem
aw si Jesu Cristo, nemenal dan aw binonyagan dan heman, pengkey
meama aw bayi. 13 Nemenal heman si Simon. Penga te pegbonyag
kandin, timaking ki Felipe, aw nepela sikandin diya te kepelahan ini-
nang i Felipe.

14 pegketaga-taga te menge sogounun i Cristo doton te Jerusalem te
nemenal se tege Samarya te kagi te Timanem, insogo dan si Pedro aw si
Juan domoton te Samarya amon megtelaban kandan. 15 Pegdateng dan
doton, migtawal-tawal dan diya te Timanem amon domateng se Espiritu
Santo kandan, 16 so pengkey nemenal dan ki Jesus aw binonyagan dan,
meneng weda dateng se Espiritu Santo kandan. 17 Pegpemaed i Pedro
aw siJuan kandan, dimateng se Espiritu Santo kandan.

18 pegkita i Simon te imbegay se Espiritu Santo pineokit te pegpemaed
te sogounun i Cristo kandan, imbegay din se kwarta diya kandan 19 aw
minikagi, “Begayi a heman te tolos siyan amon kebegayan te Espiritu
Santo se kedita te otaw pemadan ko.”

20 Minikagi si Pedro, “Kebatan ka aw kwarta no, so eden no aw
kebeyadan se ibowang te Timanem. 21 Wedad labut no te eg-inangen
day, so weda kelobos se pedowan no diya te Timanem. 22 Pegselsel
ka te sala seini. Pegtawal-tawal ka diya te Pengolo aw mepakay din
pegwedaden se medaet ibeg te pedowan nikaw. 23 Netegahan ko te onto
ka pa mininga, aw neallang ka pa te sala.”

24 Nemoyo0 si Simon kandan, kagi din, “Pegtawal-tawal kaw diya te
Pengolo amon wedad ketomanan te kagi niyo.”

25 Mig-indan si Pedro aw si Juan te kagi intolada te Pengolo kandan
aw ininang din kinita dan. Penga niyan, minoli dan doton te Jerusalem,
meneng migtolada dan heman te Mépiya Indan doton te menge lonsod te
Samarya inokitan dan.

Si Felipe aw se tege Etyopya

26 Migpekita se anghil te Timanem diya ki Felipe. Minikagi sikandin,
“Doton ka te dalan lekat te Jerusalem pesalo doton te Gasa. Yan se dalan
kidoen te kebigtilan.”

27Nayan, timolo si Felipe aw dimoton te dalan intedo kandin. Na, doen
sebad otaw tege Etyopya tapay dimoton te Jerusalem amon megsimba
kidoen. Melangkaw se gulal din, so sikandin se tesorero te bayi eglowan
doton te Etyopya, siyan egtewalen Kandaki. 28 Minoli den se siyan tege
Etyopya lekat te Jerusalem. Pegsakay din te kelisa din, migbasa sikandin
telibro insolat te telekeliwat te kagi te Timanem gebii si Isaias. 29 Simogo
se Espiritu Santo ki Felipe, kagi din, “Egpangi aw tekingi se kelisa siyan.”

30 Kimagnan si Felipe, aw dinineg din se tege Etyopya migbasa te libro
insolat te telekeliwat te kagi te Timanem gebii si Isaias. Mig-insa si
Felipe, “Nekelabet ka lay te binasa no?”

31 Timaba se tege Etyopya, “Eked a pekelabet singed aw doen otaw
megtolada kanak.”

Penga niyan, impesakay din si Felipe. 32 Nayan, seini se kagi te
Timanem binasa te tege Etyopya.

“Iling sikandin te karniro inibing amon iyawen. Iling heman sikandin te
nati te karniro kena eg-ikagi aw gontingan se bolbol, so pengkey
kelimahan sikandin, meneng wedad palos kagi din. 33 Pengkey
wedad sala din, meneng pegyéyaen sikandin aw ipelumun. Wedad
bowad-bowad din, so imetayan sikandin.”

34 Mig-insa se tege Etyopya ki Felipe, kagi din, “Sinu lay se tinedoan te
telekeliwat te kagi te Timanem simolat kani? Sikandin aw doma otaw?
Indani a den.”

35 Nayan, migtebo si Felipe miglebad-lebad diya kandin te kagi te
Timanem siyan. Migtolada sikandin te siJesus se egpelowa te otaw lekat
te sala. 36 Weda kenamay, dimateng dan doton te wayeg. Minikagi se
tege Etyopya, “Doen wayeg dini. Mepakay lay aw bonyagan a no?”

[ 37 Minikagi si Felipe, “Mepakay aw onto ka den nemenal.”

Minikagi se tege Etyopya, “Nemenal a den te si Jesu Cristo se onto Bata
te Timanem.”]

38 Penga niyan, sinagka din se koda. Limanglang dan diya te wayeg aw
binonyagan sikandin i Felipe. 39 Peg-anggin dan lekat te wayeg, inabat te
Espiritu Santo si Felipe. Weda den kitai te tege Etyopya si Felipe, meneng
dimeleg aw neluba se pedowan din. 40 Meneng kenan si Felipe, doton
den te lonsod te Asoto. Pengkey kenan pesalo, gayed sikandin migtolada
te Mepiya Indan tepad ki Cristo kidoen te kedita te lonsod inokitan din
lamig dimateng doton te Sesarya.

9

Pegpemenal i Saulo

1 Nayan, dalem niyan, gayed egkeopal si Saulo aw egbentakan din
se kedita te otaw egpemenal te Pengolo. Dimoton sikandin te onto
pengolo te simbahan te Jerusalem, 2 aw nemoyo te solat ibingen din
doton te menge simbahan te Judiyo kidoen te Damasko amon mepakay
din dekepen se menge otaw Kketelaan din egtaking te Pengolo, pengkey
meama aw bayi, aw ibingen din dan doton te Jerusalem amon kele-
bosowen. 3 Pegkedapag din doton te Damasko, pegketa nesogatan

sikandin te anyag lekat te langit. 4 Nekelangkeb sikandin diya te tana aw
doen dinineg din minikagi, “E Saulo, nenga lay egpemilang ka kanak?”

5 Mig-insa si Saulo, “Siy; sinu ka lay?”

Yan timaba se Pengolo, “Siaken si Jesus se egpemilangen nikaw.
6 Tindeg ka aw deleg ka doton te Damasko. Indanan ka aw eden se
inangen nikaw.”

7 Netingen se menge otaw dimoma kandin tanda te peso dan, so
pengkey dinineg dan se kagi, meneng weda dan kitai se minikagi.
8 Penga niyan, timindeg si Saulo. Meneng pegkebeka te mata din, weda
pekekita. Yan inewidan dan se belad din aw inagak doton te Damasko.
9 Netelowan sikandin kidoen weda pekekita aw wedad kinaen din aw
ininem.

10 Doen sebad otaw mig-ogpa kidoen te Damasko si Ananias egpeme-
nalkiJesus. Migpekita se Pengolo diya kandin aw minikagi, “E Ananias.”

Timaba si Ananias, kagi din, “Pengolo, eden lay se ibeg no ipeinang
kanak?”

11 Minikagi se Pengolo, “Doton ka te dalan iningedanan Metolid. Pe-

mehai se balay i Judas, so yan se inogpaan te sebad otaw tege Tarso si
Saulo. Migtawal-tawal sikandin diya kanak. 12Doen impekita ko kandin
te domateng ka aw memaed ka kandin, amon toda sikandin komita.”

13 Minikagi si Ananias, “Sir, medita se otaw mig-indan kanak te onto
medaet se eg-inangen din diya te menge otaw sinakop te Timanem
doton te Jerusalem. 14 Dimini heman sikandin te Damasko nengibing te
papil sinolatan te menge pengolo te simbahan te Jerusalem te mepakay
sikandin mekedakep te kedita te otaw egtawal-tawal diya kamno.”

15 Minikagi se Pengolo, “Doton ka, so sikandin se pinemalli ko amon
meg-indan tepad kanak doton te menge otaw kena Judiyo, aw menge
selotan, aw sikiyo menge bowad-bowad i Israel. 16 Ipetaga-taga ko
kandin te doen kelimahan domateng diya kandin tanda te pegtaking din

kanak.”
17 Penga niyan, dimoton si Ananias te balay inogpaan i Saulo. Peg-

awop din, pinemadan din si Saulo aw minikagi, “Kedowa ko, insogo a te
Pengolo siJesus, siyan migpekita diya kamno doton te dalan. Insogd a din
dini kamno amon toda ka komita, aw amon domateng se Espiritu Santo

kamno.” . ]
18 pegketa nedagdag se iling te onap lekat te mata i Saulo, aw yan

kimita den sikandin. Penga niyan, binonyagan sikandin. 19 Pegpengaen
din, migképiya se lawa din.

Nenamay-namay mig-ogpa si Saulo diya te menge otaw egpemenal
doton te Damasko. 20 Weda kenamay, dimoton si Saulo te simbahan te
Judiyo aw migtolada diya te otaw kidoen te si Jesus se Bata te Timanem.
21 Nepela se kedita te otaw nenenalan kandin, aw migpebelaw-belaway
dan, “Sikandin inda se egpemilang te menge otaw egpemenal doton
te Jerusalem. Dimini ekon heman amon dekepen din se menge otaw
egpemenal ki Jesus, aw ibingen din dan doton te Jerusalem amon
kelebosowen te menge pengolo te simbahan te Judiyo.”

22 Labi pa migkeinit se pedowan i Saulo te peg-indan din te benal
si Jesus se Misiyas insogo te Timanem. Weda pekedaeg kandin se
menge Judiyo eg-ogpa doton te Damasko, so ontd meépiya se inikagi din.
23 Pegkenamay-namay, doen menge Judiyo kena egpemenal miglalang
mengimatay kandin. 24 Pengkey aldaw aw delem, egbangan dan kandin

kidoen te dalan lekat te Damasko amon imetayan dan sikandin. Meneng
doen otaw mig-indan ki Saulo te ibeg dan. 25 Yan tinebangan sikandin
te menge doma otaw egpemenal te Timanem. Pegketenga te delem, in-
awop dan sikandin doton didalem te boliyas aw intonton dan iyan lekat
te bintana doton te lowa te melangkaw alad nekelibed te Damasko amon
meKkelowa.

Dimoton si Saulo te Jerusalem

26 pegdateng i Saulo doton te Jerusalem, ibeg din makop diya te menge
otaw egpemenal kidoen. Meneng nelemitan dan, so eden dan aw weda
sikandin pemenal ki Jesus. 27 Meneng inibing i Bernabe si Saulo doton
te menge sogounun i Cristo. Mig-indan sikandin diya kandan tepad te
pegpekita aw peg-ikagi te Pengolo diya kandin doton te dalan. In-indan
din heman kandan te weda pegketalaw si Saulo te peg-indan din tepad ki
Jesus doton te Damasko. 28 Penga niyan, timaking si Saulo diya te menge
otaw egpemenal kidoen te Jerusalem. Weda pegketalaw te pegtolada din
so insogod te Pengolo. 29 Migtolada si Saulo te menge Judiyo eg-ikagi te
kagi te Griego aw migpebelaw-belaway dan. Meneng ibeg dan imetayan
sikandin. 30 Pegketaga-taga te menge doma din kenyan, inibing dan
sikandin doton te Sesarya aw impesakay dan diya te dakel belangay
pesalo doton te Tarso.

31 Penga niyan, wedad den migsamok te otaw egpemenal doton te
kedita te lonsod te Judiya aw Galiliya aw Samarya. Nelobos se pedowan
dan, aw timolo dan te Pengolo, aw migtabang se Espiritu Santo kandan.

Dimoton si Pedro te Lida aw Jopa

32Miglegeb si Pedro doton te medita lonsod aw doton heman te menge
sakop te Timanem kidoen te Lida. 33 Doen otaw kinita din si Eneas kena
egpekeiwal te walo se omay. 3¢ Minikagi si Pedro kandin, “E Eneas, enaw
ka, so pinegoli ka i Jesu Cristo. Loloni se inibatan nikaw.”

Pegketa minenaw si Eneas. 35 Kinita iyan te kedita te otaw doton te
Lida aw doma lonsod te Saron. Nemenal dan heman diya te Pengolo.

36 Doen sebad bayi egpemenal doton te Jopa ngadan din si Tabita,
doma ngadan din si Dorcas. Mépiya otaw sikandin, so gayed egtabang
te doma otaw. 37 Doen sebad aldaw netigdaan si Dorcas, aw penga niyan
nematay. Dinigos dan se lawa din, aw insawol dan doton te gibelayan.
38 Pegketaga-taga te menge otaw egpemenal te kidoen si Pedro te Lida,
insogd dan se dowa otaw amon mangay kandin, so kena mediy0 se Jopa
kidoen te Lida. Minikagi dan ki Pedro, “Ayas ka doton te Jopa.”

39 Yan timaking si Pedro kandan. Pegdateng din doton, inibing dan
sikandin doton te gibelayan. Miglimpong se menge bayi balo diya
kandin, aw migkelag dan. Impekita dan kandin se menge saol aw
dagom tinebil i Dorcas te weda pa kematay. 40 Meneng impelowa i
Pedro se kedita dan kidoen. Limongken si Pedro aw migtawal-tawal
diya te Timanem. Penga niyan, minasdang diya te lawa te nematay aw
minikagi, “E Tabita, enaw ka.”

Penga niyan, gimimata si Dorcas. Pegkita din ki Pedro, minenaw.
41 Pinemadan i Pedro se belad din aw yan impetindeg din. Penga niyan,
tinawal i Pedro se menge bayi balo sipat menge doma sakop te Timanem,
aw kinita dan si Dorcas neantay lekat te nematay. 42 Nedengeg iyan
doton te kebelad te Jopa, aw medita se otaw nemenal te Pengolo.

43 Nenamay si Pedro mig-ogpa doton te Jopa diya te balay te otaw biyasa
eglanit te kindal te ayam-ayam si Simon.

10

Impeangay i Cornelio si Pedro

1Kidoen te Sesarya, doen serhinto ngadan din si Cornelio. Sikandin
se sebad diya te menge sondalo iningedanan Gropo Italya. Sikandin
se olo te sebad gatos sondalo. 2 Egpenimanem sikandin pengkey kena
Judiyo. Gayed sikandin egtolo te Timanem sipat menge doma otaw eg-
ogpa diya te balay din. Egtebangan din se menge Judiyo nelimahan, aw
gayed egtawal-tawal diya te Timanem. 3 Menge alas tris te meapon, doen
kinita din ontd melowa. Migpekita diya kandin se anghil te Timanem aw
minikagi, “E Cornelio.”

4Timengteng si Cornelio pengkey onto nepela. Timaba, kagi din, “Sir,
eden lay se ibeg no ipeinang kanak?”

Minikagi se anghil, “Dinineg te Timanem se pegtawal-tawal no kandin.
Netegahan din heman se keido no diya te menge Judiyo nelimahan.
Neluba se Timanem. 5 Nayan, sogo ka te otaw domoton te Jopa amon
mangay ki Simon, se doma ngadan din si Pedro. 8 Mig-ogpa sikandin
medapag te dagat doton te balay te kesangay din si Simon biyasa eglanit
te kindal te ayam-ayam.”

7Peg-oli te anghil doton te langit, tinawal i Cornelio se dowa sineligan
din aw sebad sondalo egpenimanem aw egkeseligan din. & Mig-indan
kandan te kedita te neinang diya kandin, aw insogo din dan domoton te

Jopa.

Doen impekita te Timanem ki Pedro

9 Keeldawan niyan te agpet den alas dosi, aw medapag den dan
doton te Jopa, nenayit si Pedro kidoen te atep te balay inogpaan din
amon megtawal-tawal diya te Timanem, so pantal se atep te balay siyan.
10 Binallos si Pedro aw ibeg din komaen. Meneng dalem te weda pa
kelega se kanen, doen impekita te Timanem diya kandin. 11 Kinita din
se langit neowang. Doen migpedana diya kandin iling te dakel bekas
intonton lekat te langit aw inewidan diya te epat dogong. 12 Awop niyan
se ontd medita kemolo te menenanap aw ayam-ayam aw manok. 13Doen
minikagi diya ki Pedro lekat te langit, “E Pedro, pengiyaw ka amon doen
iotan nikaw.”

14 Meneng timaba si Pedro, “Sir, eked a kaen kenyan so eked a lapang te
punu ingkeliwat i Moises, siyan gayed ko egtoloen.”

15Doen heman kagi toda dinineg din, “Ika eg-ikagi te eked kepakay aw
kanen, so minikagi se Timanem te mepakay iyan kanen.”

16 Meketelo heman iyan keinang diya kandin iling kenyan, aw penga
niyan neengat se bekas doton te langit. Meneng wedad kinaen din.
17 Mig-aneng-aneng si Pedro aw eden se kedegdagan te kinita din. Na,
dalem niyan, mig-insa se menge otaw insogo i Cornelio aw kenan se
balayiSimon. Telobo pa mig-aneng-aneng si Pedro, dimateng dan doton
te lelebangan te balay inogpaan din. Kena dan Judiyo. 18 Timawal dan
aw mig-insa aw siyan se balay inogpaan i Simon, se doma ngadan din si
Pedro.

19-20 Dalem niyan te peg-aneng-aneng i Pedro te kinita din, minikagi se
Espiritu Santo diya kandin, “Na, tena ka den, so doen telo otaw dimateng
nengemaha kamno. Ika egkulu te tomaking kandan, so insogod ko dan.”

21Penga niyan, timena si Pedro aw mig-insa kandan, kagi din, “Siaken
se otaw pinengemaha niyo. Eden lay se tod niyo kanak?”

22 Timaba dan, “Insogo kay te sebad serhinto si Cornelio olo te sebad
gatos sondalo. Sikandin se otaw egpenimanem aw egtolo te Timanem,
aw induyun sikandin te medita Judiyo. Doen anghil te Timanem
migpunu kandin te ipeangay ka din amon megtolada ka kandin.”

23 Penga niyan, impeawop din dan aw impeidega dan kidoen.

Pegdoton i Pedro te balay i Cornelio

Keeldawan niyan, timaking si Pedro kandan. Timaking heman kandin
se menge doma otaw egpemenal lekat te Jopa. 24 Keeldawan heman
niyan, dimateng dan doton te Sesarya. Migpeliman si Cornelio kan-
dan, aw tapay din pigtipon se kedomaan din aw menge sigalak din.
25 Pegdateng i Pedro doton, simongon si Cornelio aw limongken diya ki
Pedro amon megsimba kandin. 26 Meneng minikagi si Pedro, “Tindeg ka.
Siaken old otaw. Kena a Timanem. Ika egsimba kanak.” Yan impetindeg

iPedro si Cornelio. ) )
27Nayan, migpebelaw-belaway dan aw minawop dan te balay. Medita

se otaw netipon kidoen. 28 Minikagi si Pedro diya kandan, “Netegahan
niyo te eked kepakay aw megdoma se otaw Judiyo diya te otaw kena
Judiyo. Eked heman kepakay aw gomemaw se otaw Judiyo diya te balay
te otaw kena Judiyo. Siaken se Judiyo. Sikiyo se kena. Meneng impetaga-
taga a den te Timanem te eked a den peg-eked se megdoma te otaw kena
Judiyo. 29 Peg-angay dan kanak, timolo a aw dimini a. Na, nenga lay
impeangay a no?”

30 Minikagi si Cornelio, “Netelowan pa, migtawal-tawal a diya te
Timanem te alas tris te meapon. Pegketa migpekita diya kanak se
anghil nenaol te mepoti, 31 aw minikagi diya kanak, ‘E Cornelio, dinineg
te Timanem se pegtawal-tawal no kandin, aw netegahan din heman
se keido no diya te menge Judiyo nelimahan. 32 Na, sogo ka te otaw
domoton te Jopa amon mangay ki Simon, se doma ngadan din si Pedro.
Mig-ogpa sikandin dapag te dagat diya te balay te kesangay din si Simon
biyasa eglanit te kindal te ayam-ayam.” 33 Yan se doun te ayas ta
impeangay. Mépiya so dini ka den. Na, elew, netipon se kedita day amon
menenalan kay te kagi te Pengolo ikeliwat no kenami.”

34Nayan, migtebo si Pedro migtolada kandan, kagi din, “Onto ko nete-
gahan te kena olo Judiyo se otaw egkeidowan te Timanem. 35 Meneng
keidowan din se kedita te otaw egtolo kandin aw eg-inang te mepiya,
pengkey otaw Judiyo aw pengkey otaw kena Judiyo. 36 Netegahan
niyo te insogd te Timanem si Jesus diya kenami menge bowad-bowad
iIsrael amon megtolada kenitadon te mepiya indan tepad te kelinaw te
pedowan ibegay din diya te otaw memenal ki Jesu Cristo, so sikandin se
Pengolo te kedita tadon. 37 Netegahan niyo se neinang doton te Judiya,
so pegkepenga te pegtolada i Juan tepad te peghonyag, migtebo si Jesus
tege Nasarit migtolada doton te Galiliya. 38 Simogo se Timanem kandin
aw egbeya-beyaan te Espiritu Santo. Pengkey peglegeb din, tinebangan
din se menge otaw, aw pinegolian din se menge doma dinetengan te
bosaw, so migtabang se Timanem kandin. 39 Kinita day se kedita te

ininang din doton te menge lonsod te Judiya aw doton te Jerusalem.
Penga niyan, inlansang dan si Jesus diya te kros aw yan inimetayan.
40 Meneng inantay sikandin te Timanem lekat te nematay te iketelo te
aldaw. Impekita te Timanem si Jesus diya kenami. 41 Weda sikandin
kitai te kedita te otaw, meneng sikami pinemalli te Timanem se kimita
kandin, aw kimaen kay doma kandin penga te pegkeantay din lekat te
nematay. 42 Insogo kay din amon megtolada kay te Mepiya Indan tepad
kandin diya te menge otaw, aw amon meg-indan kay te benal si Jesus se
pinemalli te Timanem meg-okom te kedita te otaw, pengkey nematay aw
weda pa kematay. 43 Kedita te telekeliwat te kagi te Timanem simolat te
pegwedaden se sala te kedita te otaw memenal ki Jesus.”

Pegdateng te Espiritu Santo diya te menge kena Judiyo

44 Telobo pa minikagi si Pedro, dimateng se Espiritu Santo diya te
otaw nenenalan kandin. 45 Onto nepela se kedita te Judiyo timaking ki
Pedro, so dimateng heman se Espiritu Santo diya kandan pengkey kena
dan Judiyo, 46 so dinineg dan se menge otaw kena Judiyo nekeikagi te
medita kemolo kagi te doma otaw, aw dimuyun dan heman te Timanem.
Penga niyan, minikagi si Pedro diya te menge Judiyo timaking kandin,
47 “Dimateng den heman se Espiritu Santo diya kandan onawa te peg-
dateng din diya kenitadon. Wedad den belabag te pegbonyag kandan.”

48 Penga niyan, minikagi si Pedro te bonyagan dan, so nemenal dan
ki Jesu Cristo. Penga niyan, tinemengan dan si Pedro, aw mig-ogpa
sikandin kidoen kandan te weda kenamay.

11

Indan i Pedro kidoen te Jerusalem
1 Nayan, nedengeg se pegpemenal te menge otaw kena Judiyo te kagi
te Timanem. Netegahan iyan te menge sogounun i Cristo aw doma otaw
egpemenal doton te Judiya. 2 Pegliko i Pedro doton te Jerusalem, simila
se menge Judiyo egtolada te keilangan tomolo se kedita te otaw nemenal
ki Cristo te menge punu ingkeliwat i Moises, kagi dan, 3 “Medaet se
ininang no, so mig-ogpa ka ekon doton te otaw kena Judiyo, aw migdoma

ka kandan kimaen.”
4 Penga niyan, migtebo si Pedro mig-indan diya kandan te kedita te

neinang. 5 Minikagi sikandin, “Pegtawal-tawal ko doton te Jopa, doen
impekita te Timanem diya kanak. Doen migpedana diya kanak iling te
dakel bekas intonton lekat te langit aw inewidan diya te epat dogong.
6 Penga niyan, timengteng a aw kinita ko se awop niyan ontd medita
kemold te ayam-ayam aw menenanap aw manok. 7 Penga niyan, doen
minikagi diya kanak lekat te langit, ‘E Pedro, pengiyaw ka amon doen
iotan nikaw.” 8 Meneng timaba a, ‘Pengolo, eked a kaen kenyan, so eked
a lapang te punu ingkeliwat i Moises, siyan gayed ko egtoloen.” 9 Meneng
toda heman minikagi diya kanak, ‘Tka eg-ikagi te eked kepakay aw kanen,
so minikagi se Timanem te mepakay iyan kanen.” 10 Meketelo heman
iyan keinang diya kanak iling kenyan, aw penga niyan neengat se bekas
doton te langit. Meneng wedad kinaen ko. 1! Penga niyan te weda
kenamay, dimateng se telo otaw doton te balay inogpaan ko aw kena dan
Judiyo. 12Insogo dan lekat te Sesarya amon engayen a dan. Minikagi se
Espiritu Santo diya kanak te eked a kulu se tomaking kandan. Enem se

otaw egpemenal timaking kanak lekat te Jopa. Pegdateng day doton te

balay i Cornelio, minawop se kedita day. 13 Mig-indan sikandin kenami

tepad te pegkita din te anghil doton te balay din. Minikagi se anghil,

‘Sogo ka te otaw domoton te Jopa amon mangay ki Simon, se doma

ngadan din si Pedro. 14 Megtolada sikandin kamno aw kedita te otaw

eg-ogpa diya te balay nikaw. Yan mekelowa kaw lekat te sala niyo.’

15 Pegtolada ko kandan, dimateng se Espiritu Santo diya kandan onawa

te pegdateng din diya kenitadon kedengan. 16 Yan neeneng-enengan ko

se kagi te Pengolo,

‘Kedengan pineokit te wayeg se peghonyagiJuan. Meneng sebad kemolo
se pegbonyag te Timanem kenyo, so te eked kenamay, domateng
se Espiritu Santo kenyo.’

17 So onawa se imbegay din diya te menge otaw kena Judiyo aw diya

kenitadon menge Judiyo te pegpemenal tadon te Pengolo tadon si Jesu

Cristo, eked ko kebelebagi se Timanem.”

18 Pegdineg dan te inikagi din, weda den dan sila kandin, meneng
induyun dan se Timanem, so minikagi dan, “Pengkey menge otaw kena
Judiyo, mepakay aw megselsel dan te sala aw somalig dan ki Jesus amon
begayan dan te Timanem te kaling pedowan.”

Menge otaw egpemenal kidoen te Antyokya

19 Pegkematay i Esteban, pinemilang se menge otaw egpemenal.
Pegkadas dan, migbilit-bilit dan doton te Fenisya, aw Sipro, aw Antyokya
kidoen te Sirya. Mig-indan dan te kagi te Timanem diya te doma dan
menge Judiyo mig-ogpa kidoen. 20 Meneng doen menge otaw egpemenal
tege Sipro aw tege Sirene dimoton te Antyokya, aw migtolada dan
heman tepad ki Jesus diya te menge otaw kena Judiyo. 21 Migtabang
se Pengolo kandan, aw medita se otaw nemenal aw timolo te Pengolo.
22 pegketaga-taga te menge otaw egpemenal doton te Jerusalem, insogo
dan si Bernabe doton te Antyokya. 23-24 Mepiya otaw si Bernabe aw
simalig diya te Pengolo aw egbeya-beyaan heman te Espiritu Santo. Peg-
dateng din doton te Antyokya, neluba sikandin so kinita din te ontd dan
tinebangan te Timanem. Migtolada sikandin kandan te eked pegdowa-
dowa se aneng-aneng dan, aw lobosen dan se pedowan diya te Pengolo.
Pegdineg dan te kagi din, medita se otaw nemenal diya te Pengolo.

25 Penga niyan, dimoton si Bernabe te Tarso amon mengemaha ki
Saulo. 26 Pegkita din kandin, inibing din doton te Antyokya. Mig-ogpa
dan kidoen te sebad se omay. Migtolada dan te menge otaw egpemenal.
Se menge otaw egpemenal doton te Antyokya, yan se mona iningedanan
Sakop i Cristo.

27 Dalem te kidoen dan pa te Antyokya, doen menge telekeliwat te
kagi te Timanem dimateng lekat te Jerusalem. 28 Si Agabo se sebad
kandan. Impeikagi sikandin te Espiritu Santo te agpet den domateng
se hitil diya te kedita te ogpeanan. Netoman iyan dalem te peglowan
i Claudio doton te Roma. 29 Yan migsebad se pedowan te kedita te
tege Antyokya egpemenal te megtabang dan te menge otaw egpemenal
doton te Judiya. Imbowang te teg sebad-sebad otaw se nebatog dan
imbegay. 30 Pegkeimon dan te bowang, insogo dan si Bernabe aw si Saulo
mengibing kenyan doton te menge egpengibing te simbahan kidoen te
Judiya.

12

Pegpekelowa i Pedro lekat te keleboso

1 Nayan, dalem niyan, nemilang se selotan si Herod te menge otaw
egpemenal. 2 Impesipal din se lieg i Santiago kakay i Juan. 3 Yan neluba
se menge Judiyo kena egpemenal. Pegketaga-taga i Herod te neluba dan
kenyan, impedakep din heman si Pedro. Neinang iyan dalem te pista
te pegpengaen te menge Judiyo te pan kena eglebag. 4 Pegdakep dan
kandin, kineleboso aw tinonggoan te sempolo teg enem sondalo. Sebad
pongan, teg epat se egtonggo, so ibeg i Herod okomen din si Pedro te
pegkepenga te Pista te Pegpelowa amon kitaen te kedita te otaw. 5 Dalem
te pegkeleboso ki Pedro, onto migtawal-tawal se menge otaw egpemenal
diya te Timanem tepad kandin.

6 Tenga te delem te weda pa dateng se aldaw te peg-okom kandin,
timedogi si Pedro doton didalem te keleboso. Dowa se sengkall in-
iket kandin. Impetenga-tenga sikandin diya te dowa sondalo, aw doen
heman menge sondalo egtonggo doton te lowa te tetakep. 7 Pegketa mi-
nanyag se didalem te keleboso, so kimidoen se sebad anghil te Timanem.
Pinemadan din si Pedro aw linoka. Minikagi sikandin, “Ayas ka enaw.”

Penga niyan, nelebad se sengkali lekat te bebenayun din, 8 aw minik-
agi se anghil, “Pengelen ka aw penepatos ka.”

Pegtolo i Pedro kandin, minikagi se anghil, “Penaol ka aw taking ka
kanak.”

9Penga niyan, timaking si Pedro te anghil. Meneng weda din ketegahi
aw benal se neinang diya kandin, so eden din aw 0lo tegeinep. 19 Minokit
dan diya te didowa sondalo egtonggd. Pegdateng dan doton te dakel
tetakep te keleboso pesalo doton te lowa, neowang iyan te wedad otaw
mig-owang. Yan nekelowa dan. Pegdateng dan doton te sowayan te
dalan, keta migkewedad se anghil. 11 Peg-imanman i Pedro, netegahan
din te insogo te Pengolo se anghil din amon megpelowa kandin lekat te
beladiHerod, amon eked ketoman se pinelimanan te menge Judiyo kena
egpemenal.

12 pegkeaneng-aneng i Pedro kenyan, dimoton sikandin te balay i
Maria, siyan inayiJuan, se doma ngadan din si Marcos. Tapay netipon se
medita otaw kidoen amon megtawal-tawal dan diya te Timanem tepad
kandin. 13 Pegdateng din doton, tinoktok din se dakel tetakep doton te
lowa te balay. Doen sebad allang bayi ngadan din si Roda nenilib kandin.
14 Pegdineg din te kagi i Pedro, kimilala si Roda te sikandin aw onto
neluba, meneng weda din owangi se tetakep so mig-ayas limikd amon
meg-indan diya te menge doma otaw te dimateng den si Pedro doton te
lowa te balay. 15 Meneng minikagi dan, “Migkebook ka.”

Meneng gayed minikagi si Roda te onto iyan benal. Meneng minikagi
dan, “Yan besi se anghil egtonggo kandin.”

16 Dalem niyan, gayed nenoktok si Pedro lamig inowang dan. Pegkita
dan kandin, ontd dan nepela. 17 Intakyaw i Pedro se belad din amon
mepenek dan, aw in-indan din diya kandan se pegpelowa te Pengolo
kandin lekat te keleboso. Minikagi heman sikandin, “Indani niyo si
Santiago aw menge doma otaw egpemenal.”

Penga niyan, nesayo si Pedro aw dimoton te doma ogpeanan.

18 Pegkeiselem, ontd migkebulung se kedita te sondalo, so weda dan
ketegahi aw kenan si Pedro. 19 Migsogo si Herod amon pemehaen si Pe-
dro, meneng weda dan kitai. Yan onto ininsa i Herod se menge sondalo
migtonggd, meneng weda dan ketegahi aw kenan. Yan impeimatay din
se kedita dan. Penga niyan, nesayo si Herod lekat te Judiya, aw dimoton
te Sesarya, aw mig-ogpa doton te nenamay-namay.

Pegkematay i Herod

20 Doen aldaw onto neopal se selotan si Herod te menge tege Tiro aw
tege Sidon. Nayan, dimoton dan kandin amon megkita, so eg-ebaten dan
se kanen dan lekat te lonsod nesakop kandin. Impetaking dan se sebad
otaw egtelaban ki Herod si Blasto. 21 Aldaw te peg-osay, nenaol si Herod
te mépiya saol te selotan, aw nenenoo doton te onsedanan te selotan,
aw minikagi diya te otaw netipon. 22 0Onto dan neluba aw dimuyun dan
kandin, kagi dan, “Kena otaw. Sikandin se Timanem.”

23 Pegketa impelumun sikandin te anghil te Timanem, so weda din

segdahi se pegduyun dan kandin. Penga niyan, kinaen sikandin te sapat
aw yan nermatay.

24Medita se otaw inindanan te kagi te Timanem, aw migkedita se otaw
egpemenal. 25 Pegkepenga dan i Bernabe aw si Saulo minated te bowang
doton te Jerusalem, minoli dan doton te Antyokya. Impetaking dan si
Juan, se doma ngadan din si Marcos.

13

Pegsogo ki Saulo aw si Bernabe

1Doen menge telekeliwat te kagi te Timanem aw menenolada te otaw
egpemenal kidoen te Antyokya. Sikandan si Bernabe, aw si Simeon, se
doma ngadan din si Meitem, aw si Lucio tege Sirene, aw si Saulo, aw si
Manaen doma i Herod migpetillesay.

2Doen aldaw migpowasa se otaw egpemenal kidoen te Antyokya, aw
megsimba dan te Pengolo. Dalem niyan, minikagi se Espiritu Santo diya
kandan, “Teniyi niyo kanak si Bernabe aw si Saulo, so doen ipeinang ko

kandan.” _ . )
3 Penga niyan, migpowasa dan aw toda dan migtawal-tawal, aw

pinemadan dan si Bernabe aw si Saulo, aw penga niyan impekesayo dan.

Doton te Sipro

4Insogo se didowa dan te Espiritu Santo aw yan timegbeng dan pesalo
doton te Silusya, aw simakay dan te dakel belangay pesalo doton te polo
iningedanan Sipro. 5 Pegdateng dan doton, timena dan doton te lonsod
te Salamina, aw migtolada dan te kagi te Timanem doton te menge
simbahan te Judiyo. Timaking heman si Juan, se doma ngadan din si
Marcos, so migtelaban kandan. 6 Peglegeb dan doton te menge lonsod
te polo siyan, timaman dan te Papos. Kinita dan se sebad otaw Judiyo si
Barjesus. Biyasa ekon sikandin egdelikmata. Migpelingo-lingo sikandin
telekeliwat te kagi te Timanem. 7 Egdoma sikandin te gobirnador te
polo siyan si Sergio Paulo. Onto biyasa se gobirnador aw impeangay
din si Bernabe aw si Saulo, so ibeg din menenalan te kagi te Timanem.
8 Meneng migsamok kandin se otaw biyasa egdelikmata si Elimas, so
yan se gulal din kagi te Griego. Ibeg din megsagda te gobirnador amon
eked sikandin pemenal. 9 Penga niyan, tinebangan te Espiritu Santo

si Saulo, doma ngadan din si Pablo. Timengteng sikandin ki Elimas
10 aw minikagi, “Sikona se sakop i Satanas, so sikona se poon te kedita
te metolid. Biyasa ka eg-akal. Eg-ikagi ka te kebolalaw se benal kagi te
Pengolo. 11 Na, mebota ka te menamay-namay, so ipelumun ka den te
Pengolo. Eked ka kita.”

Pegketa nebota sikandin. Wedad kinitd din. Yan migkawa-kawa
sikandin nengemaha te doma otaw meg-agak kandin. 12 Pegkita te
gobirnador kenyan, onto neleseb se pedowan din nenenalan te kagi te
Pengolo, aw yan nemenal sikandin.

13Penganiyan, simakay si Pablo aw menge doma din te dakel belangay
lekat te Papos pesalo doton te Pampilya. Dimeleg dan doton te Perga.
Meneng simoway si Juan kandan so minoli doton te Jerusalem.

Doton te Antyokya sakop te Pisidya

14Nesayo si Pablo aw si Bernabe lekat te Perga aw dimeleg dan doton te
Antyokya kidoen te Pisidya. Aldaw te Sebado, dimoton dan te simbahan
te Judiyo. Minawop dan aw nenenoo. 15 Mighasa se egpengibing te sim-
bahan te kagi te Timanem insolat i Moises aw menge doma telekeliwat te
kagite Timanem. Penga niyan, nemoyo se egpengibing te simbahan diya
ki Pablo aw si Bernabe, kagi dan, “Menge kedowa day, aw doen itolada
niyo diya te kedita day netipon, mepakay aw megtolada kaw den.”

16 Yan timindeg si Pablo aw intakyaw din se belad amon mepenek
dan. Minikagi sikandin, “Menge kedomaan ko bowad-bowad i Israel
aw kedita niyo kena Judiyo egtolo heman te Timanem, penenalan kaw
te kagi ko. 17 Timanem se egseligan tadon aw sikandin se nemalli te
kemonaan tadon. Peg-ogpa dan doton te mediyo ogpeanan te Ehipto,
migtabang se Timanem kandan aw migkedita dan. Pineokit te inang
metolos, migtabang se Timanem kandan amon mekelowa dan lekat te
Ehipto. 18 Dalem te kepatan se omay, inipat dan te Timanem doton
te kebigtilan. 19 Dinaeg te Timanem se pito pongan te otaw doton
te Canaan, aw imbegay din se tana diya te menge Judiyo amon meg-
ogpa dan kidoen 20 dalem te epat gatos keliman se omay. Penga niyan,
doen menge otaw insogo te Timanem teg sebad-sebad amon mengibing
kandan lamig te peg-ogpa te sebad telekeliwat te kagi te Timanem, si
Samuel. 2! Penga niyan, ibeg dan doen selotan mengibing kandan.
Yan insogo te Timanem se bata i Cis si Saulo, sebad sakop te pongan i
Benjamin. Limowan si Saulo diya kandan dalem te kepatan se omay.
22 Penga niyan, impelowa te Timanem si Saulo aw inselilin din si David
limowan kandan, so minikagi se Timanem,

‘Pinemalli ko den se bata iIsai si David. Neluba a kandin so tomanen din
se kedita te punu ko kandin.’

23 “Sebad bowad-bowad i David si Jesus. Sikandin se insogo te
Timanem amon megpelowa te otaw lekat te sala. Sikandin se tapay din
impakang diya kenitadon, so sikitadon se bowad-bowad i Israel. 24 Te
weda pa pegtolada si Jesus, migtolada si Juan diya te menge bowad-
bowad i Israel te keilangan megselsel dan te sala amon bonyagan din
dan. 25Te weda pa kematay si Juan, minikagi sikandin, ‘Kena ko se
pinelimanan niyo, meneng doen pa domateng mekeselilin kanak. Kena
botong se kelangkaw ko amon megtelaban a kandin pengkey meglebad
a te sepatos din, so onto sikandin melangkaw diya kanak.’

26 “Penenalan kaw menge kedowa ko, menge bowad-bowad te kemon-
aan tadon si Abraham, aw kedita niyo egtolo te Timanem. Sikitadon
se pinetega-tegahan te Timanem te doen den kelowaan lekat te sala.
27Meneng se menge otaw doton te Jerusalem aw otaw limowan kandan,
weda dan ketaga-taga te sikandin se Egpelowa. Pengkey binasa dan se
kagi insolat te menge telekeliwat te kagi te Timanem doton te simbahan
dan te kelikit te simana, meneng weda dan iyan kelebeti. Mig-okom dan
kandin, aw yan netoman se inikagi te telekeliwat te kagi te Timanem.
28 Pengkey wedad palos sala din amon mepakay imetayan, meneng
nemoyo dan ki Pilato amon imetayan sikandin. 29 Yan netoman se kedita
te kagi te Timanem tapay insolat. Penga niyan, inabat dan se lawa din
lekat te kros aw inlebeng dan iyan doton te ilib. 30 Meneng inantay
sikandin te Timanem lekat te nematay. 31 Nenamay sikandin migpekita
diya te menge otaw timaking kandin kedengan lekat te Galiliya pesalo
doton te Jerusalem. Eg-indan den dan diya kenitadon menge Judiyo te
benal kinita dan. 32 Dimini kay den amon meg-indan kenyo te Meépiya
Indan tepad ki Cristo. Pengkey kemonaan tadon se pinekangan te
Timanem, 33 meneng netoman den iyan dini kenitadon, so insogo din
den si Jesus. Yan se kedegdagan te kagi te Timanem insolat diya te
Delangan Ikedowa,

‘Sikona se Bata ko, aw ipetaga-taga ko den te siaken se Amay nikaw.’

34SjJesus se inantay te Timanem lekat te nematay, aw eked sikandin toda

kematay, so yan se kagi te Timanem,

‘Ibegay ko kamno se meépiya impakang ko ki David, aw metoman den
lyan.’

35Doen heman kagi insolat diya te doma delangan,

‘Eked kepakay diya kamno aw meledak se lawa te pinemalli nikaw.’

36 Gebii, timolo si David te Timanem lamig te pegkematay din, aw penga

niyan inlebeng sikandin sipat te kemonaan din aw neledak se lawa din.

37 Meneng si Jesus, weda keledak se lawa din, so inantay sikandin te

Timanem. ) ) ) )
38-39 “Menge kedowa ko, ibeg ko ketegahan niyo den te pineokit te

pegkematay i Jesu Cristo, in-indan kenyo se pegwedad te sala. Eked
kaw pekelowa lekat te sala pineokit te pegtold niyo te punu ingkeliwat
1 Moises, meneng pineokit ki Jesu Cristo mekelowa se kedita te otaw

memenal kandin. L )
40 “Peg-aha kaw amon eked kaw pelumuni iling te menge otaw in-

indan te telekeliwat te kagi te Timanem,

41 <Sjkiyo menge otaw egtompuyus, peg-aha kaw. Mepela kaw aw
ipelumun ko sikiyo, so pengkey doen kepelahan inangen ko diya
kenyo, meneng eked kaw pa pemenal pengkey indanan kaw te

domaotaw.’” . .
42 Penga te pegtolada i Pablo, nemoy0 se menge otaw te toda dan

megtolada kandan te modi Sebado. 43 Pegkesayo dan, tinekingan dan
te medita otaw, menge Judiyo aw menge otaw kena Judiyo egtolo te
ketanem te menge Judiyo. Migpunu si Pablo aw si Bernabe kandan te
keilangan somalig dan diya te Timanem egpenabang kandan.
44Pegdateng te modi Sebado, netipon se kedita te tege Antyokya amon
menenalan dan te kagi te Timanem itolada dan kandan. 45 Meneng
ontod mininga se menge Judiyo kena egpemenal so kinita dan se medita
otaw netipon. Yan migsawal dan ki Pablo aw migtompuyus dan heman

kandin. 46 Meneng weda pegketalaw si Pablo aw si Bernabe, so timaba

dan, “Keilangan sikiyo Judiyo se ona day indanan te kagi te Timanem.

Meneng weda kaw penenalan kenyan so eked kaw keibeg te kaling

pedowan wedad temanan ibegay te Timanem. Doun niyan, meg-indan

kay den te kagi te Timanem diya te menge doma otaw kena Judiyo. 47 Yan
se inangen day so doen kagi te Pengolo insolat,

‘Inangen ko sikona solo amon manyag ka pengkey doton te menge otaw
kena Judiyo, amon mekelowa se kedita te otaw lekat te sala taman
te kebelad te keneyonan.” ”

48 Pegdineg te menge otaw kena Judiyo kenyan, ontd dan neluba aw
dimuyun dan te Timanem tepad te inikagi i Pablo. Nemenal se kedita te
otaw neibeg te kaling pedowan wedad temanan.

49 Nedengeg se kagi te Pengolo doton te menge doma lonsod medapag
te Antyokya. 50 Meneng dineliseg te menge Judiyo kena egpemenal se
menge obanen kidoen aw menge bayi melangkaw. Pinemilang dan
si Pablo aw si Bernabe, aw impekadas dan lekat te lonsod siyan aw
kedepagan niyan.

51 pegkesayo dan lekat kidoen, tinaktak dan se napo te tana lekat te
sepatos dan amon metaga-taga se otaw kidoen te doen sala dan so weda
dan penenalan te intolada. Penga niyan, dimoton si Pablo aw si Bernabe
teIkonyo. 520nto neluba se kedita te otaw egpemenal doton te Antyokya,
S0 egbeya-beyaan dan te Espiritu Santo.

14

Doton te Ikonyo

1 Pegdateng i Pablo aw si Bernabe doton te Ikonyo, dimoton dan te
simbahan te Judiyo. Pegtolada dan kidoen, nemenal se medita otaw
Judiyo aw menge doma otaw kena Judiyo. 2 Meneng doen menge Judiyo
weda pemenal migdeliseg te menge doma otaw kena Judiyo amon
meopal dan heman diya te menge otaw nemenal. 3 Nenamay mig-ogpa
si Pablo aw si Bernabe kidoen. Weda dan pegketalaw te pegtolada tepad
te keido te Pengolo, aw migtabang heman se Pengolo kandan, aw mig-
inang dan heman te kepelahan amon metaga-taga se menge otaw te
benal se intolada dan. 4 Meneng weda pegsebad se pedowan te otaw eg-
ogpa kidoen, so doen migpedigsel te menge Judiyo kena egpemenal, aw
doen heman migpedigsel te menge sogounun i Cristo. 3 Miglalang heman
se menge Judiyo kena egpemenal aw menge doma otaw kena Judiyo aw
otaw limowan kandan. Ibeg dan peelegen aw bontogan dan te bato si
Pablo aw si Bernabe amon matay. 67 Pegketaga-taga te sogounun i Cristo
kenyan, kimadas dan doton te Listra aw Derbe, didowa lonsod doton te
Likaonya. Migtolada dan te Meépiya Indan kidoen aw doton heman te
kedepagan niyan.

Doton te Listra aw Derbe ] . )
8Doton te Listra, doen sebad otaw kapig weda palos pekeipanaw lekat

te pegtebaw din. 9 Nenenalan sikandin te intolada i Pablo. Penga niyan,
netegahan i Pablo te nemenal se otaw kapig te mekebatog se Timanem
megpegoli kandin. Yan nenginoet si Pablo kandin 10aw timawal te dakel
se kagi din, “Tindeg ka.”

Pegketa neketindeg aw nekeipanaw. 11 Pegkita te menge doma otaw
te ininang i Pablo, minikagi se tege Likaonya te kandan kagi weda

kelebeti i Pablo, aw migpetewalay dan, “Sikandan se timanem tadon
migpekeotaw timena dini kenitadon.”

12 Eden dan aw si Bernabe se timanem dan si Jupiter aw si Pablo
ekon se sogounun din si Mercurio, so sikandin se migtolada. 13 Doen
dakel simbahan dan doton te lowa te Listra egtewal-tewalan dan ki
Jupiter. Doen menge baka pineningaan dan te bolak inibing te pengolo
te simbahan doton kandan amon idogso dan ki Bernabe aw si Pablo.
14Meneng pegketaga-taga dan te ibeg te menge otaw kidoen, linisi dan se
saol tanda te lido te pedowan dan. Ayas dan dimoton te otaw netipon aw
timawal dan, kagi dan, 15 “Tka niyo egdogso kenami. Kena kay timanem,
meneng otaw kay heman iling kenyo. Dimini kay amon megtolada
kay kenyo te kagi te Timanem, amon lomenga kaw te pegsalig diya te
kena benal timanem aw somalig kaw diya te Timanem wedad temanan
din, so sikandin se mig-inang te langit, aw tana, aw dagat, aw kedita
heman niyan. 16 Kedengan, pinebeyaan te Timanem se eg-inangen niyo
kena Judiyo. 17 Meneng gayed din impetaga-taga te doen Timanem, so
egpemegay sikandin te odan, aw eg-entayen din se menge tinanem te
kelikit te omay, amon megkedoen kanen niyo aw keluba te pedowan
niyo.”

18 Pengkey pa te kagi dan slyan, meneng onto dan pa nelimahan te
pegsagda dan te otaw megdogso kandan.

19 Penga niyan, dimateng se menge Judiyo kena egpemenal lekat te
Ikonyo aw Antyokya sakop te Pisidya. Migdeliseg dan te tege Listra, aw
yan binontogan dan si Pablo te bato, aw ginoyod dan doton te lowa te
lonsod so eden dan aw nematay den. 20 Meneng pegketipon te otaw
egpemenal doton kandin, minenaw si Pablo aw minoli doton te Listra.
Keeldawan niyan, nesayo si Pablo aw si Bernabe pesalo doton te Derbe.

Peg-oli dan doton te Antyokya sakop te Sirya

21 Migtolada si Pablo aw si Bernabe te Mépiya Indan kidoen te Derbe,
aw medita se otaw nemenal ki Jesus. Penga niyan, limiko dan doton te
Listra, aw Ikonyo, aw Antyokya kidoen te Pisidya. 22 Migtolada dan te
menge otaw egpemenal, aw mig-antag dan te pedowan te menge otaw
kidoen amon melobos se pegsalig dan te Timanem. Minikagi dan, “Ona
kidon tomayod te kelimahan, aw penga niyan lomowan se Timanem
diya kenitadon.”

23 Doen heman otaw pinemalli i Pablo aw si Bernabe doton te teg
sebad-sebad lonsod, amon isawol dan egpengibing te simbahan. Doen
aldaw migpowasa dan, aw nemoyo0 dan te tebangan dan te Pengolo
egseligan dan.

24 Penga niyan, minokit dan doton te menge lonsod te Pisidya taman
te menge lonsod te Pampilya. 25 Migtolada dan doton te Perga, aw
penga niyan dimeleg dan doton te Atalya. 26 Simakay dan te dakel
belangay lekat te Atalya aw minoli dan doton te Antyokya, so yan se
linekatan dan. Kedengan te peglekat dan doton te Antyokya, migtawal-
tawal se otaw diya te Timanem amon tebangan din se inang dan, siyan
neinang den dan. 27 Pegdateng dan doton te Antyokya, pigtipon dan se
kedita te otaw egpemenal amon meg-indan dan te kedita te ininang te
Timanem pineokit kandan, so tinebangan dan te Timanem te peg-indan
dan te menge otaw kena Judiyo, aw yan nemenal dan heman te kagi

te Timanem. 28 Penga niyan, nenamay dan mig-ogpa kidoen te otaw
egpemenal doton te Antyokya.

15

Pegtipon doton te Jerusalem

1Nayan, doen menge otaw egpemenal dimateng lekat te Judiya kidoen
te Antyokya aw migtolada dan, kagi dan, “Eked kaw pekelowa lekat
te sala niyo singed aw tolien kaw aw tomolo kaw te kedita te punu
ingkeliwat i Moises.”

2 Meneng nengela si Pablo aw si Bernabe diya te intolada dan siyan.
Migpedindilay dan aw weda dan pegsebad. Penga niyan, miglalang
se menge otaw egpemenal te isogd dan si Pablo aw si Bernabe aw
menge doma otaw domoton te Jerusalem amon megkita dan te menge
sogounun i Cristo aw menge egpengibing te simbahan tepad te tolada
dan siyan. 3 Penga niyan, impekesayo dan te menge otaw egpemenal.
Peg-okit dan te Fenisya aw Samarya, mig-indan dan te nemenal den se
menge otaw kena Judiyo. Pegdineg te kedita te otaw egpemenal kenyan,
ontd dan neluba. 4Pegdateng dan doton te Jerusalem, sinagman dan te
menge otaw egpemenal, aw menge egpengibing te simbahan, aw menge
sogounun i Cristo. Penga niyan, mig-indan si Pablo aw si Bernabe te
kedita te ininang te Timanem pineokit kandan. 5> Meneng timindeg se
menge sakop te Parisiyo egpemenal ki Jesus. Yan se menge otaw onto
egtold te punu ingkeliwat i Moises. Minikagi dan, “Eked tadon peekopi
se menge otaw kena Judiyo singed aw tolien dan aw tomolo dan te kedita
te punu ingkeliwat i Moises.”

6 Penga niyan, migtipon se kedita te sogounun i Jesus aw menge
egpengibing te otaw egpemenal amon megpebelaw-belaway dan te
menonen se menge otaw kena Judiyo, aw tolien dan aw eked. 7 Nenamay
dan migpebelaw-belaway. Penga niyan, timindeg si Pedro aw minikagi,
“Menge kedowa ko, netegahan niyo den besi te siak se pinemalli te
Timanem diya te kedita tadon amon megtolada a te Mépiya Indan diya te
menge otaw kena Judiyo amon memenal dan. 8 Netegahan te Timanem
aw melobos se pedowan te kedita te otaw. Impetaga-taga din te sinakop
din den se menge otaw kena Judiyo pineokit te pegpemegay din te
Espiritu Santo diya kandan onawa te pegpemegay din diya kenitadon
kedengan. 9 Eden niyo aw 0lo menge Judiyo se linisan din te pedowan
lekat te sala, meneng eleg din heman linisan se pedowan te menge
otaw kena Judiyo pineokit te pegpemenal dan kandin. 10 Meopal besi se
Timanem aw ipetolo niyo dan te ontd melima, so weda iyan kebatog te
kemonaan tadon, aw eked kidon heman pekebatog kenyan. 11 Meneng
netegahan tadon den te nekelowa kidon lekat te sala pineokit te tabang
iJesu Cristo kenitadon. Onawa heman se pegpelowa din te menge doma
otaw, pengkey kena dan Judiyo.”

12 Penga niyan, netingen se kedita te otaw aw nenenalan dan. Mig-
indan si Bernabe aw si Pablo te menge kepelahan ininang te Timanem
pineokit kandan doton te menge otaw kena Judiyo. 13 Pegkepenga
niyan, minikagi si Santiago, “Menge kedowa ko, penenalan kaw kanak.
14 Mig-indan den si Simon te doen den heman menge otaw kena Judiyo
pinemalli te Timanem amon makop dan heman diya kandin. 15 Onawa
heman se kagi te Timanem insolat te telekeliwat te kagi din,

16 ‘Penga niyan, lomiko a. Pengkey simagked se peglowan te bowad-
bowad iDavid, meneng toda ko ipedeleg se peglowan dan 17amon
tomaking te Pengolo se kedita te otaw tinawal ko pengkey kena
dan Judiyo. 18 Yan se kagi te Pengolo impetaga-taga din gebii.’

19 “Nayan, aneng-aneng ko, eked kidon pegleges te menge otaw kena
Judiyo egpemenal te keilangan tolien dan. 20 Meneng meépiya aw 010 ki-
don somolat kandan aw megpunu kidon te eked dan kaen te pengelapen
tapay imbegay diya te inotaw, aw ayam-ayam egpelengen aw dipanog,
aw eked dan heman peg-inabut te kena kandan esawa. 21 Mépiya aw
tomold dan kenyan, so lekat te gebii doen gayed egtolada te punu
ingkeliwat i Moises te kelikit te Sebado doton te simbahan te Judiyo
kidoen te teg sebad-sebad lonsod.”

Solat diya te menge otaw egpemenal kena Judiyo

22Penga niyan, migsebad se aneng-aneng te kedita te otaw egpemenal
sipat menge sogounun i Cristo aw menge egpengibing te simbahan.
Pinemalli dan se dowa otaw tomaking ki Pablo aw si Bernabe domoton
te Antyokya. Se pinemalli dan, yan si Silas aw si Judas, se doma ngadan
din si Barsabas, so induyun dan te kedita te otaw egpemenal. 23 Seini se
kagi te solat impeibing kandan.

“Menge kedowa day kena Judiyo doton te Antyokya, aw Sirya, aw Silisya.
Se simolat kani, yan se menge sogounun i Cristo aw egpengibing
te simbahan. Sikami se kedowa niyo. 24 Doen ekon menge otaw
lekat dini migsamok kenyo pineokit te pegtolada dan. Migbulung
dan ekon te pedowan niyo. Meneng weda kay sogo kandan doton
kenyo. 25 Migsebad den se aneng-aneng day te isogd day se otaw
domoton kenyo, aw tomaking dan te kedowa tadon si Bernabe
aw si Pablo egkedekelan tadon te pedowan. 26 Se didowa dan
gayed egsalig te Pengolo tadon si Jesu Cristo. 27 Se pinemalli day
isogo doton kenyo, yan si Judas aw si Silas. Sobloden dan se kagi
insolat day doton kenyo. 28 Inelladan kay te Espiritu Santo, aw
yan migsebad kay te eked kay pegleges te pegtolo niyo te kedita
te ketanem day, meneng seini olo se ipunu day kenyo. 29 Ika
niyo egpengaen te pengelapen tapay imbegay diya te inotaw, aw
dipanog, aw ayam-ayam pelengen. Ika niyo heman eg-inabut te
kena kenyo esawa. Mepiya aw tomold kaw kenyan. Taman den
iyan te ikegiyen day kenyo.”

30 Penga niyan, nesayo se insogo dan pesalo doton te Antyokya. Peg-
dateng dan doton te Antyokya, pigtipon dan se kedita te otaw egpeme-
nal. Imbegay dan se solat diya kandan. 31 Pegbasa dan kenyan, onto
neluba se pedowan dan tanda te solat siyan.

32 Nenamay migtolada si Judas aw si Silas te menge otaw egpemenal,
so telekeliwat dan te kagi te Timanem. Inantag dan se pedowan te menge
otaw egpemenal amon melobos se pedowan dan diya te Timanem.
33 Pegkenamay-namay dan kidoen, nesayo si Judas aw si Silas, aw
minikagi se menge otaw egpemenal te mépiya peg-ipanaw dan. Penga
niyan, minoli dan doton te Jerusalem. [ 3¢ Meneng aneng-aneng i Silas,
mepiya aw meg-ogpa sikandin kidoen.] 35 Meneng mig-ogpa pa si Pablo
aw si Bernabe doton te Antyokya. Migtolada aw mig-indan dan te kagi
te Pengolo. Medita heman se otaw migtelaban kandan.

Pegsoway i Pablo aw si Bernabe
36 Pegkenamay-namay, minikagi si Pablo diya ki Bernabe, “Elew,
lomiko ki den doton te kedita te lonsod, siyan pigtoledaan ta te kagi te
Pengolo kedengan, amon ketegahan ta aw eden den se kandan pegpe-

menal.”
37Ibeg i Bernabe ipetaking dan si Juan, se doma ngadan din si Mar-

cos. 38 Meneng eked keibeg si Pablo, so simoway si Marcos kandan
kedengan doton te Pampilya, aw weda ebey pegtelaban kandan. 39 Yan
migpedindilay si Bernabe aw si Pablo, aw yan se doun te migsoway dan.
Penga niyan, impetaking i Bernabe si Marcos, aw simakay dan te dakel
belangay pesalo doton te Sipro. 40 Yan pinemalli i Pablo si Silas tomaking
kandin. Migtawal-tawal se menge otaw egpemenal te megtabang se
Pengolo kandan te peselowan dan. Penga niyan, nesayo dan. 4! Tineped
dan se menge lonsod doton te probinsya te Sirya aw Silisya. Inantag dan
se pedowan te menge otaw egpemenal amon melobos se pedowan dan
diya te Timanem.

16

Timaking si Timoteo ki Pablo aw si Silas

1Dimoton si Pablo aw si Silas te Derbe aw Listra. Doen sebad otaw mig-
ogpa kidoen ngadan din si Timoteo. Egpemenal sikandin te Timanem
sipat inay din. Judiyo se inay din, meneng kena Judiyo se amay din.
2 Mepiya otaw si Timoteo. Induyun sikandin te kedita te otaw egpemenal
doton te Listra aw Ikonyo. 3 Ibeg i Pablo ipetaking din si Timoteo. Yan
impetoli din sikandin amon eked kebensihi te menge Judiyo doton te
menge lonsod peselowan dan, so netegahan dan te weda pa ketoli so
kena Judiyo se amay din.

4 Peg-okit dan te menge lonsod, migtolada dan te impunu te menge
sogounun iCristo aw egpengibing te simbahan doton te Jerusalem amon
tomolo dan kenyan. 5 Yan nelobos se pegsalig te menge otaw egpemenal
te Timanem, aw doen heman menge doma otaw nemenal te Timanem te
kelikit te aldaw.

Doen impekita te Timanem ki Pablo

6 Migtolada dan te kagi te Timanem doton te menge lonsod kidoen te
Frigya aw Galasya, so sinagda dan te Espiritu Santo te eked dan pegto-
lada doton te Asya. 7 Pegkedapag dan doton te Misya, ibeg dan domoton
te Bitinya, meneng toda dan sinagda te Espiritu Santo. & Penga niyan,
lineklakan dan se Misya aw dimeleg dan doton te Troas. 9 Pegdateng
dan doton, doen impeKkita te Timanem diya ki Pablo te delem. Kinita din
iling te bawa te otaw tege Masidonya nemoyo, kagi din, “Ayas ka diya te
Masidonya aw tebangi kay.”

10 Penga niyan, nengemaha kay te sekayan day pesalo doton te Masi-
donya, so netegahan day te insogo kay te Timanem doton kandan amon
megtolada kay kandan te Mépiya Indan tepad ki Jesus.

Pegpemenali Lydia doton te Filipos
11Simakay kay te dakel belangay lekat te Troas, aw minatas kay doton
te polo iningedanan Samotrasya. Keeldawan niyan, simakay kay heman
doton te Niyapolis. 12 Lekat kidoen, minipanaw kay doton te Filipos.
Yan se onto dakel lonsod doton te Masidonya, aw sakop te Roma se

menge otaw eg-ogpa kidoen. Nenamay-namay kay mig-ogpa kidoen.
13 Pegkesebado, dimoton kay te wayeg lowa te Filipos, so doen ekon
kidoen tiponanan te menge otaw megtawal-tawal. Nenenoo kay kidoen
te kilid te wayeg, aw migpebelaw-belaway kay te menge bayi netipon
kidoen. 14 Doen sebad bayi si Lydia nenenalan kenami. Tiyatira se
tinebolan din. Egpemeligya sikandin te penenaktun melalag kidoen
te Filipos. Gayed sikandin egtolo te ibeg te Timanem. Pegpenenalan
i Lydia te intolada day, migtabang se Pengolo kandin amon memenal
ki Jesus. 15 Binonyagan sikandin sipat kedita te otaw mig-ogpa diya
kandin. Penga niyan, minikagi sikandin, “Aw nemenal kaw te nelobos
se pedowan ko diya te Pengolo, peg-ogpa kaw den doton te balay ko.”
Onto migpeido-ido si Lydia aw yan timandu kay:.

Pegkeleboso ki Pablo aw si Silas

16 Nayan, doen sebad aldaw migpesalo kay doton te wayeg amon
megtawal-tawal. Kinita day se sebad allang bayi enitowan. Sikandin
se teleetok aw eden se domateng diya te otaw. Yan dakel se ontong te
menge tig-apo din pineokit te peg-etok din. 17 Timelokon se bayi kenami
aw timawal, kagi din, “Sikandan se sogounun te Timanem Melangkaw.
Dimini dan amon megtolada dan kenyo te doen kelowaan lekat te sala.”

18 Yan se eg-inangen din te kelikit te aldaw. Sagwa weda peketayod si
Pablo, yan siminalo kandin aw minikagi diya te bosaw, “Insogo a i Jesu
Cristo, aw yan mikagi a kamno, lowa ka diya kandin.”

Pegketa limowa se bosaw diya kandin. 19 Pegketaga-taga te menge
tig-apo te pigbatan den se ebetanan dan te kwarta, inewidan dan si
Pablo aw si Silas. Inibing dan doton te oseyanan kidoen te poblasyon.
20 Inibing dan doton te dowa howis aw minikagi dan, “Migsamok dan
dini kenitadon. Sikandan se Judiyo, 2! aw doen intolada dan eked tadon
kepakay toloen, so sakop te Roma se kedita tadon eg-ogpa dini.”

22 Yan onto neopal se kedita dan ki Pablo aw si Silas. Linisi te howis
se saol i Pablo aw si Silas amon bedasen dan. 23 Penga dan binadas,
kineleboso dan. Migpunu se howis diya te otaw egtonggo te onto din
imendayan amon eked dan pekelowa. 24Timolo sikandin aw insawol din
dan doton te tambi didalem te keleboso. Impeawop se benis dan diya te
awang te kayo amon eked dan pekekadas.

25Tenga te delem, migtawal-tawal si Pablo aw si Silas diya te Timanem.
Migdelangan dan heman se dimuyun te Timanem. Nenenalan kandan
se menge doma otaw kineleboso. 26 Pegketa miglinog ontd magsen,
aw onto nekayong se keleboso. Neowang se kedita te tetakep niyan,
aw nelebad se sengkali in-iket te menge otaw kineleboso. 27 Pegkeloka
te otaw egtonggo, kinita din se tetakep neowang, aw tinagnos din se
kempilan amon megpeumul-umul, so eden din aw nekelowa den se
menge otaw kineleboso. 28 Meneng timawal si Pablo te dakel se kagi din,
“Ika egpeumul-umul, so seini pa se kedita day.”

29Penganiyan,impeangay te otaw egtonggo se solo, aw ayas minawop.
Limongken sikandin diya ki Pablo aw si Silas, aw tinegangtang tanda te
lamit din. 30 Inibing din dan doton te lowa aw mig-insa, kagi din, “Eden
lay se inangen ko amon mekelowa a lekat te sala ko?”

31 Timaba dan, “Pemenal ka te Pengolo si Jesus amon mekelowa ka
lekat te sala, sikona aw menge doma otaw eg-ogpa diya te balay nikaw.”

32 Penga niyan, migtolada si Pablo te kagi te Pengolo diya kandan aw
kedita te otaw eg-ogpa diya te balay din. 33 Tenga pa te delem, inonawan
din se pali dan. Binonyagan dan sikandin aw kedita te otaw mig-ogpa
diya kandin. 34Inibing din dan doton te balay din, aw pinekaen din dan.
Neluba se kedita dan, so nemenal den dan te Timanem.

35 Pegkealdaw, insogd te howis se menge sondalo doton te otaw
egtonggo aw minikagi dan, “Pelowai dan.”

36 Penga niyan, minikagi se otaw egtonggo ki Pablo, “Doen insogo te
howis amon ipelowa kaw. Mepakay kaw den lomowa. Ibeg ko doen
kelinaw te pedowan niyo.”

37 Meneng weda tandu si Pablo. Minikagi sikandin diya te sondalo,
“Pengkey sakop kay te Roma, meneng binadas kay dan diya te keditaan
te otaw. Penga niyan, kineleboso kay, pengkey wedad sala day. Aw ibeg
dan pa, ieles se pegpekesayo kenami. Meneng eked kay kesayo singed
aw sikandan se domini amon megpelowa kenami.”

38 Penga niyan, kineliwat te sondalo se inikagi dan doton te dowa
howis. Pegketaga-taga te howis te sakop dan te Roma, onto dan nelemi-
tan. 39 Yan dimoton dan te keleboso amon ipelowa dan. Migpeido-ido
dan ki Pablo aw si Silas, aw pigbalaw-balaw dan te mesayo dan lekat te
Filipos. 40 Pegkelowa dan, dimoton dan te balay i Lydia. Yan migkita
dan te menge otaw egpemenal, aw inantag dan se pedowan dan amon
melobos se pedowan dan diya te Timanem. Penga niyan, nesayo dan
lekat te Filipos.

17

Doton te Tesalonika
1 Minokit si Pablo aw si Silas doton te Ampipolis aw Apolonya. Di-
moton dan te Tesalonika. Doen sebad simbahan te Judiyo kidoen.
2Migsimba si Pablo so yan se ketanem din. Migtolada sikandin te kagi te

Timanem kidoen te simbahan te kelikit te Sebado taman te telo simana.
3 Miglebad-lebad heman sikandin te kagi te Timanem insolat amon onto

dan kelebetan te keilangan pemilangen aw imetayan se Misiyas isogo te
Timanem, aw penga niyan meantay heman lekat te nematay. Minikagi
sikandin, “Si Jesus se Misiyas insogo te Timanem, siyan intolada ko
kenyo.”

4Doen menge Judiyo nemenal aw migpesakop diya ki Pablo aw si Silas.
Nemenal heman se medita otaw kena Judiyo egsalig diya te Timanem
aw medita heman bayi melangkaw. 5 Meneng mininga se menge Judiyo
kena egpemenal, aw pigtipon dan se menge doma medaet otaw wedad
eg-inangen dan. Pegkedita dan, migsamok dan kidoen, aw dimoton dan
tebalayiJason amon dekepen dan kidoen si Pablo aw si Silas aw ibingen
dan doton te menge otaw netipon. 8 Meneng kinita dan olo si Jason aw
menge doma otaw egpemenal, aw yan se inibing dan doton te menge
konsiyal. Minikagi dan, “Dimini den se otaw migsamok te kedita te otaw
te keneyonan. 7” Mig-ogpa den dan doton ki Jason. Limapang dan te punu
te selotan si Cesar, so doen son dan o0lo sebad se lomowan, aw yan si
Jesus.”

8 Nayan, ontod neopal se menge konsiyal aw kedita te doma otaw te
pegdineg dan kenyan. 9 Penga niyan, doen kwarta insawol i Jason aw

menge doma otaw egpemenal, aw migpakang dan te eked pegsamok si
Pablo aw si Silas. Penga niyan, nekelowa dan.

Doton te Berya

10 pegkedelem niyan, impekesayo te menge otaw egpemenal si Pablo
aw si Silas, aw dimoton dan te Berya. Pegdateng dan doton, dimoton
dan te simbahan te Judiyo. 11 Kena iling te tege Tesalonika se menge
otaw doton te Berya, so ontd measeb se tege Berya egpenenalan te kagi
te Timanem. Kelikit te aldaw, migbasa dan te kagi te Timanem insolat
amon ketegahan dan aw benal se intolada i Pablo. 12 Medita se Judiyo
nemenal, aw doen heman menge Griego meama aw bayi melangkaw
eleg nemenal. 13 Sagwa netaga-taga se menge Judiyo kena egpemenal
doton te Tesalonika te migtolada si Pablo te kagi te Timanem doton te
Berya, dimoton dan heman amon megsamok dan. 14 Yan impekesayo te
menge otaw egpemenal si Pablo pesalo doton te dagat. Meneng si Silas
aw si Timoteo mig-ogpa pa doton te Berya. 15 Doen doma otaw timaking
ki Pablo taman te Atenas. Peg-oli dan doton te Berya, inindanan dan si
Silas aw si Timoteo te intogon dan i Pablo te ayas dan domoton te Atenas.

Doton te Atenas

16 Dalem te pegtagad i Pablo doton te Atenas, ontd nepuluk se pe-
dowan din, so ontd medita se inotaw egdogsoan te otaw eg-ogpa kidoen.
17 Migpebelaw-belaway si Pablo te menge Judiyo aw menge doma otaw
egsalig diya te Timanem doton te simbahan dan. Kelikit te aldaw,
migpebelaw-belaway heman si Pablo te menge otaw netelaan din doton
te pedyanan. 18 Doen menge menenolada sakop te menge Epicuriano
aw Estoiko migdindil ki Pablo. Migtompuyus se sebad, kagi din, “Wedad
besi ontong te intolada te metibelisi siyan.”

Doen doma minikagi, “Egtolada besi tepad te menge doma timanem
egsimbahen doton te mediy0 ogpeanan.” Minikagi dan kenyan so
migtolada si Pablo tepad ki Jesus aw keentayan.

19Inibing dan si Pablo doton te tiponanan te obanen aw pinemoyo dan
sikandin, kagi dan, “Indani kay aw eden se kaling tolada nikaw. 20 Doen
intolada no weda day palos dinegi. Lebadi iyan diya kenami.”

21Yan se inikagi dan, so se ibeg te tege Atenas aw ibeg heman te menge
doma otaw eggemaw kidoen, gayed dan eg-indan aw egpenenalan te
kaling tolada, so yan se ketanem dan. 22 Penga niyan, timindeg si Pablo
doton te mona te kedita te obanen netipon. Minikagi sikandin, “Pene-
nalan kaw tege Atenas. Netegahan ko te ontdo kaw measeb te pegsimba
niyo, 23 so peglegeb ko dini te Atenas, kinita ko se medita dogsoanan
niyo. Doen heman sebad sinolatan te kagi, ‘Dogsoanan te timanem weda
tadon ketegahi.’ Nayan, se Timanem egdogsoan niyo pengkey weda niyo
ketegahi, sikandin se itolada ko den kenyo. 24 Eked sikandin peg-ogpa
diya te lowang te simbahan inangen te otaw, so sikandin se mig-inang te
keneyonan aw kedita niyan, aw sikandin se Pengolo te kedita doton te
langit aw dini heman te tana. 25 Wedad palos puluk din itabang te otaw
kandin, so sikandin se egpemegay te kedita diya kenitadon, pengkey
pedowan tadon aw omol. 26 Ininang te Timanem se sebad otaw si Adam,
aw sikandin se kemonaan te kedita te otaw eg-ogpa dini te kebelad te
keneyonan. Tapay piglalang te Timanem se kenamay aw temanan te
ogpeanan dan. 27 Ininang te Pengolo se kedita niyan amon mengemaha

se kedita tadon kandin aw kitaen tadon sikandin, so kena mediyo se

Timanem diya te teg sebad-sebad kenitadon.

28 ‘Lekat te ibeg te Timanem timebaw kidon, aw timilles kidon, aw
timayod kidon lamig songkani.’

Iling te insolat te sebad doma niyo biyasa, kagi din,

‘Tengke Timanem se kedita tadon.’

29 Aw benal sikitadon se tengke Timanem, eked kepakay aw meg-aneng-

aneng kidon te Timanem se iling te inotaw ininang te bolawan aw selapi

aw bato pinelasan te otaw biyasa. 30 Pengkey kedengan pinebeyaan te

Timanem se eg-inangen te otaw so weda dan pa ketaga-taga kandin,

meneng songkani impunu din te megselsel se kedita te otaw, 31so tapay

den pinemalli te Timanem se aldaw te peg-okom te kedita te otaw. Doen

den pinemalli din meg-okom, aw metolid se peg-okom din. Metoman

iyan, so inantay sikandin te Timanem lekat te nematay.”

32 Pegdineg dan te doen neantay lekat te nematay, doen menge
otaw nebebayat aw migtompuyus. Meneng minikagi se menge doma,
“Toledai kay toda te modi aldaw.”

33 Penga niyan, nesayo si Pablo. 3¢ Meneng doen menge doma otaw
nemenal te Timanem aw timaking ki Pablo. Yan se sebad obanen
kidoen si Dionisio, aw sebad bayi si Damaris, aw menge doma otaw eleg
nemenal.

18

Doton te Korinto

1Penga niyan, nesayo si Pablo lekat te Atenas aw dimoton te Korinto.
2 Kinita din kidoen se sebad Judiyo si Akilas timebaw doton te Ponto,
kaling dimateng lekat te Italya sipat esawa din si Priscila, so migpunu
se selotan si Claudio te mesayo se kedita te Judiyo lekat te Roma kapital
te Italya. Gimemaw si Pablo diya kandan. 3 Mig-ogpa diya kandan aw
migpetelebanay dan, so sikandan se otaw biyasa eg-inang te balay eg-
etepan te penenaktun, onawa te eg-inangen i Pablo. 4 Kelikit te Sebado,
gayed egpeinsaay si Pablo te menge otaw doton te simbahan te Judiyo
amon doen menge Judiyo memenal aw pengkey kena Judiyo. 3 Meneng
pegdatengiSilas aw si Timoteo lekat te Masidonya, yan gayed den migto-
lada si Pablo te menge Judiyo te kagi te Timanem te kelikit te aldaw, aw
se intolada din kandan, si Jesus se Misiyas insogo te Timanem. 6 Meneng
neopal se menge Judiyo ki Pablo, aw migtompuyus dan kandin. Penga
niyan, imbuya-buya i Pablo se saol din amon ketegahan dan te doen
sala dan, so weda dan pemenal. Minikagi sikandin, “Aw ipelumun kaw,
inday kenyo aw yan seibeg niyo. Wedad labutko. Lekat seini, megtolada
a te menge otaw kena Judiyo.”

7Penga niyan, nesayo si Pablo lekat te simbahan te Judiyo, aw minalin
doton te balay te sebad otaw kena Judiyo si Tito Justo egtolo te ibeg te
Timanem. Tangkil te simbahan te Judiyo se balay din. & Se egpengibing
te simbahan te Judiyo si Crispo, nemenal te Pengolo sipat kedita te otaw
eg-ogpa diya te balay din. Nemenal heman se medita doma otaw doton
te Korinto aw binonyagan dan.

9Tenga te delem, migpekita se Pengolo diya ki Pablo, aw minikagi diya
kandin, “Ika egkelemitan. Ika eglenga te pegtolada, meneng ebey ka

pa pegtolada, 10 so egtebangan ta. Wedad otaw megpeeleg kamno, so
medita pa se otaw memenal kanak dini te Korinto.”

11 Penga niyan, mig-ogpa si Pablo doton te Korinto lamig te sebad se
omay aw enem se bolan, aw migtolada sikandin te kagi te Timanem diya
te otaw eg-ogpa kidoen.

12 pegkeinang i Galio gobirnador doton te Gresya, migsebad se menge
Judiyo kena egpemenal, aw dinakep dan si Pablo, aw inibing dan doton
ki Galio amon insaen. 13 Minikagi dan, “Kolang se intolada din tepad te
pegsimba diya te Timanem, so eked tadon iyan kepakay toloen.”

14 Mikagi peden si Pablo, meneng minikagi si Galio diya te menge
Judiyo, “Simpana sikandin se metibaet aw metibono, yan menenalan a
kenyo. 15 Meneng aw olo kaw megpebelaw-belaway tepad te pegtolada
niyo, aw kemonaan niyo, aw punu egtoloen niyo, sikiyo se meg-osay
kenyan, so eked a keibeg meg-osay aw iling kenyan.”

16 Penga niyan, impekesayo din dan. 17 Penga niyan, dinakep te
menge otaw kena Judiyo se sebad egpengibing te simbahan te Judiyo
si Sostenes. Binadas dan sikandin doton te lowa te oseyanan. Meneng
weda pegsagman si Galio kenyan.

Peg-oliiPablo doton te Antyokya

18 Nenamay si Pablo mig-ogpa doma te menge otaw egpemenal kidoen
te Korinto. Pegkesayo din, timaking heman si Akilas aw esawa din
si Priscila. Binolo si Pablo doton te Sengkriya, so yan se pengilala te
tinoman din den se pakang din diya te Timanem. Penga niyan, simakay
se telo dan te dakel belangay pesalo doton te Sirya. 19 Pegdateng dan
doton te Efeso, tinenanan i Pablo si Akilas aw si Priscila, so dimoton
si Pablo te simbahan te Judiyo aw migtolada kidoen. 20Ibeg dan meg-
ogpa si Pablo kidoen kandan te menamay, meneng weda keibeg si Pablo
kenyan. 21 Pegkesayo i Pablo kidoen, minikagi sikandin, “Aw meibeg se
Timanem, lomiko a dini kenyo.”

Penga niyan, simakay si Pablo te dakel belangay lekat te Efeso.
22 pegdateng din doton te Sesarya, dimeleg doton te Jerusalem amon
gomemaw te menge otaw egpemenal kidoen. Penga niyan, dimoton te
Antyokya. 23 Pegkenamay-namay din kidoen, nesayo toda. Timeped
sikandin te menge ogpeanan doton te kebelad te Galasya aw Frigya
amon entagen din se pedowan te menge otaw egpemenal.

SiApolos

24Doen sebad Judiyo si Apolos lekat te Alejandriya dimateng doton te
Efeso. Mépiya se pegtolada din aw biyasa sikandin te kagi te Timanem.
25 Netegahan din se ibeg te Pengolo. Pengkey onto sikandin measeb eg-
indan, aw metolid se pegtolada din tepad te Pengolo, meneng olo tepad
te pegbonyagiJuan Memonyagay se netegahan din. 26 Weda pegketalaw
si Apolos te pegtolada doton te simbahan te Judiyo. Pegdineg i Priscila
aw si Akilas kandin, impetaking dan sikandin doton te balay dan amon
megtolada dan kandin te benal kagi te Timanem weda din ketegahi.
27 Sagwa neibeg si Apolos domoton te Gresya, migtabang kandin se
menge otaw nemenal doton te Efeso. Simolat dan doton te menge otaw
dotonan din amon segmanen dan sikandin. Pegdateng din doton te
Gresya, mépiya se pegtabang din te menge otaw nemenal pineokit te
tabang te Timanem kandin. 28 Pegtolada din, linebad-lebad din se kagi te

Timanem amon ketegahan te menge Judiyo te si Jesus se Misiyas insogo
te Timanem. Yan dinaeg din se menge Judiyo migdindil kandin kidoen
te keditaan te otaw.

19

Pegdoton i Pablo te Efeso

1Dalem te peg-ogpa i Apolos doton te Korinto, limiyo si Pablo te bontod
pesalo doton te Efeso. Netelaan din kidoen se menge tinoledaan. 2 Mig-
insa si Pablo, kagi din, “Pegpemenal niyo te Timanem, dimateng lay se
Espiritu Santo diya kenyo?”

Timaba dan, “Weda, so weda kay toledai tepad te Espiritu Santo.”

3 Mig-insa si Pablo, kagi din, “Eden lay kemoloi te pegbonyag se
pinemenalan niyo?”

Timaba dan, “Pegbonyag i Juan Memonyagay.”

4 Minikagi si Pablo, “Binonyagan i Juan se otaw migselsel te sala dan.
Meneng migtolada heman sikandin te keilangan memenal se menge
Judiyo diya te sebad otaw somelilin kandin, aw yan si Jesus.”

5 Pegdineg dan kenyan, nemenal dan diya te Pengolo si Jesus aw
binonyagan dan. 6 Pegpemaed i Pablo kandan, dimateng se Espiritu
Santo diya kandan, aw nekeikagi dan te medita kemolo kagi te doma
otaw, aw kimeliwat dan heman te kagi te Timanem. 7 Sempolo teg
dowa se otaw nemenal. & Dalem te telo se bolan, gayed egdoton si Pablo
te simbahan te Judiyo. Weda sikandin pegketalaw te pegtolada din
kandan tepad te peglowan te Timanem. 9 Meneng doen menge otaw
kimulu te pegpemenal. Medaet se inikagi dan tepad te kagi te Timanem
intolada din diya te otaw netipon. Penga niyan, nesayo si Pablo lekat te
simbahan, aw inibing din se menge otaw egpemenal doton te iskwilahan
pigmeistrohan i Tirano. Migtolada si Pablo kandan kidoen te kelikit te
aldaw 10]lamig te dowa se omay. Yan netegahan te kedita te otaw kidoen
te Asya se kagi te Pengolo. Netegahan iyan te menge otaw Judiyo aw
menge otaw kena Judiyo.

Pito bata i Esceva ' . '
11 Egtabang se Timanem ki Pablo, aw ininang din se kepelahan, 12 so

pengkey kelobaw aw penenaktun din ipeg-ated dan doton te otaw doen
mesakit, amon kegolian se otaw siyan doen mesakit, aw amon mekelowa
se hosaw lekat te doma otaw.

13Doen menge Judiyo lomelegeb eg-ikagi te doen tolos dan megpelowa
te bosaw lekat te otaw. Minikagi dan diya te bosaw, “Lowa ka pineokit ki
Jesus, siyan intolada i Pablo.”

14Se migtelaman kenyan, yan se pito bata te ontd pengolo te simbahan
te Judiyo si Esceva. 15 Meneng minikagi se bosaw diya kandan, “Netega-
han ko si Jesus aw si Pablo. Meneng sikiyo, eked ko toloi.”

16 Penga niyan, pinengayaw dan te otaw dinetengan te bosaw, aw
dinaeg se kedita dan. Yan kimadas dan kidoen nelingkasan te penenak-
tun aw nepelian dan. 17 Nedengeg iyan doton te Efeso, aw netegahan
iyan te kedita te Judiyo aw otaw kena Judiyo. Nepela se kedita dan,
aw induyun dan se ngadan te Pengolo si Jesus. 18 Migselsel heman se
menge otaw kaling nemenal. Weda dan boloni se medaet ininang dan.
19Doen heman menge otaw biyasa egdelikmata nemegay te libro dan te
delikmata, aw migsonog dan kenyan kinita te kedita te otaw. Binilang

dan se keelaga te kedita te libro sinonog, dagpo niyan keliman melalan
se kwarta dan. 20 Nedengeg se kagi te Pengolo intolada, aw medita se
otaw nemenal.

Samok doton te Efeso

21 Penga niyan, ibeg i Pablo domoton te Jerusalem mokit te Masi-
donya aw Gresya. Minikagi sikandin, “Penga te peggemaw ko doton te
Jerusalem, keilangan domeleg a doton te Roma.”

22Insogo din se dowa otaw migtabang kandin si Timoteo aw si Erasto
domoton te Masidonya, meneng nenamay-namay mig-ogpa pa si Pablo
kidoen te probinsya te Asya.

23 Dalem te peg-ogpa din doton te Efeso, doen dakel samok tepad te
pegtolada din te kagi te Timanem. 24 Doen sebad otaw si Demetrio
biyasa egtoang te selapi. Medita se otaw migterbaho kandin, so mig-
inang dan te kekitaan iling te kedakel te kepolan impesopo te simbahan
egtewal-tewalan dan diya te sebad inotaw ngadan din si Diana. Yan
se ipegpemeligya dan, aw dakel se kwarta neabat dan. 25 Migtipon si
Demetrio te otaw migterbaho kandin aw doma otaw egtoang kenyan.
Minikagi si Demetrio diya kandan, “Netegahan niyo te dakel se kwarta
egkeabat tadon pineokit te eg-inangen tadon seini. 26 Menengkinita niyo
den besi si Pablo, aw dinineg niyo heman se inikagi din. Wedad son
din kekemowan te inotaw eg-inangen te otaw, so kena ekon timanem.
Medita se otaw nenenalan kandin, pengkey dini te Efeso aw doton
heman te kedita te doma lonsod te Asya. 27 Medaet iyan, so wedad
nael otaw mayad te eg-inangen tadon. Medaet heman so wedad den
megsagman te simbahan te melangkaw inotaw tadon si Diana. Sikandin
se egsimbahen te kedita te otaw dini te Asya aw doton te kebelad te
keneyonan. Ontd medaet aw eked dan pegtawal-tawal kandin.”

28 Pegdineg dan te kagi din, ontd dan neopal aw migbelobansag dan,
kagi dan, “Iduyun si Diana te Efeso.”

29 Nesamok se kedita te otaw eg-ogpa kidoen. Inewidan dan se otaw
timaking ki Pablolekat te Masidonya si Gayo aw si Aristarco. Intolod dan
doton te tiponanan te otaw. 30 Ibeg peden i Pablo domeleg doton amon
mikagi diya te otaw netipon, meneng sinagda te menge otaw egpemenal.
31 Doen menge doma otaw melangkaw sigalak din migpunu kandin te
eked sikandin doton amon eked heman elegi.

32 Dalem niyan, dakel se samok te kedita te otaw netipon. Weda peg-
onawa se kagi imbelobansag dan. Pilabok se otaw netaga-taga te nenga
netipon dan. 33 Impetindeg te menge Judiyo se doma dan si Alejandro
doton te mona. Penga niyan, intakyaw din se belad din amon mepenek
dan, so ibeg din mikagi diya te otaw netipon. 3¢ Meneng pegketaga-taga
dan te Judiyo sikandin, labi dan mighelobansag te dowa oras, kagi dan,
“Mebohay si Diana te Efeso.”

35Penga niyan, sinagda te konsiyal se otaw netipon. Pegkepenek dan,
minikagi sikandin, “Menge sakop te Efeso, netaga-taga se kedita te otaw
te sikitadon tege Efeso se egtonggod te simbahan te melangkaw timanem
tadon si Diana nedagdag lekat te langit. 3¢ Wedad otaw mekeikagi te
kebolalaw iyan. Yan kepenek kaw. Ika niyo egkebook. 37 Wedad palos
sala te didowa otaw siyan inibing niyo dini, so wedad palos tinakaw dan
lekat te simbahan. Weda dan heman pegtompuyus te inotaw tadon.
38 Simpana doen sala dan ki Demetrio aw menge doma din, keilangan

meg-indan dan diya te howis te aldaw te peg-osay amon megpebelaw-
belaway dan kidoen. 39 Meneng aw doen pa doma ibeg niyo, pegtagad
kaw te aldaw te pegtipon, so yan se punu te gobirno. 40 Detengan kidon
besi te keopal te gobirno tanda te pegsamok tadon te aldaw seini, so
wedad itaba tadon kenyan.”

41 Penga niyan, impeoli din se kedita te otaw netipon.

20

Peg-okiti Pablo te Masidonya aw Gresya

1Pegkepenga te samok doton te Efeso, migtipon si Pablo te menge otaw
egpemenal. Inantag din se pedowan dan, aw simabi kandan te mesayo
den sikandin. Penga niyan, dimoton si Pablo te Masidonya. 2 Peg-okit
din diya te menge lonsod kidoen, onto din inantag se pedowan te menge
otaw egpemenal. Pegdateng din doton te Gresya, 3 mig-ogpa kidoen te
telosebolan. Sagwa agpet den somakay si Pablo te dakel belangay pesalo
doton te Sirya, doen ekon menge Judiyo kena egpemenal mengimatay
kandin. Yan minipanaw si Pablo limiko doton te Masidonya. 4 Doen
menge otaw timaking kandin pesalo doton te Jerusalem, yan se bata i
Piro siSopater tege Berya, aw si Aristarco aw si Segundo didowa dan tege
Tesalonika, aw si Gayo tege Derbe, aw si Tikico aw si Trofimo didowa dan
tege Asya, aw si Timoteo. 5 Minona se kedita dan simakay te belangay
pesalo doton te Troas, aw migtagad dan kenami kidoen. 8Inapit a i Pablo
doton te Filipos. Mig-ogpa kay kidoen taman te pegkepenga te pista te
pegpengaen te pan kena eglebag. Penga niyan, simakay kay te dakel
belangay. Penga te lima se delem, nengonsaeb kay kandan doton te
Troas. Mig-ogpa kay kidoen te sebad simana.

Peg-antay ki Eutico lekat te nematay

7Pegkedelem te Sebado, netipon se kedita day amon megbela-bela te
pan iling te pegtolada i Jesus kedengan. Timetoo si Pablo migtolada
lamig te tenga te delem, so ibeg din mesayo te keeldawan niyan. 8 Medita
se s0lo kidoen te gibelayan pigtiponan day. ® Doen sebad telaki si Eutico
nenenoo doton te bintana. Pegtolada i Pablo te nenamay, onto nepilot si
Eutico. Pegketedogi din, nedagdag doton te tana lekat te iketelo kunsad
te balay. Pegdateng dan doton kandin, nematay den. 10 Timena si Pablo,
aw limongken kidoen te dapag din. Kinelesan din, aw minikagi diya te
menge doma otaw, “Ika niyo egketetana, so neantay den sikandin.”

11-12 Neantay se telaki aw inibing dan doton te balay din. Ont6 neluba
se kedita te otaw. Pegpenayit i Pablo doton te balay, pigbela-bela din se
pan aw kimaen kay. Nenamay kay migsempetanun lamig te peglibtak te
aldaw. Penga niyan, nesayo kay si Pablo.

Lekat te Troas pesalo doton te Mileto

13 Tbeg i Pablo, mipanaw doton te Asos. Yan simoway kay kandin.
Simakay kay te belangay pesalo doton te Asos amon somongon kay
kandin doton. 14 Pegkita day doton te Asos, simakay si Pablo te belangay
sinekayan day. Migpesalo se kedita day doton te Mitilene. 15 Peglowa
day lekat te Mitilene, dimateng kay te Kiyos te keeldawan niyan. Penga
niyan, minapit kay doton te polo iningedanan Samos te ikedowa te
aldaw. Penga te peg-ogpa day doton te Trogilyom, dimateng kay doton
te Mileto te iketelo te aldaw. 16 Weda kay apit doton te Efeso, so eked

keibeg si Pablo aw menamay kay doton te Asya. Nesasaw sikandin amon
domateng kay doton te Jerusalem te eked pa dateng se aldaw te pista
iningedanan Pentekostes.

Punu i Pablo diya te menge egpengibing te simbahan te Efeso

17 Pegdateng day doton te Mileto, insogo i Pablo se otaw domoton
te Efeso amon engayen se kedita te egpengibing te simbahan kidoen.
18 Pegdateng dan doton te Mileto, minikagi si Pablo, “Netaga-taga kaw
den te eg-inangen ko doton kenyo lekat te pegdateng ko doton te
Asya. 19 Measeb a timolo te Pengolo tadon. Migpedana a te kanak
pegkeotawun. Migkelag a so dakel se pedowan ko kenyo. Nelimahan a
so ibeg te menge Judiyo kena egpemenal mengimatay kanak. 20 Weda a
pegketalaw te pegtolada ko kenyo te mepiya, pengkey doton te simbahan
aw doton heman te teg sebad-sebad balay. 21 Mig-indan a te benal diya
te kedita niyo, pengkey Judiyo aw kena Judiyo. Migpunu a kenyo te
megselsel kaw diya te Timanem aw memenal kaw diya te Pengolo tadon
siJesu Cristo.

22 “Na, domoton a den te Jerusalem, so yan se ibeg te Espiritu Santo
kanak. Weda ko ketegahi aw eden se domateng kanak kidoen. 23Meneng
melikit a eg-indanan te Espiritu Santo te pemilangen a aw kelebosowen
a kidoen. 24 Meneng aneng-aneng ko, wedad beloyan aw imetayan a, so
ibeg ko ipengahen ko o0lo se eg-inangen ko. Meluba a aw mebatog ko
tomanen se insogo i Jesus kanak, so insogo a din megtolada te Meépiya
Indan tepad te tabang te Timanem kenitadon. 25 Lamig seini, miglegeb
a amon megtolada a kenyo tepad te peglowan te Timanem. Meneng
mesayo a den, aw eked a den palos liko dini. 26 Yan eneng-enengi niyo
ini. Aw doen pa otaw weda pa pemenal, wedad sala ko kandin, 27 so
onto a migtolada kenyo te kedita te ibeg te Timanem. 28 Pekeimanday
kaw. Pegtonggd kaw te kedita te otaw egpemenal, so Espiritu Santo
se miggulal kenyo egpengibing amon mengibing kaw kandan. Ininang
kidon din sakop din pineokit te pegkematay i Jesus. 29 Netegahan ko te
doen kwani otaw domateng dini kenyo amon meg-akal dan kenyo, aw
kebatan dan se pegsalig niyo diya te Timanem. 30 Doen heman menge
doma niyo megtolada te kagi kena benal amon tomaking se menge otaw
diya kandan. 31 Yan peg-aha kaw. Ika niyo egkelibel kani. Gayed a
migtolada kenyo te aldaw aw delem dalem te telo se omay. Migkelag a
heman so dakel se pedowan ko kenyo. 32Ibeg ko, Timanem se megtonggo
kenyo. Ibeg ko, tomolo kaw te kagi te Timanem, so meépiya iyan aw
meketabang kenyo. Aw tomolo kaw te kagi din, begayan kaw din heman
te ibegay din diya te kedita te sakop din.

33 “Weda a palos inga te kwarta aw penenaktun niyo. 34 Netegahan
niyo te gayed a migterbaho amon doen ibayad ko te kepulukan ko aw
kepulukan te menge doma otaw timaking kanak. 35 Yan se ininang ko
amon ketegahan niyo te mepiya aw measeb kidon megterbaho, amon
meketabang kidon te menge doma otaw nelimahan. Ika niyo egkelibel
te inikagi te Pengolo si Jesus,

‘Pengkey meluba se otaw tebangan te doma, meneng labi pa meluba se
otaw egpenabang te doma.’ ”

36 Penga niyan, limongken dan aw migtawal-tawal si Pablo diya te
Timanem. 37 Onto dan migkelag, aw kimeles dan ki Pablo, aw nengadek



Menge Ininang 20:38 260 Menge Ininang 21:18

dan kandin. 38 Onto dan nepuluk, so minikagi si Pablo te eked den palos
liko doton kandan. Penga niyan, timaking dan kandin doton te dakel
belangay sekayan day.

21

Pesalo doton te Jerusalem

1 Pegkesayo day lekat te Mileto, minantek kay doton te polo te Kos.
Keeldawan niyan, dimateng kay doton te Rodas aw Mira. Pegkesayo day
doton, dimeleg kay doton te Patara. 2 Pegdateng day doton, netelaan day
se doma belangay pesalo doton te Fenisya. Yan simakay kay aw nesayo.
3Kinita day se polo te Sipro, meneng limaklak kay kidoen digsel te lawod.
Dimeleg kay doton te Sirya. Migdong kay doton te Tiro so doen in-awas
kidoen. 4Netelaan day se menge doma otaw egpemenal kidoen, aw mig-
ogpa kay kidoen kandan te sebad simana. Ingkeliwat dan ki Pablo se
kagi te Espiritu Santo te eked sikandin kepakay domoton te Jerusalem.

5 Pegdateng te aldaw te pegkesayo day, tinekingan kay te kedita dan
meama aw bayi aw mengisu. Pegdateng day doton te enay, limongken
se kedita day aw migtawal-tawal kay diya te Timanem. Penga niyan,
migsoway kay den. ¢ Migsioli dan doton te balay dan, aw simakay kay te
belangay. 7 Pegsakay day lekat te Tiro, dimoton kay te Tolemay. Timena
kay kidoen, aw limaoy kay te menge otaw egpemenal. Minidega kay
kidoen te sebad se delem. 8 Keeldawan niyan, nesayo kay pesalo doton
te Sesarya. Pegtena day, dimeleg kay doton te balay i Felipe aw mig-ogpa
kay kidoen. Si Felipe se sebad diya te pito otaw migtelaban te menge
sogounun i Cristo doton te Jerusalem. Sikandin heman se menenolada
te kagi te Timanem. 9 Doen epat bata din laga. Sikandan se telekeliwat te
kagi te Timanem. 10 Pegkenamay-namay day kidoen, dimateng lekat te
Judiya se sebad telekeliwat te kagi te Timanem si Agabo. 11 Peglegeana
din kenami, inabat din se elen i Pablo aw in-iket din diya te kandin
benis aw belad, aw minikagi sikandin, “Seini se inikagi te Espiritu Santo.
Iling kani iketan te menge Judiyo kena egpemenal se tig-apo te elen seini
doton te Jerusalem. Ibegay dan sikandin diya te belad te menge otaw
kena Judiyo.”

12 pegdineg day kenyan, nemoyo kay diya ki Pablo te eked sikandin
deleg doton te Jerusalem. Iling heman kenyan se inikagi te kedita te
otaw egpemenal kidoen te Sesarya. 13 Meneng minikagi si Pablo, “Ika
niyo egkelag. Tka niyo egpemegay te lido diya te pedowan ko, so wedad
beloyan aw iketan a doton te Jerusalem. Wedad heman beloyan aw
imetayan a tanda te pegsalig ko diya te Pengolo tadon si Jesus.”

14Weda day kebatog se migtameng kandin. Penga niyan, minikagi kay,
“Meinang se ibeg te Pengolo tadon.” Penga niyan, nepenek kay.

15 Weda kenamay, migtapid kay te pengibingen day, aw dimeleg kay
doton te Jerusalem. 16 Doen menge otaw egpemenal lekat te Sesarya
timaking kenami. In-ated kay dan doton te balay te sebad otaw lekat te
Sipro si Mason, nenamay den nemenal ki Cristo. Mig-ogpa kay kidoen
kandin.

Pegdateng i Pablo doton te Jerusalem
17 Pegdateng day doton te Jerusalem, ontd kay sinagman te menge
otaw egpemenal kidoen. 18 Keeldawan niyan, miglegeana si Pablo ki
Santiago. Timaking kay kandin. Netipon heman se kedita te egpengibing

te simbahan. 19 Pegkita i Pablo kandan, in-indan din se kedita te ininang
te Timanem kidoen te menge otaw kena Judiyo pineokit te pegtolada
din. 20 Pegdineg dan kenyan, induyun dan se Timanem. Penga niyan,
minikagi dan diya ki Pablo, “Mépiya so nemenal den se menge otaw kena
Judiyo, meneng ika egkelibel te minelalan heman se Judiyo nemenal ki
Jesus. Measeb dan pa egtolo te punu ingkeliwat i Moises. 21 Meneng
dinineg dan te kolang se intolada no diya te kedita te Judiyo eg-ogpa
doton te mediyo, so egtolada ka ekon te mepakay aw eked dan tolo te
punu ingkeliwat i Moises. Minikagi ka ekon te mepakay aw eked tolii
se menge bata dan meama, aw eked dan heman tolo te ketanem tadon
Judiyo. 22 Megmeno ka lebd aw metaga-taga dan kwani te dimateng ka
den dini? 23 Mépiya aw tomolo ka te punu day seini. Doen epat otaw
dini migpakang den diya te Timanem tepad te ketanem tadon. 24 Akop
ka kandan aw pegpakang ka heman. Aw metagkas se impakang dan
diya te Timanem, pegbayad ka te kepulukan dan amon bolowen dan.
Aw inangen no iyan, metaga-taga se kedita te otaw te kena benal se
dinineg dan, so egtolo ka pa se kamno te punu ingkeliwat i Moises.
25 Meneng tepad te menge otaw Kkena Judiyo nemenal, simolat kay
kandan kedengan te eked dan kaen te pengelapen tapay imbegay diya
te inotaw, aw dipanog, aw ayam-ayam pelengen, aw eked dan heman
peg-inabut te kena kandan esawa.”

26 Keeldawan niyan, minakop si Pablo diya te epat otaw siyan aw
migpakang heman. Dimoton dan te dakel simbahan te Jerusalem, aw
in-indan dan diya te egpengibing te simbahan se aldaw aw metagkas
se pakang dan, so yan se aldaw te peg-imatay dan te ayam-ayam amon
ibegay diya te Timanem.

Dinakep si Pablo

27Sagwa agpet den metagkas se pito se aldaw, doen menge Judiyo kena
egpemenal lekat te Asya kimita ki Pablo kidoen te dakel simbahan. Yan
timawal dan diya te menge doma otaw amon megtelaban dan megdakep
ki Pablo. 28Migbelobansag dan, kagi dan, “Menge kedomaan day bowad-
bowad i Israel, telebani kay. Seini se otaw egtolada diya te kedita te
otaw te lindoan kidon Judiyo, aw simbahan seini egpenimeneman, aw
punu ingkeliwat i Moises. Labi pa medaet se ininang din seini, so
inibing din se otaw kena Judiyo dini didalem te dakel simbahan seini
egpenimeneman, pengkey eked iyan kepakay.” 29 Yan se kagi dan so
kinita dan se sebad tege Efeso kena Judiyo si Trofimo timaking ki Pablo
doton te Jerusalem. Meneng eden dan aw impetaking sikandin i Pablo
doton te dakel simbahan.

30Migsamok se kedita te otaw doton te Jerusalem. Medita dan netipon,

aw inewidan dan si Pablo, aw ginoyod dan doton te lowa te dakel simba-
han. Penga niyan, tinakep dan se simbahan. 31 Ibeg dan, mengimatay ki
Pablo. Meneng doen otaw mig-indan te kapitan te sondalo te migsamok
den se kedita te otaw te Jerusalem. 32 Pegketa inibing te kapitan se menge
serhinto aw sondalo, aw mig-ayas dan doton te otaw netipon. Pegkita te
menge otaw te kapitan aw sondalo, limenga dan te pegsombag dan ki
Pablo. 33 Pegdateng te kapitan doton, dinakep din si Pablo. Iniketan se
belad din te dowa sengkali. Penga niyan, mig-insa se kapitan aw sinu se
ngadan din, aw eden se medaet ininang din. 34Doen menge otaw timaba,
meneng weda peg-onawa se inikagi dan. Weda kelebeti te kapitan aw

eden se neinang, so medita se migbelobansag. Penga niyan, inibing
din si Pablo pesalo doton te kota te sondalo. 35 Pegdateng dan doton te
lelebangan te kota, kinelalang te menge sondalo si Pablo amon mekeokit
dan, so ontd neopal se otaw netipon. 36 Mighelobansag se otaw timaking,
kagi dan, “Imetayan tadon den sikandin.”

Kagii Pablo diya te menge otaw netipon

37 Sagwa agpet den dan mawop doton didalem te kota, minikagi si
Pablo diya te kapitan te doen ikegiyen din kandin aw mepakay. Nepela
se kapitan, aw yan minikagi sikandin, “Biyasa ka kedi te kagi te Griego.
38 Eden ko aw sikona se sebad tege Ehipto, siyan minato te gobirno
kedengan, aw nengibing te epat melalan se otaw doen kekamang doton
te kebigtilan.”

39 Minikagi si Pablo, “Siaken se Judiyo. Sakop a te Tarso, slyan dakel
lonsod doton te Silisya. Ibeg ko mikagi a diya te otaw netipon.”

40 Neibeg se kapitan, aw yan timindeg si Pablo doton te lelebangan.
Intakyaw din se belad amon ketegahan dan te doen ikegiyen din kandan.
Pegkepenek dan, minikagi si Pablo te kagi te Hebreo, so yan se kagi te
menge Judiyo.

1 Kagi din, “Menge kedomaan ko aw obanen, penenalan kaw te
ikegiyen ko kenyo.”

2Pegdineg dan te peg-ikagi din te kagi te Hebreo, onto dan nenenalan.
Yan minikagi si Pablo, 3 “Siaken se doma niyo Judiyo. Timebaw a doton
te Tarso, sebad lonsod doton te Silisya. Timilles a dini te Jerusalem.
Si Gamaliel se meistro migtolada kanak. Mig-iling a te kedita te punu
egtoloen te kemonaan tadon. Measeb a egtold te Timanem onawa te
keaseb niyo songkani. 4 Yan se doun te nemilang a te otaw egpemenal
ki Jesus aw inimetayan ko dan, so eden ko aw yan se ibeg te Timanem.
Doen heman dinakep ko aw kineleboso ko, pengkey meama aw bayi.
5 Netegahan iyan te ontdo pengolo te simbahan aw kedita te menge
obanen, so sikandan se simolat diya te doma dan doton te Damasko
te mepakay aw domoton a amon dekepen ko se menge otaw nemenal
ki Jesus, so ibeg ko ibingen ko dan dini te Jerusalem amon ipelumun.
6 Meneng sagwa agpet den alas dosi, aw medapag a den doton te
Damasko, pegketa nesogatan a te anyag lekat te langit. 7 Nekelangkeb
a diya te tana, aw doen dinineg ko minikagi, ‘E Saulo, nenga lay eg-
pemilang ka kanak?” 8 Penga niyan, minikagi a, ‘Sir; sinu ka lay?’
Yan timaba se Pengolo, ‘Siaken si Jesus tege Nasarit se egpemilangen
nikaw.’ 9 Pengkey Kkinita te menge otaw dimoma kanak se peg-anyag,
meneng weda dan kelebeti se kagi te siyan minikagi kanak. 10 Mig-insa a,
‘Pengolo, eden lay se inangen ko?” Yan minikagi se Pengolo, ‘Tindeg ka
aw deleg ka doton te Damasko. Yan indanan ka aw eden se keilangan
inangen nikaw.” 11 Weda a pekekita tanda te anyag lekat te langit,
meneng inagak a te doma ko pesalo doton te Damasko. 12 Doen sebad
otaw eg-ogpa kidoen si Ananias onto measeb egtolo te punu ingkeliwat i
Moises aw induyun te kedita te Judiyo. 13 Dimateng sikandin diya kanak
aw minikagi, ‘Kedowa ko, bekahi se mata no, so toda ka komita.’ Na,
pegketa nekekita a kandin. 14 Minikagi si Ananias, ‘Tapay ka pinemalli
te Timanem egseligan te kemonaan ta, amon metaga-taga ka te ibeg din.

Pinemalli ka din amon komita ka te bata din, aw amon domineg ka te
kagi din, aw netoman den iyan. 15 Ibeg din, meg-indan ka diya te kedita
te otaw te kinita no aw dinineg nikaw. 16 Nayan, ayas ka. Enaw ka aw
bonyagan ka. Pegtawal-tawal ka diya te Pengolo amon mekelowa ka

lekat te sala nikaw.” =~
17 “Penga niyan, minoli a dini te Jerusalem. Pegtawal-tawal ko doton

te dakel simbahan, doen migpekita diya kanak. 18 Minikagi se kinita
ko, ‘Ayas ka kesayo lekat te Jerusalem, so eked penenalan se menge
otaw dini te itolada no tepad kanak.” 19 Minikagi a diya te Pengolo,
‘Meneng aneng-aneng ko menenalan dan, so netegahan dan te siaken se
timeped te kedita te simbahan te Judiyo amon dekepen ko aw bedasen
ko se kedita te otaw nemenal diya kamno. 20 Netegahan dan heman te
siaken se timanod te pegpengimatay dan te sogounun nikaw si Esteban,
aw migsebad se pedowan ko diya te menge otaw nengimatay kandin,
so migtonggo a te saol linowas dan.” 21 Meneng minikagi se Pengolo,
‘Kesayo ka, so isogo ta doton te mediyd ogpeanan amon megtolada ka
te kagi ko diya te menge otaw kena Judiyo.” ”

Si Pablo se sakop te Roma

22 Pegdineg dan te isogd sikandin doton te menge otaw kena Judiyo,
weda dan ebey penenalan kandin. Migbelobansag dan, kagi dan,
“Imetayan tadon den sikandin. Mépiya pa aw matay sikandin.”

23Migbelobansag dan, aw intayaw dan se saol, aw insabog dan heman
se tana doton diatas so ontdo dan neopal. 24 Pegkita te kapitan te onto
dan neopal, impeibing din si Pablo doton didalem te kota. Insogo din
se menge sondalo memadas ki Pablo amon meg-indan te benal, so ibeg
te kapitan metaga-taga aw eden se ingkeopal te otaw ki Pablo, so weda
pekelabet se kapitan te kagi te Hebreo. 25 Peggapos dan kandin, minikagi
si Pablo diya te serhinto timindeg kidoen, “Eked kepakay aw bedasen se
otaw sakop te Roma singed aw ona insaen te howis.”

26 Pegdineg te serhinto te inikagi din, dimoton te kapitan aw minikagi,
“Ika egpebadas kandin, so sakop sikandin te Roma.”

27Yan dimoton se kapitan ki Pablo aw mig-insa, kagi din, “Indani a te
benal. Sakop ka lay te Roma?”

Timaba si Pablo, kagi din, “Ee.”

28 Minikagi se kapitan, “Dakel se kwarta imbayad ko amon meinang a
sakop te Roma.”

Minikagi si Pablo, “Meneng se kanak, wedad imbayad ko, so timebaw
a sakop te Roma.”

29 Penga niyan, weda pemadas se sondalo ki Pablo. Nelemitan se
kapitan so ginapos din se otaw sakop te Roma.

Inibing si Pablo doton te kelengkawan te menge Judiyo eg-osay
30 Tbeg te kapitan ontd metaga-taga aw eden se ingkeopal te menge
Judiyo ki Pablo, so weda pekelabet se kapitan te kagi te Hebreo. Keel-
dawan niyan, pigtipon din se menge obanen te simbahan aw kedita te
kelengkawan te Judiyo. Inabat din si Pablo lekat te keleboso aw inibing
din doton te otaw netipon. Impetindeg din doton te mona dan.

1 Yan timengteng si Pablo diya te kedita te obanen te simbahan
aw minikagi sikandin, “Menge kedowa ko, pengkey eden se neinang

ko, meneng netegahan ko te ontd metolid se aneng-aneng ko diya te
Timanem lamig songkani.”

28i Ananias se onto pengolo te simbahan. Insogo din se doma otaw
menampak ki Pablo amon ipelumun. 3 Penga niyan, minikagi si Pablo
diya ki Ananias, “Ipelumun ka te Timanem, so eden nikaw aw onto ka
egtaking diya te Timanem. Eden nikaw aw siak se limapang te punu
ingkeliwat i Moises, meneng sikona se limapang te punu ingkeliwat i
Moises, so impesampak a nikaw.”

4Penga niyan, doen menge doma otaw medapag kandin aw minikagi
dan, “Ika egtompuyus te onto pengolo te simbahan, siyan pinemalli te
Timanem.”

5 Yan minikagi si Pablo, “Menge kedowa ko, weda ko ketegahi te
sikandin se onto pengolo te simbahan. Netegahan ko te doen kagi te
Timanem insolat te keilangan eked silahi se otaw lomowan kenitadon.”

6Netaga-taga si Pablo te kena egsebad se kedita te obanen te simbahan,
so doen egpelenged te Sadusiyo, aw doen doma otaw egpelenged te
Parisiyo. Yan minikagi si Pablo diya kandan, “Menge kedowa ko, siaken
se egpelenged te Parisiyo, aw kemonaan ko heman se egpelenged te
Parisiyo. Impedini a amon insaen a niyo te aldaw seini, so egpeliman
a te peg-antay te Timanem te otaw lekat te nematay.”

7 Peg-ikagi din kenyan, migpedindilay se Parisiyo aw Sadusiyo. Yan
migpeteniyay dan. 8 Egtolada se Parisiyo te entayen te Timanem se otaw
lekat te nematay, aw doen menge anghil, aw doen heman pedowan
wedad temanan. Meneng egtolada se Sadusiyo te wedad otaw meantay
lekat te nematay, aw wedad anghil, aw wedad heman pedowan wedad
temanan. 9 Yan dakel se samok dan. Penga niyan, doen menge meneno-
lada te punu ingkeliwat i Moises timindeg lenged te Parisiyo. Minikagi
dan, “Aneng-aneng day, wedad sala din. Doen besi anghil minikagi diya
kandin.”

100nto dan migsamok, aw nelemitan se kapitan aw mengimatay dan
ki Pablo. Yan insogo din se menge sondalo amon engayen dan si Pablo
aw ibingen dan sikandin doton te kota.

11 Tenga te delem, migpekita se Pengolo diya ki Pablo aw minikagi,
“Tka egkelemitan. Mig-indan ka den tepad kanak dini te Jerusalem. Meg-
indan ka pa heman doton te Roma.”

Peglalang te pegpengimatay ki Pablo

12 Keeldawan niyan, doen menge Judiyo kena egpemenal migsebad
te pedowan mengimatay ki Pablo. Migpepekangay dan te eked dan
kaen singed aw imetayan dan si Pablo. 13 Lampas te kepatan se otaw
minakop kandan. 14 Penga niyan, dimoton dan te menge pengolo aw
obanen te simbahan. Minikagi dan, “Migpepekangay kay te eked kay
palos kaen singed aw imetayan day si Pablo. 15 Nayan, pemoyoi niyo
diya te kapitan te toda din ibingen si Pablo dini kenyo. Pegpelingo-lingo
kaw te doen painsaen niyo diya kandin. Meneng benganan day sikandin
amon imetayan day te eked pa dateng dini kenyo.”

16 Meneng dimineg se anak i Pablo te ibeg dan megbangan kandin.
Yan dimoton te kota amon meg-indan ki Pablo. 17 Penga niyan, tinawal
i Pablo se sebad serhinto aw minikagi, “Ibingi se telaki seini doton te
kapitan so doen iindan din.”

18 Yan inibing sikandin te serhinto doton te kapitan aw minikagi,
“Nemoyo siyan otaw kineleboso si Pablo te ibingen ko kamno se telaki
seini, so doen iindan din kamno.”

19Yan inibing te kapitan se telaki doton te kelighinan aw mig-insa, kagi
din, “At0, eden se iindan no kanak?”

20 Yan minikagi se telaki, “Miglalang den se menge Judiyo te memoyo
dan kamno amon ibingen no si Tiyd doton te tiponanan te obanen te
simbahan kealdaw. Megpelingo-lingo dan te doen pa insaen dan diya
kandin. 21 Meneng ika egpemenal kandan, so lampas te kelowan se otaw
megbangan kandin doton te dalan. Migpepekangay dan te eked dan
kaen singed aw imetayan dan si Tiy0. Neketagad den dan aw tegadan
dan olo se pegsogd nikaw.”

22Minikagi se kapitan, “Ika eg-indan diya te doma te mig-indan ka den
kanak.”

Penga niyan, impekesayo din se telaki siyan.

Inibing si Pablo doton te Sesarya

23 Penga niyan, impeangay te kapitan se dowa serhinto, aw minikagi
diya kandan, “Tiponi niyo se dowa gatos sondalo mipanaw, aw kepi-
towan sondalo somakay te koda, aw dowa gatos mengibing te dilek
amon meketagad dan, so mesayo kaw kwani alas nowibi te delem
pesalo doton te Sesarya. 24 Pesekayi si Pablo diya te koda. Imendayi
niyo se pegtonggo kandin amon wedad medaet domateng kandin lamig
domateng doton te gobirnador si Felis.”

25Doen heman solat impeibing te kapitan, kagi niyan,

26 “Sjak si Claudio Lisias se simolat kamno Felis ontdo melangkaw go-
birnador day. Mebohay ka. 27 Se otaw impeibing ko kamno
seini, dinakep sikandin te menge Judiyo, aw imetayan dan peden
sikandin. Meneng dimoton a sipat menge sondalo amon ipelowa
sikandin, so netegahan ko te sikandin se otaw sakop te Roma.
28 Pigtipon ko se kedita te obanen te simbahan, so ibeg ko kete-
gahan aw eden se ingkeopal te menge Judiyo kandin. 29 Penga
niyan, netegahan ko te wedad sala din mepakay ikeleboso aw
iimatay kandin, so old dan neopal kandin so limapang ekon te
punu egtoloen dan. 30 Impeibing ko sikandin doton kamno, so
doen ekon menge otaw meghangan kandin amon imetayan. Isogo
ko kwani heman se menge otaw neopal kandin amon meg-indan
dan diya kamno aw eden se dimanda dan tepad kandin. Taman
den.”

31Penga te pegsolat din kenyan, timolo se menge sondalo, aw inibing
dan si Pablo te delem doton te Antipatriya. 32 Keeldawan niyan, minoli
doton te Jerusalem se menge sondalo siyan minipanaw. Meneng dimeleg
si Pablo inibing te menge doma sondalo simakay te koda. 33 Pegdateng
dan doton te Sesarya, imbegay dan se solat diya te gobirnador, aw
inibing dan heman si Pablo doton kandin. 34 Pegbasa te gobirnador te
solat, mig-insa aw kenan se probinsya linekatan i Pablo. Pegketaga-
taga din te Silisya se linekatan din, 35 minikagi sikandin, “Insaen ta aw
domateng se menge otaw neopal kamno.”

Penga niyan, insogd din se menge sondalo megtonggo kandin doton te
keleboso impeinang te tapay selotan si Herod.

24

Peg-okom i Felis

1 Pegkepenga te lima se aldaw, dimoton se onto pengolo te dakel
simbahan si Ananias te Sesarya sipat menge obanen te dakel simbahan
aw sebad abogado si Tertulo. Dimoton dan amon meg-indan dan diya
te gobirnador te ingkeopal dan ki Pablo. 2Impeangay si Pablo aw penga
niyan, timindeg si Tertulo aw minikagi diya te gobirnador, “Onto ka day
induyun. Mepiya se keogpa day, so sikona se eglowan kenami. Egtodaen
no se medaet dini kenami, so mépiya se inenengen nikaw. 3 Nedengeg
iyan doton te kedita te lonsod te kelikit te aldaw. Egpesiontongan day se
képiya nikaw. 4 Eked a den ikagi diya kamno te menamay. Yan keidowi
a aw penenalan ka te kagi ko kamno. 5 Netegahan day te onto medaet
se otaw seini, so egsemoken din se kedita te Judiyo dini te kebelad te
keneyonan, aw sikandin se egpengibing te menge otaw egpemenal te
sebad otaw tege Nasarit. 6 Linindoan din heman se dakel simbahan
egpenimeneman doton te Jerusalem. Yan dinakep day sikandin. [Ibeg
day peden meg-okom kay kandin. 7 Meneng dimateng se onto kapitan
te sondalo si Lisias aw migleges kenami amon ibegay day si Pablo diya
te belad din. 8 Migpunu heman sikandin te keilangan domini se menge
otaw neopal diya ki Pablo.] Aw meg-insa ka kandin, yan ketegahanno te
onto benal se inikagi day kamno.”

9 Dimogyon heman se menge doma din Judiyo, aw minikagi dan te
benal se inikagi din.

10 Penga niyan, migtangu-tangu se gobirnador diya ki Pablo amon
mikagi. Yan minikagi sikandin, “Netegahan ko te ontd den nenamay
limowan ka dini te probinsya seini. Yan neluba a so sikona se menenalan
te taba ko te kagi dan. 11 Olo sempolo pa teg dowa se aldaw, dimoton
a te Jerusalem amon megsimba a kidoen. Aw meg-insa ka te menge
doma otaw, mekeindan dan te benal iyan. 12Weda a pegdindil te menge
doma otaw. Weda a pegsamok te doma otaw pengkey doton te dakel
simbahan, aw doton te menge doma simbahan te Judiyo, aw doton te
menge balay. 13 Wedad palos ipekita dan kamno te benal doen sala
ko. 14 Eg-ikagi a te benal diya kamno. Egsimbahen ko se Timanem
egseligan te kemonaan day. Se kebenalan egtekingan ko, yan son dan
se kebolalaw. Egtolo a te kedita te punu ingkeliwat i Moises aw menge
doma telekeliwat te kagi te Timanem. 15 Onawa heman se egpelimanan
ko aw menge otaw neopal kanak, so egpelimanan ko heman se peg-
antay te Timanem te Kkedita te otaw lekat te nematay, pengkey otaw
egpenimanem aw otaw kena egpenimanem. 16 Onto a measeb eg-inang
te mépiya, so ibeg ko wedad palos ikeyaya ko diya te Timanem aw otaw.
17 Pengkey nenamay weda a liko doton te Jerusalem, meneng dimoton
a seini, so mig-ated a te kwarta itabang diya te menge doma ko Judiyo
nelimahan aw ibowang diya te Timanem. 18 Dalem niyan, kidoen a te
dakel simbahan so tinoman ko se pakang ko diya te Timanem. Wedad
palos otaw pigtipon ko. Weda a pegsamok te doma otaw. Meneng
doen menge Judiyo lekat te Asya kimita kanak. 19 Neopal dan kanak.
Mépiya peden aw dini sikandan amon megdimanda dan tepad kanak aw
simpana doen sala ko. 20 Insai se menge otaw dini aw eden se sala ko
kinita te menge obanen te simbahan te peg-insa dan kanak kedengan.

21 Benal minikagi a, Impedini a amon insaen a niyo te aldaw seini, so
siak se egpemenal te entayen te Timanem se otaw lekat te nematay.” ”

22Yan simagked si Felis te peg-osay, so netegahan din den se ipegtolada
te otaw timaking ki Jesus. Minikagi sikandin, “Eposen ko se osay aw
domateng se kapitan si Lisias.”

23Penga niyan, minikagi si Felis diya te serhinto te ebey pa tonggoan si
Pablo, meneng eked begayi te kelimahan. Mepakay aw leoyen sikandin
te menge doma din amon megtabang dan te kandin kepulukan.

24Pegkenamay-namay, dimoton si Felis aw esawa din si Drusila sebad
Judiyo. Impeangay din si Pablo amon menenalan dan te itolada din
tepad te pegpemenal diya ki Jesu Cristo. 25 Migtolada heman si Pablo
te keilangan metolid se eg-inangen te otaw, aw megtameng te ibeg te
pedowan, aw doen kwani aldaw meg-okom se Timanem te kedita te
otaw. Pegtolada i Pablo kenyan, onto nelemitan si Felis aw minikagi,
“Botongi den se pegtolada nikaw. Aw doen aldaw, toda ta engayen.”

26 Melikit impeangay i Felis si Pablo amon megpebelaw-belaway dan,
so eden din aw doen kwarta ibegay i Pablo kandin amon mekelowa.
27Penga te dowa se omay, ininang gobirnador si Porcio Festo simelilin ki
Felis. Weda pelowai i Felis si Pablo, so ibeg din meluba kandin se menge
Judiyo kena egpemenal.

25

Peg-okom i Festo

1 Pegdateng i Festo doton te probinsya te Judiya, mig-ogpa sikandin
doton te Sesarya te telo se aldaw. Penga niyan, dimoton te Jerusalem.
2 Pegdateng din doton, mig-indan se menge pengolo te simbahan aw
dakel otaw te ingkeopal dan ki Pablo. 3 Nemoy0 dan te ipeangay i Festo
si Pablo lekat te Sesarya aw ipeibing din doton te Jerusalem, so ibeg
dan benganan dan si Pablo doton te dalan amon imetayan. 4 Meneng
minikagi si Festo te tinonggoan pa si Pablo doton te Sesarya, aw moli
heman sikandin kidoen te eked kenamay. 5 Kagi din, “Sogoi niyo se
menge melangkaw otaw dini kenyo tomaking kanak pesalo doton te
Sesarya. Aw doen sala din, megdimanda dan kidoen.”

6 Mig-ogpa si Festo doton te Jerusalem lampas te sebad simana. Penga
niyan, minoli doton te Sesarya. Keeldawan niyan, dimoton sikandin te
oseyanan, aw impeangay din si Pablo. 7 Pegdateng i Pablo doton kandin,
timindeg se menge Judiyo kena egpemenal dimateng lekat te Jerusalem.
Mig-indan dan te medita se medaet ininang i Pablo, meneng wedad
kebenalan impekita dan. 8 Pegtaba i Pablo, minikagi sikandin, “Wedad
sala ko pengkey diya te punu egtoloen day Judiyo, aw pengkey diya te
dakel simbahan day, aw pengkey diya te gobirno.”

9 Meneng ibeg i Festo, meluba se menge Judiyo kandin, aw yan mig-
insa sikandin ki Pablo, kagi din, “Meibeg ka lay domoton te Jerusalem
amon osayan ta doton?”

10 Timaba si Pablo, kagi din, “Seini den se oseyanan te gobirno.
Keilangan osayan a dini, so netegahan no den te wedad palos sala ko
diya te menge Judiyo neopal kanak. 11 Simpana benal doen sala ko, eked
a kulu te ipelumun a aw imetayan a niyo. Meneng aw kena benal se
inikagi dan, eked a begayi diya te belad dan. Yan memoyo a den te si
Cesar se meg-osay kanak.”

12 penga te pegpebelaw-belaway i Festo aw menge doma teleglawong,
minikagi sikandin, “So pinemoy0 no den te si Cesar se meg-osay kamno,
yan ipeibing ta doton kandin.”

KagiiPablo diya ki Agripo

13Pegkenamay-namay, dimateng se selotan te menge Judiyo si Agripas
aw etebay din si Bernice. Miglegeana dan ki Festo kidoen te Sesarya.
14Dalem te peg-ogpa dan doton, mig-indan si Festo diya ki Agripas tepad
ki Pablo. Minikagi si Festo, “Doen dini sebad otaw si Pablo kineleboso
i Felis, meneng weda din pelowai. 15 Pegdoton ko te Jerusalem, doen
medita pengolo aw obanen te simbahan te Judiyo neopal ki Pablo.
Nemoy0 dan te ipelumun ko sikandin aw imetayan. 16 Meneng minikagi
a kandan te eked kepakay diya te gobirno kidoen te Roma aw ipelumun
se sakop te Roma singed aw ona sikandin megkita te menge otaw
migdimanda tepad kandin, amon meketaba te kagi dan. 17 Pegdateng
day dini, weda a peg-ala-ala, so keeldawan niyan, impeangay ko sikandin
amon osayan ko. 18 Pegdimanda dan tepad kandin, eden ko aw onto
medaet se sala din ipetaga-taga dan kanak. 19 Meneng kena, so ibeg dan
0ld megdindil tepad te ketanem dan aw tepad te sebad otaw nematay
si Jesus, meneng minikagi si Pablo te neantay lekat te nematay. 20 So
weda ko ketegahi aw eden se osayen ko tepad kenyan, mig-insa a
ki Pablo aw meibeg sikandin domoton te Jerusalem amon osayan ko
kidoen. 21 Meneng nemoyo sikandin te si Cesar se meg-osay kandin. Yan
impekeleboso ko pa sikandin dalem te eked pa sikandin keibing doton

ki Cesar.”
22 Minikagi si Agripas, “Ibeg ko menenalan a kandin.”

Minikagi si Festo, “Kealdaw menenalan ka kandin.”

23 Keeldawan niyan, ontd sinagman si Agripas aw si Bernice te peg-
doton dan te oseyanan sipat menge kapitan te sondalo aw menge dakel
otaw te Sesarya. Impeangay i Festo si Pablo. 24 Penga niyan, minikagi si
Festo, “Sir Agripas aw kedita niyo netipon dini, seini se otaw neopalan
te menge Judiyo, pengkey dini te Sesarya aw doton heman te Jerusalem.
Gayed dan egpemoyo0 te imetayan ko sikandin. 25 Meneng aneng-aneng
ko, wedad sala din te mepakay sikandin imetayan. Meneng pegpemoyo
din te si Cesar se meg-osay kandin, miglalang a te ipeibing ko sikandin
doton ki Cesar. 26 Meneng weda ko ketegahi aw eden se isolat ko diya te
melangkaw pengolo tadon si Cesar tepad te otaw seini. Yan impeangay
ko sikandin amon menenalan ka Agripas aw kedita niyo. Penga niyan,
indani a aw eden se isolat ko, 27 so aneng-aneng ko, eked kepakay se
pegpeibing ko kandin doton ki Cesar singed aw doen sala din iindan ko.”

1Minikagi si Agripas diya ki Pablo, “Mepakay aw mikagi ka.”

Penga niyan, intakyawiPablo se belad din aw minikagi, 2 “Sir, Agripas.
Onto a neluba so sikona se otaw menenalan kanak seini, amon ketega-
han no te kena benal se dimanda te menge doma Judiyo tepad kanak,
350 onto ka netaga-taga tepad te ketanem tadon Judiyo aw gayed tadon
egdindilan. Yan keleyati se pedowan no aw menenalan ka kanak.

4 “Netegahan te kedita te Judiyo se keogpa ko kedengan lekat te
pegketelaki ko doton te Tarso aw penga niyan doton te Jerusalem. 5 Aw
meg-insa ka kandan, mekeindan dan te benal, so netegahan dan te onto

a egtolo te ketanem te menge Judiyo, so siaken se migpelenged te menge
Parisiyo. 6 Nayan, neopalan a den dan so egpeliman a te metoman
se impakang te Timanem diya te kemonaan tadon. 7 Yan heman se
egpelimanan te kedita te sempolo teg dowa pongan tadon te Judiyo, aw
yan se doun te gayed dan egsimba te Timanem te aldaw aw delem. Sir,
neopalan a den te menge doma ko Judiyo so yan se pinelimanan ko. 81ka
niyo eg-aneng-aneng te eked pekebatog se Timanem meg-antay te otaw
lekat te nematay:.

9 “Pengkey siak, kedengan eden ko aw meépiya se pegpemilang ko te
menge otaw egpemenal ki Jesus tege Nasarit. 10 Yan se ininang ko
kidoen te Jerusalem, so siak se migkeleboso te medita otaw sinakop te
Timanem, so insogod a te menge pengolo te simbahan te Jerusalem. Peg-
osay day kandan, sipat siak minikagi te imetayan dan. 11 Melikit ko dan
ipegpelumun doton te kedita te simbahan te Judiyo, so ibeg ko peden,
lomenga dan te pegpemenal dan ki Jesus. Ontd a neopal kandan, aw
pinemilang ko dan pengkey doton te mediy0 lonsod.

12 “Yan se doun te dimoton a te Damasko, so inibing ko se papil
sinolatan te menge pengolo te simbahan te Jerusalem te mepakay aw
megdakep a te menge otaw egtaking ki Jesus. 13 Meneng pegkealas dosi
te weda a pa dateng doton, doen anyag lekat te langit kinita ko labi
pa melowa diya te aldaw. Neenyagan heman se doma otaw timaking
kanak. 14 Pegkelangkeb day diya te tana, doen dinineg ko minikagi te
kagi te Hebreo, ‘E Saulo, nenga lay egpemilang ka kanak? So sikona olo
se elegen te ininang nikaw.” 15 Yan mig-insa a, ‘Sir, sinu ka lay? Yan
timaba se Pengolo, ‘Siaken si Jesus se egpemilangen nikaw. 16 Tindeg
ka den, so migpekita a den kamno amon inangen ta sogounun ko meg-
indan te doma otaw te kinita no te aldaw seini aw siyan ipekita ko diya
kamno te modi aldaw. 17 Tonggoan ta amon eked ka imetayi te menge
Judiyo aw otaw kena Judiyo, so isogo ta doton kandan 18 amon ketegahan
dan se kebenalan, amon tomanan dan te kengitngit aw megpesalo dan
diya te kelowahan, amon mekelowa dan lekat te belad i Satanas aw
megpesakop dan diya te Timanem, aw pegwedaden din se sala dan
pineokit te pegpemenal dan diya kanak, amon kinewaen dan heman se
ontong ibegay te Timanem diya te kedita te bata din.’

19 “Sir, penga niyan, tinolo ko se impekita din kanak lekat te langit.
20 Migtolada a doton te Damasko aw Jerusalem aw menge lonsod te
Judiya aw doton heman te menge otaw kena Judiyo. Migtolada a diya
kandan te keilangan megselsel dan aw tomaking dan te Timanem, aw
keilangan ipekita dan te kaling se pedowan dan pineokit te eg-inangen
dan. 21 So yan se intolada ko, dinakep a te menge doma Judiyo doton te
dakel simbahan kidoen te Jerusalem amon imetayan a dan. 22 Meneng
gayed a egtebangan te Timanem lamig te aldaw seini, aw yan timayod a
migtolada te kedita te otaw pengkey sagkep aw melangkaw. Migtolada
a 0lo te netoman den se pakang ingkeliwat te menge telekeliwat te kagi
te Timanem aw kemonaan tadon si Moises, 23 so kagi dan, keilangan
pemilangen se Misiyas aw imetayan. Sikandin son dan se tagna meantay
eked palos toda kematay, aw pineokit kenyan, ipetaga-taga din te doen
kelowaan te kedita te otaw lekat te sala, pengkey Judiyo aw kena Judiyo.”

24 Telobo pa minikagi si Pablo, migbelobansag si Festo, kagi din,
“Migkebook ka den. Migkebook ka so pelaban dakel se pig-ilingan

nikaw.”

25 Minikagi si Pablo, “Sir, weda a pegkebook, so onto benal se inikagi
ko kenyo, 26 so netegahan te selotan se kedita niyan. Weda a pegketalaw
te peg-ikagi ko kandin, so netegahan din te benal se kedita te inikagi ko,
so weda iyan keinang doton te kesikmihan. 27 Inda, Agripas? Nemenal
kalay te inikagi te menge telekeliwat te kagi te Timanem? Netegahan ko
te nemenal ka kenyan.”

28 Minikagi si Agripas ki Pablo, “Te eked kenamay, meinang a no peden
sakop i Cristo.”

29 Minikagi si Pablo, “Pengkey menamay aw eked kenamay, ibeg ko
meinang ka iling kanak, pengkey kedita niyo nenenalan kanak te aldaw
seini. Meneng eked a keibeg aw geposen kaw heman iling kanak.”

30 Penga niyan, timindeg se selotan aw gobirnador aw si Bernice aw
kedita dan kidoen. 3! Pegkesayo dan, migpebelaw-belaway dan, kagi
dan, “Wedad sala din mepakay ikeleboso aw iimatay kandin.”

32 Minikagi heman si Agripas diya ki Festo, “Simpana weda din pe-
moyoi te si Cesar se meg-osay kandin, yan mepakay aw ipelowa nikaw.”

27

Pegpesalo i Pablo doton te Roma

1 Pegpengibing dan ki Pablo pesalo doton te Italya, simakay kay
te dakel belangay. Doen sebad serhinto diya te menge sondalo
iningedanan Gropo Augusto ngadan din si Julio impetonggo i Festo ki
Pablo aw menge doma otaw kineleboso. 2 Timaking heman kenami si
Aristarco tege Tesalonika sakop te Masidonya. Doen dakel belangay
dimateng lekat te Adramito megpesalo doton te menge lonsod te Asya,
aw yan se sinekayan day lekat te Sesarya. 3 Keeldawan niyan, minapit
kay doton te Sidon. Neidowan i Julio si Pablo, aw yan timena sikandin
aw miglegeana diya te menge otaw egpemenal kidoen, aw sinagman dan
sikandin. 4Pegsakay day lekat te Sidon, minokit kay doton te keseliben-
gan te kelamag kidoen te dibaloy te polo iningedanan Sipro, so weda
kay pekesongsong. 5 Minokit kay doton te lawod te Silisya aw Pampilya.
Timena kay doton te Mira, sebad lonsod kidoen te Lisya. 6 NetelaaniJulio
se sebad pangko doen dedakel layag meneng wedad katig. Dimateng
se pangko lekat te Alejandriya megpesalo doton te Italya, aw yan se
sinekayan day lekat te Mira. 7 Ontd meloway se kagnan day, aw
nenamay se pegdateng day doton te Ngido, so weda kay pekesongsong
te kelamag, aw yan minatas kay doton te pold iningedanan Kreta.
Minokit kay medapag te Ponta Salmon, so ontdo mebandes se kelamag
kidoen. 8 Minokit kay medapag te enay, meneng nelimahan kay pa, aw
nenamay kay dimateng doton te Mépiya Dedongan medapag te lonsod
te Lasya. 9 Tanda te kenamay te sinekayan day, neobos den se aldaw
te pegpowasa, aw ontd melima se peglowa te belangay. Yan minikagi
si Pablo, 10 “Aneng-aneng ko, onto kidon kelimahan aw domeleg kidon,
so kebatan besi se pangko aw lolan niyan, aw megela kidon besi heman.”

11 Meneng weda penenalan se serhinto ki Pablo, so simalig sikandin
diya te egpengibing aw tig-apo te pangko siyan. 12 Aneng-aneng dan,
kena onto meépiya se dedongan siyan dalem te pengodan. Yan se doun te
keditaan te otaw simakay meibeg mesayo doton te Fenis, sebad lonsod

te polo siyan digsel te egselepan te aldaw, so ibeg dan meg-ogpa kidoen
dalem te pengodan.

Pegdateng te dakel odan aw dakel balud

13 Pegdateng te pasbang, eden dan aw mekebatog dan domeleg doton
te Fenis. Yan linakon dan se pondo, aw minokit kay medapag te kilid
te enay te polo siyan. 14 Meneng weda kenamay, ontd migkebandes
se kelamag lekat te pold, so dinetengan kay te dakel odan aw dakel
balud. 15 Neibing se pangko te kelamag, so weda kay pekesongsong.
Yan tininggetanan day se kelamag aw neibing kay. 16 Pegdateng day
doton te deitek polo iningedanan Kawda, tabag melinaw kidoen. Onto
melima se peglolan day te deitek boti. 17 Pegkepenga niyan, inigot dan
heman se getan te pangko te lobid amon eked kebati. Nelemitan dan
aw idagsa se pangko doton te abas iningedanan Sirte doton te Libya.
Yan linolon dan se layag aw neketaking kay te kelamag. 18 Keeldawan
niyan, onto pa medaet se dagat. Yan in-agbel day se lolan amon eked
kay keteled. 19 Pegdateng te iketelo te aldaw, in-agbel day se telepagan
te pangko siyan. 20 Ontd nenamay weda kay pekekita te aldaw aw bitoen.
Aneng-aneng te kedita day, eked kay peketayod, so timetoo pa se odan
aw kelamag ontd medaet.

21 Onto nenamay wedad kinaen day. Meneng timindeg si Pablo aw
minikagi, “Menge doma ko, mépiya peden aw timolo kaw te inikagi ko
kenyo te eked kidon kesayo lekat te Kreta, amon eked kebati se lolan aw
wedad kelimahan tadon. 22Na, mikagi a diya kenyo, peseligi se pedowan
niyo, so wedad otaw melemes, meneng olo pangko se kebatan. 23 So
tenga te delem, doen anghil migpekita diya kanak insogo te Timanem
egsimbahen ko aw migsakop kanak. 24 Minikagi sikandin, ‘E Pablo, ika
egkelemitan, so metoman ka komita ki Cesar aw osayan ka din doton te
Roma, aw yan minikagi se Timanem te eked kematay se otaw simakay
doma nikaw.” 25 Nayan menge doma ko, peseligi se pedowan niyo.
Egsalig a te Timanem te metoman se kedita te kagi din kanak. 26 Meneng
idagsa kidon doton te sebad polo.”

27 pegkepenga te dowa simana, gayed kay pa impalid doton te dagat
iningedanan Adriya. Tenga te delem, dinineg te gormiti se balud, aw
netegahan day te medapag den se kilid te enay. 28 Penga niyan, intonton
dan se lobid amon tendaen se kedalem te dagat. Kelowan depa se
kedalem niyan. Weda kenamay, toda dan tinanda aw sempolo teg lima
depa se kedalem niyan. 29 Nelemitan kay aw idagsa se pangko doton
te abas. Yan indagdag dan se epat pondo lekat te olin, aw migtawal-
tawal kay te meketayod kay lamig te peglibtak te aldaw. 30 Intonton te
menge gormiti se deitek boti doton te dagat, so migpelingo-lingo dan
te megdagdag dan te pondo doton te dolong, amon komadas dan lekat
te pangko sinekayan day. 31 Meneng minikagi si Pablo diya te menge
sondalo aw serhinto, “Eked kidon apet doton te enay singed aw meg-
ogpa dan dini kenitadon.”

32Penga niyan, binogto te menge sondalo se lobid in-iket te deitek boti
amon idagsa. 33 Mata-mata te iselem, minikagi si Pablo te mépiya aw
komaen dan. Kagi din, “Sempolo teg epat pa se aldaw migtagad kaw,
aw netegahan ko te binallos kaw, so wedad nael kinaen niyo. 34 Yan

kaen kaw amon megkagsen kaw. Ika niyo egkelemitan, so wedad otaw
melemes aw kepelian.”

35 Penga niyan, inabat i Pablo se pan, aw migpesiontong diya te
Timanem, aw pigbela-bela din se pan, aw kimaen. 36 Pegkita day kandin,
migkepiya se pedowan day, aw kimaen kay heman. 37 Dowa gatos kepi-
towan teg enem se kedita day simakay te pangko siyan. 38 Pegkebesog
day, in-aghel day se sama te trigo inlolan amon lomepaw se pangko.

Pegkebaet te pangko

39 Peglibtak te aldaw, weda day ketegahi aw kenan se detengan day,
meneng kinita day se solok doen enay. Yan migpebelaw-belaway kay
aw mebatog day ipesallad se pangko kidoen. 40 Penga niyan, binogto
day se lobid in-iket te pondo, aw yan tinenanan se kedita te pondo
doton didalem te dagat. Linebad day heman se lobid in-iket te bensalan.
Bineka day se layag doton te dolong, aw yan migpesalo kay doton te
enay. 41 Meneng nekesogat se pangko diya te abas aw yan nekesallad.
Nekesela se dolong, aw yan weda keabat, aw nebatan den se olin te balud.
42 Mig-aneng-aneng den se menge sondalo mengimatay te menge otaw
egtonggoan dan amon eked dan pekekapay aw pekelowa. 43 Meneng
migsagda siJulio kandan, so ibeg din eked imetayi si Pablo. Penga niyan,
insogd din se menge otaw biyasa egkapay komahang doton te dagat
amon mona dan domateng doton te enay. 44 Modi pa se menge doma
otaw wedad kebiyasa egkapay. Minawid dan te tabla aw menge lopod
lekat te pangko, aw yan wedad mineleg, aw nekelowa se kedita day
doton te enay.

28
Doton te Malta . .
1 Pegdateng day doton te enay, netegahan day te siyan se polo

iningedanan Malta. 20nto kay neidowan te menge otaw eg-ogpa kidoen
pengkey kena dan Judiyo. Sinagman kay dan aw nenemtem dan te dakel
apoy, so minodan aw onto kay negenawan. 3 Nengimon si Pablo te kayo
itabon. Pegsawol din diya te apoy, dimelog se memokan tanda te keinit,
aw tinongka se belad din. 4 Pegkita te menge tege Malta te memokan
diya te belad din, migpebelaw-belaway dan, kagi dan, “Sikandin besi se
metibono. Pengkey weda sikandin kematay doton te dagat, meneng dini
te tana matay sikandin, so yan se pelumun te sala din.”

5 Meneng impilik i Pablo se memokan doton te apoy aw weda palos
elegi. 6 Migtagad se menge doma otaw te lomebag se belad din aw penga
niyan matay. Pegkenamay-namay te weda sikandin kemeno, yan nealin
se aneng-aneng dan, aw minikagi dan te sikandin se sebad timanem.

7Doen dakel tana medapag kidoen tinig-apo te dato te polo siyan si
Publio. Neidowan aw sinagman kay din te telo se delem. 8 Nesekitan
se amay din piglegenaw aw mig-indes. Dimoton si Pablo kandin aw
migtawal-tawal diya te Timanem. Nemaed si Pablo kandin, aw yan
negolian se temoay. 9 Pegketaga-taga te menge doma otaw, kimidoen se
kedita dan doen mesakit, aw negolian dan heman. 10Dakel se imbowang
dan kenami. Pegsakay day te doma pangko lekat kidoen, inlolan dan se
kedita te keilangan day.

Pesalo doton te Roma

11 Penga te telo se bolan, nesayo kay simakay te sebad pangko lekat
te Alejandriya ngadan din Pingin Timanem tapay impondo kidoen te
Malta dalem te eked pekelowa. 12 Pegdateng day doton te Sirakusa,
mig-ogpa kay doton te telo se delem. 13 Lekat te Sirakusa, dimeleg kay
doton te Regyo. Keeldawan niyan, doen ebagat aw nesayo kay pesalo
doton te Putiyoli. Dimateng kay kidoen te iketelo te aldaw. 14 Netelaan
day se menge otaw egpemenal kidoen te Putiyoli. Nemoy0 dan te meg-
ogpa kay kidoen kandan te sebad simana. Penga niyan, minipanaw kay
pesalo doton te Roma. 15 Doen menge otaw egpemenal kidoen te Roma.
Pegketaga-taga dan te dimateng kay, doen simongon kenami doton te
Foro i Apyo, aw doen menge doma simongon kenami doton te lonsod
iningedanan Telo Bentokanan. Pegkita i Pablo kandan, migpesiontong
sikandin diya te Timanem, aw neluba se pedowan din.

Migtolada si Pablo doton te Roma

16 pegdateng day doton te Roma, weda kelebosowi si Pablo, meneng
impeogpa doton te sebad balay tinonggoan te sondalo. 17 Penga te telo
se delem, pigtipon i Pablo se menge melangkaw Judiyo. Pegketipon
dan, minikagi si Pablo, “Menge kedowa ko, pengkey wedad sala ko diya
te menge doma tadon Judiyo, aw diya te ketanem te kemonaan tadon,
meneng dinakep a dan doton te Jerusalem, aw in-ated a diya te belad te
gobirno te Roma. 18 Peg-osay dan kanak, ibeg dan ipelowa a dan peden,
so wedad sala ko mepakay ipelumun aw iimatay kanak. 19 Meneng doen
menge doma Judiyo migsagda kandan. Doun niyan, pinemoyo ko te si
Cesar se meg-osay kanak. Meneng weda a keopal diya te menge Judiyo,
so siaken heman se sebad Judiyo. 20 Yan se doun te pigtipon ko sikiyo,
amon megkita kidon aw megpebelaw-belaway. Iniketan a pa te sengkali
seini so pinemenalan ko sikandin egpelimanan tadon menge bowad-
bowadilsrael.”

21Minikagi dan, “Wedad solat dimateng kenami lekat te menge Judiyo
tepad kamno. Wedad heman otaw dimini amon meg-indan kenami te
medaet ka otaw. 22 Meneng netegahan day olo te doen ekon otaw doton
tekedita te domalonsod neopal diya te menge otaw egpemenal. Yan ibeg
day menenalan te kamno kagi.”

23 Penga niyan, pinemalli dan se aldaw aw kano dan ketipon. Peg-
dateng te aldaw siyan, ontd medita se otaw netipon doton te balay
inogpaan din. Lekat te iselem lamig te meapon, migtolada si Pablo
kandan. Mig-indan sikandin kandan tepad te peglowan te Timanem,
aw miglebad-lebad sikandin te punu ingkeliwat i Moises aw insolat te
menge doma telekeliwat te kagi te Timanem amon memenal se otaw ki
Jesus. 24Doen menge otaw nemenal te inikagi din, aw doen heman doma
weda pemenal. 25 Weda dan peg-onawa. Nesayo dan penga te peg-ikagi
i Pablo kani, “Benal se kagi impekeliwat te Espiritu Santo ki Isaias, so
minikagi sikandin tepad te menge kemonaan tadon,

26 ‘Doton ka te menge otaw Judiyo, aw seini se ikegiyen no kandan.
Pengkey domineg kaw te kagi ko kenyo, meneng wedad kelebetan
niyo. Pengkey tomengteng kaw diya te ipekita ko kenyo, meneng
wedad kilelaen niyo. 27 Yan se itolada no kandan so migpekagsen
dan te olo dan amon eked dan pekelabet. Sinengseng dan se
telinga dan amon eked dan penenalan. Inlipedeng dan se mata

dan amon eked dan kita. Aw eked dan pemenal kanak, eked ko
dan begayi te mépiya.’
Yan se kagi te Timanem. 28 Penenalan kaw kanak. Inindanan den se
menge otaw kena Judiyo te megpelowa se Timanem kandan lekat te sala,
so menenalan dan kenyan.”

[ 29 Penga te peg-ikagii Pablo kenyan, nesayo se menge Judiyo aw onto
dan migpebelaw-belaway tepad te inikagi din diya kandan.]

30 Mig-ogpa pa si Pablo te dowa se omay doton te balay binelesan din.
Egsegmanen din se kedita te otaw eglegeana kidoen kandin. 31 Migtolada
sikandin te kebenalan tepad te Pengolo si Jesu Cristo aw tepad te
peglowan te Timanem. Weda pegketalaw te pegtolada din, aw wedad
heman otaw mig-angga kandin.

SolatiPablo diya te Tege
Roma

1 Siak si Pablo se simolat kani. Sineligan a i Jesu Cristo. Pinemalli a
din amon inangen a sebad sogounun din megtolada te Mépiya Indan te
Timanem tepad ki Cristo.

2Se Mepiya Indan siyan, yan se impakang te Timanem gebii aw impeso-
lat din te menge telekeliwat te kagi din. 3 Yan se Mépiya Indan tepad te
Bata din si Jesu Cristo migpekeotaw aw timebaw sebad bowad-bowad te
selotan gebii si David. 4Netegahan tadon te onto Timanem si Jesu Cristo,
so pineokit te peg-antay te Timanem kandin lekat te nematay, impetaga-
taga din te Bata din se Pengolo tadon si Jesu Cristo. 5 Pineokit kandin,
tinebangan a te Timanem aw ininang a din sogounun i Cristo megtolada
te kedita te otaw pengkey kena Judiyo. Ibeg din memenal se kedita te
otaw ki Cristo aw tomold dan kandin, aw iduyun dan sikandin. 8 Pengkey
sikiyo tege Roma, tinawal kaw heman te Timanem amon megpesakop
kaw diya ki Jesu Cristo.

7Seini se solat ko diya te kedita niyo doton te lonsod te Roma. Nedeke-
lan kaw te Timanem te pedowan, aw tinawal kaw din amon meinang
kaw menge sakop din.

Ibeg ko tebangan kaw te Timanem Amay tadon aw Pengolo tadon si
Jesu Cristo, aw begayan kaw dan te kelinaw te pedowan.

Pegpesiontong aw pegtawal-tawal i Pablo

8 Mona te kedita te kagi ko kenyo, egpesiontong a diya te Timanem
pineokit ki Jesu Cristo tepad te kedita niyo egpemenal, so pengkey
doton te ogpeanan mediy0, medita den se otaw netaga-taga te nemenal
kaw den ki Cristo. 9 Netegahan te Timanem te melobos se pedowan
ko kandin te pegtolada ko te Mépiya Indan tepad te Bata din si Jesu
Cristo. Netegahan din te gayed a egtawal-tawal diya kandin tepad
kenyo. 10 Egpemoyo0 a kandin te ipedoton a din kenyo aw mepakay iyan
diya kandin, so nenamay den weda a pekedoton. 11 Ibeg ko, komita a
kenyo, so doen ibegay ko kenyo lekat te Espiritu Santo amon melobos se
pegtaking niyo te Pengolo tadon, 12 so ibeg ko megpekegsenay kidon te
pedowan pineokit te kenitadon pegpemenal.

13 Menge kedowa ko, ibeg ko ontd kaw metaga-taga te melikit a
eglalang domoton kenyo, meneng gayed doen angga ko. Ibeg ko, meke-
tolada a heman doton kenyo amon doen otaw memenal, iling te ininang
ko doton te menge doma otaw kena Judiyo, 14 so keilangan tomolo a te
Timanem simog0 kanak megtolada te kedita te kemolo te otaw, pengkey
mig-iskwila dan aw weda, pengkey biyasa dan aw wedad toig. 15 Yan se
doun te meagka se pedowan ko megtolada heman kenyo te Mépiya Indan
tepad ki Cristo doton te Roma.

Ontong te Mepiya Indan tepad ki Cristo
16 Nayan, onto dakel se pegsalig ko diya te Mépiya Indan siyan, so
yan se tolos te Timanem mekepelowa te kedita te otaw lekat te sala aw
memenal dan kenyan. Nekeona se menge Judiyo dimineg kenyan, aw
penga niyan se menge otaw kena Judiyo. 17 Pineokit te Mépiya Indan

tepad ki Cristo, impetaga-taga te Timanem te eneng-enengen din te

metolid se otaw aw memenal dan, so doen kagi te Timanem insolat gebii,

kagi din,

“Se menge otaw eneng-enengen te Timanem te metolid dan pineokit te
pegpemenal dan, yan se begayan te Timanem te kaling pedowan
wedad temanan.”

Sala te kedita te otaw ) ) ' .
18 Impetaga-taga te Timanem te ipelumun din se kedita te otaw kena

egtaking kandin aw eg-inang te medaet, so pineokit te peg-inang dan
te medaet, egkebelebagan dan se pegketaga-taga te doma otaw te kebe-
nalan tepad te Timanem. 19 Ipelumun din dan so aw meibeg dan metaga-
taga te kebenalan tepad te Timanem, mola iyan ketegahan, so impetaga-
taga iyan te Timanem kandan. 20 Gebii, lekat te peg-inang te Timanem
te keneyonan lamig songkani, pengkey eked sikandin kitai, mola se
pegketaga-taga te otaw te doen Timanem Metolos te wedad temanan, so
egkitaen tadon se kedita te ininang din. Yan se doun te eked pekeikagi
se otaw te weda dan ketaga-taga te kebenalan. 21 Pengkey netaga-taga
dan te doen Timanem, meneng weda dan pegsagman kandin. Weda
dan heman pegpesiontong diya kandin te keido din kandan. So kimulu
dan, neinang kolang se aneng-aneng dan. Iling te mengitngit se aneng-
aneng dan. 22 Pengkey eg-ikagi dan te biyasa dan, meneng wedad
inenengen dan. 23 Weda dan pegsimba te Timanem eked kematay,
meneng migsimba dan te inotaw doen bawa te otaw egkematay, aw
manok, aw ayam-ayam, aw menenanap.

24Yan se doun te pinebeyaan den dan te Timanem, so gayed medaet
se ibeg te pedowan dan. Yan se doun te medaet se ininang dan diya te
doma otaw, aw medaet heman se ininang te doma otaw diya kandan.
25 Kimulu dan te kebenalan tepad te Timanem, aw nemenal dan te
kebolalaw. Sinimba dan se ininang te Timanem, meneng weda dan
sikandin simbahi. Sinagman dan se ininang te Timanem, meneng weda
dansegmanise Timanem mig-inang te kedita. Iduyun sikandin te wedad
temanan. Metoman iyan.

26 So timinayog dan te Timanem, pinebeyaan din dan. Yan se doun
te timaking dan te mekeyeyaay ibeg dan. Pengkey menge bayi, kimulu
dan se limayok te esawa dan amon meg-inang dan te eked kepakay
inangen. 271ling heman kenyan se ininang te menge meama, so kimulu
danlimayok te bayi, aw nengemaha dan te doma meama amon lomayok
kandan. Wedad yaya dan meg-inang te medaet siyan, aw yan medaet se
kegemakan dimateng te pegkeotawun dan.

28 So weda dan pegsagman te Timanem, pinebeyaan din dan. Yan se
doun te tomalag den medaet se aneng-aneng dan aw medaet heman se
eg-inangen dan. 29 Nelegeb dan te medita kemolo te medaet. Egkeibeg
dan te kedonan te doma, aw egtindaet dan. Gayed dan eg-inga, aw
egbono, aw egdindil, aw eg-akal, aw medaet se eg-ikegiyen dan tepad
te doma otaw. Egbelikbik dan, 30 aw egbaet-baet dan, aw medaet se
pedowan dan diya te Timanem. Mebolot dan, aw egpelangkaw-langkaw
dan, aw egduyun dan te kandan pegkeotawun. Gayed dan eglalang te
medaet inangen. Kena dan egtold te amay aw inay. 31 Kolang se aneng-
aneng dan. Kena dan egtoman te pakang. Wedad palos egkedekelan dan
te pedowan, aw wedad heman egkeidowan dan. 32 Pengkey netegahan

dan te migpunu se Timanem te keilangan imetayan se kedita te otaw eg-
inang te medaet iling kenyan, meneng kunu eg-inang dan pa gayed te
medaet. Labi pa medaet se ininang dan, so induyun dan heman se doma
otaw eg-inang te medaet iling kenyan.

2

Pegpelumun te Timanem

1Yan keilangan meg-aha se kedita niyo egsila te doma otaw eg-inang
te medaet. Eked kaw pekeikagi te wedad sala ininang niyo. Aw mikagi
kaw te meépiya aw ipelumun te Timanem se otaw eg-inang te medaet,
aw medaet heman se eg-inangen niyo, ipelumun kaw heman doma dan.
2 Netegahan tadon te metolid se peg-okom te Timanem te pegpelumun
din te kedita te otaw eg-inang te medaet iling kenyan. 3 Sikiyo heman,
aw egsila kaw te doma otaw eg-inang te medaet, meneng medaet heman
se eg-inangen niyo, eden niyo aw mekelowa kaw lekat te pelumun te
Timanem. 41ka niyo eg-aneng-aneng te eked kaw pelumuni te Timanem
tanda te kedakel aw kedalem te pedowan din. Iling te nelibelan niyo te
gayed medalem se pedowan te Timanem kenyo so ibeg din megselsel
kaw. 3 Meneng metugul kaw. Weda kaw pegselsel, aw yan se doun te
labi pa medaet se pelumun domateng kenyo te modi aldaw, so pineokit
te pelumun din kenyo, ipetaga-taga din te ontd metolid se peg-okom
din, 6 so doen ibegay din diya te teg sebad-sebad otaw tepad te ininang
dan. 7 Doen menge otaw gayed eg-inang te mepiya amon iduyun dan te
Timanem, aw amon meg-ogpa dan doma din doton te langit te wedad
temanan. Yan se otaw begayan din te kaling pedowan wedad temanan.
8 Meneng doen heman menge otaw egtaking te ibeg te kandan pedowan.
Kena dan egpemenal te kebenalan tepad te Timanem, meneng eg-inang
dan te medaet. Yan se otaw onto ipelumun te Timanem. 9 Doen onto
kelimahan domateng diya te kedita te otaw eg-inang te medaet, labi
se menge Judiyo aw se menge otaw kena Judiyo heman. 10 Meneng se
kedita te otaw eg-inang te mepiya, yan se iduyun te Timanem doton te
langit. Begayan din se kedita dan te kelinaw te pedowan, pengkey doton
te otaw kena Judiyo aw labi den doton te Judiyo, 11 so wedad palos otaw
pedigselan din te peg-okom.

12 Netaga-taga se kedita te Judiyo aw eden se menge punu te Timanem
ingkeliwat i Moises. Yan aw meg-inang dan te sala, ipelumun dan te
Timanem tanda te peglapang dan te punu ingkeliwat i Moises. Meneng
doen heman menge otaw kena Judiyo kena egketaga-taga aw eden se
menge punu te Timanem ingkeliwat i Moises. Aw meg-inang dan te sala,
ipelumun dan heman te Timanem pengkey kena menge punu ingkeliwat
i Moises se iokom din kandan. 13 Pengkey metaga-taga se otaw te menge
punu ingkeliwat i Moises, meneng aw eked dan tolo kenyan, kena dan
se eneng-enengen te Timanem te metolid dan, meneng se otaw onto
tomolo te punu din. 14 Weda ketaga-taga se menge otaw kena Judiyo
tepad te menge punu te Timanem ingkeliwat i Moises. Pengkey weda
dantoledai kenyan, meneng doen aldaw eked dan peg-inang te sala, iling
te impunu ingkeliwat i Moises, so netaga-taga dan te doen sala eked dan
kepakay inangen. 15 Pineokit kenyan, ipetaga-taga dan te insawol den te
Timanem se punu din kidoen te pedowan dan. Kidoen te aneng-aneng

dan, netaga-taga dan te doen mepiya aw medaet, so seleta eg-aneng-
aneng dan te mepiya se eg-inangen dan, aw seleta eg-aneng-aneng dan
heman te medaet se eg-inangen dan. 16 Pegtolada ko te Mépiya Indan,
egtolada ate doen pa aldaw domateng aw isogo te Timanem siJesu Cristo
meg-okom te kedita te otaw, so ipetaga-taga din se kedita te ininang
tadon pengkey in-eles.

Menge Judiyo aw menge punu ingkeliwat i Moises

17 Nayan, neluba kaw besi so Judiyo kaw, aw pinemalli kaw te
Timanem. Egsalig kaw heman diya te pegketaga-taga niyo te menge
punu ingkeliwat i Moises amon eneng-enengen te Timanem te metolid
kaw. Egpelangkaw-langkaw kaw heman so sikiyo se egsimba te onto
benal Timanem. 18 Eg-ikagi kaw te netaga-taga kaw den te ibeg din,
aw biyasa kaw den egpemalli te mépiya, so tinoledaan kaw te kagi te
Timanem insolat. 19 Eg-aneng-aneng kaw besi te iling kaw te meépiya
otaw meg-agak te otaw bota, aw iling kaw te solo eg-olog te dalan pesalo
doton te Timanem. 20 Eg-aneng-aneng kaw te biyasa kaw den megtolada
te doma otaw weda toledai aw weda pa peg-iling tepad te Timanem, so
nesikop se kebiyasa aw kebenalan lekat te punu ingkeliwat i Moises.
21 Pengkey migtolada kaw te menge doma otaw te keilangan metolid se
inangen dan, meneng kena niyo eg-inangen se ipegtolada niyo. Pengkey
egtolada kaw te medaet se egpenakaw, meneng gayed kaw egpenakaw.
22 Pengkey eg-ikagi kaw te eked kepakay aw meglakad, meneng eglakad
kaw. Pengkey eglindo kaw te inotaw, meneng egpenakaw kaw kidoen
te simbahan sinolan te inotaw. 23 Pengkey mikagi kaw te mepiya se
punu ingkeliwat i Moises, meneng eglindd kaw te Timanem pineokit
te peglapang niyo te punu din siyan. 24 Doen kagi te Timanem insolat
te egtompuyus se otaw kena Judiyo te Timanem tanda te medaet inang
niyo menge Judiyo.

25 Sikiyo menge Judiyo, aw tomold kaw te punu ingkeliwat i Moises,
benal doen ontong te pegpetoli niyo. Meneng aw lomapang kaw te
punu ingkeliwat i Moises, wedad ontong niyo pengkey tinoli kaw, so
neinang kaw iling te otaw weda tolii kena egtolo te punu ingkeliwat
i Moises. 26 Meneng aw doen otaw kena Judiyo weda pa tolii gayed
egtolo te ibeg te Timanem iling te punu din ingkeliwat i Moises, yan se
otaw sekopen te Timanem iling te tinoli sikandin. 27 Pengkey Judiyo
kaw, meneng aw eglapang kaw te punu ingkeliwat i Moises, doen aldaw
domateng aw mikagi se menge otaw kena Judiyo te keilangan ipelumun
kaw, so pengkey hinegayan kaw te kagi te Timanem insolat, pengkey
tinoli kaw heman, meneng kena kaw egtolo. Meneng pengkey weda
keliwati se punu te Timanem diya te menge otaw kena Judiyo, aw wedad
ketanem dan te egtolien, meneng doen otaw diya kandan egtolo te ibeg
te Timanem. 2829 Kena botong aw olo egtaking se menge Judiyo te
ketanem te Judiyo, so keilangan melobos se pedowan dan tomaking
te Timanem. Kena heman botong aw olo tolien se menge Judiyo, so
keilangan todaen dan heman se ibeg te pedowan dan pineoKkit te Espiritu
Santo, amon tomolo dan te punu ingkeliwat i Moises. Pengkey eked
duyuni te doma otaw se Judiyo netoda se pedowan, meneng Timanem
se domuyun kandin.



Roma 3:1 279 Roma 3:19

1Nayan, meg-aneng-aneng kaw besi te wedad ontong te menge Judiyo,
aw wedad heman kekemowan te pegtoli kandan. 2 Meneng medita
se ontong dan. Mona te kedita, insalig te Timanem kandan se kagi
din. 3 Benal doen menge Judiyo kena egsalig kenyan, meneng ika niyo
eg-aneng-aneng te eked keseligi se Timanem. 4 Pengkey egkebolalaw
se kedita te otaw, meneng kena egkebolalaw se Timanem, so gayed
sikandin egtoman te pakang din. Doen kagi te Timanem insolat,
“Timanem, aw mikagika, ketegahan day te kebenalan se ikegiyen nikaw.

Aw doen otaw megdimanda tepad kamno, sikona se menalo.”

5 Meneng doen besi menge otaw eg-aneng-aneng te mepakay aw
meg-inang kidon te medaet, so pineokit kenyan, ontd metaga-taga se
doma otaw te metolid se Timanem, aw yan eked kepakay aw ipelumun
te Timanem se otaw eg-inang te medaet. Doen besi menge otaw eg-
aneng-aneng iling kenyan. 6 Meneng eked kidon ikagi te medaet se
Timanem aw ipelumun kidon din, so simpana kena metolid se inangen
te Timanem, eked kepakay aw sikandin se meg-okom te kedita te otaw

dini lanto te tana.
7 Doen besi heman menge otaw eg-aneng-aneng te mepakay aw

megkebolalaw kidon, so pineokit kenyan, ontd metaga-taga se doma
otaw te egkeseligan se Timanem aw iduyun dan sikandin, aw yan eked
kepakay aw ipelumun te Timanem se otaw egkebolalaw. & Simpana
benaliyan, mepakay peden aw meg-inang kidon te medaet amon iduyun
se Timanem. Meneng kena iyan benal. Doen otaw egbaet-baet kanak
so eden dan aw yan se ipegtolada ko. Meneng meépiya aw ipelumun te
Timanem se otaw egtolada iling kenyan.

Wedad palos otaw metolid, pengkey sebad
9Nayan, kena benal te labi pa meépiya se kedita te Judiyo diya te menge

doma otaw kena Judiyo, so tapay a minikagi diya kenyo te nekeinang se
kedita te otaw te sala, pengkey Judiyo aw otaw kena Judiyo. 10Doen kagi
te Timanem insolat,

“Wedad palos otaw onto metolid, pengkey sebad.

11'Wedad palos otaw netaga-taga tepad te Timanem.

Wedad heman otaw meibeg metaga-taga te Timanem.

12 Timinayog se kedita te otaw te Timanem.

Tomalag dan nelegeb te sala.

Wedad palos otaw mig-inang te metolid, pengkey sebad.

137ling te lebeng neowang se baha dan so medaet se kagi dan.

Pineokit te kagi dan, eg-akal dan te doma otaw.

Iling te lalas te memokan se medaet kagi eglowa lekat te baha dan.

14 Gayed dan egpenollon aw egkeopal.

15 Meagka se pedowan dan memonao.

16 pengkey kenan dan okit, egbaet aw egpemegay dan te kelimahan.

17Weda dan ketaga-taga aw eden se peokit amon doen kelinaw te

pedowan dan.
18 Weda dan heman ketaga-taga te keilangan melemitan dan meg-
inang te kena ibeg te Timanem.”
19Na, netegahan tadon te yan se kagi te Timanem tepad te kedita tadon

menge Judiyo, so kemonaan tadon se kineliwatan i Moises te menge
punu. Yan eked kidon pekeikagi te wedad sala tadon, so okomen te

Timanem se kedita te otaw te keneyonan. 20 Yan se doun te wedad
palos otaw eneng-enengen te Timanem te metolid dan pineokit te pegtolo
dan te punu ingkeliwat i Moises, so pineokit te pegketaga-taga tadon te
menge punu ingkeliwat i Moises, netegahan tadon te sala se eg-inangen
tadon.

Metolid kidon pineokit te pegpemenal

21 Meneng impetaga-taga den te Timanem kenitadon te doen den
peokit ininang din amon eneng-enengen din te metolid kidon. Kena
iyan pineokit te pegtolo tadon te punu ingkeliwat i Moises. Mebasa se
peokit siyan kidoen te kagi te Timanem insolat i Moises aw menge doma
telekeliwat te kagi din. 22 Eneng-enengen te Timanem te metolid kidon
pineokit te pegpemenal tadon ki Jesu Cristo. Yan se inangen din diya
te kedita te otaw memenal, pengkey Judiyo aw otaw kena Judiyo, so
onawa se kedita te otaw. 23 Nekesala se kedita te otaw. Wedad palos
otaw mekeapet te ketolid te Timanem. 24 Meneng pineokit te tabang te
Timanem, inaneng-aneng din den te metolid kidon. Yan se imbowang
din kenitadon pineokit te pegpelowa i Jesu Cristo kenitadon lekat te
sala. 25 Si Jesus se insogd te Timanem amon matay sikandin somelilin
kenitadon. Pineokit te dipanog din, pegwedaden te Timanem se sala
te otaw memenal kandin. Yan se ininang te Timanem amon ipetaga-
taga din kenitadon te metolid se eg-inangen din. Tanda te kelayat te
pedowan din, weda din tagmon pelumuni se otaw nekesala kedengan.
26 Meneng songkani wedad sala eked din pelumuni amon ipetaga-taga
din kenitadon te metolid sikandin, aw eneng-enengen din te metolid se
teg sebad-sebad otaw egpemenal ki Jesus.

27Yan se doun te eked kidon pegpelangkaw-langkaw. Eked kidon ikagi
teinaneng-aneng te Timanem te metolid kidon pineokit te pegtolo tadon
te menge punu ingkeliwat i Moises, so pineokit te pegpemenal tadon ki
Jesus se peg-aneng-aneng te Timanem te metolid kidon. 28 Yan netegahan
tadon den te pineokit te pegpemenal te teg sebad-sebad kenitadon se
peg-aneng-aneng te Timanem te metolid kidon. Kena iyan pineokit
te pegtolod tadon te menge punu ingkeliwat i Moises. 29 Ika niyo eg-
aneng-aneng te 0lo Judiyo se mepakay megpesakop diya te Timanem, so
mepakay megpesakop se kedita te otaw diya kandin, pengkey Judiyo aw
otaw kena Judiyo. 30 010 sebad se Timanem, aw sikandin se meg-aneng-
aneng te metolid se kedita te otaw memenal ki Jesus, pengkey Judiyo
aw otaw kena Judiyo. 31 Meneng ika niyo eg-aneng-aneng te tinenanan
tadon den se menge punu ingkeliwat i Moises pineokit te pegpemenal
tadon ki Jesus. Meneng so nemenal kidon den ki Jesus, mekebatog kidon
den tomolo te menge punu ingkeliwat i Moises.

4

Metolid si Abraham tanda te pegpemenal din

1 Nayan, mepiya aw meg-aneng-aneng kidon tepad ki Abraham,
siyan kemonaan te kedita tadon menge Judiyo. 2 Simpana pineokit te
meépiya ininang din se peg-aneng-aneng te Timanem te metolid sikandin,
mepakay peden megpelangkaw-langkaw si Abraham. Meneng kena
pineokit kenyan se peg-aneng-aneng te Timanem te metolid sikandin.
3 Netegahan tadon iyan so doen kagi te Timanem insolat tepad kenyan,
kagi din,

“Nemenal si Abraham te Timanem, aw yan se doun te mig-aneng-aneng

se Timanem te metolid sikandin.” ) _
4 Aw megterbaho se otaw, eked eneng-enengi te bowang se itandan

kandin, so nepagod sikandin. 5 Iling heman kenyan, kena otaw
egkepagod se eneng-enengen te Timanem te metolid sikandin. Meneng
aw somalig se otaw diya te Timanem, te sikandin se meg-aneng-aneng
te metolid se otaw nekesala, yan se otaw eneng-enengen te Timanem te
metolid tanda te pegsalig din. 6 Minikagi heman si David gebii te meluba
se teg sebad-sebad otaw eneng-enengen te Timanem te metolid dan kena
pineokit te pagod dan meneng pineokit te pegpemenal dan, so minikagi
sikandin,

7“Doen keluba te kedita te otaw aw pigwedad te Timanem se inang

dan medaet,

Aw inabat te Timanem se sala dan. ] ] .
8 Doen keluba te otaw aw gibowen te Timanem se lista te sala

ininang din.”
9 Na, kena olo menge Judiyo egpemetoli se begayan te Timanem te
keluba slyan, so egbegayan din heman se menge otaw kena Judiyo
pengkey kena dan egpemetoli. Netegahan tadon den te inaneng-aneng

te Timanem te metolid si Abraham_so nemenal sikandin. 10 Yan se
neinang kandin kena penga te pegtoli kandin, meneng neinang iyan te

weda pa tolii. 11 Penga te pegpemenal i Abraham, migpetoli sikandin.
Yan se pengilala te inaneng-aneng te Timanem te metolid sikandin tanda
te pegpemenal din te weda pa tolii. Yan neinang sikandin olo te kedita
te otaw egpemenal pengkey weda dan tolii, so inaneng-aneng heman te
Timanem te metolid dan tanda te pegpemenal dan. 12 Neinang heman
sikandin olo te kedita te Judiyo tinoli kena tanda te pegtoli kandan,
meneng tanda te pegpemenal dan te Timanem iling te pegpemenal i
Abraham te weda pa sikandin tolii.

Otaw egpemenal se begayan te impakang

13 Gebii, migpakang se Timanem diya ki Abraham aw menge bowad-
bowad din te doen aldaw domateng aw begayan dan te kedakel te
keneyonan aw lomowan dan diya te kedita te otaw. Yan se impakang te
Timanem kena so timolo si Abraham te menge punu ingkeliwat i Moises,
meneng impakangiyan te Timanem so nemenal si Abraham te Timanem
aw inaneng-aneng te Timanem te metolid sikandin. 14 Simpana olo
otaw egtolo te punu ingkeliwat i Moises se begayan te impakang te
Timanem, wedad den kekemowan te pegpemenal tadon te Timanem, aw
eked heman ketoman se impakang te Timanem. 15 Keilangan ipelumun
te Timanem se kedita te otaw tanda te peglapang dan te menge punu
ingkeliwat i Moises. Eked kepakay se otaw eked lapang te punu singed
aw wedad punu.

16 Yan old otaw egpemenal se begayan te Timanem te impakang
din. Ibegay din iyan kenitadon pineokit te tabang din amon metoman
iyan ibegay diya kenitadon timetondog ki Abraham. Kena olo Judiyo
egtolo te menge punu ingkeliwat i Moises se begayan te Timanem,
meneng begayan din heman se kedita te otaw egpemenal kandin iling
te pegpemenal i Abraham, so neinang si Abraham olo te kedita tadon
egpemenal. 17 Doen kagi te Timanem ki Abraham insolat, “Inangen
ko sikona kemonaan te medita pongan.” Yan ininang te Timanem si

Abraham olo te kedita tadon egpemenal te Timanem iling te pegpemenal
iAbraham kandin. Timanem se mekeantay te otaw lekat te nematay, aw
mekebatog sikandin meg-inang te weda pa palos inangi pineokit te kagi
din. 18 Pengkey iling te eked palos ketoman se impakang te Timanem ki
Abraham, meneng nemenal sikandin. Migpeliman sikandin te aldaw te
meinang sikandin kemonaan te medita pongan, so pinekangan sikandin
te Timanem te doen bata din tomebaw aw megkedita se menge bowad-
bowad din. 19 Netaga-taga si Abraham te temoay sikandin, aw eked den
sikandin pekebata, so agpet den sebad gatos se omay din. Netegahan
din heman te weda lumun pegbata se esawa din si Sara. Pengkey
netegahan din iyan, weda pegkelomay se pegsalig din diya te Timanem.
20Weda sikandin pegdowa-dowa tepad te impakang te Timanem kandin
te doen bata din tomebaw, meneng linobos din se pegpemenal din
diya te Timanem, aw induyun din se Timanem, 21 so netegahan din te
tomanen te Timanem se impakang din. 22 Yan se doun te inaneng-aneng
te Timanem te metolid si Abraham so nemenal sikandin. 23 Pengkey yan
se kagi te Timanem insolat, te inaneng-aneng din te metolid sikandin,
meneng kena olo si Abraham se detengan te kagi siyan, 24 so detengan
kidon heman. Eneng-enengen heman te Timanem te metolid se kedita
tadon egpemenal te Timanem mig-antay te Pengolo tadon si Jesus lekat
te nematay. 25 Nematay si Jesus amon ipelowa kidon lekat te sala tadon.
Inantay heman sikandin te Timanem lekat te nematay amon eneng-
enengen din te metolid kidon.

5

Keluba te otaw migsebad diya te Timanem

1 Nayan, so netegahan tadon den te inaneng-aneng den te Timanem
te metolid kidon tanda te pegpemenal tadon ki Jesu Cristo, wedad
den ikeopal te Timanem kenitadon. Migsebad kidon diya te Timanem
pineokit te pegkematay te Pengolo tadon si Jesu Cristo. 2 Pineokit te
pegpemenal tadon kandin, nekeakop kidon diya te otaw egtebangan te
Timanem. Neluba kidon den heman, so egpelimanan tadon se aldaw
te meg-ogpa kidon doma te Timanem doton te langit. 3 Doen heman
doma ingkeluba tadon. Neluba kidon te doen den kelimahan tadon
tanda te pegtaking tadon ki Cristo, so pineokit te pegtayod tadon te
kelimahan, doen keilingan tadon amon eked kidon dagi pengkey eden
se domateng kenitadon. 4 Aw meketayod kidon te kelimahan, metaga-
taga kidon te egkeluba se Timanem te kenitadon pegpemenal, aw lekat
kenyan, netegahan tadon te metoman se egpelimanan tadon. 3 Eked
kidon lenga te pegpemenal. Tomanen te Timanem se egpelimanan
tadon, so nedekelan kidon din te pedowan pineokit te Espiritu Santo
imbegay din kenitadon.

6Kedengan te weda kidon pa pemenal, neallang kidon te sala. Meneng
pegdateng te aldaw pinemalli te Timanem, nematay si Cristo amon
megpelowa kenitadon egpekesala. 7 Wedad besi otaw meibeg imetayan
amon somelilin te doma otaw eg-inang te metolid. Pilabok besi heman
se otaw ontd meibeg imetayan amon somelilin te otaw gayed eg-inang
te mépiya diya te doma otaw. 8 Meneng impetaga-taga te Timanem ken-
itadon te onto dakel se pedowan din kenitadon, so dalem pa te eg-inang
kidon te sala, insogod din si Jesu Cristo aw inimetayan sikandin amon

megpelowa kenitadon lekat te pelumun.  Nayan, so inaneng-aneng den
te Timanem te metolid kidon pineokit te pegkematay i Cristo, netegahan
tadon den te onto kidon din ipelowa lekat te pelumun te modi aldaw.
10 Pengkey poon kidon te Timanem, meneng pineokit te pegkematay te
Bata din, migsebad kidon den kandin. So migsebad kidon den kandin,
yannetegahan tadon den heman te onto kidon ipelowa lekat te pelumun
pineokit te pegkeantay i Cristo lekat te nematay. 11 Pengkey meluba
kidon so impelowa kidon lekat te pelumun, meneng doen heman keluba
te pedowan tadon diya te Timanem pineokit te Pengolo tadon si Jesu
Cristo, so pineokit te ininang din, migsebad kidon den diya te Timanem.

Si Adam aw si Cristo

12 Gebii, mig-inang se tagna otaw si Adam te sala, aw yan se keteboan
te sala dini te keneyonan. Lekat te sala, doen heman kemetayun. Yan se
doun te egkematay se kedita te otaw, so mig-inang se kedita tadon te sala.
13 Pengkey te weda pa pegpunu se Timanem te menge punu ingkeliwat
1 Moises, tapay nekesala se otaw. Meneng weda dan eneng-enengi, so
wedad pa punu ingkeliwat i Moises. 14 Meneng lekat ki Adam taman
te pegkeliwat i Moises te punu te Timanem, migkemematay se kedita
te otaw so doen sala ininang dan, pengkey weda dan lépangi se punu
linépangan i Adam.

Pengkey medaet se ininang i Adam gebii, meneng doen timbang din.
Yan se Misiyas pinelimanan din. 15 Medaet se ininang i Adam, meneng
onto meépiya se imbowang te Timanem. Netegahan tadon te egkematay
se kedita te otaw tanda te sala ininang te sebad otaw si Adam. Meneng
netegahan tadon te ontd medita se otaw tinebangan te Timanem tanda
te ininang te sebad otaw si Jesu Cristo. Yan se mépiya imbowang te
Timanem diya kenitadon. 16 Medaet se dimateng diya te otaw tanda
te peg-inang i Adam te sala. Meneng onto mepiya se dimateng diya te
otaw tanda te peghowang te Timanem. Pengkey mekesebad si Adam
peg-inang te sala, minikagi se Timanem te keilangan ipelumun se kedita
te otaw. Meneng pengkey medita se sala ininang te kedita tadon,
tinebangan kidon te Timanem, aw minikagi sikandin te eked kidon din
pelumuni. 17 Pengkey benal egkematay se kedita te otaw tanda te sala
ininang te sebad otaw si Adam, meneng onto meépiya se dimateng diya
kenitadon tanda te ininang te sebad otaw si Jesu Cristo. Onto meépiya
se tabang te Timanem imbowang din kenitadon, siyan peg-aneng-aneng
din te metolid kidon, so aw kominawa kidon te tabang din siyan, begayan
kidon din te kaling pedowan, aw ipelowan kidon doma din doton te
langit.

18 Netegahan tadon den te impelumun se kedita te otaw tanda te peg-
inangiAdam te sala, meneng doen kaling pedowan imbegay te Timanem
kenitadon aw inaneng-aneng din te metolid kidon tanda te peg-inang
i Cristo te mépiya. 19 Weda tolo si Adam te Timanem, aw yan se doun
te kinetinan se kedita te otaw te sala. Meneng timolo si Jesu Cristo te
Timanem, aw yan se doun te medita se otaw eneng-enengen te Timanem
te metolid dan.

20 Impekeliwat te Timanem se menge punu din ki Moises, amon
metaga-taga kidon te onto dakel se sala ininang tadon. Meneng pengkey
dakel se sala ininang tadon, labi pa dakel se tabang te Timanem kenita-
don. 21 Pengkey egkematay se kedita te otaw neallang te sala, meneng

egtebangan te Timanem se kedita te otaw megpesakop diya kandin, so
eneng-enengen din te metolid dan. Begayan din dan heman te kaling
pedowan wedad temanan pineokit te ininang te Pengolo tadon si Jesu
Cristo.

6

Pegkematay aw pegkeantay doma ki Cristo

1Nayan, doen besi menge otaw meg-aneng-aneng te mepiya aw gayed
kidon meg-inang te sala amon labi pa dakel se keido te Timanem keni-
tadon. 2 Meneng eked iyan kepakay. Pegpesakop tadon diya ki Cristo,
iling kidon te otaw nematay so eked kidon den keibeg te sala. Yan eked
den heman kepakay aw meg-inang kidon te sala. 3Netegahan niyo den te
pegpebonyag te kedita tadon migpesakop diya ki Jesu Cristo, migsebad
kidon diya te kemetayun din kidoen te kros. 4 Pineokit te pegpebonyag
tadon, iling te nematay kidon doma kandin, aw iling te inlebeng kidon
heman doma kandin. Neinang iyan amon begayan kidon te Timanem te
kaling pedowan, iling te peg-antay din ki Cristo lekat te nematay pineokit
te tolos din.

5 So migsebad kidon den diya ki Cristo te pegkematay tadon iling
kandin, yan megsebad kidon heman diya kandin te pegkeantay tadon
iling te pegkeantay din. 6 Netegahan tadon te peglansang ki Jesus doton
te kros amon matay, iling te inlansang heman se tapay pedowan tadon
doma kandin doton te kros, amon eked kidon den keibeg meg-inang
te sala, aw amon eked kidon den keallang te sala, 7 so aw matay se
otaw, eked sikandin peg-inang te sala. 8 So iling te nematay kidon
den doma ki Cristo te pegpemenal tadon kandin, yan netegahan tadon
te binegayan kidon heman te kaling pedowan wedad temanan iling
kandin. 9 Netegahan tadon den te inantay si Cristo lekat te nematay,
aw eked palos sikandin toda kematay. Dinaeg din den se eneg te
kemetayun. 10 Mekesebad olo sikandin kematay, aw eked palos sikandin
toda kematay. Pineokit te pegkematay din, dinaeg din se eneg te sala.
Neantay den sikandin lekat te nematay, aw gayed den ipegduyun se
Timanem pineokit te eg-inangen din. 11 Iling heman kenyan, keilangan
eneng-enengen niyo te iling kaw den te otaw nematay so eked kaw
den keibeg te sald. Pineokit te pegpesakop niyo diya ki Jesu Cristo,
binegayan kaw den te kaling pedowan, aw yan keilangan iduyun heman
se Timanem pineokit te eg-inangen niyo.

12Yan eked den kepakay aw beya-beyaan kaw te sala. Eked den kepakay
aw tomolo kaw te medaet ibeg te pedowan niyo. 13 Ika niyo eglegamit
te lawa niyo meg-inang te sala. Meneng keilangan ipelowan niyo se
Timanem diya kenyo, so impelowa kaw din lekat te kemetayun aw
binegayan kaw din den te kaling pedowan. Begayi niyo se lawa niyo
diya te Timanem amon gemiten din iyan meg-inang te metolid. 14 Eked
kaw den keleges meg-inang te sala, so nekelowa kaw den kena pineokit
te menge punu ingkeliwat i Moises, meneng pineokit te keido aw tabang
te Timanem.

Keilangan metolid se eg-inangen
15 Nayan, pengkey eneng-enengen te Timanem te metolid kidon kena
pineokit te pegtold tadon te menge punu ingkeliwat i Moises meneng
pineokit te keido din, ika niyo eg-aneng-aneng te mepakay aw meg-inang



Roma 6:16 285 Roma 7:6

kidon te sala. Ika niyo eg-aneng-aneng iling kenyan. 16 Netegahan niyo
den, aw megpeallang kaw diya te doma otaw, keilangan tomold kaw
kandin. Iling heman kenyan, aw meallang se otaw diya te sala, detengan
sikandin te kemetayun wedad temanan. Meneng aw tomolo se otaw te
Timanem, eneng-enengen te Timanem te metolid sikandin. 17 Kedengan,
neallang kaw te sala. Meneng onto a den egpesiontong diya te Timanem,
so nelobos den se pedowan niyo egtolo te kebenalan intolada kenyo
tepad te Timanem pinesekopan niyo. 18 So impelowa kaw den lekat te
sala, keilangan metolid se eg-inangen niyo. 19 Kena medalem se kagi ko
kenyo seini, so ibeg ko mekelabet kaw te tolada ko kenyo. Kedengan,
neallang kaw te sala, aw ginamit niyo se lawa niyo mig-inang te sala, aw
gayed niyo pigdogangan se sala. Meneng songkani, keilangan gemiten
niyo se lawa niyo meg-inang te metolid amon benal kaw egpenimanem.
20 Kedengan te pegkeallang niyo te sala, weda kaw peg-aneng-aneng
tepad te metolid ibeg te Timanem. 21 Meneng wedad ontong niyo lekat
te ininang niyo kedengan, siyan medaet egkeyéyaan niyo den songkani,
so detengan te kemetayun wedad temanan se otaw eg-inang te sala iling
kenyan. 22 Meneng so impelowa kaw den te Timanem lekat te sala aw
migpesakop kaw den diya kandin, doen den ontong niyo, so ininang kaw
din egpenimanem, aw yan begayan kaw din te kaling pedowan wedad
temanan. 23 Detengan te kemetayun wedad temanan se otaw eg-inang
te sald. Meneng se ibowang te Timanem, yan se kaling pedowan wedad
temanan pineokit te pegpemenal tadon te Pengolo tadon si Jesu Cristo.

7

Eked kidon keleges tomolo te menge puntt ingkeliwat i Moises

1 Menge kedowa ko, biyasa kaw tepad te menge punu te gobirno, aw
yan netegahan niyo te keilangan tomolo se otaw te punu te gobirno
taman olo te pegkematay din. Meneng aw matay se otaw, eked den
keleges tomolo. 2Yan eked toda pengognan se bayi doen esawa singed
aw matay se esawa din, so yan se punu te gobirno. Meneng aw matay
se esawa te bayi, mepakay aw mengognan toda, so wedad den labut din
te punu siyan. 3 Meneng aw tomaking se bayi te doma meama te eked pa
kematay se esawa din, yan mekelakad. Meneng aw matay se meama aw
toda mengognan se esawa din, eked pekelakad so wedad kelebutan te
punu te gobirno tepad te mona esawa din.

4Menge kedowa ko, iling kidon heman kenyan, so pegkematay i Cristo,
iling te nematay kidon heman doma kandin. So nematay kidon, eked
kidon den keleges tomolo te menge punu ingkeliwat i Moises, meneng
mepakay aw tomaking kidon den ki Cristo inantay te Timanem lekat te
nematay, amon tomolo kidon te ibeg te Timanem. 5 Kedengan dalem
te pegtaking tadon te ibeg te pedowan tadon, doen medaet ibeg tadon
nekeboyo kenitadon pineokit te menge punu ingkeliwat i Moises. Yan
se doun te detengan kidon peden te kemetayun, so gayed kidon mig-
inangte sala. ¥Meneng so iling te nematay kidon den, eked kidon keleges
tomolo te menge punu ingkeliwat i Moises, so impelowa kidon den te
Timanem lekat te pegkeallang tadon kenyan. Kedengan te pegtaking
tadon te menge punu insolat i Moises, weda kidon peketolo te ibeg te
Timanem. Meneng songkani, mekebatog kidon den tomolo te ibeg te
Timanem so egtabang se Espiritu Santo kenitadon.

Kekemowan te menge puntt ingkeliwat i Moises

7 Nayan, doen besi menge otaw meg-aneng-aneng den te medaet se
punu ingkeliwat i Moises. Meneng kena iyan medaet, so pineokit te
punu ingkeliwat i Moises, netegahan ko den aw eden se sala. Simpana
wedad punu megsagda te peg-inga, eked ko ketegahi te medaet se peg-
ingad. 8 Meneng pegketaga-taga ko te punu te Timanem tepad te peg-
inga, labi a pa gayed eg-inga so medaet se ibeg te pedowan ko. Simpana
wedad punu, weda ko ketegahi aw eden se sala. 9 Kedengan te weda ko
onto ketegahi aw eden se impunu te Timanem, eden ko aw meépiya se
pedowan ko. Meneng pegketaga-taga ko te kebenalan tepad te menge
punu, netegahan ko den te nelegeb se pedowan ko te sala, aw detengan
a te kemetayun wedad temanan. 10 Pengkey doen kaling pedowan
wedad temanan impakang diya te otaw ontd tomold te menge punu
te Timanem, meneng netegahan ko te detengan a te kemetayun tanda
te peglapang ko te punu din. 11 Neekalan a te sala, so pengkey mepiya
peden se pinelimanan ko tanda te pegtold ko te menge punu, meneng
detengan a te kemetayun wedad temanan tanda te peglapang ko te punu
te Timanem.

12Wedad palos kemali diya te menge punu ingkeliwat i Moises. Lekat
te Timanem se teg sebad-sebad punu siyan, aw onto iyan metolid aw
ontd mepiya. 13 Meneng ika niyo eg-aneng-aneng te mepiya punu te
Timanem se linekatan te kemetayun ko. Kena iyan, so detengan a te
kemetayun tanda te peglapang ko te meépiya punu siyan, amon metaga-
taga a te medaet se sala ininang ko. Pineokit te mépiya punu te Timanem,
impetaga-taga a te ontd medaet se sala ininang ko.

Egbolaw se dowa ibeg te otaw

14Netegahan tadon te mepiya se punu te Timanem so lekat iyan kandin.
Meneng doen pa medaet ibeg te pedowan ko. Iling a te allang so eg-
inang a te sala. 15 Nepela a te eg-inangen ko, so pengkey meibeg a
meg-inang te mépiya, meneng eked ko iyan keinang. Pengkey eked a
keibeg meg-inang te medaet, meneng yan se egkeinang ko. 16 Nayan, aw
eked a keibeg meg-inang te medaet eg-inangen ko, yan se pengilala te
netegahan ko te metolid se punu te Timanem. 17 Yan kena siaken se eg-
inang te medaet, meneng lekatiyan te medaet ibeg te tapay pedowan ko.
18 Netegahan ko te wedad palos meépiya kidoen te tapay pedowan ko, so
pengkey meibeg a meg-inang te mépiya, meneng eked ko iyan keinang.
19Yan se doun te eked ko keinang se meépiya inangen ko peden. Meneng
gayed ko egkeinang se medaet eked ko peden inangi. 20 Aw egkeinang ko
se eked ko peden inangi, yan kena siaken se eg-inang te medaet, meneng
lekat iyan te medaet ibeg te tapay pedowan ko.

21 Seini se gayed ko meinang. Aw meibeg a meg-inang te mepiya,
medaet se inangen ko. 22 Pengkey didalem te pedowan ko, ibeg ko tomolo
a te ibeg te Timanem, 23 meneng netegahan ko te sebad se ibeg te lawa
ko. Iling te egbolaw se ibeg te lawa ko aw aneng-aneng ko. Yan neallang
a diya te medaet ibeg te lawa ko. 24 Onto melima se pegkesawol ko siyan.
Sinu se megpelowa kanak lekat te pegkeallang ko diya te medaet ibeg
te pedowan ko detengan te kemetayun? 25 Yan egpesiontong a diya te
Timanem, so impelowa a din den pineokit te Pengolo tadon si Jesu Cristo.

Yan mig-indan a den kenyo te kelimahan ko. Pengkey ibeg ko tomold
a te ibeg te Timanem, meneng egpekeinang a pa te medaet so doen pa
medaet ibeg te pedowan Kko.

8

Otaw egbeya-beyaan te Espiritu Santo

1Yan eked pelumuni te Timanem se kedita te otaw migpesakop diya
ki Jesu Cristo. 2 So pegsebad ko diya ki Jesu Cristo, doen kaling pedowan
imbegay te Espiritu Santo kanak, aw yan se doun te wedad den keilangan
meg-inang a te sala, aw eked a den heman detengi te pelumun. 3 So
medaet se pedowan tadon, eked kidon peketolo te menge punu ingke-
liwat i Moises. Meneng tinebangan kidon te Timanem, so insogo din se
Bata din dini te tana. Migpekeotaw sikandin amon ipelumun tanda te
sala tadon. Pineokit te pegkematay din, wedad den eneg te sala, aw eked
kidon den keleges tomaking te medaet ibeg te pedowan tadon. 4Yan se
ininang te Timanem amon mekeinang kidon te metolid iling te impunu
din ingkeliwat i Moises. Eked kidon keleges tomaking te medaet ibeg
te pedowan tadon, so egpenabang se Espiritu Santo kenitadon amon
mekeinang kidon te metolid. 5 Aw egbeya-beyaan se otaw te medaet ibeg
te pedowan din, gayed sikandin eg-aneng-aneng tepad te pegtoman din
te medaet ibeg din. Meneng aw egbeya-beyaan te Espiritu Santo se otaw,
gayed sikandin eg-aneng-aneng tepad te pegtoman din te ibeg te Espiritu
Santo. 6 Aw meg-aneng-aneng se otaw tepad te pegtoman din te medaet
ibeg te pedowan din, detengan sikandin te kemetayun wedad temanan.
Meneng aw meg-aneng-aneng se otaw tepad te pegtoman din te ibeg te
Espiritu Santo, yan se otaw doen kaling pedowan wedad temanan, aw
melinaw se pedowan din. 7 Se otaw eg-aneng-aneng tepad te pegtoman
din te medaet ibeg te pedowan din, yan se egpoon te Timanem, so
kena sikandin egtolo te impunu te Timanem. Eked sikandin peketolo
te impunu te Timanem. 8 Aw egbeya-beyaan se otaw te medaet ibeg te
pedowan din, wedad palos inangen din kelubahan te Timanem.

9 Meneng kena kaw den egbeya-beyaan te medaet ibeg te pedowan
niyo, so egbeya-beyaan kaw den te Espiritu Santo eg-ogpa kidoen te
pedowan niyo. Aw doen otaw wedad Espiritu Santo diya kandin insogo
i Cristo, yan se otaw weda pegpesakop diya ki Cristo. 10 Meneng aw eg-
ogpa si Cristo diya kenyo, pengkey matay se lawa niyo tanda te sala,
meneng binegayan kaw te Timanem te kaling pedowan, so inaneng-
aneng din den te metolid kaw. 11 Timanem se mig-antay ki Cristo lekat
te nematay. Yan aw eg-ogpaan kaw te Espiritu Santo, entayen heman
te Timanem se lawa niyo lekat te nematay pineokit te Espiritu Santo eg-
ogpa kidoen kenyo.

12Na, menge kedowa ko, so eg-ogpaan kidon te Espiritu Santo, keilan-
gan meg-inang kidon te ibeg te Timanem. Keilangan eked kidon taking
te medaet ibeg te pedowan tadon, 13 so aw egbeya-beyaan kaw te medaet
ibeg te pedowan niyo, detengan kaw te kemetayun wedad temanan.
Meneng aw pineokit te tabang te Espiritu Santo lomenga kaw te peg-
inang niyo te sala, doen kaling pedowan niyo wedad temanan, 14 so
se kedita te otaw egbeya-beyaan te Espiritu Santo, yan se menge bata
te Timanem. 15 Pegpemegay te Timanem te Espiritu Santo diya kenyo,
weda kaw din inangi menge allang din, meneng ininang kaw din menge

bata din. Yan se doun te wedad den kelemitanan niyo, so mepakay den
aw Ama se itawal tadon te Timanem, so amay tadon den sikandin, 16 so
Espiritu Santo se egpetaga-taga kenitadon te menge bata kidon den te
Timanem. 17 So bata kidon din, doen aldaw domateng aw kominawa
kidon te kedita te képiyaan impetagad din kenitadon. Pengkey eden se
ibegay din ki Cristo, yan heman se ibegay din kenitadon. Aw pemilangen
kidon tanda te pegtaking tadon ki Cristo, ipelangkaw kidon heman doton
te langit doma i Cristo.

Doen keépiyaan impetagad te Timanem

18 Pengkey egpemilangen kidon dini lanto te tana, meneng aneng-
aneng ko aw kinewaen tadon se képiyaan impetagad te Timanem ken-
itadon, kelibelan tadon se kelimahan siyan, 19 so egpeliman se kedita
te ininang te Timanem te aldaw domateng aw ipekita din se kedita
te menge bata din. 20 Gebii, migkedaet se kedita ininang te Timanem
dini lanto te tand aw wedad den ontong so impelumun, kena lekat te
ibeg niyan meneng lekat te ibeg te Timanem. Meneng doen pa aldaw
pelimanan tadon 21 aw inangen te Timanem kaling se kedita te ininang
din amon wedad palos matay aw megkedaet. Yan meinang meépiya se
kedita, iling te kepiyaan domateng kenitadon menge bata te Timanem.
22 Te eked pa iyan ketoman, netegahan tadon te onto egkelimahan se
kedita te ininang te Timanem dini lanto te tana lamig seini, iling te bayi
agpet tebawan. 23 Kena 0lo doma ininang te Timanem se egkelimahan,
meneng sikitadon heman se egkelimahan dalem te pegpeliman tadon te
aldaw te ipekita te Timanem se kedita te menge bata din, aw metoman
meinang kaling se lawa tadon. Imbegay den se Espiritu Santo kenitadon,
aw sikandin se tagna te kedita te ibowang te Timanem kenitadon, 24 so
lekat te pegpelowa din kenitadon lekat te sala, gayed kidon egpeliman
kenyan. Aw dimateng den se pinelimanan tadon, eked kidon ikagi te
doen pa pelimanan tadon, so wedad otaw megpeliman te dimateng den.
25Meneng so weda pa dateng se egpelimanan tadon, keilangan medalem
se pedowan tadon dalem te pegpeliman tadon kenyan.

26 Egtebangan kidon heman te Espiritu Santo amon eked kidon lenga
se egpeliman. So aw eked kidon ketaga-taga aw eden se meépiya pemoy-
oen tadon te pegtawal-tawal tadon diya te Timanem, ikeliwat te Espiritu
Santo se ontd medalem ibeg te pedowan tadon eked tadon keikagi.
27 Netaga-taga se Timanem Amay aw eden se awop te pedowan tadon,
aw netegahan din heman aw eden se aneng-aneng te Espiritu Santo, so
egpemoyoen te Espiritu Santo diya te Timanem se tabang din kenitadon
menge sakop din lekat te kandin ibeg.

28 Netegahan tadon den te pineokit te kedita te domateng kenitadon,
doen képiyaan inangen te Timanem diya te kedita tadon doen dakel
pedowan kandin, so tinawal kidon din tanda te kandin ibeg. 29 Gebii
lekat te keteboan te keneyonan, tapay netaga-taga se Timanem aw sinu
se megpesakop diya kandin. Miglalang sikandin meg-inang kenitadon
iling te Bata din si Jesus, so ibeg din meinang se kedita tadon iling
te telekedowa, aw meinang si Jesus iling te kakay tadon. 30 Se kedita
tadon pinemalli te Timanem amon inangen kidon din iling te Bata din,
yan heman se tinawal din. Se kedita tadon tinawal din, yan heman
se inaneng-aneng din te metolid. Se kedita tadon inaneng-aneng din te
metolid, yan se ipelowan din doma kandin.

Kedakel te pedowan te Timanem kenitadon

31 Aw meg-aneng-aneng kidon tepad te kedita te képiyaan ininang
te Timanem kenitadon, ketegahan tadon te wedad palos mekedaeg
kenitadon so egdomaan kidon te Timanem. 32 Weda din temengi se
Bata din si Jesus, meneng insogo din sikandin simelilin kenitadon aw
nematay amon megtabang kenitadon. Aw iling kenyan se keido din
kenitadon, ibegay din heman se kedita te kelidoan tadon. 33 Wedad
palos mekeikagi te doen pa sala tadon. Pinemalli kidon te Timanem
aw sikandin se mig-aneng-aneng te metolid kidon. 34 Wedad palos
heman mekeikagi te keilangan ipelumun kidon. Nematay si Jesu Cristo
simelilin kenitadon. Meneng neantay heman sikandin lekat te nematay,
aw eglowan den sikandin doma te Timanem Amay din doton te langit,
aw egpemoyo0 den sikandin diya te Timanem Amay din te itabang din
kenitadon. 35 Pengkey eden se domateng kenitadon, netegahan tadon te
gayed dakel se pedowan i Cristo kenitadon. Pengkey kelimahan kidon,
aw mesamok kidon, aw pemilangen kidon, pengkey wedad kanen tadon,
aw wedad penenaktun tadon, pengkey elegen kidon aw imetayan kidon,
netegahan tadon te dakel se pedowan i Cristo kenitadon. 36 Doen insolat
kidoen te kagi te Timanem tepad te menge kelimahan siyan,

“Gayed kay agpet imetayan tanda te pegtaking day kamno.

Yan eg-ilingen kay te menge ayam-ayam karniro agpet iyawen.”
37Meneng pengkey egdetengan kidon te kedita te kelimahan siyan, onto
kidon domaeg, so meketayod kidon pineokit te tabang i Cristo gayed
doen dakel pedowan kenitadon. 3839 Netegahan ko te wedad palos
mekKkeelet te pegkedakel te pedowan te Timanem kenitadon. Pengkey
imetayan kidon, aw pengkey menamay pa se pegkematay tadon, gayed
kidon egkedekelan te Timanem te pedowan. Pengkey menge anghil,
aw pengkey menge doma eglowan, wedad mekeelet te pegkedakel te
Timanem te pedowan din kenitadon. Pengkey eden se domateng seini
aw modi aldaw, pengkey eden se mekelelamit, wedad mekeelet te
pegkedakel te Timanem te pedowan din kenitadon. Pengkey doton
diatas te langit, pengkey doton didalem te dagat, pengkey eden se
dini lanto te tana, wedad palos mekeelet te pegkedakel te Timanem
te pedowan din kenitadon imbegay din kenitadon pineokit te Pengolo
tadon siJesu Cristo.

9

Menge otaw pinemalli te Timanem

1 Nayan, doen den ipetaga-taga ko kenyo seini. Onto iyan benal, so
migpesakop a diya ki Cristo. Netegahan ko te kena kebolalaw se kagi ko
kenyo seini, so egbeya-beyaan a te Espiritu Santo. 2 Ibeg ko ketegahan
niyo te onto nelido se pedowan ko, aw iling te eked a kesinalay, 3 so
pengkey kedomaan ko se menge doma Judiyo, meneng weda dan pa
salig diya ki Cristo. Ibeg ko somelilin a peden kandan aw ipelumun a
te Timanem amon ketebangan ko dan. Pegwedaden ko peden heman
se pegpesakop ko diya ki Cristo amon meinang dan menge sakop din.
4 0nto den dan netebangan, so gebii pinemalli te Timanem se menge
bowad-bowad ilsrael, aw pigbata din dan. Sikandan se pinekitaan din te
kelangkaw din. Sikandan heman se pinekangan din te tebangan din dan.
Sikandan se sineligan din te menge punu ingkeliwat i Moises. Sikandan

se tinoledaan din tepad te pegsimba dan kandin. Medita heman se
pakang din kandan. 3 Nedengeg se menge kemonaan dan pinemalli
din gebii. Pegpekeotaw te Misiyas, timebaw sikandin diya te kandan
pongan. Sikandin se Timanem eglowan diya te kedita. Iduyun sikandin
te wedad temanan. Metoman iyan.

6Nayan, pengkey doen menge Judiyo weda salig diya ki Cristo, meneng
eked a ikagi te weda ketoman te Timanem se pakang din. Kena kedita te
bowad-bowad i Israel se pinemalli te Timanem. 7 Iling heman kenyan,
weda pemellii te Timanem se kedita te menge bowad-bowad i Abraham,
so minikagi se Timanem diya ki Abraham,
“Se menge bowad-bowad te bata no si Isaac, yan olo se eneng-enengen

. ko te onto bowad-bowad nikaw.” _ ]
8 Pineokit te kagi te Timanem siyan, impetaga-taga din kenitadon te eked

din eneng-enengi te menge bata din se kedita te otaw, so eked eneng-

enengi te Timanem te menge bata din se otaw singed aw doen pakang

din tepad kandan. 9 010 sebad se bata i Abraham pinemalli te Timanem,
so tapay migpakang se Timanem ki Abraham tepad ki Isaac, kagi din,

“Doen inangen ko metolos te modi omay, so doen batd meama tomebaw
diya te esawa no si Sara.”

10 Doen heman pinemalli te Timanem diya te didowa bata te kemon-
aan tadon si Isaac, so tinebawan se esawa din si Rebecca te pingin.
1112 pengkey weda dan pa tebaw, pengkey wedad pa ininang dan mépiya
aw medaet, minikagi se Timanem diya te inay dan, kagi din,

“Lomowan se modi tomebaw diya te mona tomebaw.”

Yan pinemalli te Timanem se modi timebaw amon ipetaga-taga din te

kena din egpemellien se otaw tanda te ininang dan meépiya, meneng

egpemellien din se otaw lekat te tod din aw ibeg din, 13 so doen kagi te

Timanem insolat,

“SiJacob se nedekelan ko te pedowan, kena si Esau.”

14 Nayan, doen besi menge otaw meg-aneng-aneng te medaet se ini-
nang te Timanem so sebad olo se pinemalli din aw weda din pemellii se
doma. Meneng kena medaet se pegpemalli din kenyan, 15 so minikagi se
Timanem diya ki Moises, kagi din,

“Siak se memalli aw sinu se keidowan ko. Siak se memalli aw sinu se
kedekelan ko te pedowan.”

16 Yan netegahan tadon den te kena egpemellien te Timanem se otaw

lekat te ibeg dan aw kepagod dan, meneng lekat te keido te Timanem se

pegpemalli din. 17 Insolat se inikagi te Timanem diya te selotan te Ehipto
gebii weda din keidowi, kagi din,

“Impelowan ko sikona selotan amon ipetaga-taga ko te onto a metolos pi-
neokit te pegdaeg ko kamno amon medengeg a kidoen te kebelad
te keneyonan.”

18 Yan netegahan tadon den te Timanem se egpemalli aw sinu se otaw

keidowan din aw sinu se otaw pebeyaan din metugul.

19 Nayan, so Timanem se egpemalli aw sinu se sekopen din, doen besi
otaw doton kenyo meg-aneng-aneng te nenga lay ipelumun te Timanem
se otaw weda din pemellii, so eked dan kebatog se megtoda te ibeg te
Timanem. 20 Meneng eked kepakay aw somila kidon te Timanem, so
0l0 kidon otaw ininang din. Eked kepakay aw meg-insa se koden diya
te otaw migtiyon kenyan te nenga lay ininang din iyan iling kenyan.

21 Aw meg-inang se otaw te koden, sikandin se memalli aw eden se bawa
te koden inangen din. Pengkey sebad 0lo kumu se tana, mepakay aw
tengaen din iyan, amon inangen din se sebad koden mepalas aw sebad
koden wedad palas.
22Tling heman kenyan se ininang te Timanem, so pengkey keilangan
ipelumun din se otaw neopalan din amon ipetaga-taga din te sikandin
se onto melangkaw, meneng tanda te kedalem te pedowan din, weda
din dan tagmon pelumuni. 23 Yan se ininang din amon ipetaga-taga
din diya te kedita tadon neidowan din te ont0 sikandin meépiya, so
impetagad kidon din amon begayan kidon din te képiyaan doton te langit.
24Sjkitadon se otaw siyan tinawal te Timanem. Kena 0ld menge Judiyo se
tinawal din, meneng otaw heman kena Judiyo. 25 Kidoen te libro insolat
10Oseas, doen kagi te Timanem insolat, kagi din,
“Sekopen ko den se menge otaw weda ko pa sekopi. Kedekelan ko den
te pedowan se menge otaw weda ko pa kedekeli te pedowan.
26 Pengkey doton te ogpeanan te menge otaw nebensihan so
kena dan sakop ko, tewalen dan menge bata te Timanem wedad

. temanandin.” = )
27Seini heman se inikagi i Isaias tepad te menge Judiyo,

“Pengkey megkedita se menge Judiyo igsa eked dan kebilang iling te
enay doton te dagat, meneng o0lo pilabok se mekelowa lekat te
pelumun. 28 So domateng se aldaw ayas tomanen te Timanem se
kagi din te onto din ipelumun se otaw dini lanto te tana.”

291ling kenyan se tapay inikagi i Isaias, kagi din,

“Simpana sikitadon menge Judiyo eked keidowi te Timanem Metolos,
wedad palos mesama kenitadon, so tigkan megela se kedita tadon
iling te pegkegela te tege Sodoma aw tege Gomora.”

Weda taking se menge Judiyo te peokit ininang te Timanem

30 Nayan, netegahan tadon den ini. Pengkey weda pegpeliman se
menge otaw kena Judiyo te eneng-enengen te Timanem te metolid dan,
meneng doen den kandan inaneng-aneng din te metolid dan pineokit te
pegsalig dan diya ki Cristo. 31 Meneng pengkey ontd measeb se menge
Judiyo timolod te menge punu ingkeliwat i Moises amon eneng-enengen
te Timanem te metolid dan, meneng weda dan iyan kebatog. 32Weda dan
iyan kebatog so weda dan salig diya ki Cristo, meneng simalig dan diya te
mepiya inang dan. So kimulu dan ki Cristo, iling dan te otaw nekedogso
diya te bato kidoen te dalan. 33 Iling kenyan se kagi te Timanem insolat,
“Isawol ko se otaw doton te lonsod te menge Judiyo iningedanan Sion.
Iling sikandin te bato mekebangkil kandan, aw iling te bato
kedogsoan dan. Meneng eked palos pekebollog se otaw somalig

diya kandin.”

10

1 Menge kedowa ko, ontd a egkeibeg te mekelowa se menge doma
ko Judiyo lekat te sala, aw yan se ipegtawal-tawal ko diya te Timanem
tepad kandan. 2 Netegahan ko te ontd dan measeb tomaking te ketanem
pinemenalan dan tepad te Timanem. Meneng weda dan ketaga-taga te
kebenalan. 3 Weda dan ketegahi te doen peokit ininang te Timanem
amon eneng-enengen din te metolid dan. Yan ininang dan beling se
kandan peokit. Meneng weda eneng-enengi te Timanem te metolid dan,

soweda dan taking te peokit ininang din. 4Si Cristo se temanan te menge
punu ingkeliwat i Moises. Lekat niyan, eneng-enengen den te Timanem
te metolid se kedita te otaw somalig diya ki Cristo.

Mepakay aw somalig se kedita te otaw diya ki Cristo

5 Gebii, simolat si Moises tepad te inangen te menge otaw meibeg
eneng-enengen te Timanem te metolid dan pineokit te pegtolo dan te
menge punu ingkeliwat din, kagi din,
“Eneng-enengen te Timanem te metolid se otaw onto meketolo te menge

punu ingkeliwat ko.”
6 Meneng doen heman kagi te Timanem insolat diya te kedita tadon
inaneng-aneng te Timanem te metolid kidon pineokit te pegsalig tadon
diya ki Cristo. Pineokit kenyan, netegahan tadon te eked kepakay aw
meg-aneng-aneng kidon te keilangan doen pa domoton te langit amon
mangay ki Cristo. 7 Eked heman kepakay aw meg-aneng-aneng kidon te
keilangan doen pa domoton didalem te tana amon meg-antay ki Cristo
lekat te nematay. 8 Doen heman kagi te Timanem insolat,
“Kidoen kenyo se kagi te Timanem, so yan se egbelaw-belewayen niyo
aw eg-eneng-enengen niyo.”

Yan se kagi te Timanem ipegtolada day te keilangan somalig kidon diya
ki Cristo. 9 Aw mikagi kaw te benal migpesakop kaw den diya te Pengolo
tadon si Jesus, aw memenal kaw te inantay sikandin te Timanem lekat
te nematay, yan mekelowa kaw lekat te pelumun te Timanem. 10 Aw
melobos se pedowan tadon te pegsalig tadon diya ki Cristo, yan eneng-
enengen te Timanem te metolid kidon. Aw meg-indan kidon te menge
doma otaw te benal simalig kidon den diya ki Jesu Cristo, yan ipelowa
kidon din lekat te pelumun din. 11 Doen kagi te Timanem insolat,
“Eked palos pekebollog se otaw somalig diya kandin.”
12Tbeg te Timanem, somalig se kedita te otaw diya ki Jesu Cristo. Wedad
elet diya te Judiyo aw otaw kena Judiyo, so olo sebad se Pengolo te kedita
tadon. Onto din egkeidowan se kedita te otaw memoyo te tabang din,
1350 doen kagi te Timanem insolat,
“Mekelowa lekat te sala se kedita te otaw memoy0 diya te Pengolo

»

ta .
14Meneng eked dan pekepemoyo te tabang din singed aw somalig dan
diya kandin. Eked dan pekesalig diya kandin singed aw menenalan dan
te kagi din. Eked dan heman penenalan te kagi din singed aw doen otaw
megtolada kandan. 15 Wedad heman otaw megtolada kandan singed
aw doen isogd doton kandan. Meneng doen den otaw insogd amon
megtolada kandan, so doen insolat kidoen te kagi te Timanem,
“Onto mepiya se pegdateng te menge otaw egtolada te Mépiya Indan.”
16 Meneng te pegtolada dan te Mépiya Indan, pilabok se Judiyo nemenal
kenyan, so gebii minikagi se telekeliwat te kagi te Timanem si Isaias,
“E Pengolo ko, wedad nael otaw nemenal te intolada day.”
17Yan netegahan tadon te eked pemenal se otaw singed aw menenalan
dan te kebenalan. Se kebenalan, yan se ipegtolada day tepad ki Cristo.
18 Pengkey weda pemenal se keditaan te Judiyo, meneng ika niyo eg-
aneng-aneng te weda dan indani te kebenalan. Inindanan den dan, so
doen kagi te Timanem insolat,
“Dinineg den iyan te kedita te otaw dini lanto te tana.
In-indan den iyan doton te kebelad te keneyonan.”

19 Pengkey medita se bowad-bowad i Israel weda pemenal, meneng ika
niyo eg-aneng-aneng te weda dan kelebeti se intolada kandan, so doen
kagi te Timanem insolat i Moises gebii, kagi din,
“Tebangan ko se menge otaw kena Judiyo amon minga kaw kandan.
Keidowan ko se menge otaw egkebensihan niyo amon meopal kaw.”
20 Labi pa mebangal se kagi te Timanem insolat i Isaias tepad te menge
otaw kena Judiyo, kagi din,
“Kinita a te menge otaw weda pengemaha kanak.
Pengkey weda dan peg-insa tepad kanak, meneng migpekita a den
diya kandan.”
21 Doen heman kagi te Timanem insolat i Isaias tepad te menge Judiyo,
kagi din,
“Pengkey gayed a egtawal kandan amon megpedapag dan diya kanak,
meneng kena dan egtolo so metugul dan.”

11

Neidowan te Timanem se menge Judiyo
1 Nayan, pengkey wedad nael Judiyo nemenal, meneng ika niyo eg-
aneng-aneng te timinayog se Timanem te kedita te Judiyo, so siaken
heman sebad Judiyo. Si Abraham se kemonaan ko, aw nesakop a heman
diya te pongan i Benjamin. 2 Weda tinayog se Timanem te menge Judiyo,
siyan pinemalli din gebii. Netegahan tadon iyan so doen insolat diya te
kagi te Timanem tepad te inikagi te telekeliwat te kagi te Timanem si

Elias gebii. Pegtawal-tawal din diya te Timanem, mig-indan sikandin

tepad te medaet ininang te menge doma din Judiyo, 3kagi din,

“E Pengolo ko, nengimatay dan te menge doma telekeliwat te kagi nikaw.
Migbaet dan heman te menge solanan te ipegpemegay day diya
kamno. Sebad ko 0lo se nesama egtaking kamno, aw ibeg dan
mengimatay heman kanak.”

4 Meneng kena 0l0 si Elias se egtaking te Timanem, so seini se inikagi te

Timanem diya kandin, kagi din,

“Doen pa pito melalan otaw tinani ko weda pegsimba te inotaw
iningedanan Baal.”

51ling heman kenyan, doen heman songkani menge otaw egtaking te

Timanem pengkey pilabok kidon, so pinemalli kidon din pineokit te

keido din. 6 Simpana pemellien ol6 te Timanem se menge otaw mepiya

se inang dan, kena iyan lekat te keido din. Meneng pinemalli kidon
din kena pineokit te ininang tadon pengkey mepiya aw medaet, meneng
pinemalli kidon din pineokit te keido din kenitadon.

7Yan se doun te netegahan tadon den ini. Pengkey ibeg te keditaan
te Judiyo eneng-enengen te Timanem te metolid dan pineokit te pegtolo
dan te menge punu ingkeliwat i Moises, meneng weda dan iyan kebatog.

Pilabok ol0 se Judiyo pinemalli te Timanem, aw yan se otaw inaneng-

aneng din te metolid dan. Meneng weda pegpetaga-taga se Timanem te

kebenalan diya te doma Judiyo, 8 so doen kagi te Timanem insolat tepad
te menge Judiyo weda pemenal kandin,

“Impekagsen te Timanem se olo dan amon eked dan pekelabet te kebe-
nalan. Ininang din dan iling te otaw eked kita pengkey doen
mata dan, aw eked dineg pengkey doen telinga dan, aw iling dan
kenyan lamig songkani.”

91ling heman kenyan se insolat i David gebii,

“Pengkey dakel se kanen dan, meneng meinang iyan litag aw belatik aw
tokliben, so detengan dan te pelumun. 10 Meinang dan iling te
otaw bota amon eked dan Kkita te kebenalan. Meinang dan iling
te otaw bongkog tanda te kelimahan wedad temanan domateng

kandan.”
11Nayan, pengkey nekesala se keditaan te Judiyo so weda dan pemenal

ki Cristo, meneng ika niyo eg-aneng-aneng te eked den kepakay aw
megselsel dan, so kena iyan benal. Meneng so nekesala se menge Judiyo,
doen den menge otaw kena Judiyo impelowa te Timanem lekat te sala.
Impelowa din dan amon minga se menge Judiyo kandan aw memenal
dan heman. 12So nekesala se menge Judiyo, tinebangan den te Timanem
se kedita te otaw te keneyonan. So weda kinawa se menge Judiyo te
ontong ibegay peden te Timanem kandan, doen den ontong imbegay din
diya te menge otaw kena Judiyo. Pengkey meépiya se ininang te Timanem
siyan, meneng labi pa mépiya aw megpesakop heman se kedita te Judiyo
diya ki Cristo.

Sinakop heman te Timanem se menge otaw kena Judiyo
13 Nayan, doen isolat ko diya te kedita niyo kena Judiyo. Ininang a
sogounun i Cristo amon megtolada a kenyo te kagi din. Ontd a measeb te
pegtolada ko 14so ibeg ko minga se menge Judiyo kenyo nemenal, amon

doen heman kandan memenal aw mekelowa lekat te sala. 15 Pineokit te
pegtinayog te Timanem te menge Judiyo, mepakay aw megsebad den se

menge otaw kena Judiyo aw Timanem. Pengkey mepiya iyan, meneng
labi pa mepiya aw mesakop heman se menge Judiyo, so meinang dan
iling te otaw neantay lekat te nematay.

16 Se menge Judiyo, iling dan te pan imbegay diya te Timanem, so aw
kandin se sebad lapid te pan, kandin heman se kedakel te pan. Iling
dan heman te kayo imbegay diya te Timanem, so aw kandin se dalid
niyan, kandin heman se panga niyan. 17 Ipolingun ko se menge Judiyo
weda pemenal iling te menge panga te kayo iningedanan olibo intanem
te Timanem, so tinepd se menge panga niyan. Meneng sikiyo menge
otaw kena Judiyo nemenal, iling kaw te menge panga te kayo timobo
doton te kebenesan. Meneng inabat kaw te Timanem lekat te kayo
timobo doton te kebenesan aw insogpat kaw din doton te lawa te siyan
kayo intanem din amon tomilles kaw kidoen. Yan sinakop kaw den
te Timanem diya te menge otaw eg-ipaten din iling te menge Judiyo
inipat din gebii. 18 Pengkey iling te panga tinepo se menge Judiyo weda
pemenal, meneng ika niyo eg-aneng-aneng te labi kaw pa meépiya diya
kandan. Eked kepakay aw megpelangkaw-langkaw kaw, so iling kaw
0lo te panga. Matay se panga aw wedad dalid te kayo, so lekat te dalid
se keseg te panga.

19 Doen besi otaw kena Judiyo mikagi kanak iling kani, “Meneng labi
kay meépiya diya te menge Judiyo, so iling dan te panga tinepd amon
iselilin kay kandan.” 20 Benal se kagi din siyan te sinelilinan se menge
Judiyo, meneng tinepo dan te Timanem so weda dan pemenal. Inselilin
kaw din so nemenal kaw. Yan peg-aha kaw. Ika niyo egpelangkaw-
langkaw. 21 Weda keidowi te Timanem se menge Judiyo weda taking
kandin, pengkey iling dan te onto panga te kayo din, meneng tinepo
din dan. Yan ika niyo eg-aneng-aneng te pengkey lomenga kaw te

pegtaking niyo kandin, gayed kaw din pa keidowan. 22 Pineokit kenyan,
netegahan tadon den te doen otaw keidowan te Timanem, aw doen
heman otaw ipelumun din. Ipelumun din se otaw nekesala, meneng
keidowan kaw din aw tomayod kaw tomaking kandin. Meneng aw
lomenga kaw tomaking kandin, inangen kaw din heman iling te panga
tinepo. 23 Meneng aw megselsel se menge Judiyo aw tomaking dan
kandin, toda din dan sekopen iling te panga toda isogpat doton te kayo
amon tomilles, so mebatog din iyan inangen. 24 Sikiyo menge otaw
kena Judiyo, iling kaw te panga tinepo lekat te kayo timobo doton te
kebenesan, aw insogpat kaw diya te kayo intanem, pengkey wedad otaw
mig-aneng-aneng te mebatog iyan. Meneng se menge Judiyo iling te
panga te kayo intanem. Labi pa mola aw toda dan isogpat diya te kayo
tinepoan kandan.

Neidowan te Timanem se kedita te otaw

25 Menge kedowa ko kena Judiyo, doen kebenalan weda pa petega-
tegahi lamig songkani, meneng ipetaga-taga ko den iyan diya kenyo
amon eked kaw peg-aneng-aneng te sikiyo 0lo se otaw netaga-taga te
kebenalan. Metugul se keditaan te Judiyo songkani. Eked dan taking
te Timanem singed aw ona megpesakop se kedita te otaw kena Judiyo
pinemalli te Timanem. 26 Penga niyan, ipelowa te Timanem se kedita te

Judiyo, so doen kagi te Timanem insolat,
“Domateng se Egpelowa lekat te ogpeanan te menge Judiyo

iningedanan Sion.

Ipelowa din se kedita te menge bowad-bowad i Jacob lekat te sala

dan.”
27“Yan tomanen ko se pakang ko kandan, so pegwedaden ko se sala

ininang dan.”

28 Neinang poon te Timanem se keditaan te Judiyo, so weda dan pene-
nalan te Mepiya Indan tepad ki Cristo, aw pineokit kenyan, nekelowa
kaw den lekat te sala pengkey kena kaw Judiyo. Meneng dakel pa
se pedowan te Timanem kenami menge Judiyo, so pinemalli kay din
aw tomanen din pa se pakang din diya te menge kemonaan day gebii.
29 Eked ketoda se aneng-aneng te Timanem tepad te otaw pinemalli din
aw binegayan din te képiyaan. 30 Sikiyo menge otaw kena Judiyo, weda
kaw tolo te ibeg te Timanem kedengan, meneng so weda tolo se menge
Judiyo, neidowan kaw den te Timanem. 31Iling heman kenyan, pengkey
kena egtold se keditaan te Judiyo songkani, meneng tanda te keido te
Timanem kenyo, keidowan dan heman te Timanem te modi aldaw.
32 Impetaga-taga te Timanem te nekesala se kedita te otaw, pengkey
Judiyo aw otaw kena Judiyo, amon ipetaga-taga din te doen keido din
diya te kedita te otaw.

Iduyun se Timanem
330nto mepiya se Timanem. Wedad temanan te keido din, aw kebiyasa
din, aw pegketaga-taga din. Eked kidon onto ketaga-taga te aneng-aneng
din aw tod din, 34so doen kagi te Timanem insolat,
“Wedad palos otaw netaga-taga aw eden se aneng-aneng te Pengolo

tadon.
Wedad heman palos otaw migtolada kandin.

35Wedad heman ibegay tadon kandin keilangan liwanan din.”

36 Sikandin se mig-inang te kedita, aw pineokit te tolos din, egbaya-baya
sikandin te kedita te ininang din. Iduyun heman sikandin pineokit te
kedita niyan. Iduyun sikandin te wedad temanan. Metoman iyan.

12

Begayi niyo se pegkeotawun niyo diya te Timanem

1Nayan, menge kedowa ko, ontd mepiya se keido te Timanem kenita-
don, aw yan se doun te megpunu a den kenyo te keilangan betel niyo
ibegay se pegkeotawun niyo diya te Timanem dalem te doen pa pedowan
niyo. Aw ibegay niyo se pegkeotawun niyo diya kandin, kinewaen din
iyan, aw ipetaga-taga niyo te melobos se pedowan niyo te pegsimba niyo
kandin. 2 Ika niyo egtaking te ketanem te otaw kena egpenimanem.
Meneng pemoyoi niyo te inangen te Timanem kaling se aneng-aneng
niyo amon metolid se eg-inangen niyo. Yan ketegahan niyo aw eden se
ibeg te Timanem inangen niyo, so meépiya iyan, aw kelubahan din, aw
wedad kolang niyan.

3 Tanda te pegsogod te Timanem kanak, doen den ipunu ko diya te
kedita niyo egpemenal. Ika niyo egpelangkaw-langkaw. Meneng keilan-
gan metolid se aneng-aneng niyo tepad te mebatog niyo inangen tanda
te kebiyasa imbegay te Timanem kenyo te pegsalig niyo diya kandin.
4 Pengkey medita se kinemoloan diya te lawa te otaw, meneng netibok
se kedita niyan diya te sebad lawa, aw doen kekemowan te kedita
te kinemoloan diya te lawa. 3 Iling heman kenyan, pengkey medita
kidon egpemenal, meneng pegsebad tadon diya ki Cristo, neinang kidon
iling te lawa din amon megpetebangay kidon iling te pegpetebangay
te menge kinemoloan diya te lawa. ¢ Yan, so medita se kemolo te
kebiyasa imbegay te Timanem diya te teg sebad-sebad kenitadon tanda
te tabang din, keilangan gemiten tadon iyan amon megpetebangay
kidon. Aw binegayan kaw te Timanem te kebiyasa te pegkeliwat te kagi
te Timanem, keilangan komeliwat kaw te kebenalan insalig din kenyo.
7 Aw binegayan kaw te kebiyasa te pegtelaban, keilangan megtelaban
kaw. Aw biyasa kaw egtolada, keilangan megtolada kaw. 8 Aw biyasa
kaw egpekagsen te pedowan te doma otaw egpemenal, yan se keilangan
inangen niyo. Aw ibeg te Timanem memegay kaw diya te doma otaw ne-
limahan, keilangan bowasag kaw kandan. Aw inangen kaw te Timanem
pengolo diya te doma otaw, keilangan measeb kaw te pegpengolo niyo.
Aw isog0 kaw te Timanem menabang te doma otaw nelido, keilangan
meluba se pedowan niyo te pegtabang niyo kandan.

9 Aw keidowan niyo se doma otaw, keilangan melobos se pedowan
niyo. Peg-eked kaw te medaet, meneng taking kaw ont0 te mepiya.
10 Tanda te pegpesakop niyo diya ki Cristo, neinang kaw den iling te
telekedowa, aw yan keilangan megpedekelay kaw te pedowan. Keilan-
gan meagka se pedowan te kedita niyo te pegpesegmanay. 11 Ika niyo
egketaka te pegtolo niyo te Pengolo tadon, meneng keilangan measeb
kaw, aw keilangan magsen heman se pedowan niyo. 12 Keilangan
meluba kaw so doen egpelimanan niyo. Aw pemilangen kaw, pede-
leg kaw te pegtaking niyo ki Cristo. Pedeleg kaw se pegtawal-tawal.
13 pegtabang kaw te menge doma sakop te Timanem nelimahan. Pegsag-
man kaw heman te menge otaw mepanaw.

14 Pemoy0 kaw diya te Timanem te keidowan din se otaw egpemilang
kenyo. Ika niyo egpemoyo te detengan dan te medaet, meneng pegtawal-
tawal kaw te keidowan din dan. 15 Aw doen keluba te doma otaw,
keilangan meluba kaw heman doma kandan. Aw doen kepuluk te
doma otaw, keilangan mepuluk kaw heman doma kandan. 16 Se kedita
niyo migpesakop diya ki Cristo, keilangan megsebad kaw te pedowan.
Ika niyo egpelangkaw-langkaw, meneng mépiya aw megpeketagad kaw
meg-inang te sagkep inang. Ika niyo eg-aneng-aneng te sikiyo olo se
netaga-taga te kebenalan.

17 Pengkey doen otaw meg-inang te medaet diya kenyo, ika niyo eg-
inang te medaet diya kandan. Pegpekeaseb kaw meg-inang te onto
mepiya eked silahi te doma otaw. 18 Pegpekeaseb kaw te pegsebad
te pedowan niyo diya te kedita te doma otaw. 19 Menge kedowa ko
egkedekelan ko te pedowan, ika niyo egmalit te menge otaw eg-inang
te medaet diya kenyo, meneng pebeyai niyo sikandan, so Timanem se
megpelumun kandan. Doen kagi te Timanem insolat,

“Minikagi se Timanem, siaken se megpelumun kandan.
Siaken se megmalit kandan.”

20 Meneng doen sebad punu te Timanem insolat tepad te mépiya inangen

tadon, kagi din,

“Aw bellosen se otaw egpoon kenyo, pekani niyo sikandin. Aw melao,
peinemi niyo. So pineokit te pegtabang niyo kandin, onto
sikandin meyaya.”

21 Aw meg-inang kaw te medaet diya te menge otaw eg-inang te medaet

diya kenyo, dagen kaw dan pineokit te pegtaking niyo te medaet. Meneng

aw meépiya se inangen niyo diya te otaw eg-inang te medaet diya kenyo,
mekedaeg kaw kandan pineokit te pegtaking niyo te mépiya.

13

Toloi niyo se menge opisyal te gobirno

1 Keilangan tomolo se kedita te otaw te menge opisyal te gobirno, so
wedad otaw meinang pengolo singed aw inangen sikandin te Timanem
pengolo. Ininang te Timanem pengolo se kedita dan. 2 Aw mato se otaw
te menge opisyal te gobirno, iling te mato sikandin te punu te Timanem,
so ininang dan te Timanem pengolo, aw yan se doun te ipelumun se
otaw mato kandan. 3 Aw mepiya se inangen tadon, eked kidon kelemitan
te menge otaw egpengolo. Meneng keilangan melemitan se menge
otaw eg-inang te medaet. Aw ibeg niyo eked kaw kelemitan te menge
opisyal te gobirno, peg-inang kaw te meépiya aw yan iduyun kaw dan,
4 50 ininang dan te Timanem pengolo amon meépiya se keogpa niyo.
Meneng aw eg-inang kaw te medaet, keilangan melemitan kaw, so
onto dan megpelumun kenyo. Ininang dan te Timanem pengolo amon
megpelumun dan te menge otaw eg-inang te medaet. 5 Yan se doun
te keilangan tomolo kaw te menge opisyal te gobirno, kena 0lo amon
eked kaw pelumuni te Timanem, meneng keilangan tomolo kaw, so
netegahan niyo te mépiya iyan.

6Yan heman se doun te keilangan mayad kidon te mihoras, so sogou-
nun te Timanem se kedita te opisyal egtoman te menge punu te gobirno.
7Yan bayad kaw te kedita te kemolo te mihoras ipebayad te gobirno. Told
kaw te menge opisyal te gobirno, aw pemasa kaw heman kandan.

Inangen tadon diya te doma

81ka niyo egpengotang amon wedad sala niyo. Meneng ika niyo palos
egwedad te pegpedekelay niyo te pedowan, so aw dakel se pedowan te
otaw diya te doma, timoman den sikandin te kedita te punu ingkeliwat i
Moises. 9Doen punu insolat, “Ika niyo eglakad. Ika niyo egbono. Ika niyo
egpenakaw. Ika niyo eg-inga.” Doen heman menge doma punu insolat,
meneng netibok se kedita niyan diya te sebad punu seini, “Kedekeli
niyo te pedowan se doma otaw iling te peg-aneng-aneng niyo te kenyo
pegkeotawun.” 10 Aw dakel se pedowan tadon diya te doma otaw, wedad
palos medaet inangen tadon diya kandan. Yan aw dakel se pedowan
tadon diya te doma otaw, meketolo kidon te kedita te punu ingkeliwat

iMoises.
11 Seini se keilangan inangen tadon, so netegahan tadon te agpet den

domateng se aldaw te kelowaan egpelimanan tadon. Eked kepakay
aw iling kidon te otaw neketedogi, meneng keilangan megpeketagad
kidon, so lomiko si Cristo te eked kenamay. Kena iling te kedengan te
kaling pegpesakop tadon diya ki Cristo, so mig-aneng-aneng kidon te
menamay pa se pegliko din. 121ling te agpet den lomaklak se kengitngit
aw domateng se aldaw, so agpet den se pegliko i Cristo. Doun niyan,
keilangan lomenga kidon meg-inang te medaet, aw keilangan meg-
inang kidon te metolid. Yan megpeketagad kidon iling te sondalo gayed
egpeketagad. 13 Keilangan tomalag mepiya se eg-inangen tadon amon
metaga-taga se kedita te otaw te wedad medaet mekeyaya kenitadon. Ika
niyo eg-iling te otaw egsamok, aw eglasing, aw eglayok te kena kandan
esawa, aw metibayi wedad yaya. Ika niyo egdindil. Ika niyo eg-inga.
14 Meneng peg-iling kaw te eg-inangen te Pengolo tadon si Jesu Cristo.
Ika niyo eg-aneng-aneng tepad te pegtoman niyo te medaet ibeg te lawa
niyo.

14

Keilangan megpetebangay diya te pegtaking tadon ki Cristo

1Nayan, peekopiniyo se otaw migpesakop diya ki Cristo pengkey weda
pa onto ketaga-taga te kebenalan. Pengkey sebad se aneng-aneng din
tepad te pegpenimanem, ika niyo egdindil kandin. 2 Eg-aneng-aneng
se otaw netaga-taga te kebenalan te mepakay din kanen se kedita te
kinemoloan te kanen. Meneng eg-aneng-aneng se otaw weda pa ketaga-
taga te kebenalan te eked din kepakay kanen se pengelapen. 3 Aw
egpengaen kaw te pengelapen, ika niyo eglindo te otaw kena egpengaen
kenyan. Aw kena kaw egpengaen te pengelapen, ika niyo egsila te
otaw egpengaen kenyan, so tomalag sakop te Timanem se kedita niyo.
4 Eked kepakay aw silahen tadon se ketanem egtekingan te menge
doma otaw singed aw kenitadon sineligan, so olo amo dan se mepakay
mikagi te mépiya aw medaet se ketanem egtekingan te sineligan din.
Meneng meépiya se eg-inangen tadon menge sakop din, so egpeketabang
se Pengolo tadon kenitadon.

51ling heman kenyan, doen otaw meibeg megsimba te sebad aldaw te
kelikit te simana. Meneng doen heman doma otaw mepakay diya kandin
se pegsimba te pengkey eden eldawi. Keilangan meg-aneng-aneng se
teg sebad-sebad kenitadon aw eden se ibeg te Timanem inangen tadon.
6 Aw meibeg se otaw megsimba te sebad aldaw, Timanem se ipegduyun

din pineokit te pegtaking din te ketanem siyan. Iling heman kenyan, aw
egpengaen se otaw te pengelapen, Timanem se egbesahan din pineokit
te pegpengaen din te pengelapen, so Timanem se egpesiontongan din
kenyan. Meneng aw kena egpengaen se otaw te pengelapen, Timanem
se eghesahan din pineokit te kena din pegpengaen te pengelapen, aw
egpesiontong sikandin diya te Timanem te egpenganen din. 7 Pengkey
matay kidon, pengkey dalem pa te weda kidon kematay, eked kidon
pegtebok te inangen tadon. 8 Dalem te weda kidon pa kematay, Pengolo
tadon si Cristo se egseligan tadon. Pengkey matay kidon, sikandin
heman se seligan tadon. Yan, pengkey dalem te weda kidon pa kematay,
pengkey matay kidon, sakop kidon pa te Pengolo tadon. ® Yan se doun te
nematay si Cristo aw neantay heman sikandin lekat te nematay, amon
lomowan sikandin diya te kedita tadon te weda kidon kematay, aw te
pegkematay tadon heman. 10Yan se doun te eked kepakay aw silahen
tadon se ketanem egtekingan te doma otaw migpesakop diya kandin.
Eked heman kepakay aw meglindo kidon kandan, so sominalo kwani se
kedita tadon te Timanem amon okomen kidon din. 11 Netegahan tadon
te benal iyan, so mebasa tadon se kagi te Pengolo tadon kidoen te kagi te
Timanem insolat,

“Metoman se kagi ko kenyo seini. Doen aldaw domateng te lomongken
se kedita te otaw diya kanak. Domuyun se kedita te otaw te
Timanem.”

12 Yan keilangan sominalo se teg sebad-sebad kenitadon te Timanem

amon meg-indan kidon te benal tepad te kedita te ininang tadon dini

lanto te tana.
13 Yan ika niyo egsila te ketanem egtekingan te menge doma sakop

i Cristo. Meneng keilangan eneng-enengen niyo tepad te ketanem
egtekingan niyo amon eked kedati se menge doma sakop i Cristo tanda
te eg-inangen niyo, aw amon wedad heman otaw meboyo meg-inang te
sala. 14 Tanda te pegsebad ko ki Jesus, onto a den netaga-taga te wedad
palos kanen ininang te Timanem eked kepakay kanen. Meneng aw meg-
aneng-aneng se otaw te doen kanen ininang te Timanem eked kepakay
kanen, eked kepakay aw kanen din iyan. 15 Aw kedatan se doma otaw
tomaking ki Cristo tanda te egpenganen niyo, medaet se pegpengaen
niyo kenyan, so iling te weda niyo sikandin kedekeli te pedowan. Ika
niyo egbaet te pegsalig te doma otaw diya ki Cristo pineokit te pegpen-
gaen niyo, so simelilin si Cristo heman kandin te pegkematay din doton
te kros. 16 Pengkey netegahan niyo te doen mépiya mepakay inangen,
meneng aw doen otaw somila kenyo tanda te peg-inang niyo kenyan, ika
niyo eg-inang kenyan. 17 Diya kenitadon migpesakop diya te peglowan te
Timanem, mepakay pengkey eden se kanen aw inemen tadon. Meneng
keilangan metolid se inangen tadon, aw melinaw se pedowan tadon
diya te doma otaw, aw yan begayan kidon te Espiritu Santo te keluba te
pedowan tadon. 18 Aw yan se inangen te kedita tadon egtolo ki Cristo,
meluba se Timanem kenitadon, aw mikagi heman se doma otaw te
meépiya se eg-inangen tadon.

19 Nayan, pengkey eden se inangen tadon, keilangan eneng-enengen
tadon amon eked kebati se kelinaw te pedowan tadon, amon megpete-
bangay kidon te pegtaking tadon ki Cristo. 20 Ika niyo egbaet te eg-
inangen te Timanem pineokit te pegpengaen niyo. Mepakay aw kanen ta-

don se kedita te kinemoloan te kanen, meneng eked kepakay aw kebatan
tadon se pegsalig te doma otaw diya ki Cristo pineokit te pegpengaen
tadon. 21 Labi pa meépiya aw eked kidon kaen te pengelapen, aw eked
kidon inem te bino, aw eked kidon peg-inang te pengkey eden amon
eked pekesala se doma otaw pineokit te pegtaking tadon te ketanem
siyan. 22Pengkey eden se aneng-aneng niyo tepad te ketanem egtekingan
niyo, ika niyo egpetaga-taga kenyan diya te doma otaw, so botong aw
Timanem old se metaga-taga kenyan. Meluba se otaw netaga-taga den
te metolid se ketanem pinemalli din egtekingan. 23 Meneng aw egdowa-
dowa se aneng-aneng te otaw tepad te pegpengaen din te pengelapen,
meKkesala sikandin aw komaen kenyan, so kena melobos se pedowan
din. Pengkey eden se inangen tadon, aw eked kelobos se pedowan tadon,
mekesala kidon.

15

1 Nayan, sikitadon menge otaw netaga-taga te kebenalan, keilangan
medalem se pedowan tadon diya te menge doma tadon weda pa onto
ketaga-taga te kebenalan. Eked kepakay aw 0lo kenitadon ibeg se inan-
gen tadon. 2 Keilangan meg-aneng-aneng se teg sebad-sebad kenitadon
aw eden se meketabang te doma otaw, amon melobos se pegsalig dan
diya ki Cristo. 3Pengkey si Cristo, weda sikandin peg-aneng-aneng tepad
te kandin ibeg, so doen kagi te Timanem insolat tepad kandin,
“E Timanem, siak se nekegamak te kedita te tompuyus te doma otaw

kamno.”
4 Netegahan tadon te insolat se kedita te kagi te Timanem gebii amon

peg-ilingan tadon, so pineokit te kagi te Timanem, meketayod kidon
te kelimahan, aw megkagsen se pedowan tadon dalem te pegpeliman
tadon te aldaw domateng. 5 Timanem se eglekatan te pegtayod tadon te
kelimahan aw pegkagsen te pedowan tadon. Ibeg ko tebangan kaw din
amon meinang sebad se pedowan te kedita niyo, iling te ibegiJesu Cristo.
6 Yan megsebad kaw heman domuyun te Timanem Amay te Pengolo
tadon siJesu Cristo.

Iduyun se Timanem te menge otaw kena Judiyo
7 Yan, pegpeidoway kaw iling te pegkeido i Cristo te kedita niyo

amon iduyun se Timanem. 8 Ipeaneng-aneng ko den kenyo te insogo te

Timanem si Cristo diya kenami menge Judiyo amon ipetaga-taga din te

onto keseligan se kagi te Timanem, so tinoman i Cristo se impakang te

Timanem diya te menge kemonaan day gebii. ° Impetaga-taga heman i

Cristo te menge otaw kena Judiyo te neidowan dan te Timanem amon

domuyun dan heman kandin, so doen kagi te Timanem insolat, kagi din,

“E Timanem, pengkey doton te menge otaw kena Judiyo, megpesiontong
a diya kamno doma dan. Iduyun day sikona pineokit te pegdelan-
gan day.”

10Doen heman doma kagi te Timanem insolat,

“Sikiyo menge otaw kena Judiyo, doen den keluba niyo doma te menge
Judiyo tapay pinemalli te Timanem.”

11Doen heman doma kagi te Timanem insolat,

“Kedita niyo menge otaw kena Judiyo, duyun kaw te Pengolo tadon.
Keilangan domuyun se kedita te otaw kandin.”

12Doen heman insolat i Isaias gebii,

“Lekat te menge bowad-bowad i Isai, doen sebad otaw domateng amon
lomowan diya te menge otaw kena Judiyo, aw sikandin se seligan
dan.”

13 Timanem se eglekatan te kedita te egpelimanan tadon. Ibeg ko,
begayan kaw din te onto keluba aw kelinaw te pedowan niyo tanda te
pegsalig niyo ki Cristo, amon melobos se pegpeliman niyo pineokit te
tabang te Espiritu Santo kenyo.

MengeinangiPablo

14 Menge kedowa ko, netegahan ko den te gayed meépiya se eg-inangen
niyo, aw tinoledaan kaw te kebenalan tepad te Timanem, aw mekebatog
kaw heman megpetoledaay. 15 Meneng weda a pegketalaw te pegsolat ko
kenyo amon eked niyo kelibeli se kagi ko. Tanda te tabang te Timanem
kanak, 16 ininang a din sogounun i Jesu Cristo, aw insogo a din doton
te menge otaw kena Judiyo, so pineokit kanak dimateng den kandan se
Mepiya Indan lekat te Timanem. Yan kininawa den dan te Timanem, so
ininang dan egpenimanem pineokit te Espiritu Santo. 17 Tanda te tabang
iJesu Cristo kanak, wedad ingkeyaya ko tepad te pegtolo ko te Timanem.
18 010 a meg-indan kenyo tepad te ininang i Cristo pineokit kanak. Doen
den menge otaw kena Judiyo egtolo te Timanem pineokit te pegtolada
ko aw peg-inang ko, 19 aw pineokit te menge kepelahan egkeinang, aw
pineokit te tolos te Espiritu Santo. Yan migtolada a te Mepiya Indan
tepad ki Cristo doton te kedita te ogpeanan lekat te Jerusalem taman te
Ilirico. 20 Doen gayed ibeg ko megtolada te Mepiya Indan doton te menge
ogpeanan te otaw weda pa ketaga-taga tepad ki Cristo, so eked a keibeg
toda megtolada te otaw tapay tinoledaan te doma otaw tepad ki Cristo.
21Tbeg ko, metoman se kagi te Timanem insolat,

“Komita se menge otaw weda pa indani tepad kandin, aw metaga-taga
se menge otaw weda pa dineg tepad kandin.”

Ibeg i Pablo domoton te Roma

2250 gayed a migtolada doton te menge ogpeanan siyan, yan se doun
te weda ko pa tomani se ibeg ko te lomaoy a kenyo doton te Roma.
23 Meneng songkani, nepenga den se ininang ko dini te menge ogpeanan
seini. So nenamay den te doen ibeg ko lomaoy kenyo, 24 ibeg ko, mapit
a doton kenyo te pegpesalo ko doton te Espanya. Ontd a meluba aw
mekeogpa a doton kenyo te eked kenamay, aw penga niyan, meketabang
kaw kanak te pegdeleg ko doton te Espanya. 25 Meneng te eked a pa
doton kenyo, ona a domoton te Jerusalem amon ibingen ko se kwarta
itabang te menge sakop te Timanem doton, 26 so ibeg te menge otaw dini
te probinsya te Masidonya aw Gresya, megtabang dan te menge sakop te
Timanem nelimahan doton te Jerusalem. 27 Yan se ibeg dan megtabang
te menge Judiyo. Doen heman ontong dan kandan, so pineokit te menge
Judiyo, dimateng den se kagi te Timanem doton te menge otaw kena
Judiyo. Yan mépiya aw megtabang se menge otaw kena Judiyo te menge
Judiyo nelimahan. 28 Penga te pegtoman ko te peg-ated ko te kwarta
itabang kandan, mokit a doton kenyo te pegpesalo ko doton te Espanya.
29 Aw domateng a doton kenyo, netegahan ko te ontd mepiya se ibegay i
Cristo kenitadon.

30 Menge kedowa ko, doen pemoyoen ko diya kenyo tanda te pegsebad
tadon diya te Pengolo tadon si Jesu Cristo, aw tanda te pegpedeke-
lay tadon te pedowan imbegay te Espiritu Santo kenitadon. Ibeg ko,
megtawal-tawal kaw heman diya te Timanem tepad kanak. 31 Pemoyod
kaw diya kandin te eked a peelegi te menge otaw kena egpesakop diya
ki Cristo doton te Judiya. Pegtawal-tawal kaw heman te megpesiontong
se menge sakop te Timanem doton te Jerusalem tanda te peg-ated ko te
kwarta itabang kandan. 32 Penga niyan, aw meibeg se Timanem, onto a
meluba aw domoton a kenyo, aw megkagsen se pedowan ko aw komita
a kenyo. 33 Ibeg ko, tebangan se kedita niyo te Timanem egpemegay te
kelinaw te pedowan.

16

Peg-aneng-aneng i Pablo te medita otaw

1 Nayan, iindan ko den kenyo tepad ki Febe. Sikandin se doma tadon
egsalig diya ki Cristo, aw sebad opisyal te simbahan doton te Sengkriya.
2 Aw domateng sikandin doton kenyo, pegsagman kaw kandin tanda
te pegsalig din diya te Pengolo tadon, so yan se keilangan inangen
tadon menge sakop te Timanem. Aw doen kelidoan din, pegtabang
kaw kandin, so medita se doma otaw tinebangan din, pengkey siaken,
tinebangan a din heman.

3 Indani niyo si Priscila aw esawa din si Akilas te eg-aneng-aneng a
kandan, so sikandan se egtelaban kanak te pegtolada ko tepad ki Jesu
Cristo. 4 Neketagad dan imetayan amon ketebangan a dan. Egpesion-
tong a kandan, aw egpesiontong heman kandan se kedita te otaw kena
Judiyo egsimba dini. 5 Indani niyo heman se kedita te otaw egsimba
doton te kandan balay te eg-aneng-aneng a kandan.

Indani niyo heman se sigalak ko si Epeneto te eg-aneng-aneng a
kandin. Sikandin se tagna otaw simalig diya ki Cristo doton te probinsya
te Asya. %Indani niyo si Maria te eg-aneng-aneng a kandin, so measeb
sikandin egtabang kenyo. 7Indani niyo heman si Andronico aw si Junias
te eg-aneng-aneng a kandan. Sikandan se doma ko Judiyo kineleboso
doma kanak. Ontd dan nedengeg sogounun i Cristo, aw migpesakop dan
diya ki Cristo te weda a pa pegpesakop.

8 Indani niyo se sigalak ko diya te Pengolo tadon si Ampliato te eg-
aneng-aneng a kandin. 9 Iling heman kenyan se iindan niyo diya ki
Urbano, so egtelaban sikandin kenami te pegtolada day tepad ki Cristo,
aw si Estakis nedekelan ko heman te pedowan. 10 Indani niyo si Apeles
te eg-aneng-aneng a kandin. Egkeseligan sikandin te pegtaking din ki
Cristo. Indani niyo heman se pamilya i Aristobulo te eg-aneng-aneng a
kandan. 1 Indani niyo se doma ko Judiyo si Herodion te eg-aneng-aneng
a kandin. Eg-aneng-aneng a heman te menge otaw diya te pamilya i
Narciso timaking te Pengolo tadon.

12 Eg-aneng-aneng a ki Trifena aw si Trifosa. Measeb dan egtolo te
Pengolo tadon. Eg-aneng-aneng a heman ki Persida. Dakel se nebatog
din te pegtolo din te Pengolo tadon. 13 Eg-aneng-aneng a heman ki
Rufo. Nedengeg sikandin egtaking te Pengolo tadon, aw inay din egkeido
kanak iling te onto inay ko. 14 Eg-aneng-aneng a heman ki Asincrito,
si Flegonte, si Hermes, si Patrobas, si Hermas, aw menge doma dan
egpemenal. 15 Eg-aneng-aneng a heman ki Filologo, si Julia, si Nereo

aw etebay din, aw si Olimpas aw kedita te doma dan menge sakop te

Timanem. i ) L
16 Pegpeliyagay kaw se kedita niyo egpemenal ki Cristo, so yan se

pengilala te egpedekelay kidon te pedowan. Ibeg te kedita te otaw
egsimba dini, megpetaga-taga dan kenyo te eg-aneng-aneng dan kenyo.

17Menge kedowa ko, peg-aha kaw te menge otaw egbaet te pegsebad
te pedowan niyo aw egbaet te pegsalig niyo diya ki Cristo, so kena iling
kenyan se kebenalan intolada day kenyo. Ika niyo egtaking kandan.
18 Kena dan egtolo te Pengolo tadon si Cristo, meneng egtaking dan te
ibeg te kandan pedowan. Pineokit te mepiya kagi dan, eg-akal dan te
menge otaw weda ketaga-taga te kebenalan. 19 Nedengeg kaw den so
egtolo kaw te kebenalan pig-ilingan niyo, aw onto a neluba kenyan. Ibeg
ko onto kaw megkebiyasa meg-inang te mepiya, aw wedad toig niyo meg-
inang te medaet. 20 Timanem se egpemegay te kelinaw te pedowan, aw
sikandin se mekedaegki Satanas te eked kenamay amon wedad mebatog
din inangen diya kenyo.

Ibeg ko, tebangan kaw te Pengolo tadon si Jesu Cristo.

21Sji Timoteo doma ko egtolada, ibeg din metaga-taga kaw te eg-aneng-
aneng sikandin kenyo. Iling heman kenyan se ibeg te menge doma ko
Judiyo, si Lucio, aw si Jason, aw si Sosipatro.

22 Siaken heman, si Tercio, impesolat i Pablo te solat seini, eg-aneng-
aneng a heman kenyo tanda te pegpesakop tadon diya te Pengolo tadon.

23 Eg-aneng-aneng heman si Gayo kenyo. Impeogpa a din doton te
balay din, aw egsimba heman dini te balay din se kedita te otaw te lonsod
seini. Se tesorero te lonsod seini si Erasto, aw kedowa tadon heman si
Cuarto, eg-aneng-aneng dan heman kenyo.

[ 24 Ibeg ko tebangan se kedita niyo te Pengolo tadon si Jesu Cristo.
Metoman iyan.]

Iduyun se Timanem

25 Na, iduyun tadon se Timanem. Sikandin olo se mekelobos te
pegsalig niyo diya kandin pineokit te Mépiya Indan ipegtolada ko tepad
ki Jesu Cristo, aw pineokit te kebenalan nenamay weda petega-tegahi te
Timanem gebii. 26 Meneng yan se kebenalan impetaga-taga den pineokit
te insolat te menge telekeliwat te kagi te Timanem gebii. Simogo se
Timanem wedad temanan te ipetaga-taga iyan diya te kedita te otaw
amon somalig dan diya ki Cristo aw tomolo dan heman kandin.

27 Timanem ol0 se netaga-taga te kedita. Iduyun sikandin te wedad
temanan pineokit ki Jesu Cristo. Metoman iyan.

Tagna Solat i Pablo diya te Tege
Korinto

1 Seini se solat ko, si Pablo, doma ki Sostenes, siyan kedowa tadon te
pegpemenal. Lekat te ibeg te Timanem, tinawal a din amon inangen a
sebad sogoununiJesu Cristo. %2Seini se solat ko diya te kedita niyo menge
sakop te Timanem kidoen te Korinto. Egpenimanem kaw so migsebad
se pedowan niyo diya ki Jesu Cristo, aw tinawal kaw te Timanem amon
inangen kaw din sakop din sipat kedita te doma otaw egpemenal te
Pengolo tadon siJesu Cristo, pengkey doton te menge doma ogpeanan, so
sikandin se Pengolo dan heman. 3Ibeg ko, tebangan kaw te Amay tadon
Timanem aw Pengolo tadon si Jesu Cristo. Ibeg ko heman, begayan kaw
te Timanem te kelinaw te pedowan niyo.

Pegpesiontong i Pablo

4 Aw megtawal-tawal a diya te Timanem, gayed a egpesiontong tepad
kenyo, so ontd kaw din tinebangan pineokit ki Jesu Cristo. 5 Lekat
te pegsebad te pedowan niyo kandin lamig songkani, ontd medita se
tabang din kenyo, aw yan netegahan niyo se kebenalan, aw biyasa
kaw egtolada kenyan. ¢ In-awop niyo diya te pedowan se intolada day
tepad ki Cristo, 7 aw yan wedad kolang diya kenyo te kedita te kemold
te kebiyasa imbegay te Timanem diya te otaw egpemenal, dalem te
pegpeliman niyo te pegliko te Pengolo tadon si Jesu Cristo. 8 Sikandin
se megpekagsen te pegpemenal niyo amon wedad sala kitaen din diya
kenyo aw lomiko se Pengolo tadon si Jesu Cristo. 9 Egkeseligan se
Timanem aw tinawal kaw din amon megsebad se pedowan niyo diya te
Bata din si Jesu Cristo Pengolo tadon.

Pegpedindilay te menge otaw egpemenal

10 Menge kedowa ko te pegpemenal, seini se ipunu ko kenyo so
insogd a te Pengolo tadon si Jesu Cristo. Pegsebad kaw den amon
wedad megpedindilay kidoen kenyo. Pegsebad kaw te aneng-aneng aw
pedowan. 11 Menge kedowa ko, yan se punu ko kenyo, so doen menge
otaw i Klowi mig-indan kanak te egpedindilay kaw. 12 Ibeg ko ipekelabet
kenyo. Doen ekon eg-ikagi te siak se egtekingan dan. Doen ekon heman
menge doma eg-ikagi te si Apolos se egtekingan dan. Doen ekon doma
egtaking ki Pedro, aw doen pa ekon eg-ikagi te si Cristo 0l0 se egtekingan
dan. 13 Aw mikagi kaw kenyan, iling te tinenga-tenga niyo si Cristo.
Eked kepakay aw mikagi kaw te siak se egtekingan niyo, so kena ko se
inimetayan doton te kros amon megpelowa kenyo. Binonyagan kaw,
meneng kena te siak se pinemenalan niyo. 14Binonyagan ko olo si Crispo
aw si Gayo. Egpesiontong a den so wedad doma kenyo binonyagan
ko, 15 amon wedad otaw mekeikagi te siak se egtekingan dan tanda
te pegbonyag ko kandan. 16 (Nekeaneng-aneng a den te binonyagan
ko heman si Estepanos aw pamilya din. Wedad den doma neeneng-
enengan ko.) 17Insogo a i Cristo kena amon memonyag a, meneng insogo
a din amon megtolada a te Mépiya Indan tepad kandin. Migtolada a kena
pineokit te kebiyasa ko, so aw iling kenyan, kebelebagan se pegpemenal
te kebenalan tepad te pegkematay i Cristo doton te kros.

Impekita i Cristo se kebiyasa te Timanem

18 Pengkey eg-aneng-aneng se otaw kena egpemenal te wedad on-
tong te kebenalan ipegtolada ko tepad te pegkematay i Cristo doton te
kros, meneng sikitadon egpemenal se netaga-taga te egpelowa den se
Timanem te otaw lekat te sala pineokit te pegkematay i Cristo. 19So doen
kagi te Timanem tapay insolat,

“Pegbatan ko se kebiyasa te otaw eg-ikagi te biyasa dan, aw ipetaga-taga

ko te wedad ontong te pig-ilingan te otaw doen dakel netegahan.”
20 Wedad den detengan te kebiyasa te otaw eg-ikagi te biyasa dan, aw
otaw egtolada te punu ingkeliwat i Moises, aw otaw teleglawong, so
impetaga-taga den te Timanem te kolang pa se kebiyasa te otaw dini te
keneyonan.

21 Wedad otaw metaga-taga te Timanem pineokit te kebiyasa dan.
Meneng lekat te kebiyasa te Timanem, miglalang sikandin te ipelowa din
se otaw memenal te kebenalan ipegtolada kandan, pengkey doen otaw
eg-aneng-aneng te wedad ontong kenyan. 22 Eked pemenal se menge
Judiyo singed aw komita dan te kepelahan, aw ibeg te menge Griego,
pemenalen dan old se ontd medalem tolada. 23 Meneng se ipegtolada
day, yan se kebenalan tepad ki Cristo inlansang diya te kros, pengkey
egkebensi se menge Judiyo kenyan, aw eg-aneng-aneng se menge Griego
te wedad ontong niyan. 24Meneng se otaw tinawal te Timanem, pengkey
Judiyo aw kena Judiyo, yan se egpemenal ki Cristo migpekita kenitadon
te tolos aw kebiyasa te Timanem. 25 Pengkey lindoan te otaw se kebiyasa
te Timanem, meneng yan se onto pa melangkaw diya te kebiyasa te otaw.
Pengkey mikagi dan te melomay se Timanem, meneng onto pa sikandin
magsen diya te kagsen te otaw. 26 Menge kedowa ko te pegpemenal,
eneng-enengi niyo tepad te pegpemalli te Timanem kenyo. Pilabok
se otaw biyasa dini te keneyonan pinemalli din. Pilabok heman se
otaw nedengeg pinemalli din, aw pilabok heman se otaw melangkaw.
27Meneng pinemalli te Timanem se menge otaw wedad kebiyasa dini te
keneyonan amon meyaya se otaw eg-aneng-aneng te dakel se kebiyasa
dan. Pinemalli din heman se menge otaw wedad dengeg amon meyaya
se otaw nedengeg. 28 Pinemalli din heman se menge otaw wedad
kelangkaw aw eglindoan te doma aw wedad ontong, amon ipekita din
te wedad ontong te aneng-aneng tadon doen ontong. 29 Yan se doun te
wedad palos otaw mekebatog domuyun te kandin pegkeotawun diya te
Timanem. 30 Lekat te ibeg te Timanem, migsebad se pedowan niyo ki
Cristo, aw impetaga-taga din se kebiyasa te Timanem diya kenitadon.
Yan netegahan tadon te in-aneng-aneng te Timanem te metolid kidon,
iling kidon te wedad sala aw eked kidon den pelumuni. 3! Yan mepiya
aw tomolo kidon te kagi te Timanem insolat,

“Eked kepakay aw domuyun se otaw te kandin pegkeotawun, meneng
mepiya aw iduyun din se Pengolo egpemegay te mepiya.”

2

Lekat te Timanem se intolada i Pablo
1Menge kedowa ko, pegdoton ko kenyo kedengan, migtolada a kenyo

te kagi te Timanem, meneng weda ko iyan peokiti te medalem kagi aw
kebiyasa te otaw, 2 so ibeg ko, sebad 0l0 se itolada ko kenyo, yan si Jesu
Cristo aw pegkematay din kidoen te kros. 3 Peg-ogpa ko doton kenyo,

iling te melomay se lawa ko aw tinegangtang a, so nelemitan a aw eked
ko ketoman se ibeg te Timanem inangen ko doton. 4 Pegtolada ko kenyo
te kagi te Timanem, nemenal kaw kanak kena tanda te kebiyasa te kagi
ko, meneng nemenal kaw so kinita niyo se tabang te Espiritu Santo
kanak. 5 Yan nemenal kaw ki Jesu Cristo, kena lekat te kebiyasa te otaw,
meneng lekat te eneg te Timanem.

Lekat te Timanem se benal kebiyasa

6 Aw onto egtaking te Timanem se otaw egpenenalan kanak, yan se
egtoledaan ko te kebiyasa medalem. Kena iyan iling te kebiyasa te otaw
dini te keneyonan. Kena heman iling te kebiyasa te otaw eglowan, so
pesalo dan megkewedad. 7” Meneng se medalem kebiyasa ipegtolada ko,
yan se kebiyasa lekat te Timanem weda din petega-tegahi diya te otaw
kedengan. Meneng te weda pa peg-inang se Timanem te keneyonan,
tapay din den piglalang te doen kelowaan lekat te sala amon domoma
kidon kwani kandin. 8 Se menge otaw eglowan dini te keneyonan, weda
dan ketegahi se peglalang te Timanem, so simpana netegahan dan iyan,
eked dan peden lensangi se Pengolo melangkaw doton te kros. 9 So doen
kagi te Timanem insolat,

“Doen integilan te Timanem ibegay din diya te kedita te otaw dakel se
pedowan dan kandin, aw labi paiyan mépiya diya te pengkey eden
se dinineg tadon, aw kinita tadon, aw neeneng-enengan tadon.”

10 Kedengan, weda petega-tegahi te Timanem se integilan din keni-
tadon, meneng impetaga-taga din den iyan kenitadon pineokit te Es-
piritu Santo, so netegahan te Espiritu Santo se kedita te aneng-aneng
te Timanem pengkey medalem. 11 Eneng-enengi niyo ini. Wedad
palos otaw meketaga-taga te aneng-aneng te doma otaw, so yan o0lo se
ketegahan din se kandin aneng-aneng. Iling heman kenyan, wedad
palos otaw meketaga-taga te aneng-aneng te Timanem, so olo Espiritu

Santo se egketaga-taga kenyan. 12 Sikitadon egpemenal se binegayan

te kebiyasa kena iling te kebiyasa te otaw dini te keneyonan, meneng

Espiritu Santo se imbegay din kenitadon, amon ketegahan tadon se

kedita te imbegay din kenitadon.

13Yan kena lekat te kebiyasa te otaw se ipegtolada day, meneng lekat
te Espiritu Santo se kagi day, aw yan egtolada kay te kebenalan tepad
te Espiritu Santo diya te menge otaw egbeya-beyaan te Espiritu Santo.

14 Meneng se otaw kena egbeya-beyaan te Espiritu Santo, yan se otaw

eked pekekinawa te ibegay te Espiritu Santo, so aneng-aneng din wedad

ontong niyan. Eked din iyan kelebeti, so kelebetan iyan old aw tebangan
kidon te Espiritu Santo. 15 Meneng se otaw egbeya-beyaan te Espiritu

Santo, yan se mekelabet te kedita, meneng eked sikandin kelebeti te

doma otaw kena egbeya-beyaan te Espiritu Santo. 16 Benal iyan so

“Wedad palos otaw meketaga-taga te aneng-aneng te Timanem.

Wedad heman otaw meketoladd kandin.” o
Meneng sikitadon egpemenal se pinetega-tegahan i Cristo te aneng-

aneng din.

3

Eg-inangen te menge sogounun i Cristo
1 Menge kedowa ko, doen weda ko pa toledai kenyo, so kena kaw
iling te otaw ontd egheya-beyaan te Espiritu Santo. Iling kaw beling te

otaw egtaking te ibeg te kandan pedowan aw otaw kaling timaking ki
Cristo. 2 Se intolada ko kenyo, yan se iling te gatas ipeinem te deitek
bata. Kena iyan iling te pengelapen, so eked niyo pa iyan kekinawa.
Pengkeylamig songkani, eked kaw pa pekebatog kominawa kenyan, 3so
egtaking kaw pa te medaet ibeg te kenyo pedowan. So doen pa kidoen
kenyo egpeingaay aw doen heman egpedindilay, yan se pengilala te
egtaking kaw pa te medaet ibeg te kenyo pedowan, iling te doma otaw
kena egtaking te Timanem. 4 Doen ekon menge otaw kidoen kenyo eg-
ikagi te egtaking dan ki Apolos, aw doen heman ekon egtaking kanak.
Aw egpedindilay kaw, iling kaw den te menge doma otaw kena egtaking
te Timanem.

5Eked kepakay aw sikami si Apolos se tekingan niyo, so sogounun kay
010 i Jesu Cristo aw migtolada kay kenyo amon memenal kaw kandin.
Tinoman day 0lo se sogo te Pengolo day. ¢ Ipegpolingun ko iling te pawa.
Siak se minanggas, aw si Apolos se migtonggd, meneng Timanem se
migpetilles te intanem. 7 Kena melangkaw se otaw manggas. Kena he-
man melangkaw se otaw megtonggo. Meneng Timanem se melangkaw,
so sikandin se megpetilles te intanem. 8 Wedad melangkaw diya te otaw
manggas aw otaw megtonggo, so doen ontong ibegay te Timanem diya te
teg sebad-sebad kandan tepad te eg-inangen dan. 2 Didowa kay si Apolos
se insogo te Timanem meg-inang, aw iling kaw te pawa pinetrebehowan
te Timanem Kenami.

Doma ipolingun ko, iling kaw te balay impeinang te Timanem.
10 Tanda te tabang te Timanem kanak, iling a te otaw biyasa meg-
inang te balay. Insawol ko den se petindegan te balay, aw doma otaw
se megpedeleg te peg-ipenga te balay siyan. Meneng pengkey sinu
se meg-inang te balay, keilangan meketotok se peg-inang din kenyan.
11 Se pinetindegan te balay insawol ko, yan olo si Jesu Cristo. Wedad
doma petindegan mepakay isawol kidoen te balay ipeinang te Timanem.
12Kidoen te pinetindegan siyan, mebatog inangen se balay bolawan, aw
selapi, aw bato meelaga, aw tabla, aw sagbet, aw legami. 13 Meneng
aw lomiko si Jesu Cristo, ipekita din te menge otaw aw doen ontong te
ininang dan, so ipeokitiCristo se inang dan diya te apoy amon ketegahan
aw mepiyaiyan. 14 Aw meépiya se ininang dan kidoen te pinetindeganiling
te balay eked kesonog, begayan din dan te ontong. 15 Meneng aw kolang
se ininang dan iling te balay melomi mesonog, eked begayi te ontong se
otaw mig-inang kenyan. Pengkey wedad ontong dan, meneng mekelowa
dan iling te otaw mekelowa lekat te apoy.

16 Netegahan niyo denini. Se kedita niyo egpemenal, iling kaw te balay
te Timanem, aw eg-ogpa se Espiritu Santo kidoen kenyo. 17 Aw doen
otaw megbaet te balay siyan, pegbatan heman sikandin te Timanem, so
balay te Timanem se eg-ogpaan din, aw sikiyo se balay din siyan.

18 peg-aha kaw amon wedad keekalan kenyo. Aw doen otaw kidoen
kenyo eg-ikagi te doen den kebiyasa din dini te keneyonan, keilangan
tenanan din se kebiyasa din siyan amon kinewaen din se onto kebiyasa
ibegay te Timanem, 19 so se kebiyasa te otaw dini te keneyonan, wedad
ontong niyan diya te Timanem. Benal se kagi te Timanem insolat,

“Se kebiyasa te otaw, yan se isilit te Timanem te otaw eg-aneng-aneng te
doen kebiyasa dan.”
20Doen heman doma kagi te Timanem insolat,

“Netegahan te Pengolo te wedad ontong te aneng-aneng te otaw eg-

aneng-aneng te doen kebiyasa dan.”
21 Yan keilangan eked niyo duyuni se pegkeotawun niyo tanda te ke-
biyasa te otaw egtekingan niyo. Eked iyan kepakay, so imbegay te
Timanem se kedita dan diya kenyo. 22 Pengkey siak, aw si Apolos, aw
si Pedro, insogd te Timanem se kedita day amon megtabang kenyo.
Pengkey eden se ontong dini te keneyonan, pengkey dalem te weda
kaw pa kematay, aw pengkey matay kaw, aw pengkey aldaw seini, aw
pengkey modi aldaw, tomalag iyan imbegay te Timanem amon doen
ontong niyo, 23 so sakop kaw i Cristo, aw si Cristo se sakop te Timanem
Amay.

4

1Yan keilangan meg-aneng-aneng kaw te sikami si Apolos se insogo
1 Cristo, aw insalig te Timanem kenami se kebenalan ipegtolada day
kenyo. 2 So sikami se otaw sineligan din kenyan, keilangan tomolo kay
te simogo kenami. 3 Yan, pengkey eden se aneng-aneng niyo aw doma
otaw tepad kanak, aw den iyan, so pengkey siak, eked a heman ikagi
aw ontod mepiya se pegtold ko te Timanem. 4 Pengkey wedad netegahan
ko medaet diya te neinang ko, meneng weda a keinang metolid pineokit
kenyan, so Pengolo 0l0 se netaga-taga aw metolid a. 5 Yan ika niyo eg-
okom te eg-inangen te doma otaw, so weda pa dateng se aldaw te peg-
okom. Aw lomiko se Pengolo, ipetaga-taga din se kedita, siyan weda
tadon pa ketegahi. Ipetaga-taga din heman se kedita te aneng-aneng te
ota}[w, aw penganiyan, iduyun te Timanem se teg sebad-sebad otaw doen
ontong.

6 Menge kedowa ko, dini te intolada ko seini, impolingun ko diya
kanak aw ki Apolos, so ibeg ko meg-iling kaw kenami te pegtold day
te kagi te Timanem insolat, amon wedad pedigselan niyo. 7 Kena kaw
melangkaw diya te menge doma otaw, so se kedita te nekinawa niyo, yan
se imbowang te Timanem kenyo. Aw lekat te Timanem se kedita, eked
kepakay aw megpelangkaw-langkaw kaw, so kena iyan lekat te kenyo
pegkeotawun.

8 Tka niyo eg-aneng-aneng te netegahan niyo den se kedita aw meya-
man kaw den. Eden niyo aw limowan kaw den, pengkey weda kay
pa lowan. Meépiya peden aw limowan kaw den, amon mekelowan kay
heman doma kenyo.  Aneng-aneng ko, doen ibeg te Timanem te medana
se pegkeotawun day aw menge doma sogounun i Cristo, aw lindoan kay
iling te otaw kineleboso aw agpetimetayan, so egkitaen kay te kedita dini
te keneyonan, pengkey otaw aw menge anghil eleg heman egpengita
kenami. 10 Pengkey wedad ekon inenengen day so egtaking kay ki
Cristo, meneng aneng-aneng niyo doen inenengen niyo so egtaking kaw
ki Cristo. Pengkey wedad ekon mebatog day inangen, meneng aneng-
aneng niyo mebatog niyo inangen se kedita pengkey eden. Sikiyo se
nedengeg, meneng sikami se eglindoan. 11 Lamig seini, egbellosen kay,
aw egkelao kay, aw wedad nael penenaktun day, aw pineeleg kay,
aw lomelegeb kay so wedad balay day. 12 Egterbaho kay amon doen
mekaen day. Aw tollonan kay te doma otaw, egpemoyo kay diya te
Timanem te keidowan din dan. Pengkey egpemilangen kay, meneng
kunu egpeketayod kay. 13 Aw batan-batan kay, egtaba kay te meépiya.

Lamig seini, se aneng-aneng te otaw dini te keneyonan, iling kay te
sagbet iagbel so wedad ontong.

Peg-ilingan se eg-inangen i Pablo

14 Simolat a kani diya kenyo kena amon meyaya kaw, meneng amon
megtolada a kenyo, so egkedekelan ko sikiyo te pedowan iling te onto
bata ko. 15 Pengkey pila gatos se doma otaw megtolada kenyo tepad ki
Cristo, meneng ika niyo egkelibel te siaken o0lo se amay niyo, so nemenal
kaw ki Cristo pineokit te pegtolada ko kenyo te Mépiya Indan. 16 Se punu
ko kenyo, peg-ilingi niyo se eg-inangen ko. 17 Yan insogo ko si Timoteo
doton kenyo. Iling sikandin te bata ko egkedekelan ko te pedowan,
aw egkeseligan sikandin te pegtaking din te Pengolo tadon. Ipeaneng-
aneng kaw din te eg-inangen ko te pegtaking ko ki Jesu Cristo, aw yan se
ipegtolada ko doton te kedita te simbahan pengkey kenan a pesalo.

18 Doen ekon doton kenyo migpelangkaw-langkaw, so eden dan aw
eked a laoy kenyo. 19 Meneng aw meibeg se Pengolo, domoton a kenyo
te eked kenamay, amon kitaen ko aw onto benal egtaking te Timanem se
otaw egpelangkaw-langkaw, aw olo taman te kagi dan. 20 Aw eglowan
se Timanem kenitadon, ketegahan iyan kena pineokit te kagi tadon
meneng pineokit te inang tadon. 21 Yan sikiyo se memalli. Aw eked kaw
taking te intolada ko, ipelumun ko sikiyo aw domateng a doton kenyo.
Meneng aw ibeg niyo tomolo kaw te intolada ko kenyo, yan komita kaw
te onto dakel se pedowan ko kenyo.

5

Inangen diya te otaw mig-inang te sala

1Na, dinineg ko te doen ekon otaw kidoen kenyo migsembowaga, so
doen ekon eglayok te esawa te amay din. Pengkey kidoen te menge otaw
kena egpemenal, wedad otaw eg-inang kenyan, so onto iyan medaet.
2 Pengkey medaet iyan, meneng gayed kaw pa egpelangkaw-langkaw.
Keilangan melido kaw beling aw ipelowa niyo se otaw mig-inang te
medaet slyan, amon eked sikandin pekedoma te menge otaw egpemenal.
3-4 Pengkey wedad a kidoen kenyo, meneng kidoen se aneng-aneng ko.
Seini se ininang ko den iling te kidoen a kenyo. Pineokit te ngadan te
Pengolo tadon si Jesus, pig-okom ko den se otaw mig-inang te medaet.
Aw megtipon se kedita niyo egpemenal, iling te kidoen a migdoma
kenyo aw seini se keilangan inangen niyo, so tebangan kaw te tolos te
Pengolo tadon si Cristo. 5 Keilangan pebeyaan niyo se otaw siyan amon
pelumunen i Satanas se lawa din, aw amon mekelowa se pedowan din
te aldaw te pegliko te Pengolo tadon si Jesus.

6 Medaet se pegpelangkaw-langkaw niyo. Meépiya beling aw meg-
pedana kaw amon eked ketin se sala siyan diya te kedita niyo, so iling
kenyan se ikegiyen tadon, “Pengkey deitek o0l0 se yist, meneng lomebag
se kedakel te arina.” 7 Tenani niyo se peg-inang te sala amon mekeiling
kaw te pan wedad yist eg-inangen te menge Judiyo te pista te pegpen-
gaen dan te pan kena eglebag aw pegpengiyaw dan te karniro. Iling kaw
den te pan wedad yist, aw si Cristo se iling te karniro, so inimetayan
sikandin amon ipelowa kidon din lekat te sala. 8 Yan se doun te mépiya
aw megpesiontong kidon diya te Timanem tanda te peglenga tadon te
peg-inang te medaet, so yan se iling te yist mekeketin kenyo. Meneng

keilangan lobosen tadon se pedowan te pegtaking tadon te kebenalan,
soyan se iling te pan wedad yist.

9 Pegsolat ko kenyo kedengan, inikagi ko kenyo te eked kepakay aw
megdoma kaw te otaw eg-inang te medaet. 10 Meneng se punu ko
siyan, kena iyan tepad te menge otaw weda pemenal, aw eg-inang te
medaet, aw egkeibeg te kwarta, aw egdampas, aw egsimba te kena
benal timanem, so simpana eked kepakay se pegkita niyo te menge
otaw eg-inang te medaet, yan eked kaw peg-ogpa dini te keneyonan.
11 Meneng se kedegdagan te punu insolat ko kenyo, eked kaw kepakay
megdoma te otaw egpemenal aw eglayok te kena kandin esawa, aw
egkeibeg te kwarta, aw egsimba te kena benal timanem, aw eghaet-baet,
aw eglasing, aw egpenakaw. Eked heman kepakay pengkey komaen
kaw doma te otaw egpemenal aw medaet se eg-inangen din iling kenyan.

1213 Se menge otaw weda pemenal te Timanem, eked kidon peg-okom
kandan, so Timanem se meg-okom kandan. Meneng se menge otaw
egpemenal, yan se okomen niyo aw medaet se eg-inangen dan. “Pelowai
niyo se otaw siyan mig-inang te medaet.” Yan se kagi te Timanem insolat.

6

Tepad te peg-osay te otaw egpemenal

1 Na, aw doen menge sakop te Timanem doton kenyo egpedindilay,
ibeg dan ekon osayan te otaw kena sakop te Timanem. Meneng eked
iyan kepakay. Mepiya aw osayan dan te menge sakop te Timanem. 2Iling
te nelibelan niyo den te sikitadon egpemenal se megdoma ki Cristo
meg-okom te kedita te otaw te keneyonan te modi aldaw. Aw okomen
tadon kwani se kedita te otaw, mepakay kaw heman meg-osay te deitek
egkeinang te doma sakop te Timanem songkani. 3 Netegahan niyo den
besi te okomen tadon kwani se menge anghil. Yan se doun te mepakay
kaw heman meg-osay tepad te keogpa niyo dini te keneyonan. 4 Meneng
aw doen dindil doton kenyo, egpeibingay kaw ekon doton te otaw kena
egpemenal amon osayan kaw dan. 5 Keilangan meyaya kaw kenyan, so
iling tewedad den otaw doen inenengen doton kenyo meg-osay te menge
otaw egpemenal. 6 Meneng pengkey egpemenal kaw, egpeibingay kaw
ekon doton te howis, aw labi pa iyan medaet so otaw kena egpemenal se
eg-osay kenyo.

7 Kolang se eg-inangen niyo, so egpeibingay kaw doton te howis.
Labi pa mépiya aw kelibelan niyo se pegtindaet aw peglimbong kenyo.
8 Meneng sikiyo menge otaw egpemenal ki Cristo se egtindaet aw
eglimbong te doma otaw, pengkey menge doma niyo egpemenal
9-10 Nelibelan niyo besi te eked pekeakop diya te peglowan te Timanem
se otaw gayed eg-inang te medaet. Ontd niyo eneng-enengi se kebenalan
seini. Eked pekeakop diya te peglowan te Timanem se kedita te otaw
eglayok te kena kandan esawa, aw egsimba te kena benal timanem, aw
eglakad, aw bayot, aw egpenolis, aw otaw egpengewarta, aw eglasing,
aw egbaet-baet, aw egpenakaw. 11 Doen otaw kidoen kenyo iling kenyan
se eg-inangen dan kedengan, meneng songkani binonyagan kaw den,
aw ininang kaw te Timanem otaw egpenimanem, aw eg-eneng-enengen
te Timanem te metolid kaw pineokit te ngadan te Pengolo tadon si Jesu
Cristo, aw pineokit te Espiritu Santo.

Lawa tadon se eg-ogpaan te Espiritu Santo

12 pengkey mepakay aw inangen ko se kedita te ibeg ko, meneng
wedad ontong te kedita niyan. Pengkey mepakay aw inangen ko se
kedita, meneng eked a keibeg aw meallang a te inang ko. 13Eneng-enengi
niyo ini. Benal se eg-ikegiyen te doen kanen amon isawol diya te getek,
aw doen heman getek amon solan te kanen. Meneng eked kepakay aw
megkelagok kidon, so doen kwani aldaw pegbatan te Timanem se getek
aw kanen. Iling heman kenyan se lawa tadon. Ininang iyan te Timanem
kena amon meibeg kidon te kena kenitadon esawa, meneng ininang
kidon din amon tomolo kidon te ibeg te Pengolo tadon, aw netegahan
te Pengolo tadon se keilangan te lawa tadon. 14 Entayen pa te Timanem
selawa tadon lekat te nematay pineoKkit te tolos din, onawa te peg-antay
din te Pengolo tadon lekat te nematay.

15 Netegahan niyo den te iling te ogpo lawa i Cristo se lawa niyo. Yan
aw migsebad kaw den ki Cristo, eked kepakay aw ipedoma niyo se lawa
niyo diya te lawa te kepoyun. Onto iyan eked kepakay. 16 Netegahan niyo
den heman, awlomayok se otaw te kepoyun, yan meinang sebad se lawa
dan, so doen kagi te Timanem tapay insolat,

“Megsebad se lawa te dowa otaw siyan.”
17 Meneng pengkey sinu se memenal te Pengolo tadon, megsebad se
pedowan din diya kandin.

18 Tka niyo eg-inabut te kena kenyo esawa. Se lawa, wedad labut te
kedita te doma sala, meneng se otaw eglayok te kena kandin esawa,
mekesala sikandin pineokit te lawa din. 19 Nelibelan niyo den besi ini.
Se lawa niyo, yan se eg-ogpaan te Espiritu Santo imbegay te Timanem
kenyo, aw kidoen lamig songkani. Yan se doun te kena kenyo se lawa
niyo, meneng Timanem se tig-apo kenyan, 20so onto meelaga se imbayad
din kenyo. Yan keilangan meépiya se inangen niyo amon iduyun se
Timanem.

7

Tepad te pegpengognan

1 Nayan, seini se meikagi ko tepad te insa insolat niyo kanak. Aw
eked pengognan se otaw, meépiya iyan. 2 Meneng aw mengognan se
otaw, keilangan melobos se pedowan din diya te esawa din amon eked
keboyo te medaet. 3 Se meama, keilangan mengimanday te esawa din.
Se bayi heman, keilangan mengimanday te esawa din. 4So diya te otaw
mengognan, eked ketig-ap0 te bayi se kandin lawa, meneng metig-apo te
kandin esawa. Onawa heman niyan se meama, eked sikandin peketig-
apo te kandin lawa, meneng metig-apo te kandin esawa. 5 Ika niyo eg-
eked te pegpeleyokay singed aw megsebad se pedowan niyo te eked
kaw pegpeleyokay te pila se aldaw amon tomayod kaw megtawal-tawal.
Pegkepenga niyan, toda kaw pegpeleyokay amon eked kaw keboyo i
Satanas pineokit te ibeg te lawa niyo. 6 Yan se inikagi ko kenyo kena
amon legesen ko sikiyo mengognan, meneng amon ketegahan niyo te
mepakay diya kanak aw mengognan kaw. 7 Pengkey ibeg ko meiling
kaw peden kanak so wedad esawa ko, meneng netegahan ko te lekat te
Timanem se mebatog inangen te teg sebad-sebad otaw.

8 Seini se kagi ko diya te menge otaw weda pengognan aw diya te
menge otaw balo. Mépiya aw eked kaw pengognan iling kanak. 9 Meneng

aw eked kaw peketameng te ibeg niyo, mépiya aw mengognan kaw, so aw
onto se ibeg niyo mengognan, labi pa mépiya aw mengognan kaw.
10Seini se isogo ko diya te kedita niyo doen esawa. Kena lekat kanak se
sogo seini, meneng lekat te Pengolo. Eked kepakay aw tomanan se bayi
te esawa din. 11 Meneng aw somoway sikandin te esawa din, keilangan
eked pengognan diya te doma meama, meneng meépiya aw moli heman
toda doton te kandin esawa. Eked heman kepakay aw somibwan se

meama te esawa din. . o
12-13Doen pa ikegiyen ko diya te doma otaw pengkey weda ini keliwati

lekat te Pengolo. Seini se punu ko kenyo. Eked sibwani te otaw
egpemenal se esawa din kena egpemenal meibeg megdoma kandin, 14so
aw egpemenal se sebad otaw, kena mediy0 lekat te Timanem se esawa
din weda pemenal. Iling heman kenyan se menge bata dan, so medapag
dan diya te Timanem. Kena dan iling te bata te otaw kena egpemenal.
15 Meneng se otaw kena egpemenal, aw ibeg din tomanan te esawa din
egpemenal, mepakay iyan. Eked pegtameng se otaw egpemenal, so ibeg
te Timanem eked kidon pegleges te doma. 16 Pengkey temengan niyo se
esawa niyo kena egpemenal, meneng eked niyo ketegahi aw memenal
dan.

Keilangan tekingan se ibeg te Pengolo

17Keilangan tomaking se teg sebad-sebad kenitadon te ibeg te Pengolo
tadon, aw tomayod kidon heman te keogpa te pegpenenalan tadon te
tawal te Timanem. Yan se ipegpunu ko diya te kedita te otaw egpemenal.
18 Aw netoli den se meama te weda pa ketawal te Timanem, keilangan
eked sikandin keyaya te netoli sikandin. Aw weda pa sikandin ketolj,
kena den keilangan tolien sikandin. 19 Pengkey tolien se otaw aw eked
tolii, kena niyan se meelaga diya te Timanem, meneng yan se meelaga
aw toloen tadon se punu te Timanem kenitadon. 20 Mépiya aw tomayod
se teg sebad-sebad kenitadon kidoen te keogpa te pegpenenalan tadon
te tawal te Timanem. 21 Aw allang kaw te pegtawal te Timanem kenyo,
wedad beloyan. Meneng aw ibeg te tig-apd megpelowa kenyo, lowa
kaw. 22 Pengkey allang kaw pa, meneng iling kaw den te kena allang,
so impelowa kaw te Pengolo lekat te sald. Aw sikiyo kena allang te
pegtawal te Timanem kenyo, neinang kaw den iling te allang, so tinig-
apo kaw den i Cristo. 23 So onto meelaga se imbayad din kenyo, yan ika
niyo egpeallang diya te doma otaw. 24 Yan menge kedowa ko, keilangan
megpedeleg se teg sebad-sebad kenyo te pegsebad niyo diya te Timanem
iling te keogpa niyo te pegpenenalan niyo te tawal te Timanem.

Tepad te menge otaw weda pengognan aw menge bayi balo
25 Nayan, tomaba a te insa niyo tepad te menge otaw weda pengog-
nan. Wedad punu ikeliwat ko kandan lekat te Pengolo tadon, meneng
pineokit te keido din kanak, egkeseligan a, aw seini den se aneng-aneng

26 Mepiya aw tomayod kaw te keogpa niyo songkani, so doen kelima-
han agpet den domateng kenitadon. 27 Aw doen den esawa niyo, ika niyo
egpesibwanay. Aw wedad esawa niyo, ika niyo egpengognan. 28 Meneng
aw mengognan kaw, kena iyan sala. Se ibeg ko 0lo, eked kaw peden
detengi te kelimahan egdateng diya te menge otaw doen esawa.

29 Menge kedowa ko, ibeg ko ketegahan niyo ini. Agpet den se aldaw
te pegliko te Pengolo tadon. Yan lekat seini, pengkey doen esawa niyo,

ika niyo eglenga te pegtaking niyo te Timanem. 30 Pengkey melido
kaw, pengkey meluba kaw, pengkey doen kedonan niyo aw wedad, aw
den iyan, so sebad olo se egtekingan niyo. 31 Pengkey eg-ogpa kaw
dini te keneyonan, meneng ika niyo eglenga te pegtaking niyo ki Cristo
amon gayed kaw meketoman te ibeg te Timanem, so megkewedad se
keneyonan seini te eked den kenamay.

32 Tbeg ko peden, wedad ketetana niyo, so se telaki, yan se mebatog
din eneng-enengen olo se ibeg te Pengolo tadon amon meluba se Pengolo
kandin. 33 Meneng se meama doen esawa, yan se eked kebatog metibok
se aneng-aneng din tomaking ki Cristo, so eneng-enengen din heman se
ibeg te esawa din amon meluba se esawa din kandin, 34 so egketenga se
ibeg din. Iling heman kenyan se bayi, so se laga, mebatog din tiboken
se pedowan din diya te ibeg te Pengolo tadon, amon melinis se lawa
din aw aneng-aneng din. Meneng se bayi doen esawa, yan se gayed din
eneng-enengen se ibeg te esawa din amon meluba se esawa din kandin.
35 Eked a keibeg aw kelimahan kaw pineokit te inikagi ko, meneng ibeg
komegtabang a kenyo amon meg-inang kaw te mépiya, aw tomaking kaw
te Pengolo tadon te kedakel te pedowan niyo.

36 Na, aw doen otaw kidoen kenyo doen bata din laga metesan den
weda din pepengognani, aw toda meg-aneng-aneng se amay te mepiya
aw doen esawa te bata din, mepakay aw tomanen din se ibeg din
siyan. Aw mengognan se bata din, kena iyan sala. 37 Meneng aw meg-
aneng-aneng se amay te eked palos pepengognani se bata din laga, aw
wedad megleges kandin, aw lekat te kandin ibeg, kena medaet aw eked
pepengognani te amay se bata din. 38 Méepiya heman aw ipepengognan te
amay se bata din, meneng labi pa mépiya aw eked pepengognani se bata
din.

39 Eked kepakay aw somoway se bayi te esawa din singed aw matay
se meama. Meneng aw matay se meama, mepakay aw toda mengognan
se bayi balo, meneng keilangan egpemenal te Pengolo tadon se pengog-
nanen din. 40 Meneng se aneng-aneng ko, labi pa besi meluba se balo
aw eked toda pengognan. Aneng-aneng ko, Espiritu Santo se migtolada
kanak kenyan.

8

Tepad te pegkaen te pengelapen imbegay diya te inotaw

1 Nayan, tomaba a te insa niyo tepad te pegkaen niyo te pengelapen
imbegay diya te inotaw egseligan te otaw kena egsalig te Timanem.
Onto benal se inikagi niyo te netegahan te kedita tadon se kebenalan
tepad te pegkaen te pengelapen imbegay diya te inotaw. Meneng
ika niyo egkelibel kani. Aw meg-aneng-aneng kaw te netegahan niyo
se kedita, yan se kelekatan te pegduyun niyo te kenyo pegkeotawun,
meneng medaet iyan. Meneng aw megpedekelay kaw te pedowan, yan
se kelekatan te pegpetebangay niyo tepad te pegtaking niyo te Pengolo
tadon. 2Aw meg-aneng-aneng se otaw te netegahan din se kedita, kolang
pa se pegketaga-taga din. 3 Meneng se otaw dakel se pedowan din diya
te Timanem, yan se otaw ipetaga-taga te Timanem te bata din den.

4Nayan, tepad te pegkaen te pengelapen imbegay diya te inotaw, benal
se inikagi niyo te kena ontd timanem se egbegayan dan. Benal heman
se inikagi niyo te 0l0 sebad se Timanem. 5 Pengkey doen menge doma

otaw eg-aneng-aneng te medita se timanem aw pengolo doton te langit
aw dini heman te tana, ¢ meneng diya kenitadon egpemenal, 0lo sebad
se Timanem Amay. Sikandin se eglekatan te kedita aw egtekingan tadon.
Sebad heman se Pengolo tadon aw yan si Jesu Cristo. Pineokit kandin,
ininang te Timanem se kedita, aw pineokit kandin, mekepedapag kidon
diya te Timanem.

7 Pengkey benal te wedad doma timanem, meneng doen pa menge
otaw doton kenyo weda dan keleseb te kebenalan siyan. Timaking dan te
ketanem te otaw egdogso aw egpengaen te pengelapen ipegbegay diya te
inotaw. Yan se ketanem dan kedengan te weda dan pa pemenal Ki Cristo.
Pengkey lamig songkani, aw kanen dan se pengelapen imbegay diya te
inotaw, eden dan aw doen labut dan te pegpemasa te inotaw siyan. So
weda dan pa keleseb te kebenalan, eden dan aw mekesala dan pineokit
te pegkaen dan te pengelapen imbegay diya te inotaw. @ Meneng kena
kanen se mekepedapag kenitadon diya te Timanem, so pengkey komaen
kidon kenyan, aw pengkey eked kidon kaen kenyan, kena niyan se onto
ibeg te Timanem.

9Yan pengkey mepakay kaw komaen te pengelapen imbegay te doma
otaw diya te inotaw aw meibeg kaw, meneng peg-aha kaw amon wedad
otaw meboyo meg-inang te sala pineokit te peg-iling dan kenyo, so
weda dan onto ketaga-taga te kebenalan. 10 Pengkey netegahan niyo se
kebenalan, aw simpana komaen kaw te pengelapen imbegay doton te
simbahan te inotaw, aw kitaen kaw te doma otaw weda ontd ketaga-
taga te kebenalan, yan se labi pa mekebegay kandin te eneg te peg-iling
kenyo komaen, pengkey aneng-aneng din medaet iyan. 11 Aw yan se
inangen niyo lekat te pegketaga-taga niyo te kebenalan, megkedaet se
doma niyo, siyan weda ont0 ketaga-taga te kebenalan, pengkey sikandin
se kedowa niyo te pegpemenal, siyan impelowa pineokit te pegkematay i
Cristo. 12 Aw pineokit te inang niyo megkedaet se aneng-aneng te doma
niyo, siyan weda pa onto ketaga-taga te kebenalan, kena olo sikandin
se keselaan niyo, meneng mekesala kaw heman ki Cristo. 13 Yan aw
mekesala se kedowa ko pineokit te pegkaen ko, yan se doun te eked a den
palos kaen te pengelapen imbegay diya te inotaw, amon eked sikandin
pegkedaet pineokit kanak.

9

Mepakay inangen te sogounun i Cristo

1 Siaken, mepakay a peden memalli te inangen ko, so siaken se
sogounun i Cristo, aw kinita ko se Pengolo tadon si Jesus, aw sikiyo se
nemenal kandin pineokit te pegtolada ko. 2Pengkey doen doma otaw eg-
aneng-aneng te kena a sogounun i Cristo, meneng sikiyo se netaga-taga
kenyan, so pineokit te pegtolada ko, nemenal kaw aw yan se pengilala
te sogounun a i Cristo. 3 Yan se ipegtaba ko diya te menge otaw eked
pemenal te insogd a din. 4 Pengkey weda a niyo togpoi, meneng ika
niyo eg-aneng-aneng te eked iyan kepakay. 5 Simpana doen esawa ko,
mepakay aw ipetaking ko pengkey kenan a pesalo, so doen man esawa
ipegpetaking te menge doma sogounun i Cristo, pengkey si Pedro aw
menge kedowa i Jesus. 6 Pengkey weda kay togpoi te menge simbahan,
meneng ika niyo eg-aneng-aneng te olo sikami si Bernabe se keilangan
megterbaho amon doen ibayad day te kanen, 7 so se otaw megpagod,

keilangan doen ontong din. Wedad palos sondalo menogpo te kandin
pegkeotawun. Wedad heman otaw eked kaen te pongo te intanem
din. Wedad heman otaw telediyaga eked inem te gatas lekat te baka
tinonggoan din.

8 Lekat te keogpa tadon se tegdeyanan ko seini, meneng onawa heman
se tolada diya te kagi te Timanem insolat, 9 so doen punu te Timanem
ingkeliwat i Moises insolat,

“Aw megterbaho se baka, eked pongosi, amon mekekaen.”

Na, pegpunu te Timanem kenyan, kena olo baka se eg-eneng-enengen
din, 10 so ibeg din sikitadon se doen képiyaan. Insolat iyan amon
ketegahan tadon te keilangan doen ontong te otaw megtolada te kagi te
Timanem. Pengkey otaw menanem aw otaw meglegani, doen ontong
dan egpelimanan. 1! Sikami egtolada, iling kay te otaw nenanem te
pawa, so se kebenalan tepad te Timanem, yan se intanem day kidoen
kenyo. Yan kenad medaet aw doen ibegay niyo kenami, siyan keilangan
day te kelikit te aldaw. 12 Aw mepakay se pegpenogpo niyo te menge
doma menenolada, sikami se labi pa niyo togpoan, so sikami se ona
migtolada kenyo.

Pengkey mepakay aw memoyo kay te togpo lekat kenyo, meneng weda
kay palos pemoy0. Pengkey nelimahan kay, meneng weda kay palos
pemoyo lekat kenyo, amon eked kebelebagi se menge otaw menenalan
te Mépiya Indan intolada day tepad ki Cristo. 13 Netegahan niyo den
ini. Se menge otaw egterbaho doton te dakel simbahan te Judiyo doton
te Jerusalem, yan se doen ilas dan diya te kanen egpengibingen doton
te simbahan te Judiyo. Se menge otaw egsonog te ayam-ayam doton
te dakel simbahan te Judiyo, yan se begayan te tenga te kanen kidoen
ipegpemegay diya te Timanem. 14 Iling kenyan, migpunu se Pengolo
tadon te keilangan togpoan te otaw menenalan se otaw megtolada
kandan te Mépiya Indan tepad ki Cristo.

15 Meneng siaken, weda a palos pemoyo0 lekat kenyo. Se tod ko te
pegsolat ko kani, kena amon megpetogpo a kenyo, so kena niyan se ibeg
ko. Wedad otaw meketoda te peg-eked ko te pegpenogpo niyo kanak.
16 Eked ko duyuni se pegkeotawun ko te migtolada a te Mepiya Indan, so
insogo a te Timanem megtolada kenyan, aw ipelumun a din aw eked a
tolo. 1718 Meneng aw lekat te kanak ibeg se pegtolada ko, yan se ontong
ko aw togpoan a. Meneng kena iyan lekat te kanak ibeg, so insalig te
Timanem kanak se pegtolada te Mépiya Indan tepad ki Cristo, aw se
keluba ko te pegtolada ko, yan se ontong ko pengkey eked ko sikiyo
petogpoi. Pengkey mepakay aw togpoan a te otaw toledaan ko te Meépiya
Indan, meneng eked a palos pemoyo te togpo lekat kandan.

19 Pengkey mepakay aw memalli a peden te inangen ko, aw wedad
otaw mekeleges kanak, meneng migpeinang a iling te allang megtabang
te kedita te otaw, amon pineokit kanak, medita se otaw memenal ki
Cristo. 20 Seini se eg-inangen ko. Aw menge Judiyo se toledaan ko,
egtoloen ko se ketanem dan amon memenal dan te kebenalan itolada ko.
Pengkey netegahan ko te mepakay aw eked ketolo se punu ingkeliwat
1 Moises, meneng egtoloen dan se menge punu siyan, aw yan tomolo a
heman kenyan amon memenal se menge Judiyo te kebenalan itolada ko
tepad ki Cristo. 21 Aw menge otaw kena Judiyo se toledaan ko, tomaking a
heman kandan te eked tolo te punu ingkeliwat i Moises, amon memenal

heman se menge otaw kena Judiyo ki Cristo. Meneng kena te linépangan
ko se punu te Timanem, meneng se kebenalan, timold a man ki Cristo.
22 Peg-ilingan ko se inang te menge otaw weda onto ketoledai tepad
te pegtaking ki Cristo, amon ketebangan ko dan. Gayed a timaking te
inang te kedita te otaw, amon pineoKkit te pegtolada ko, doen menge otaw
mekelowa lekat te pegpelumun te Timanem. 23 Yan se eg-inangen ko
amon ketegahan te kedita te otaw se Mépiya Indan tepad ki Cristo, aw
amon mekeontong a heman doton te langit.

24Netegahan niyo den, aw doen koya, pengkey medita se otaw komag-
nan, meneng sebad olo se kebegayan te ontong. Tayod kaw heman te
pegtaking niyo ki Cristo amon mekekinawa kaw heman te kenyo ontong.
25 Se kedita te otaw komagnan, doen eked dan kepakay inangen amon
eked ketostos se kagsen dan. Aw tomayod dan kenyan, doen mekeabat
te ontong, pengkey ininang iyan te dawen melanes te eked kenamay.
Meneng sikitadon egpemenal ki Cristo, ibeg tadon kinewaen se ontong
wedad palos temanan. 26 Yan se doun te egpekagsen a te pegtaking
ko ki Cristo, iling te otaw egpekagsen se egkagnan lamig domateng te
temanan. Iling a heman te otaw egpesontokay gayed egpekesogat te
timbang din. 27 Gayed ko egnedamen se lawa ko te sontok amon melomi
ko meibing se lawa ko, so eked a keibeg te penga te pegpeakop ko te doma
otaw, eked a pekeakop se kanak.

10

Eked pegsimba te kena benal timanem

1Tbeg ko, eneng-enengen niyo tepad te menge kemonaan tadon gebii,
siyan timaking ki Moises doton te kebigtilan. Nesempengan se kedita
dan te labon impedoma te Timanem diya kandan, aw yan se tinekingan
dan. Minokit se kedita dan diya te dalan ininang te Timanem kandan
kidoen te tenga-tenga te dagat iningedanan Dagat Melalag. 2 Pineokit
te pegtaking dan te labon aw peg-okit dan timala te dagat, iling te
binonyagan se kedita dan kidoen, so nelobos se pedowan dan timaking
ki Moises. 3 Kimaen se kedita dan te pan imbegay te Timanem kandan.
4 Mininem se kedita dan te wayeg imbegay te Timanem kandan, so
impetebol iyan i Cristo lekat te bato, aw sikandin se nenabang kandan
pengkey kenan dan pesalo. 3 Meneng pengkey meépiya se tabang te
Timanem kandan, pilabok olo se timaking te ibeg te Timanem. Yan
neopal se Timanem kandan, aw impelumun dan. Medita se nematay
doton te kebigtilan inokitan dan.

6 Na, se kedita te neinang te kemonaan tadon, yan se gegonan tadon
amon eked kidon taking te medaet ibeg te pedowan tadon iling kandan.
7Yan ika niyo egsimba te kena benal timanem, iling te ininang te medita
doma dan. Doen kagi te Timanem insolat te kelikit te pegsimba dan te
kena benal timanem, gayed dan kimaen aw mininem, aw penga niyan
simayaw dan. & Eked kepakay aw lomayok kidon te kena kenitadon
esawa, iling teininang te medita doma dan, so yan se doun teimpelumun
dante Timanem, aw kelowan teg telo melalan se otaw negela te sebad 0lo
se aldaw. 9 Eked heman kepakay aw tendaen tadon se Pengolo pineokit
te peg-inang tadon te kena ibeg din, so doen menge kemonaan tadon
migtanda te Pengolo, aw yan impetongka din dan te memokan aw ne-
matay dan. 10 Eked heman kepakay aw megbelisi kidon te medaet tepad

te Timanem, so doen kemonaan tadon migbelisi, aw yan se inimetayan
te anghil insogo lekat te langit.

11 Neinang se kedita niyan te kemonaan tadon amon ketegahan tadon
te metoman kidon ipelumun aw meg-inang kidon te medaet. Nesolat
iyan amon eked kidon peg-iling kandan, so agpet den se temanan te
keneyonan. 12 Yan aw doen otaw eg-aneng-aneng te meépiya se eg-
inangen din, yan se otaw keilangan megpekeaha amon eked sikandin
keboyo i Satanas megpekesala. 13 Se tanda neokitan niyo, onawa iyan
te tanda egkeokitan te menge doma otaw. Meneng egkeseligan se
Timanem, so eked kaw din peokiti te tanda i Satanas eked niyo kebatog.
Aw tendaen kaw, doen dalan inangen te Timanem amon mekelowa kaw,
aw begayan kaw din heman te eneg amon meketayod kaw kenyan.

14 Na, menge kedowa ko egkedekelan ko te pedowan, ika niyo eg-
inabut diya te pegsimba te kena benal timanem. 15 Doen inenengen
niyo, aw yan mikagi a kenyo te eneng-enengi niyo aw benal se intolada
ko. 16 Seini se mépiya inangen tadon aw metipon kidon, amon eneng-
enengen tadon se pegkematay i Cristo kenitadon. Aw minem kidon te
tabo, ona kidon megtawal-tawal diya te Timanem aw megpesiontong
kidon diya kandin kenyan. Aw minem kidon diya te tabo slyan, yan
ipetaga-taga tadon te migsebad kidon den ki Cristo pineokit te dipanog
din te pegkematay din doton te kros. Aw komaen kidon te pan binela-
beld, yan ipetaga-taga tadon heman te migsebad kidon den ki Cristo
pineokit te lawa din nematay doton te kros. 17 So doen ol6 sebad pan, yan
ketegahan tadon te pengkey medita kidon egpemenal, meneng sebad se
neekopan tadon, so sebad 0lo se pan iteped diya te kedita tadon.

18 Eneng-enenginiyo heman se ketanem te menge Judiyo. Aw egsimba
dan, egduyun dan te Timanem pineoKkit te pegpengimatay dan te ayam-
ayam ipegpemegay, aw se otaw egpengaen te pengelapen egteniyen,
yan se otaw egpeakop diya te pegduyun dan te Timanem. 19 Iling
heman kenyan se otaw memegay te kanen diya te inotaw, so megpeakop
dan heman diya te pegduyun te kena benal timanem. Meneng ibeg
ko, ketegahan niyo te wedad palos ontong dan kenyan. Eked heman
ketebangi se otaw egsimba te inotaw. 20 Aw doen kanen ibegay te otaw
kena egsimba te Timanem, se onto dan begayan te kanen, yan se menge
bosaw. Kena Timanem se iduyun dan. Eked a keibeg aw mesakop kaw
te bosaw. 21 Eked kepakay aw minem kaw kidoen te tabo impunu te
Pengolo amon iduyun sikandin, aw penga niyan minem kaw heman
kidoen te tabo egtewal-tewalan dan te bosaw. Eked heman kepakay aw
komaen kaw te pan impunu te Pengolo, aw penga niyan komaen kaw
heman diya te kenanan te otaw egduyun te bosaw. 22 Aw iling kenyan
se eg-inangan niyo, meopal se Pengolo kenyo. Eked kaw pekelowa te
pegpelumun din kenyo.

23 Pengkey mepakay aw inangen ko se kedita mepakay diya te
Timanem, meneng eked a, so wedad ontong te kedita niyan. Pengkey
doen mepakay tadon inangen, meneng eked tadon iyan inangi, so eked
tadon ketebangi se menge doma otaw egpemenal. 24 Pengkey eden se
inangen te otaw, kolang se tod din aw 0lo sikandin se mekeontong,
meneng keilangan mekeontong heman se doma otaw.

25 Na, aw doen pengelapen ibeligya doton te pedyanan, mepakay aw
kanen niyo iyan, pengkey eden. Aw mengabat kaw, ika niyo den eg-insa

aw eden pengelepeni se inabat niyo, amon wedad keeneng-enengan

niyo. 26 Mepakay aw kanen niyo iyan, so doen kagi te Timanem insolat,

“Lekat te Pengolo se kedita dini te keneyonan, so sikandin se mig-inang
te kedita.”

27 Na, aw tewalen kaw komaen doton te balay te otaw kena egsalig
ki Cristo, aw doen ibeg niyo domoton, mepakay iyan. Pengkey eden se
ipekaen din kenyo, mepakay iyan kanen. Ika niyo den eg-insa aw eden
se ipekaen kenyo, amon wedad keeneng-enengan niyo. 28-29 Meneng aw
doen otaw mikagi diya kenyo te tapay iyan imbegay diya te inotaw, ika
niyo egpengaen kenyan amon wedad keeneng-enengan te otaw simabi
kenyo, so pengkey eked pegkedaet se kenyo aneng-aneng, meneng
megkedaet beling se kandin aneng-aneng.

Pengkey komaen a aw eked, wedad otaw mekesila kanak pengkey
weda peg-onawa se aneng-aneng day, 30 so aw megpesiontong a te kanen
ko, eked kepakay aw silahen a tanda te pegkaen ko te pinesiontongan ko
diya te Timanem.

31Nayan, pengkey eden se inangen tadon, pengkey komaen kidon, aw
pengkey minem kidon, keilangan iduyun tadon se Timanem pineokit
te kedita te inangen tadon. 32 Keilangan mepiya se kedita te eg-inangen
niyo amon eked pegkedaet se pedowan te doma otaw, pengkey Judiyo
aw kena Judiyo, pengkey otaw egpemenal te Timanem. 33 Peg-iling
kaw kanak, so ibeg ko ketebangan se kedita te otaw. Kena o0lo kenaken
képiyaan se eg-eneng-enengen ko, meneng eg-eneng-enengen ko heman
se képiyaan te kedita te doma otaw, so ibeg ko mekelowa dan lekat te sala.

11

1Taking kaw kanak, so si Cristo se egtekingan ko.

Tepad te pegtedong te olo diya te simbahan

2Na, mepiya se ininang niyo, so gayed a niyo egkeeneng-enengan, aw
egtekingan niyo heman se ketanem intolada ko kenyo. 3 Meneng ibeg
ko ketegahan niyo ini. Si Cristo, yan se olo te kedita te meama, aw se
meama yan se olo te esawa din, aw se Timanem Amay yan se olo i Cristo.
4 Aw megsimba kaw, aw tedongan te meama se olo din te pegtawal-tawal
din aw pegkeliwat din te kagi te Timanem, yan mekeyeyaay sikandin,
so kena din egbesahan si Cristo. 5 Meneng aw wedad tedong te bayi te
pegtawal-tawal din aw pegkeliwat din te kagi te Timanem, mekeyéyaay
sikandin, so kena din egbesahan se meama. Se bayi wedad tedong, yan
se iling te bayi binolo se olo din, 6 so aw eked keibeg se bayi megtedong
te olo doton te simbahan, yan se pengilala te eked din toloi se meama.
Meépiya beling aw domeleg sikandin megpegopit iling te bawa te meama.
Meneng aw mekeyeéyaay se bayi bolowen aw mebaba se logay din, yan
mepiya aw tedongan se olo din. 7 Se meama, eked kepakay aw tedongan
se olo din aw megtawal-tawal, so yan se pengilala te ininang te Timanem
se meama melangkaw diya te kedita dini te keneyonan. Meneng se bayi,
yan se keilangan megtedong te olo din aw megtawal-tawal, so yan se
pengilala te egtolo se bayi te meama. 8 Gebii te peg-inang te Timanem
ki Adam aw si Eva, kena lekat te bayi se meama, meneng lekat te meama
se bayi. 9 Kena aw meama se ininang amon meluba se bayi, meneng
bayi se ininang amon meluba se meama. 10 Yan mepiya aw megtedong se

bayi te olo din doton te simbahan, amon pengkey menge anghil metaga-
taga te egpemasa se bayi te meama. 11 Meneng eked kepakay diya te
Pengolo aw eked pegpetebangay se meama aw bayi. 12 Gebii te peg-inang
te Timanem te otaw, inabat din se bayi lekat te meama, penga niyan
ipetebaw din heman se meama lekat te bayi, meneng se kedita niyan,
tomalag lekat te Timanem.

13 Eneng-enengi niyo ini. Medaet se bayi megtawal-tawal diya te
Timanem doton te simbahan aw wedad tedong din. 14 Netegahan tadon
diya te pedowan tadon te eked kepakay aw melayat se logay te meama
iling te bayi. 15 Netegahan tadon heman te meépiya aw melayat se logay
te bayi, so yan se keluba din. Imbegay te Timanem se melayat logay
diya te bayi amon ketegahan te keilangan tedongan se olo te bayi aw
megtawal-tawal doton te simbahan. 16 Aw doen otaw eked pemenal te
inikagi ko tepad te pegtedong te bayi te olo, seini se itaba ko kandin te
yan se ipegtolada day, aw egtekingan iyan te kedita te otaw egpemenal
te Timanem pengkey kenan.

Pegkaen te pengilala te pegkematay te Pengolo

17 Na, tepad te modi pegtolada ko kenyo, eked ko sikiyo duyuni, so
medaet se eg-inangen niyo. Pegtipon niyo te pegsimba, doen egpekebe-
labag te pegkinawa niyo te mepiya. 18 Tagna ikegiyen ko kenyo, dinineg
ko te egpedatay kaw ekon te pedowan pengkey kidoen te simbahan niyo,
aw nepuluk se pedowan ko aw benal iyan. 19 Doen képiyaan aw weda
pegsebad se pedowan niyo, so pineokit kenyan, ketegahan aw sinu se
egtaking te kebenalan. 20 Medaet se eg-inangen niyo, so pengkey egtipon
kaw ekon komaen amon keeneng-enengan se pegkematay te Pengolo
tadon, meneng kena kaw egpemasa kandin. 21 Aw egdateng se oras
te pegkaen, gayed kaw ekon egkegallat se egpengaen. Kena kaw ekon
egtagad te doma otaw, aw kena kaw ekon egtalad kandan. Yan se doun te
medita se melasing, aw bellosen se doma, so wedad den kanen. 22Medaet
se eg-inangen niyo. Aw 0l0 kanen se ibeg niyo, labi pa mépiya aw komaen
kaw doton te kenyo balay, amon eked keyaya se doma otaw egpemenal
wedad kanen. Eked a duyun te eg-inangen niyo slyan, so onto iyan medaet
diya te Timanem.

23 Seini se intolada te Pengolo kanak, siyan ingkeliwat ko kenyo ke-
dengan tepad te peg-aneng-aneng te pegkematay te Pengolo. Te delem
te weda pa dekepi si Jesus, nengabat sikandin te pan, 24 aw penga te
pegpesiontong din, binela-bela din iyan aw minikagi, “Se pan seini, yan
se lawa ko imetayan amon mekelowa kaw. Inangi niyo iling kani amon
gayed a niyo keeneng-enengan.” 25 Penga te pegkaen dan, inabat din
heman se tabo aw minikagi, “Se meinem seini, yan se pengilala te doen
kaling peokit ininang te Timanem pineokit te dipanog ko. Kelikit niyo
minem iling kani, inangi niyo ini te doen peg-aneng-aneng niyo kanak.”

26 Yan dalem te eked pa liko se Pengolo, kelikit te pegkaen niyo te pan
aw peg-inem niyo diya te tabo, ipetaga-taga niyo te nematay se Pengolo
amon megpelowa kenyo. 27 Yan aw doen otaw komaen te pan aw minem,
aw weda kelobos se pedowan din, yan se otaw ipelumun te Timanem, so
kena sikandin egpemasa te lawa aw dipanog te Pengolo. 28 Yan keilangan
onto tadon ehaen se kenitadon pedowan te eked kidon pa kaen te pan
aw inem. 29 Aw doen otaw makop komaen aw minem, aw eked din

eneng-enengi te yan se pengilala te pegkematay te Pengolo, yan se otaw
mekekinawa te pelumun lekat te pegkaen din aw peg-inem. 30 Yan se
doun te nesekitan se medita doton kenyo, aw migkelomay, aw doen
heman nematay. 31 Meneng aw ona tadon ehaen se kenitadon pedowan
aw melobos te eked kidon pa kaen, yan eked kidon pelumuni. 32 Meneng
aw impelumun kidon den te Pengolo, meépiya iyan, so yan se tolada
din kenitadon te keilangan tomolo kidon kandin, amon eked kidon
pekeakop te pelumun din te modi aldaw diya te otaw kena egpemenal.

33Yan menge kedowa ko, aw megtipon kaw komaen te pan pengilala
te lawa te Pengolo, keilangan megpetegaday kaw. 34 Aw doen otaw eked
peketagad te doma otaw, meépiya aw komaen sikandin doton te kandin
balay, amon eked kaw pelumuni te Timanem kidoen te kenyo pegtipon.
Na, se doma insa niyo kanak, yan se tebahen ko aw domateng a kidoen
kenyo.

12

Tepad te ipegpemegay te Espiritu Santo

1 Nayan menge kedowa ko, ibeg ko onto niyo kelebetan tepad te
ipegpemegay te Espiritu Santo. 2 Netegahan niyo te gebii te weda kaw
pa taking ki Cristo, neallang kaw so timolo kaw te kena benal timanem,
siyan kena eg-ikagi, so neibing kaw timolo kandan. 3 Megtolada a den
kenyo amon ketegahan niyo aw Espiritu Santo se egbaya-baya te otaw.
Aw doen otaw menollon ki Jesus, ketegahan niyo te kena Espiritu Santo
se egbaya-baya kandin. Meneng aw mikagi se otaw te si Jesus se Pengolo
din, yan ketegahan niyo te Espiritu Santo se eghaya-baya kandin.

4 Pengkey medita se kemolo te ipegpemegay din diya kenitadon,
meneng olo sebad se egpemegay, aw yan se Espiritu Santo. 5 Doen
heman medita kemolo te inang tadon amon megpetebangay kidon,
meneng sebad 0l0 se Pengolo toloen tadon. 6 Medita se kemolo te terbaho
tadon, meneng sebad se Timanem egpemegay te keseg diya te kedita
tadon egterbaho. 7 Se teg sebad-sebad kenitadon, doen den kebiyasa
imbegay te Espiritu Santo diya kenitadon amon megtabang kidon te
doma otaw egpemenal. 8 Se sebad otaw, doen imbegay te Espiritu Santo
kandin kebiyasa amon megtolada te kebenalan diya te doma otaw. Se
sebad otaw, doen imbegay te Espiritu Santo kandin kebiyasa amon meg-
indan-indan te tolada amon mekelabet se doma otaw. 9 Se doma otaw,
doen imbegay te Espiritu Santo kandin dakel pegsalig diya te Timanem
amon meketabang te doma otaw. Se doma, doen imbegay te Espiritu
Santo kandin kebiyasa megpegoli te menge kemolo te mesakit. 10 Doen
heman doma binegayan te Espiritu Santo te kebiyasa amon mekeinang
te metolos inang diya te doma otaw. Doen doma otaw mekekeliwat te
kagi te Timanem. Se sebad otaw, doen imbegay kandin kebiyasa amon
ketegahan din aw kenan lekat se tolos, aw lekat iyan te Timanem aw
lekat te bosaw. Se sebad otaw, doen imbegay kandin amon mekeikagi
te menge doma kagi eked din kelebeti. Se sebad otaw, doen imbegay
kandin kebiyasa amon mekeobad te kagi eked kelebeti. 11 Se kelekatan
te kedita te kebiyasa siyan, yan se Espiritu Santo, aw lekat te ibeg din
egpemegay diya te teg sebad-sebad kenitadon egpemenal.

12Na, se lawa te otaw, pengkey medita se kemolo diya te lawa, meneng
sebad olo se lawa, so se kedita te kinemoloan niyan netibok diya te

sebad lawa. Iling heman te menge kemolo diya te lawa se kedita tadon
egpemenal, so pengkey medita kidon, meneng migsebad kidon diya ki
Cristo. 13S0 se kedita tadon, pengkey Judiyo aw kena Judiyo, aw pengkey
allang aw kena allang, meneng binonyagan se kedita tadon pineokit te
Espiritu Santo amon meinang kidon sebad lawa, aw binegayan se kedita
tadon te Espiritu Santo meg-ogpa diya te pedowan tadon.

14 Ininang se lawa te otaw amon medita se mebatog din inangen,
kena 0lo sebad se inangen. 15 Pengkey eked pekeawid se benis iling
te belad, meneng eked kepakay aw metani se benis diya te lawa, so
kolang se lawa aw wedad benis. 16 Pengkey eked pekekita se telinga
iling te mata, meneng eked kepakay aw metani se telinga diya te lawa, so
kolang selawa aw wedad telinga. 17 Simpana tomalag mata se lawa, eked
iyan pekedineg. Simpana tomalag telinga se lawa, eked iyan pekeadek.
18 Meneng se lawa tadon, yan se ininang te Timanem lekat te kandin
ibeg, aw doen kekemowan te kedita te kinemoloan diya te lawa tadon,
so insawol te Timanem se kedita niyan kidoen te lawa. 19 Simpana
sebad 010 se kekemowan te kedita te kinemoloan, eked keinang lawa.
20 Meneng se lawa tadon, pengkey medita se kinemoloan niyan, meneng
netibok diya te sebad lawa.

21 Nayan, eked kepakay aw doen olo mata meneng wedad belad.
Eked heman kepakay aw doen 0lo olo meneng wedad benis, 22 so doen
kekemowan tadon te kedita te kinemoloan diya te lawa, pengkey eneng-
enengen tadon te wedad kekemowan. 23 Pengkey aneng-aneng tadon
kena meépiya se sebad kinemoloan diya te lawa, meneng yan se onto eg-
ipaten. Aw siyan kinemoloan diya te lawa eked kepakay kitaen, yan se
onto tigmesen. 24 Meneng se mepakay kitaen, yan se wedad kekemowan
te pegtigmes. Peg-inang te Timanem te lawa tadon, insawol din iyan
amon onto tadon tigmesen se kinemoloan diya te lawa tadon, amon
wedad kolang. 25 Yan kena egpedindilay se menge kinemoloan diya
te lawa tadon, meneng egpetebangay se kedita niyan. 26 Aw elegen se
sebad, imenmanen te kedakel te lawa se kesakit. Aw iduyun se sebad,
yan meluba se kedakel te lawa.

27Se kelebadan te tegdeyanan ko seini, se kedita niyo, iling kaw te lawa
iCristo, aw se teg sebad-sebad kenyo, yan se iling te menge kinemoloan
diya te lawa din. 28 Se kedita tadon egpemenal ki Cristo, tinapid kidon te
Timanem te mépiya, so doen eg-inangen te teg sebad-sebad kenitadon.
Mona te kedita, yan se sogounun i Cristo. Se ikedowa, yan se otaw
egkeliwat te kagi te Timanem. Se iketelo, yan se otaw megtolada te
kebenalan. Tondog niyan se mekeinang te metolos inang, aw otaw
binegayan te kebiyasa amon megpegoli te menge mesakit, aw otaw
egpenabang te doma, aw otaw biyasa egpengolo, aw otaw mekeikagi te
menge doma kagi eked din kelebeti. 29 Netegahan niyo te kena kedita
tadon tomalag sogounun i Cristo. Kena kedita tadon egkeliwat te kagi
te Timanem. Kena kedita tadon egtolada te kebenalan. Kena kedita
tadon binegayan te peg-inang te metolos inang, 30 aw kena kedita tadon
binegayan te kebiyasa amon megpegoli te menge mesakit. Kena kedita
tadon mekeikagi te doma kagi eked kelebeti, aw kena heman kedita
tadon se binegayan te kebiyasa amon mekeobad te kagi eked kelebeti.
31 Meneng keilangan onto niyo keibegan se ontdo mépiya kebiyasa ibegay
te Espiritu Santo kenyo, amon megpetebangay kaw.

Meneng ipekita ko kenyo se inang labi pa mépiya diya te menge doma
kebiyasa siyan.

13

Kedakel te pedowan

1 Aw mekeikagi a te doma kagi te otaw weda ko peg-ilingi, aw pengkey
mekeikagi a te kagi te menge anghil, meneng aw wedad kedakel te
pedowan ko diya te doma otaw, wedad ontong te peg-ikagi ko, so iling
a te daging te agong selegsagen aw mekebebingel. 2 Pengkey biyasa a
egkeliwat te kagi te Timanem, pengkey doen impetaga-taga te Timanem
kanak weda din petega-tegahi diya te doma otaw, pengkey netegahan ko
se kedita te kebenalan, pengkey onto a egsalig diya te Timanem aw yan
egpekeinang a te kepelahan, meneng aw wedad kedakel te pedowan ko
diya te doma otaw, wedad ontong kanak. 3 Pengkey tigkan ko ibegay se
kedakel te kedonan ko diya te doma otaw, pengkey mepakay diya kanak
se pegsonog te lawa ko tanda te pegpemenal ko, meneng aw wedad
kedakel te pedowan ko diya te doma otaw, wedad ontong te peg-inang
ko kenyan.

4 Seini se eg-inangen te otaw dakel se pedowan din. Melayat se
pedowan din, aw mepiya se eg-inangen din diya te doma. Kena eg-
inga. Kena heman egduyun te pegkeotawun din. 5 Kena egpelangkaw-
langkaw. Doen but din. Wedad kedemet. Kena mebabaw se pedowan
din. Kena egmalit. 6 Se otaw doen dakel pedowan, eked keluba aw
meKkesala se doma, meneng meluba aw meépiya se eg-inangen te doma.
7 Se otaw dakel se pedowan din, pengkey eden se inangen te doma
kandin, eked pegbelisi. Meibeg heman sikandin memenal te mépiya.
Gayed din heman egpelimanan se mepiya. Pengkey eden se kelimahan
domateng kandin, eked sikandin lenga.

8 Wedad temanan te kedakel te pedowan din. Doen kwani aldaw
domateng te wedad komeliwat te kagite Timanem. Megkewedad heman
se peg-ikagi te doma kagi eked kelebeti. Wedad heman meg-indan-
indan te tolada diya te doma otaw amon mekelabet. 9 Weda pa kesikop
se netegahan tadon, aw kena pa botong se pegkeliwat tadon te kagi
te Timanem. 10 Meneng aw domateng se modi aldaw, aw metoman
se kedita te pakang te Timanem, wedad den kekemowan te netegahan
tadon, aw ketenanan tadon iyan so weda pa kesikop. 1! Yan se iling
kanak, so pegkebata ko kedengan, iling te bata se kagi ko, aw ibeg ko, aw
aneng-aneng ko. Meneng pegkedakel ko, limenga a den te pegtengisu
so weda iyan kesikop. 12 Songkani, se pegketaga-taga tadon, yan se iling
te bawa kitaen tadon diya te ispiho eked ontd kebangal. Meneng doen
kwani aldaw domateng, bawa i Cristo se onto tadon kitaen. Pengkey
weda pa kesikop se netegahan ko, meneng domateng kwani se aldaw
mesikop se netegahan ko iling te pegketaga-taga te Timanem kanak.

13 Yan doen telo eked palos pegkewedad. Yan se pegsalig tadon, aw
pegpeliman tadon, aw pegkedakel te pedowan tadon. Meneng se onto
melangkaw diya te telo siyan, yan se pegkedakel te pedowan.

14
Tepad te peg-ikagi te kagi eked kelebeti

1 Nayan, keilangan peg-ilingan niyo se pegkedakel te pedowan.
Meneng meépiya aw meibeg kaw te kebiyasa ibegay te Espiritu Santo
kenyo, amon meketabang kaw te doma niyo. Se ontd mepiya kebiyasa,
yan se pegkeliwat te kagi te Timanem. 2 Aw mikagi se otaw te doma
kagi eked kelebeti, kena doma otaw se ikegiyan din kenyan, meneng
Timanem se ikegiyan din, so pengkey wedad otaw mekelabet te kagi
din, meneng pineokit te Espiritu Santo, ikegiyen din se kebenalan weda
ketegahi te doma otaw. 3 Meneng aw komeliwat se otaw te kagi te
Timanem, doma otaw se ikegiyan din kenyan, amon ketebangan din se
pegsalig dan te Timanem, aw amon entagen din heman se pedowan dan,
aw amon meketayod dan heman te kelimahan. 4 Aw mikagi se otaw te
doma kagi eked kelebeti, 0ldo kandin pegkeotawun se ketebangan din.
Meneng aw komeliwat se otaw te kagi te Timanem, yan se meketabang
te kedita te doma otaw egsimba. 5 Pengkey ibeg ko mekeikagi se kedita
niyo te doma kagi eked kelebeti, menenglabi pa meépiya aw mekekeliwat
kaw te kagi te Timanem amon ketebangan se doma otaw egsimba. Labi
pa mépiya se pegkeliwat te otaw te kagi te Timanem diya te peg-ikagi te
otaw te kagi eked kelebeti aw wedad otaw mekeobad te ikegiyen din.

6 Menge kedowa ko, simpana domoton a kenyo, aw 0lo a mikagi te kagi
eked niyo kelebeti, wedad ontong niyo singed aw mikagi a te impetaga-
taga te Timanem kanak, aw megpekelabet a kenyo te kebenalan, aw
komeliwat a te kagi te Timanem, aw megtolada a kenyo. 7Iling te daging
te seluli aw kitara, aw eked iyan kelitok, eked ketegahi aw eden se litok.
81ling heman te peg-edop te bodyong amon metipon se menge otaw mato
te menge mengayaw, so aw eked Kkelitok se peg-edop kenyan, wedad
meketagad. 9 Sikiyo heman, aw eked kebangal se ikegiyen niyo, wedad
meKkelabet kenyo aw wedad ontong kenyan, so ipalid olo te kelamag se
kagi niyo. 10 Doen medita kemolo te kagi te otaw dini te keneyonan,
aw doen kedegdagan te teg sebad-sebad kenyan. 11 Meneng aw eked
ko kelebeti se kagi te otaw mikagi kanak, yan se iling te otaw kena
tege dini, aw iling a heman kandin. 12 Sikiyo heman, aw meibeg kaw
te kebiyasa ibegay te Espiritu Santo, yan mépiya aw keibegan niyo se
kebiyasa meketabang te menge doma niyo egsimba.

13 Aw doen otaw kidoen kenyo mekeikagi te kagi eked kelebeti, keilan-
gan pemoyoen din diya te Espiritu Santo se kebiyasa amon meobad din
se kagi din eked kelebeti. 14 Aw megtawal-tawal a te kagi eked kelebeti,
pengkey megtawal-tawal se pedowan ko, meneng eked taking se aneng-
aneng ko. 15 Aw iling kenyan, seini se inangen ko. Megtawal-tawal
a te kagi eked ko kelebeti imbegay te Espiritu Santo kanak, meneng
megtawal-tawal a heman te kagi kelebetan. Aw megdelangan a te kagi
eked ko kelebetiimbegay te Espiritu Santo kanak, megdelangan a heman
te kagi kelebetan ko. 16 Aw megpesiontong kaw diya te Timanem te kagi
eked kelebeti, eked pegpesiontong se doma otaw egsimba doma kenyo
singed aw doen meg-obad kenyan, so eked dan kelebeti se eg-ikegiyen
niyo. 17 Pengkey ontd mepiya se pegpesiontong niyo diya te Timanem,
meneng eked ketebangi se menge doma otaw. 18 Egpesiontong a diya te
Timanem so egpekeikagi a te kagi eked kelebeti, aw labi a pa onto biyasa
diya te kedita niyo. 19 Meneng aw doen doma ko megsimba, mépiya aw
ikegiyen ko se kagi kelebetan dan amon ketoledaan ko dan. Pengkey
0l0 lima kagi kelebetan dan se ikegiyen ko, yan se labi pa mépiya diya

te sempold melalan kagi ikegiyen ko eked dan kelebeti.

20 Menge kedowa ko, ika niyo eg-iling te mengisu wedad inenengen.
Pengkey meépiya aw iling kaw te mengisu wedad toig meg-inang te sala,
meneng diya te aneng-aneng niyo, pekitai niyo te metesan kaw den.
21 Doen kagi te Timanem insolat, te pengkey doen menge otaw lekat te
mediy0 ogpeanan eg-ikagi te sebad kemolo kagi, aw pengkey pineokit
kandan mikagi se Pengolo diya te menge otaw pinemalli din, meneng
kunu eked dan penenalan. 22 Yan ketegahan tadon ini. Se peg-ikagi
te kagi eked kelebeti, yan se petaga-taga te Timanem diya te otaw
egpengela te metoman dan detengan te pelumun, aw kena ini petaga-
taga diya te otaw egpemenal. Meneng se pegkeliwat te kagi te Timanem,
yan se tabang te Timanem diya te otaw egpemenal, so kena ini tabang
diya te otaw egpengela. 23 Aw metipon kaw megsimba, aw mikagi se
kedita niyo te kagi eked kelebeti, aw penga niyan mawop se otaw kena
egpemenal aw weda ketoledai te kebenalan, yan mekeaneng-aneng
sikandin te migkebook kaw den, so weda sikandin pekelabet. 24 Meneng
aw se kedita mikagi, komeliwat dan te kagi te Timanem, aw penga niyan
mawop se otaw kena egpemenal aw weda ketoledai te kebenalan, yan
aw menenalan sikandin, ketegahan din te benal sikandin mig-inang te
medaet, aw mikagi sikandin te benal doen sala din diya te Timanem.
25 Ipeaneng-aneng kandin se medaet diya te pedowan din, aw penga
niyan tomikelong, aw megsimba te Timanem, aw mikagi sikandin te
benal doen Timanem doma niyo.

Ketanem te pegsimba

26 Nayan menge kedowa ko, aw metipon kaw megsimba, seini
se mepiya inangen niyo. Doen megdelangan tepad te pegduyun te
Timanem. Doen heman doma megtolada. Doen heman doma meg-indan
te kebenalan impekita te Timanem kandin. Se doma mikagi te kagi eked
kelebeti, aw meg-obad heman se doma kenyan. Inangi niyo ini amon
ketebangan se kedita niyo egtaking ki Cristo. 27 Aw doen otaw meibeg
mikagi te kagi eked kelebeti, mepakay aw taman olo te dowa aw kena
telo se megpetibos-tibosay mikagi, aw penga niyan keilangan doen otaw
meg-obad. 28 Meneng aw wedad otaw kidoen biyasa meg-obad kenyan,
keilangan wedad mikagi te kagi eked kelebeti kidoen te simbahan. So
aw wedad meg-obad, mepakay aw iduyun din se Timanem te kagi eked
kelebeti te wedad doma din. 29 Aw doen otaw kidoen kenyo biyasa
komeliwat te kagi te Timanem, mepakay aw dowa aw kena telo olo se
mikagi, aw keilangan menenalan se kedita megsimba, amon ketegahan
dan aw metolid se ikegiyen dan. 30 Meneng aw doen ipekita te Timanem
diya te sebad otaw, ipetunung ona se mona migtolada. 31 Aw yan se
inangen niyo, meketolada se kedita te telekeliwat te kagi te Timanem te
petibos-tibosay, amon mekeiling se kedita niyo megsimba, aw meantag
heman se pedowan te kedita niyo timaking ki Cristo. 32 Se otaw biyasa
megkeliwat te kagi te Timanem, mepakay din ipetunung se kagi din,
33 s0 kena lekat te Timanem se belisi, meneng sikandin se kelekatan te
kelinaw te pedowan.

Iling te ketanem te kedita te sakop te Timanem egsimba doton te teg
sebad-sebad lonsod, 34 egkepenek se menge bayi doton te simbahan, so
eked kepakay aw mikagi dan. Doen heman kagi te Timanem insolat,
te keilangan tomolo se bayi te meama. 35 Aw meibeg se bayi meg-insa,

keilangan meg-insa sikandin te esawa din doton te balay, so kena mepiya
aw mikagi se bayi kidoen te simbahan.

36 Doen besi menge otaw kidoen kenyo egpengela te intolada ko seini.
Mig-aneng-aneng dan besi te sikiyo tege Korinto se tagna pinetega-
tegahan te Timanem te kebenalan. Aneng-aneng dan besi, sikiyo olo
se binegayan te kebenalan. 37 Aw doen otaw kidoen kenyo meg-aneng-
aneng te sikandin se komeliwat te kagi te Timanem, aw doen doma
kebiyasa dinimbegay te Espiritu Santo kandin, yan keilangan ketegahan
din te ontd punu te Pengolo tadon se insolat ko seini. 38 Aw weda
sikandin pemenal te lekat te Pengolo tadon se punu seini, ika niyo
egpenenalan kandin.

39 Nayan menge kedowa ko, onto kaw pekeaseb te pegkeliwat te kagi
te Timanem, meneng ika niyo e